
   Çурхи сар хĕвел ăшă хĕлхемне çĕр çине кăмăллăн сапалать. Хĕл ыйхинчен вăранса тепĕр хут ураланнă ӳсентăрансем, амăш кăкăрĕ патнелле кармашнă пĕчĕк ача пек, хĕвел ăшшинелле туртăнаççĕ.

Тĕнче илемĕ — пурнăç.

Вилтăпри айĕнче выртакан этемсене çеç нимĕн те кирлĕ мар. Вĕсем хĕвелĕн ăшă хĕлхемне туймаççĕ. Капăр тумланнă ӳсентăрансене курса савăнаймаççĕ... Вĕсен ячĕсем, ĕçĕсем чĕрĕ тăванĕсен, çывăх тус-йышĕсен чĕрисенче вырнаçса юлаççĕ пулсан та, пурте пĕр тан мар. Пурлăхпа çуклăх, тăпра айне кĕрсе выртсан та, этемĕн уйрăмлăхне палăртса тăрать. Тăванĕсем валли мул хăварнă хисеппе, хăшпĕрисен вилтăприйĕсем çине пысăкрах та çирĕнрех хĕрес лартнă, хăйĕнчен ним хăварайман мĕскĕнсене хĕрессĕр те лайăх пытарнă. Çемçе чĕреллисем мĕскĕнсен вилтăприйĕ çине çăка хĕрес лартнă та, вăл, часах çĕрсе, йăванса ӳкнĕ. Вĕсем çине тăванĕсем пырса куççуль тăкмаççĕ.

   I


Çурхи сар хĕвел ăшă хĕлхемне çĕр çине кăмăллăн сапалать. Хĕл ыйхинчен вăранса тепĕр хут ураланнă ӳсентăрансем, амăш кăкăрĕ патнелле кармашнă пĕчĕк ача пек, хĕвел ăшшинелле туртăнаççĕ.

Тĕнче илемĕ — пурнăç.

Вилтăпри айĕнче выртакан этемсене çеç нимĕн те кирлĕ мар. Вĕсем хĕвелĕн ăшă хĕлхемне туймаççĕ. Капăр тумланнă ӳсентăрансене курса савăнаймаççĕ... Вĕсен ячĕсем, ĕçĕсем чĕрĕ тăванĕсен, çывăх тус-йышĕсен чĕрисенче вырнаçса юлаççĕ пулсан та, пурте пĕр тан мар. Пурлăхпа çуклăх, тăпра айне кĕрсе выртсан та, этемĕн уйрăмлăхне палăртса тăрать. Тăванĕсем валли мул хăварнă хисеппе, хăшпĕрисен вилтăприйĕсем çине пысăкрах та çирĕнрех хĕрес лартнă, хăйĕнчен ним хăварайман мĕскĕнсене хĕрессĕр те лайăх пытарнă. Çемçе чĕреллисем мĕскĕнсен вилтăприйĕ çине çăка хĕрес лартнă та, вăл, часах çĕрсе, йăванса ӳкнĕ. Вĕсем çине тăванĕсем пырса куççуль тăкмаççĕ.

Кунашкаллине Ĕнел прихутне кĕрекен сакăр ялăн çăви çинче те курма пулать. Çăва варринчи тӳремре, лапсăркка хурăнсен ем-ешĕл турачĕсен айĕнче, парка та çӳллĕ юман хĕрсе ларать. Ку вăл Энĕшкассинчн Янаш Петĕр ачин — Михха аслашшĕн — вилтăпри çине лартнă хĕрес. Михха аслашшĕн вилсен те «хура халăхпа» явăçма юраман пек, унăн тăпри тавра тимĕр карта тытса çавăрнă. Тимĕр карта таврашнелле пытарнă вилтăприсем вара мăкăль-шакăлĕн кăна курăнаççĕ. Кунта çĕршер этем пытарнă. Анчах вăхăт вĕсен тăприсене çеремпе шайлаштарса хăварнă.

Ку кун çимĕк кунĕ пулчĕ. Чăвашсем, ĕмĕрхи йăлапа, камăн мĕнле вăй çитнĕ таран, тăванĕсене асăнма пухăнчĕç. Вилтăприсем çинче — икерчĕ, çăмарта, чăкăт. Ытлăн-çитлĕн пурăнакансем кукăль те хучĕç. Сăра-эрех кăларса лартнисем те пур. Ватăрах вилĕсен тăпри çине пухăннисем эрех ĕçсе хĕрнипе шавлăн калаçни, юрă шăрантарни илтĕнет. Хурăнташĕсем çул çитсе вилнишĕн савăнса, хăйсем валли те çавнашкал телей килессе ĕмĕтленсе юрлаççĕ вĕсем. Пурăнас кунçуллă ашшĕ-амăшĕсене е ачисене çухатнисем вĕсен çĕнĕ тăпри çинче йăваланса макăраççĕ.

Çăван хĕвелтухăç хĕрринерех, пĕчĕк ача вилтăпри çине вĕри куççульне юхтарса, хĕрарăм выртать.

Ачисене çухатнă амăшĕ çеç çавăн пек хурлăхлă макăрма пултарать-тĕр çав.

Юнашарах, тепĕр пĕчĕк вилтăпри патĕнче, арçын ларать. Вăл, арăмĕн хуйхине тӳсеймесĕр, хумханса сăмах хушрĕ:

— Пӳлĕхçĕм çырлахтăр, Татьяна... Темĕн чухлĕ макăрсан та чĕртес çук ĕнтĕ вĕсене.

— Мĕнле тӳсес, Çтаппан?.. ― куççуль витĕр каларĕ хĕрарăмĕ. — Хамăр юн пулнă вĕт вĕсем... Тăваттă çуратрăм та, пĕри кăна тăрса юлчĕ...

— Мĕн тăвас тен ĕнтĕ? Хăвна ху амантни çеç.

— Тархасшăн, ан чар мана, Çтаппан. Чĕре ыратнине куççульпе кăларам хуть...

Хурлăхлă чан сасси илтĕнсе кайрĕ. Ӳсĕр арçынсен шавĕ шăпланчĕ. Хуйхă пуснине тӳсеймесĕр макăракан сасăсем вăйланчĕç.

Этем юхтарнă куççуль тумламĕсене пĕр çĕре пухма май пулсан — тинĕс пулĕччĕ. Анчах çĕр, куççуль ăшне путасран хăранă пек, хурлăхпа тухакан йӳçĕ тумлама та ăшне ярса пытарма тăрăшать.

Татьяна, вилтăпри çинчен хăпса, пуçне çĕклерĕ. Шывланнă куçĕсене тутăр вĕçĕпе шăлса илчĕ.

— Пачăшкă кĕлтума çитрĕ пулас... Çтаппан арăмне хирĕç нимĕн те чĕнмерĕ. Унăн куçĕсем çăва хапхинчен кĕрекен вăрăм тумлă, арăслан çилхи пек çăра, вăрăм та кăтра çӳçлĕ этем çине ӳкрĕç. Пачăшкă, çывăхри вилтăприсенчен иртсе, тимĕр карта патне пычĕ.

Яланах çавнашкал. Пупсем улшăнчĕç пулин те, çăва çине килсен, малтан Михха аслашшĕ çинче кĕлтума пуçлас йăла пĕтмерĕ. Кунпала вĕсем çĕрсе тахçанах тăпра пулнă этеме мар, унăн пурăнакан тăванĕсен, ачисен пуянлăхне хисеплеççĕ. Хальхинче кунта та нумаях тытăнса тăмарĕ пуп. Тытăнса тăма сăлтавĕ те çук; паян Янаш çинче асăнакан тăванĕсем çукчĕ. Тата васкарĕ те вăл. Ăна çĕршер этем кĕтет. Кашни вилтăпри çинчех чиркӳ йăлисем хушнă пек кĕлтусан, каçсăр та ĕлкĕреймесрен хăрарĕ. Кадилăпа виç-тăватă хут сулса, кĕлтукаласа хăварчĕ те малалла утрĕ.

Татьянапа Çтаппан, пуп хăйсем патнелле çывхара пуçласан, ура çине тăчĕç.

Лешĕ, Çтаппансем патне çитичченех, хулăн та уçă сассипе янăратса ячĕ: «Со святыми упокой, Христе, души усопших раб твоих!..» Çывхарсан:

— Асăнакан кĕнекене парăр хăвăртрах! ― терĕ. Татьяна шупăр кĕсйинчен пĕчĕк кĕнеке кăларса пупа тыттарчĕ.

— Ионна, Михаила, Александра, Тимофея... ― Унта çырнă ятсене çурма сасăпа юрланă пек вуласа тухрĕ те пуп кĕнекене каялла тавăрса пачĕ.

Пуп кайрĕ. Вилнисене асăнса кĕлтăвас йăлана ирттерчĕç. Киле кайма та вăхăт ĕнтĕ. Çтаппанпа Татьяна юлашки çимĕçсене, ― икерче, чăкăта тата кукăле, ― виçĕ пая уйăрса, виçĕ вилтăпри çине хыврĕç. Чĕркуççи çине тăрса кĕлтурĕç:

— Асатте, асанне... Атте, анне... ачасем... Тăвансемпе хурăнташсем — пурте пил тăвăр... Эпир çинине эсир те çийĕр... Эпир ĕçнине эсир те ĕçĕр... Эпир тутă — эсир те тутă пулăр... Йывăр тăпрусем çăмăл пулччăр... Чунăрсем сĕтлĕ кӳлĕре çӳреччĕр...

Вĕсем килелле утрĕç.

Çтаппан çӳллĕрех пӳллĕ, сарлака хулпуççиллĕ, патвар кăкăрлă этем. Хĕрĕх пилĕк çула çитнĕ пулсан та, ăна пĕр вăтăр пиллĕк-хĕрĕхрен ытла пама çук. Унăн çавра пичĕ çинче çав-çавах çамрăк сăн выляса тăрать-ха. Çĕмĕрт пек хура та чĕрĕ куçĕсем, кăшăлласа каснă йăлкăн çӳçĕ ăна тата çамрăкрах сăн кĕртеççĕ.

Татьяна упăшкинчен пилĕк çул аслă. Кунта ĕнтĕ ун чухнехи саманара мăшăрланакансен арăмĕсем ватăрах пуласси йăларан килнĕ теме çук. Ун чухне те мăшăрланакан каччăсем хăйсенчен кĕçĕнрех е хăйсемпе пĕр тантăш хĕрсене тупма тăрăшнă. Çтаппана ватăрах арăм лекни урăх сăлтавран килнĕ.

Ашшĕне амăш халер чирĕме икĕ кун хушшинче вилсе выртнă хыççăн вунçичĕ çулхи Çтаппан тăлăха юлнă. Ăна вара тăванĕсем, кил тыткалама пултаракан хĕрарăм кирлĕ тесе, çулпа хăйĕнчен аслăрах хĕре качча илсе панă.

Халĕ Татьяна аллă çулта. Анчах вăл ватăрах курăнать. Упăшкинчен лутра, сăнĕ шуранка. Унăн тăрăхларах пичĕ çине пурнăç тарăн йĕрсем хăварнă. Пуçĕнче кĕмĕл тĕслĕ çӳç пĕрчисем палăраççĕ.

Татьяна вăхăтсăр ватăлни чухăн пурнăçпа пурăннинчен килмен. Вĕсем ытлăн-çитлĕн пурăннине çийĕнчи тумтирсенчен те курма пулать.

Çтаппан пĕрмеллĕ çĕнĕ сăхманпа, катанпиртен çĕленĕ тĕрĕллĕ кĕпепе. Пустав шăлаварĕ те кивех мар-ха. Уринче сăран атă.

Татьяна çийĕнче чăлт-шурă пусмаран çĕленĕ шупăр. Пуçĕнче тĕрĕллĕ, шăтăклаллă сурпан тата пуç тутри. Кăкăрĕ çинче сурпан çакки. Умне хӳхĕм чĕрçитти çыхнă.

Çук, Татьянана çитмен пурнăç мар, виçĕ çамрăк ачи хĕрлĕ шатрапа вилни амантса хăварнă.

Малтан вĕсем, хуйхă пуснипе йывăрланса, шарламасăр утрĕç. Таса уя тухсан, Çтаппан чун-чĕрĕленчĕ.

— Çĕр йăлтах пиçсе çитнĕ. Ыран суха патне тухма тивмест-ши тесе пыратăп.

— Ялпа пĕрле ĕнтĕ... Ял тухсан — тухăпăр. Арăмĕн шухăшĕпе килĕшмерĕ Çтаппан.

— Яла пăхса тăмалли çук, Татьяна. Ял пĕрле — телей расна. Çĕр эпир суха тума тухасса кĕтсе выртнине чĕре туять. ― Вăл, çулран кăшт пăрăнса, ана çине кĕчĕ те чĕр тăпра муклашкине ывăçласа тытрĕ, ăна çул çинелле ывăтрĕ. Тăпра муклашки, çул хытти çине ӳксе, тĕпĕр саланнине курсан, çăмăллăн сывласа ячĕ:

— Куратăн-и? Йăлтах пиçсе çитнĕ.

— Куртăм... ― килĕшрĕ арăмĕ те.

Пусă урлă каçсан, Çтаппанпа Татьяна умне Энĕшкасси ялĕ ывăç тупанĕ çинчи пекех тухса ларчĕ. Çур ырлăхне кĕнĕ ял, хăй чухăннинчен вăтаннă пек, урамăн икĕ айккипе ешерекен ват йăмрасемпе яштака хурăнсем айне пытаннă.

Ку ял ăçтан тата мĕнле пуçланса кайни çинчен халăх хушшинче тĕрлĕ сăмах çӳрет. Хăшпĕрисем каланă тăрăх, икçĕр çул каярах Кивçурт çырми леш енче пĕр кил пулнă. Ку килте Сапаней ятлă çын пурăннă. Ялăн анат вĕçĕнчи лупашкара халĕ те-ха шĕшкĕ кати пур. Ăна Кипеней кати теççĕ. Кунта Кипеней ятлă çын пурăннă. Энĕшкасси çыннисем ĕнтĕ çак икĕ килтен ĕрчесе кайнă пулать.

Кивçурт çырмин леш енче мĕншĕн ял пулса кайманнине ăнлантарса паракансем те пур. Вĕсем каласа кăтартнă тăрăх, çынсем малтан Кивçурт çырмин леш енне вырнаçасшăн пулнă-мĕн. Унта ял тума вырăнĕ те тикĕс, çăлкуçĕ те çывăхра. Анчах та пӳрт айне шашкă лартма çĕр алтнă чухне кирпĕч татăкĕ сиксе тухнă имĕш. Вара ун чухиехи этемсем, кунта ют йăх пурăннă тесе, Кивçурт çырми леш енче ял туман пулать.

Энĕшкасси ялĕн ĕлĕк-авал çĕр нумай пулни тата вăл çĕре мĕнле çухатни çинчен те ял хушшинче тĕрлĕ халап çӳрет. Хăшпĕрисем каланă тăрăх, Энĕшкасси ялĕн çĕрĕ ĕлĕк, хăрах кĕтессипе Арапха вăрманĕнчен иртсе кайса, Атăл çыранĕ хĕрринех тухнă пулать. «Чикĕре халĕ те пысăк чул выртать», ― тесçĕ ватă çынсем. Пурăна киле, пĕр çуллахи шăрăх каç, Энĕшкасси ялĕ çинче шутланса тăракан çыран хĕррине Атăл хумĕ шыва путнă çын виллине кăларса пăрахнă.

Тӳре-шарасем кăларна йĕркесем тăрăх, виле камăн çĕрĕ çинче тупăнать, çав ял çыннисен ăна хуралламалла, тирпейлесе пытармалла. Энĕшкасси çыннисем вилесенчен темрен хăранă пек хăранă, çавăнпа вĕсем: «Виле хураллама кайиччен, çĕрĕ пĕттĕр», ― тесе шут тунă. стражник, яла пырса: «Виле сирĕн сĕр çинче мар-и?» ― тесе ыйтсан, Энĕшкасси çыннисем: «Пирĕн çĕр унта çук», ― тесе пĕр чĕлхеллĕ пулса каласа янă. Урăх вĕсем ку çĕр çине ура ярса пусман. Çавăнтан вара Энĕшкасси ялĕн çĕрĕ хĕсĕнсе юлнă пулать.

Теприсем пачах урăх майла ăнлантараççĕ. «Пирĕн çĕре улпутпа Михха аслашшĕ туртса илнĕ», ― теççĕ вĕсем.

Ĕлĕк-авал Энĕшкассине пĕр улпут килнĕ. тет. Вал тӳрех Михха аслашшĕ патне хăнана кĕнĕ. Ĕçкĕ-çикĕ хушшинче иккĕшĕ шухăш тытнă та старостăна халăх пухма хушнă. Халăх пухăнса çитсен, Михха аслашшĕ: «Тăвансем, Атăлкасси улпутне çĕр кирлĕ», ― тенĕ. Халăх кăмăлсăрланнине сиссе, çавăнтах лăплантарма васканă: «Туятăп, тăвансем, эсир хамăра та çĕр нумай кирлĕ тетĕр пулĕ. Ан хăрăр, сахал ыйтать вăл. Мĕнпурĕ те пĕр вăкар тирĕ çывăрса илме пултарнă чухлĕ çеç. Хăвăрах шухăшлăр, вакăр тирĕ пысăк-и вăл? Сарлайăшĕ — пĕр хăлаç, тăршшĕ — икĕ хăлаç!»

«Кунашкал сахал çĕр мĕн тума кирлĕ ăна?» ― ыйтнă ял çыннисем.

Михха аслашшĕ çапла каласа ăнлантарнă: «Улпут ăсне ăçта пĕлсе çитерĕпĕр эпир, кăмăлĕ çав таран пулĕ? Эпĕ сире хакне калама астуман-ха. Çĕршĕн вăл никам илтмен хак парать».

Михха аслашшĕ улпут панă хака каличчен малтан чее куçĕсемпе халăх çине пăхса илнĕ, шĕвĕр сухалне шăлса якатнă... Вара çапла каланă: «Пуснă вăкăрĕ, тирне сӳсе илсен, хăвăра пулать. Çине тата икĕ витре эрех парать. Шухăшлăр хăвăрах, ку хака пирĕн уй-хирти мĕн-пур сĕрĕ тăмасть!»

Нумайччен сӳтсе явнă Энĕшкасси çыннисем. Темиçе майлă та шухăшласа пăхнă. Юлашкинчен килĕшнĕ. «Мĕнех вăл пирĕншĕн вăкăр тир лаптăкăш çĕр, хакне чăнах та никам илтмен хак парать», ― тесе шут тунă вĕсем. Улпут улталасран упранма, вăкăрне халăх умĕнче пусма, сĕрне те халăх умĕнчех виçсе илме сĕннĕ.

Улпут ку сĕнĕве хаваслансах йышăннă. Вара килĕшӳ-тивĕçӳ туни çинчен хут çырса, пуриншĕн те Михха аслашшĕне шанса, хут çине алă пустарнă. Вулăс кантурне кайса, килĕшӳ хучĕ çине пичет хуртарнă.

Тепĕр куннех улпут яла пысăк та мăнтăр вăкăр çавăтса килнĕ. Икĕ витре эрехне илсе килме те манман вăл. Вăкăрне ял çыннисем хăйсем пуснă. Вунă хуранпа аш-какай яшки пĕçернĕ. Пуçĕсене эрех сĕрĕмĕ тивсен: «Ку улпут картран сикнĕ пулас», ― тесе вăрттăн кулнă хăйсем.

Савăн чухнех çĕр виссе илменни хăшпĕрисене тĕлĕн-телнĕ те. Михха аслашшĕ вĕсене çапла каласа ăнлантарнă: «Тирĕ чĕрĕ юнлă, тыткалама аван мар. Типĕтсе килĕ те, сĕрне виçсе илĕ».

Нумай иртет-и вăхăт, сахал-и, улпут вăкăр тирне каялла илсе килнĕ. Анчах чĕрĕ тир мар, сăран тутарнă тир. Улпут халăх умĕнчех сăрана хăю евĕр ансăран-ансăрăн кастарнă. Тăрăхĕсене пĕр вĕçрен сыптарнă. Тем вăрăмăш чĕн пулса тăнă. Хайхискер çав чĕнпе виçсе, мĕн чухлĕ çĕр çавăрса илме пулнă, çавăн чухлĕ касса илнĕ улпут.

Кайран хăйсем улталаннине туйнă пулать те Энĕшкасси çыннисем, шăлĕсене çыртнă. улпута нимĕн те тăвайман. Çавăнтан вара улпутпа Михха аслашшĕн çĕрĕ татах аслăланнă. Халăх çĕрĕ хĕсĕнсе юлнă.

Ку халапсем Энĕшкасси ялĕн историне тĕрĕс çутатса параççĕ теме хĕн пулсан та, тĕрĕсси çакă: Энĕшкасси ялĕ икçĕр-икçĕр аллă çул каярах Ĕнел сĕр общининче тăракан ял çыннисенчен пуçланса кайнă. Вĕсем пĕрерĕн, икшерĕн, тепĕр чухне ушкăнăн та, хăйсен ялĕсенчен тухса, çакăнта килсе вырнаçнă. Ку шухăшсене ĕнентерекен сăлтавсем çаксем. Вăтакасра пурăнакан Çтаппан ашшĕ Минкĕш ялĕнчен килнĕ. Макçăм ашшĕ Вулпус ялĕнчен, Анаткас урамĕнче пурăнакан Сантăр аслашшĕ Мăнçырма ялĕнчен килнĕ.

Энĕшкасси илемлĕ вырăна вырнаçнă. Икĕ енче те сĕм вăрман кашласа ларать. Ялăн анат вĕçĕнчен инçех мар Энĕш шывĕ шăнкăртатса юхать. Ун урлă кассан, аслă улăх пуçланса каять. Улăх леш вĕçĕнче — Атăл хумханса выртать.

Хир енчи ялсенче пурăнакан чăвашсем Энĕткасси çыннисене ăмсанаççĕ: «Мĕн мар савсене пурнăс... Вутти-шанки юнашарах тух та касса кĕр. Выльăх-чĕрлĕх ус-рама — улăхĕ аслă», ― теççĕ.

Çавăнпа хирти ялсен хĕрĕсем Энĕшкасси ялне качча тухма тăрăшаççĕ. Энĕшкасси ялĕн хĕрĕсем, хирти ялсене качча тухма тивсен, тем пекех хуйхăраççĕ вара.

Тĕрĕссипе, Энĕшкасси ялĕ çĕршыв илемĕсĕр пуçне, ытти ялсенчен нимĕнпех те уйрăлса тăмасть. Ку ялта мĕнпурĕ çĕр кил шутланать. Анчах çĕр килтен пĕрин çеç шурă пӳрт. Ку пӳртре çĕрме пуян Янаш Петĕр ачи — Михха пурăнать.

Янаш ăрăвĕ мĕнтен çав тери пуйса кайнине те тĕплĕн никам каласа пама пултараймасть. Хăшпĕрисем: «Михха аслашшĕ çамрăк чухне арăмĕн ӳтне çулçурен хуçасене сутса пуйрĕ», ― теççĕ. Теприсем: «Хусан хуçисем Михха аслашшĕ патне хваттере кĕрсен, çав хуçасене çаратса пуйрĕ», ― теççĕ. «Янаш тавраш тени — вăрă пуçĕ», ― тенисене те илтме пулать. Ку сăмахсене тĕрĕс теме те май пур. Мĕншĕн тесен, Михха ашшĕ ытла та тĕлĕнмелле сасартăк çухалчĕ. Çуллахи пĕр каçхине вăл ялтан тухса кайнине куракансем пулнă. Каялла килсе кĕнине никам та курман. Ăçта кайса çухалнă пуль вăл — ăна никам та пĕлмест.

Кирек мĕнле пулсан та, Янаш таврашĕн халь пурăнакан ăрăвĕ валли шутласа кăларайми мул юлнă. Михха пек пуян таврара çук.

Ытти тăхăрвун тăхăр килĕ хура пӳртре пурăнаççĕ. Миххана парăмлă мар этемсене ялта чи телейлисем тесе шутлаççĕ. Çакнашкал телейлисенчен пĕри Çтаппан шутланать. Унăн икĕ ят çĕрĕ пĕтĕмпех хăйĕн аллинче тăрать. Çавăнпа вăл çăкăр-тăвартан аптрамасть. Лаша, ĕне усрать.

Миххан киревсĕр йăлисенчен пĕри — ӳсĕрĕлсен, урхамахĕ çине утланса тухса, урамра тĕл пулакан этемсене таптатасси. Урамра никама та тĕл пулаймасан, урхамахне лутрарах карталăксем урлă сиктерсе, çын кил хушшине кĕрет. Асар-писер кăшкăрашса, çынсен сехрисене хăпартать. Тӳре-шара, кантур таврашĕсем Михха сиен кӳнĕ этемсен хутне кĕмеççĕ, Михха майлах пулаççĕ. Миххашăн нимле чару та çук.

Çавăнпа, Михха юланутпа урама тухнине пĕлсен, çынсем хура çĕленрен хăранă пек, кам ăçта ĕлкĕрет, çавăнта кĕрсе пытанаççĕ. Вăл ӳсĕр чух ачисене те урама кăлармаççĕ.

Çтаппан çеç, Миххаран хăрамасăр, вăл юланутпа тухсан та пытанмасть. Кӳршĕ çыннисем ăна асăрханма кирли çинчен астутарса:

— Ах, Çтаппан, ытла та хăрамастăн эсĕ, таптаса кайсан, мĕн тăвăн вара? ― теççĕ.

Ун пек чухне Çтаппан яланах шӳтле калаçса ирттерет:

— Мĕне кирлĕ эпĕ Миххана? Мана таптатмасăр çӳреме çул çук-им ун валли? ― Кăмăлĕнче хăй Миххана тĕл пуласса кĕтет. «Ашкăнса çӳреме пăрахтармаллах çав ачана», ― тесе шухăшлать вăл. Анчах ку таранччен, ăраскал упранă пекех, иккĕшĕ тĕл пулманччĕ-ха вĕсем. Çавăнпа инкекĕ те пулмарĕ. Паян акă вĕсем тĕл пулчĕç.

Çирĕм çичĕ çулхи патвар Михха, çимĕк кунĕ ячĕпе ĕçсе ӳсĕрĕлсе, каллех хура урхамахне утланса тухрĕ. Вĕçтерсе çӳрет ял тăрăх. Урамра никама тĕл пулайманшăн тарăхать ун чунĕ. Юлашкинчен, урăх ниçталла хăвалама аптăранипе, кăпăка ӳкнĕ урхамахне тап чарса тăратрĕ. Йывăррăн сывласа, хăй тавпалла пăхса илчĕ.

Сасартăк унăн кăмăлĕ çĕкленчĕ. Куçĕсенче хаяр савăнăç йăлтăрккисем курăнса кайрĕç. Аса илчĕ вăл; «Халăх çăва çинче-çке паян. Таврăнма вăхăт. Уй-хирте ниçта тарса хăтăлаймĕç!» Урхамахне тӳрех Турикас вĕçнелле тытрĕ. Нумаях та чуптармарĕ вăл, алчăранă кусĕсем пус хапхинчен арçынпа хĕрарăм кĕнине курчĕç. ― Вперед! ― тесе хаяррăн кăшкăрса ячĕ вăл. Алăри саламачĕпе урхамахне енчен енне çапса илчĕ. Урхамах аçа-çиçĕм пек малалла ыткăнчĕ.

Михха асар-писер вĕçтерсе пынине малтан Татьяна курчĕ. Серепене çакланнă пек, унăн чĕри хăвăрттăн тапма тытăнчĕ. Харанипе упăшкине сăхманĕнчен ярса тытрĕ.

— Айтурах, Çтаппан!

Çтаппан ним ăнланмасăр арăмĕ еннелле çаврăнса пăхрĕ.

— Мĕн пулчĕ?

— Курмастăн-им, тӳрех пирĕн çине килет...

— Кам килет?

— Айтурах, Çтаппан! Пăхсам... Пĕтрĕмĕр вĕт... Çтаппан, вăр-вар çаврăнса, урам тăрăх пăхрĕ. Михха çывхарнине курсан, чарăнса тăчĕ.

— Çул çинчен пăрăнар, Çтаппан! Сехметрен пытанар! ― йăлăнчĕ Татьяна.

— Пӳлĕхçĕм çырлахтăр, Татьяна... Çул айккипе йăпшăнса çӳреме эпир никама та усал туман. Пӳлĕхçĕ умĕнче те айăпа кĕмен. Усал шухăш-кăмăллă этемсем çултан пăрăнса, пытанса çӳреччĕр. Пирĕн кăмăл-шухăшсем этемсем умĕнче хĕвел пек таса.

Упăшки сăмахĕсем Татьяна хăлхине кĕмерĕç. Урхамах çывхарнăçемĕн унăн чĕри хытăрах тапа пуçларĕ.

— Айтурах, Çтаппан, халь таптатать!

— Таптатать!.. ― Çтаппан сасси хаяррăн та тăрăхласа кулнăн илтĕнсе кайрĕ. ― Пӳлĕхçĕм çырлахтăр, мĕн айăпшăн таптатĕ вăл пире? Е урам хушши ансăр-и ун валли? ― Вара, арăмĕн сехри хăпнине астуса, йăвашшăн хушса хучĕ: ― Эсĕ, хăратăн пулсан, пăрăн. Пыр, çатан хӳтлĕхне кайса тăр.

— Эсĕ мĕн тăвасшăн?! ― çуйланса чĕнчĕ Татьяна.

— Нимех те мар, Татьяна... Унпала кăштах калаçса пăхасшăн. Тархасшăн, ан чăрмантар мана. Айккинелле кайса тăр, ― арăмне хуллен тĕксе хăй çумĕнчен сирчĕ Çтаппан.

Татьяна упăшкинчен хăпса кайрĕ. Укесрен хăраса, хĕрринчи килĕн çатанĕ çумне таянса тăчĕ.

Чӳречерен, хӳме хушăкĕнчен пăхса тăракан çынсем, Çтаппан урхамах çулĕ çинчен пăрăнманнине курсан, тĕлĕнсе, хăраса кайрĕç. Ăна урхамах таптаса хăварасса вĕсем пĕр иккĕленмесĕр ĕненчĕç. Çтаппана шеллесе, хушăран ахлатса сывлакансем те тупăнчĕç. Анчах, ăна пулăшас тесе, никам та хӳтлĕхрен тухма шутламарĕ. Харпăр хăй пурнăçне ытларах шеллерĕç.

Çтаппанпа урхамах хушши виç-тăват утăм çеç юлсан, Татьяна тӳссе тăраймарĕ, çатан çуммипе сăтăрăнса анса, çĕре ларчĕ. Упăшкине урхамах çулĕ çинчен кайма чĕнсе кăшкăрасшăнччĕ — сасси тухмарĕ. Пĕрех хутчен мĕнле вилнине курам мар тесе, аллипе куçне хупларĕ.

Çав вăхăтра Çтаппан урхамаха хирĕç сикрĕ. Йĕвене çиçĕмрен те хăвăрт ярса тытса, лаша пуçĕнчен уртăнчĕ. Лешĕ, арман чулĕ пек йывăра тӳсеймесĕр, пуçне усса, тăпах чарăнчĕ. Урам хушши сасартăк шăп пулса тăчĕ.

«Пĕтнĕ пуçĕ çакă пулчĕ... Айтурах, унсăр пуçне мĕнле пурăнса ирттерем-ши ĕнтĕ?» ― Упăшкине таптаса вĕлернĕ пулĕ тесе, хурлăхлă йынăшса илчĕ Татьяна. Упăшки çул çинче юн юхтарса выртнăн туйăнчĕ ăна. Куç хӳрипе те пулин курас тесе, аллине сирчĕ. Упăшки урхамах пуçне тытса тăнине курсан, хытса каяс пек тĕлĕнчĕ. Çухалнă шанчăк та чĕрине пырса кĕчĕ. Нимĕн иккĕленмелли те çук, вăл чĕрех! Аманман та пулмалла. Ахаллĕн чăрсăр урхамаха мĕнле тытса чарĕ вăл. Ав, урхамах, çиллине шăнараймасăр, çăварлăх тимĕрне шăлĕпе шатăртаттарать, урисемпе кукалет.

Анчах Татьяна шанчăкĕ нумая пымарĕ. Вăл аса илех кайрĕ: «Михха çулĕ çине тăма хăтланакан кам ырă курни пур, ара!»

Ут çилхинчен тытса çеç ӳкесрен хăтăлса юлнă Михха, тăна кĕрсе, тӳрленсе ларчĕ. Тарăхнипе унăн ӳсĕрĕ те иртсе кайрĕ; «Вăл пĕтĕм халăх умĕнче ман урхамаха тытса чарчĕ!.. Эпĕ кăшт çеç çĕре персе анмарăм. Мĕнле намăс! Кунашкал намăса ман ăрăвра никам та курса тӳсмен. Эй, хисеплĕ ăрăвăм! Мана хур кӳнĕшĕн эсир те вăтантăр пулĕ. Тархасшăн, ан ылханăр... Сирĕн чаплă ятусене варалама памăп. Ман тавăру аçа çапнинчен те хăватлăрах пулĕ!..» Михха чĕлпĕрне хытарса тытрĕ, урхамахне саламачĕпе ăшаласа илчĕ те хаяррăн кăшкăрса ячĕ:

— Тапта ăна!..

— Çтаппан, Çтаппан! Мĕн тăван, мĕн тăван çав сехметпе... Пăрăн, тархасшăн, ун çулĕ çинчен! — çуйхашрĕ Татьяна.

Çтаппан арăмĕ йăлăннине илтмерĕ. Михха тилĕрсе кайса кăшкăрни те ун хăлхине кĕмерĕ. Вăл урхамах пуçне аллинчен вĕçертмерĕ.

— Эккей, юрал мар çын-мĕн эсĕ, Михал Петрович... Çынна таптамасăр çӳреме урам хушши тăвăр-им сан валли?.. Е эпир те сан пекех этем мар-и?.. Куратăн, çăва çинчен ваттисене, ачасене асăнса таврăнатпăр. Çынран хăрамасан, çынран вăтанмасан, пӳлĕхçĕрен те пулин хăрас пулать... ― хăй тĕллĕн калаçнă пек каларĕ Çтаппан.

Михха хăй ĕмĕрĕнче малтанхи хут ун çулне пӳлме хăтланакан этем тĕл пулнипе пĕтĕмпех урса кайрĕ.

— Вперед! ― тата хытăрах кăшкăрса хăваларĕ вăл урхамахне. ― Тапта, ват ăна! ― саламачĕпе вĕçĕмсĕр шартлаттарма тытăнчĕ. Урхамах чĕвен тăма, каялла чакма хăтланчĕ, анчах Çтаппан пурпĕрех вĕçертмерĕ ăна.

— Пӳлĕхçĕм пĕлет, Михал Петрович, ман çиллĕм тапраннăшăн эпĕ мар, ху айăплă! ― кăмăлĕ тăвăлланма пуçланăçемĕн сассине хăпартса каларĕ Çтаппан — Ытах, çырлахасшăн пулмасан, мана ан ӳпкеле! ― Чăмăрне сулса ярса, урхамаха çамкинчен чукмарпа çапнă пек чышрĕ. ― Ме, асăн!..

Урхамах сăмсинчен юн тапса тухрĕ. Вăл кутăн чакса-чакса пычĕ те кайри урисем çине ларчĕ, йăванса кайрĕ.

— Асту вара! Çынсене урхамахпа таптама тухнине тепре курам... нимĕр тăватăп! ― юнарĕ те Çтаппан, вăр-вар çаврăнса, Татьяна еннелле утрĕ...



II


Хĕвел паçăрах каç еннелле сулăннă ĕнтĕ, уйра çураки ĕçĕ çаплипех хĕрӳллĕ пырать-ха. Сухапуç аврине тытса кукленнĕ этемсем хушшинче: ― Ну-у!.. Йăран тыт! ― тесе лашисене хăваланă сасăсем унта та кунта илтĕнсе каяççĕ. Çавăнтах тата: ― Ы-ых, суккăр мулкач темерĕн! Йăранран ăçта тухса кайрăн?! ― тесе кăшкăрашнă сасăсем те илтĕнеççĕ. Инçетрен пăхсан, шурă кĕпе-йĕм тăхăннă сухаçăсем хура çĕр çинче шурă мăкăльсем мĕшĕлтетнĕ пек курăнаççĕ.

Хăйрал çырми пуçне тухакан ана тăрăх Çтаппан, юлашки лаптăка сӳрелесе тухса, лашине ана пуçне кăларса тăратрĕ те, хĕвеланăç еннелле çавăрăнса тăрса: ― Тырра ăнăçлă акса пĕтерме пулăшнăшăн тавтапуç сана, пӳлĕхçĕм... Тухăçлă ӳстерсе парсам, ― тесе пăшăлтатса сăхсăхрĕ. Вара лашине тăварчĕ те, акаран юлнă сĕллине кунтăк çине ярса, çĕре лартса пачĕ. Лаши мăйăр пек тулли тĕшĕллĕ сĕлле кăмăртаттарса çинине пĕр самант ăшпиллĕн пăхса тăрсан:

— Çи, çи, Машук. Сана сĕлĕ çитерме тивĕç. Эсĕ мана ялйышран малтан тырă акса пĕтерме пулăшрăн, ― тесе, лашине çамкинчен савса илчĕ. Вара çĕрте выртакан пештĕрĕнчен çăкăр чĕлли, икĕ çăмарта тата чăкăт кăларчĕ те пештĕр хуппи çине хучĕ.

Ахаль кун, ака-суха туса пĕтермен кун, уй-хирте нихçан та апатланса вăхăтне ирттерместчĕ вăл. Кулленхи ĕçне пĕтеретчĕ те килне каятчĕ. Паян унашкал тума юрамасть. Авалхи ,йăлапа, тырă акса пĕтерсен, ваттисене асăнса, уй-хиртех апатланмалла. Çав майпа ун валли паян арăмĕ çăмарта пĕçерсе, чăкăт туса парса янă.

Апат-çимĕçне пештĕр хуппи çине кăларса хатĕрлесен, Çтаппан икĕ айккинелле кăшăлланса выртакан çăра çӳçне, сарлака сухалне пӳрнисемпе тураса якатрĕ те каллех хĕвеланăç еннелле çаврăнса тăчĕ:

— Эй, пӳлĕхçĕм, çырлах, ан пăрах... ― тесе, пăшăлтатса сăхсăхрĕ. Кĕлтуса пĕтерсен, урисене хуçса, пештĕр çумне ларчĕ. Чăкăтран пĕр татăк хуçса илсе: ― Эй, асат-те-асанне... Атте-анне... Ачасем... Пиччесемпе йăмăксем, тăвансем-хурăнташсем... Çырлахăр, ан пăрахăр... Пурте пил тăвăр. Акнине шăтарăр, шăтнине пултарса çитĕнтерĕр... Пулса çитĕннине чипер пухса кĕме пулăшăр. Çил-тăвăла, пăрлă çумăра сирсе ярăр... Çырлахăр, ан пăрахăр... ― çурма сасăпа пăшăлтатса, чăкăт татăкне ана çинелле ывăтрĕ. Пĕр çăмартипе çăкăр чĕллинчен хуçса илнĕ татăкне те ани çине ывăтрĕ.

Юлашки апатне çисе ярсан, кĕпе арки çине ӳкнĕ çăкăр тĕпренчĕкĕсене пуçтарса илсе çăварне хыпрĕ. Выççипе мар, çукшăн та мар, йăли çавнашкал. Çăкăр тĕпренчĕкне сапалакан этеме тирпейсĕр тесе шутланă.

Çтаппан хĕвеланăçнелле çаврăнса сăхсăхрĕ те пештĕре хупласа çăпата кантрипе çавăрса çыхрĕ. Çĕрте выртакан çĕлĕкне илсе тăхăнчĕ. Юнашар ана çинче çаплах сухаçăсем тăрмашаççĕ-ха. Кусем Михха çĕрĕ çинче ĕçлеççĕ. Вĕсем хуçи хушмасăр ĕçе пăрахма пултараймаççĕ.

Тарçăсем хĕн-хурлă пурăннине аса илсе, Çтаппан кăмăлĕ йывăрланнă пек пулчĕ. Анчах вăраха пымарĕ. Хăй ирĕклĕн пурăннине аса илсе, кăмăлне каллех çавăрчĕ. Куçĕсем савăнăçлăн кулса илчĕç. Вăл лаша, ĕне, пилĕк сурăх тата чăх-чĕп усрать. Хăш çулсенче сысна та тыткалать. Михха анисем хушшинче ун анисем çеç тăрса юлнăшăн пăртак мăнаçланать те вăл.

Михха ăна темиçе хутчен те хăйĕн анисем хушшинчен кăларса яма тапăннă. Çтаппан парăнмасть. Ун çинчен сăмах тапратсан ялан:

— Пӳлĕхçĕм пиллесе панă çĕре мĕнле пăрахса каятăп пуль, ― тесе ирттерет.

Халь, çаксене пурне те аса илнĕ май, Çтаппан пуçне кăмăллăн сулчĕ. Çăмăллăн утса, лаши патне пычĕ.

Хуçи çывăха пырса тăнине туйса, лаши, пуçне кунтăк ăшĕнчен кăларса, янăравлăн кĕçенсе ячĕ.

— Эккей эсĕ, Машук, çисе те ятăн-и? Тата кирлĕ-и? Халлĕхе çитĕ, килте çитерĕп тата. Карчăк пăтратни туса хатĕрленĕ унта. Çăнăхне нумай сапса панă. ― Çтаппан лашине çамкинчен сава-сава илчĕ те чĕлпĕрĕнчен тытса çавăтрĕ, суха туртисем хушшине кĕртсе тăратрĕ. Васкамасăр кӳлчĕ. Унтан сӳрине сухапуç хуçне кăкарчĕ. Кунтăкне суха çăпалинчен çакса ярса, ун ăшне пештĕрне, пушаннă миххине пуçтарса хучĕ. Çапла йăлтах хатĕрленсе çитсен, каллех чĕлпĕр вĕçне тытрĕ: ― Атя, Машук, кайăпăр ерипен... ― Малтан хăй утăмласа чĕлпĕрне кăштах карăнтарсан, ун хыçĕнчен лаши те утрĕ.

Çтаппан лаша выльăха çав тери юратать, çав тери шеллет. [[I,505]] чухне çеç мар, ĕçрен пушалла таврăннă вăхăтра та урапа е çуна çине сайра хутра çеç ларать вăл. Ялан лашине çавăтса çуран утать. Пасарамĕне кайнă чухнĕ çынсен хыçĕнчен чуптарма тивсен те питех шеллет. Кайран вара, виç-тăватă кун кӳлмесĕр, кантарса тăратать. Лаши те, ăнланнă пекех, пур ĕçре те хуçи кăмăлне ларма тăрăшать. Лав çине çирĕм пăт тиет-и е вăтăр пăт-и — пурпĕр. Энĕшкасси тăвайккинчен те пĕр канмасăр туртса хăпарать.

Çтаппан Хăйрал çырми урлă каçсан, лашине сухаламан ана çине çавăтса кĕчĕ. Ыраш хăмăлне чаштăртаттарса канлĕн утса пырать вăл. Сасартăк ури айĕнчех тăри вĕçсе тухса тӳпенелле хăпарчĕ. Çтаппан, ирĕксĕрех чарăнса тăрса, тăри хыççăн пăхрĕ. Тĕксĕм кăвак тӳпере хура пăнчă пĕр вырăнта вĕçсе тăнине курсан, шеллерĕ:

— Эккей, кулатник кайăкĕ... Ура айнех лармасан, вырăн тупман ĕнтĕ эсĕ...

Тăри, Çтаппанăн кăмăлне ăнланса пахаланă пек, илемлĕ сассипе юрă шăратса ячĕ. Анчах вăхăтсăр пĕччен сасă Çтаппана хăрне ӳпкелесе юрланăн илтĕнчĕ. Канма ларнă кайăка астуса утмасăр хуйхатнăшăн кăмăлсăрланса, пуçне сулчĕ.

Çтаппан, чĕлпĕрне кăштах карăнтарса, малалла утрĕ. Ыраш калчи хушшипе тăсăлса выртакан çул çине тухсан, икĕ аллине каялла тытрĕ те пушшех канлĕн утма пуçларĕ. Çумăр хыççăн тӳрленнĕ калча кавир пек сарăлса выртни такам кăмăлне те хускатмалла...

Çтаппанăн чи ырă ĕмĕчĕ — мĕнле те пулин шурă пӳрт туса лартасси. Шурă пӳрт туса лартсан, ывăлне авлантарма шутлать вăл. Ун валли сăнаса хатĕрленĕ хĕр те пур. Анчах хăйĕн ĕмĕт-шухăшне вăл — пĕлсен, вăрласа каясран хăранă пек, ― никама та каламасть. Çакна вăл ялйыша систермесĕр, кĕтмен çĕртен туса тĕлĕнтересшĕн. Çав ĕмĕтпех кăçал çуркунне ĕçлесе укçа тупма ачине Атăл çине ячĕ... Укçа çитмесен, усрас ĕнине те сутма пултарать. «Ĕне пӳртех мар. Пирĕн сĕтсĕр аптракан пĕчĕк ачасемех çук, Пӳлĕхçĕм ырлăх парсан, ĕне туянма пулĕ. Шурă пӳртпе урăх çын пулăп. Ялта вара икĕ çыннăн шурă пӳрт пулĕ...»

Çакнашкал ырă ĕмĕт-шухăшпа пыракан Çтаппан Атăл енчи çулпала пĕç тĕп таран сăран атă, плащ тăхăннă, пакур йăтнă çын пус хапхи патнелле çывхарнине те курмарĕ. Ку çын Михха пулчĕ. Вăл Элнет юханшывĕ хĕрринчен таврăнать. Унта унăн мольăпа антарнă темиçе пин тăваткал чалăш йывăçĕ, шыв чаксан, маткăсем, челенасем туса тиессе кĕтсе выртать.

Çтаппана курсан, Михха чĕри кăртах турĕ. Вăйĕ çитсен, Çтаппана вăл çакăнтах тӳпелесе пăрахĕччĕ. Лешĕ пĕрре чышса урхамаха вĕлерме пултарни унăн çиллине йăвашлатрĕ. Михха ирĕксĕрех ăшпиллĕ пек курăнма тăрăшса:

— Çтаппан пичче, аван-и? ― тесе чĕнчĕ.

Кĕтмен çĕртен илтĕннĕ сасă Çтаппанăн ĕмĕт-шухăшĕсене татрĕ. Вăл çаврăнса пăхрĕ те Миххана асăрхарĕ.

Çимĕк хыççăн хăйне Михха чĕререн курайми пулнине Çтаппан сисет. Çавăнпа вăл, иккĕшĕ тĕл пулсанах, Михха ятлаçма тытăнасса е чĕрре кĕрессе кĕтрĕ, ăна тивĕçлипе хирĕç тавăрма хатĕрленчĕ. Михха ăшшăн чĕнни Çтаппана шалтах тĕлĕнтерчĕ. Вăл ирĕксĕрех: «Сехмет хăй айăплине туйрĕ, çимĕк кунĕ кăштах тăн панине те тивĕç тесе йышăнчĕ пулмалла. Ялйышпа та мирлĕ пурăнма шут тытрĕ-и, тен. Ахальтен мар, унтанпа ӳсĕрĕлсе, урхамах çине утланса тухни курăнмарĕ. Энĕшкасси çыннисем ним хăрамасăр тухкаласа çӳре пуçларĕç», ― тесе шухăшларĕ. Вара кăмăллăн хуравлас тенĕ çĕртенех, хăйĕн ырă шухăшне татнăшăн эрленсе:

— Аван-ха... ― терĕ кĕскен çеç.

— Акса пĕтертĕн-и? — усал шухăшне çав-çавах пытарса, çемçен ыйтрĕ Михха.

— Пĕтрĕ тесен те юрамалла ĕнтĕ. Акмалли урăх çĕр çук.

— Ытла та хăвăрт акнă-çке эсĕ?

— Мĕн акса пĕтермелле марри пултăр манăн? Эпĕ çын çĕрĕ çине акмастăп, хам çĕр çине çеç акатăп, ― терĕ те Çтаппан, пус хапхине уçса, урамалла кĕрсе кайрĕ.

Çак сăмахсем Михха кăмăлне пушшех тĕлĕнтерчĕç. Вĕресе хăпарнă çиллине шăнараймасăр, ним калама аптраса, хапха умĕнче тăрса юлчĕ вăл. Юлашкинчен шăл витĕр тухакан хаяр сассипе юнаса:

— Асăнăн-ха мана, кĕлмĕç! ― тесе пăшăлтатрĕ.

Миххан юнавлă сăмахĕсене Çтаппан илтмерĕ. Вăл, лаши умĕпе васкамасăр утса, килĕ тĕлне çитсе пырать.

Çтаппанăн çурт-йĕрĕ ытти хресченсенчен ытлашши уйрамах мар. Улăм витнĕ хура пурт, хăмаран çапса тунă кивĕ çенек. Çенĕкпе пĕр вĕçрен — улăм витнĕ пĕр алăклă пĕчĕк кĕлет. Кил хушши урлăшĕпех лутра сарай. Унăн пĕр кĕтессинче вак пĕренесенчен хӳсе тунă лаша вити. Юнашарах сурăхсене хупмалли карта.

Ку çурт-йĕре хăçан лартнине Çтаппан хăй те аран çеç астăвать. Пĕренесем тĕссĕрленсе, вырăнĕ-вырăнĕпе кăмпаланса кайнă. Пӳрт çийĕ улăм кĕлĕ тĕслĕ. Кил-çурт таврашĕ кивелсе çитнине çывăха пымасăр курма çук, ăна пӳрт умĕнче ларакан ватă йăмра лапсака турачĕсемпе пытарса усрать.

Йăмра патĕнче Çтаппан лашине тăратрĕ. Сӳрине салтса илчĕ те йăмран типĕ туратĕнчен çакса хучĕ. Кунта вăл çăвĕн-хĕлĕн, тепре кирлĕ пуличченех, çакăнса тарать.

Упăшки акаран таврăннине чӳречерен курсанах, Татьяна хирĕç васкаса тухрĕ. Упăшки кирек ăçта кайсан та, Татьяна вăл таврăнасса çывăрмасăр кĕтет. Таврăннине курсанах, картиш алăкне уçса кĕртме васкаса тухать.

Татьяна картиш алăкĕ умне васкавлăн пычĕ те:

— Акса пĕтерсех килтĕн-и? ― тесе ыйтрĕ йăваш сассипе. Вара алăк сайхахĕсене иле-иле айккинелле пăраха пуçларĕ.

— Акса пĕтерсех! ― хавасланса каларĕ Çтаппан. Пăртак тăрсан: ― Кулăшла паян! ― тесе хучĕ.

— Мĕн кулăшла? ― ăнланаймасăр ыйтрĕ Татьяна.

— Пус хапхи патĕнче Миххана тĕл пултăм... ― терĕ шӳтлĕ сассипе Çтаппан. Татьяна чунĕ кăртах турĕ. Хăрама пуçланă куçĕсемпе упăшкине тинкерчĕ. ― Ну, ĕнтĕ ятлаçма тытăнать тетĕп. Вăл, ятлаçас вырăнне, ăшпиллĕн чĕнчĕ. Пирĕн хушшăмăрта ниепле сас-хура та пулман тейĕн. Çимĕк кунĕ тăна кĕртни харама кайман курăнать. Яланах çынсенчен кулса, вĕсене мăшкăлласа пурăнма юраманнине ăнланчĕ пулмалла.

Упăшкипе Михха хушшинче нимех те пулманнине ĕненсен те, Татьяна чĕри лăпланмарĕ.

— Ай турах, Çтаппан, сехметĕн сăмахĕсене ĕненме çук. Тархасшăн, ун çулĕ çинчен пăрăнма тăрăш. Тем кăтартĕ вăл, ― тесе астутарчĕ.

— Нимех те мар, Татьяна... Кашкăртан хăрас çине вăрмана кайма каламан. Хама мăшкăл тума памăп!

Арăмĕ картиш алăкне уçса хатĕрлесен, Çтаппан лашине кил хушшине çавăтса кĕчĕ.

— Кĕçех сĕлĕ парапăр, ― терĕ Çтаппан, лăшине тăварса: ― Пыр, йăвалан ĕнтĕ.

Хуçи хушннне ăнланнă пек, лаша çерем çине выртса йавалана пуçларĕ. Пĕр аякĕ çинчен теприн çине куçсан, Çтаппан лашине мухтаса:

— Молодци, молодци! Вăй пур-ха сан, Машук, ― терĕ.

Лаша йăваланса тăрсан, лăстăр-лăстăр силленчĕ те мăйне хуçи еннелле кукăртса кĕçенсе ячĕ.

— Сĕлĕ парас-и? ― кăмăллăн куларах каларĕ Çтаппан. ― Машук сĕлĕ ыйтать пирĕн!

— Халех! ― Татьяна кĕлет умне васкаса пычĕ. Савукпа сĕлĕ ăсса тухрĕ.

— Машук! Кунта кил! ― тесе лашине кĕлет арки çине сĕлĕ сапса пачĕ.

Çтаппан, çенĕк умĕнчи пусма çине ларса урине салтсан, çăпата ăшне кĕрсе тулнă тăприне юпа çумне шаккаса тасатрĕ те:

— Квас тултарса пар-ха, ― терĕ.

— Сăра ĕçместĕн-и?

Çтаппан килĕнче çакнашкал йăла: ака туса е авăн çапса пĕтернĕ ятпа арăмĕ яланах сăра туса хатĕрлет. Сăрине ваттисене асăнса ĕçеççĕ. Çавăнпа Çтаппан сăрине ĕçме васкамарĕ:

— Халлĕхе кваспа та юрать, ― терĕ.

— Халех ăсса тухатăп, ― килĕшрĕ арăмĕ. Çенĕке васкавлăн кĕрсе кайрĕ.

Мăшăрĕ квас ăсса тухасса кĕтнĕ май Çтаппан, вут каски патĕнчен патак татăкĕ илсе, суха тимĕрĕ çумне çыпçăннă тăпрана шаккаса тасатрĕ. Сухапуç тимĕрĕ çине тырă кунтăкне тăхăнтарчĕ. «Кун пек сыхлăрах. Выльăх-чĕрлĕх суха тимĕрĕ çинче хăрталанса аманас çук», ― тесе шухăшларĕ.

Татьяна çенĕкрен куркапа квас тата çăм калуш йăтса тухрĕ.

— Çтаппан, ― ăшшăн чĕнчĕ вăл, ― кил ĕнтĕ, квас ĕç! ― Упăшки хăй патне пырсан: ― Малтан çак çăм калуша тăхăн-ха. Ват çын çара уран çӳрени мĕн илемĕ пур? Çĕрĕ те чĕрĕ, — тесе, çăм калуша Çтаппан умне лартрĕ.

— Эккей эсĕ, карчăк, мана çамрăк чухнехинчен те ытларах пăха пуçларăн-çке, ― шӳтлĕн каларĕ Çтаппан.

— Çамрăк чухне пăхмах та кирлĕ пулман. Ун чухне вăйпиттиччĕ. Халĕ, ватăла-киле, шăнса ан пăсăлтăр тетĕп-çке.

— Халех вăйран сулăнас этем мар-ха эпĕ, ― хăйĕн çирĕп сывлăхĕшĕн хĕпĕртесе каларĕ Çтаппан, Арăмĕн аллинчен куркана тытрĕ.

— Пӳртре сăра та пурччĕ те... ― Татах астутарчĕ Татьяна.

— Сăрине кайран ĕçĕпĕр терĕм-иç. Ма ун пекех васкамалла. Тырă акса пĕтернĕ ĕнтĕ. Çĕр хамăр ирĕкре.

— Вăхăчĕ пулĕ те... Эпĕ тата мунча хутса пултарнăччĕ.

— Мунча? Питĕ аван. Çанçурăм кĕçтетчĕ-ха. Маттур карчăк эсĕ ман. Мĕн кирлине каламасăрах чухлатăн.

Упăшки ырланипе савăннă Татьяна куçĕсем йăлкăшса илчĕç:

— Тĕттĕмччен кайса кĕр эппин.

— Ĕлкĕрĕпĕр-ха. ― Çтаппан, куркине çăварĕ патне илсе пырса, «пӳлĕхçĕм, ан пăрахсам» тесе пăшăлтатрĕ те квас çине ик-виçĕ хут вĕрсе илчĕ, пĕр канмасăр ĕçсе ячĕ. Пушă куркана арăмне тавăрса парсан, сухалне, мăйăхне ывăç тупанĕпе шăла-шăла: ― Ашчик лăштăрах выртрĕ ĕнтĕ, ― терĕ.

— Тата ĕçместĕн-и?

— Халлĕхе çитĕ. Мунчаран тухсан ĕçĕп. Хамăр çеç хутнă-и?

— Макçăм кумсемпе пĕрле. Çав вăхăтра урам енчен:

— Хреснатте! Мунчана атя! ― тесе кăшкăрнă сасă илтĕнчĕ.

— Ав, Уçка мунчана кайма тухнă пулас. Таса кĕпе-йĕм пар-ха, эпĕ те каям, ― васкатрĕ Çтаппан.

— Халех илсе тухатăп! ― Татьяна васкаса çенĕкелле кĕрсе кайрĕ.

— Хреснатте, мунчана атя! — кашкăрчĕ Уçка тепĕр хут.



* * *

— Пыратăп, пыратăп! ― хирĕç чĕнчĕ Çтаппан. ― Эсĕ пĕчченех-и?

— Пĕчченех.

— Аçу ăçта?

— Атте акаран таврăнман-ха. Вăл таврăниччен мунча кĕрсе тухма васкатăп. Выртма кайма юлас марччĕ.

Татьяна кĕпе-йĕм илсе тухса пачĕ.

— Милĕкне шыв валашкине чикнĕччĕ. Унтан илсе кайăр вара, ― тесе астутарчĕ.

— Юрĕ, илсе кайăпăр, ― терĕ Çтаппан, кĕпе-йĕмне хул хушшине хĕстерсе, килкартинчен тухса кайрĕ.

Çтаппан Уçка çине куç айĕн пăхрĕ.

— Тем, выртма кайнă-килнĕ чух лашасене хытă чуп-тарать теççĕ-ха сана.

Уçка хреснашшĕ вăлтса çеç каланине туйса илеймерĕ. Хăйне тивĕçсĕр ӳпкеленĕшĕн кăмăлсăрланчĕ.

— Кам калать ăна?

— Кам калать? Илтнĕ, ― тӳрĕ хуравласран пăрăнчĕ Çтаппан.

— Суя сăмах ку, хреснатте! Сирĕн лашана чуптарма мар, хыттăн уттарма та çук!

— Çавăнпа мăнтăр вăл, ― йăхлатса кулчĕ Çтаппан.

— Мăнтăр?.. ― ӳпкелешрĕ Уçка.

— Юрĕ-çке, ан ятлаç ĕнтĕ... Эпĕ юри каларăм, ― Уçкан кăмăлне çавăрасшăн пулчĕ Çтаппан. Тăвайккине анса, çăлкуçĕ патнелле çывхарсан: ― Эсĕ мунчана уттар. Хывăнса хатĕрлен. Эпĕ милĕк илсе пыратăп, ― терĕ.

Çтаппан, Уçкаран уйрăлса, шыв валашки патне пычĕ. Шыв валашки тĕпне чулпа пусарса хунă мăшăр милĕке кăларса илчĕ те мунча еннелле утрĕ. Вăл çитнĕ çĕре Уçка хывăнса хатĕрленнĕ, мунча умĕнчи пысăк чул çинче ларать.

Çтаппан кĕпе-йĕмне хывса пăрахрĕ те.

— Атя, кĕрсе милĕк пĕçерер, ― терĕ. Малтан хăй, ун хыçĕнчен Уçка мунчана кĕчĕç.

Уçка вĕрие тӳсеймесĕр тăруках урайне кукленсе ларчĕ.

— Ай-яй, хăлхана чĕпĕтет!

— Хăлхана чĕпĕтмен мунча мунча-и вăл? ― йăхлатса кулчĕ Çтаппан — Ак, ăшши парам-ха, пĕтĕм çанçурăмунтан тар тапса тухĕ! ― милĕкне чул çине хурса, алтăрпа шыв ăсса сапрĕ.

— Пӳлĕхçĕм, çырлахсам... Тутлă-тимлĕ мунчи пултăр. Йӳççи кайтăр, пылакĕ юлтăр...

Шыв милĕк витĕр вĕри чул çине юхса анчĕ те чашкăрса вĕресе пăс пулса тӳпенелле сарăлчĕ. Ниçта тухса кайма хушăк тупаймасăр, аялалла ана пуçларĕ. Çтаппан татах шыв ăсса сапрĕ.

— Ай-яй, вĕри! ― Уçка тӳсеймесĕр урайне тăсăлса выртрĕ.

— Эккей, айван ача эсĕ. Ху авланас тетĕн, мунча ăшшине тӳсейместĕн.

— Авланас тенĕ пуль, асту. — Çтаппан чăнласа каланă пек, хирĕçрĕ Уçка. Витререн ывçипе шыв ăса-ăса пичĕ çине сапрĕ.

Çтаппан милĕкне чул çинчен илсе хуçкаласа пăхрĕ те, хурăн турачĕсем чĕн пек авкаланнине кура:

— Аван пиçнĕ, пурçăн пек çемçе. Çапăнатăн-и? — терĕ.

— Аюк, хреснатте. Малтан хăв çапăн-ха.

— Вĕрирен хăратăн пулсан, юрĕ, малтан хам çапăнса тутлантарам, — килĕшрĕ Çтаппан. Алтăрпа шыв ăсса сентре çине сапрĕ те милĕкпе сăтăркаласа: ― Тутлă-тимлĕ мунчи пултăр. Йӳççи кайтăр, пылакĕ юлтăр... ― терĕ. Унтан, пушă сентрене милĕкпе çапса: ― Асатте-асанне... Атте-анне... Хурăнташ-тăвансем... Ачасем... Пурте... Эпир мунча кĕнине эсир те кĕрĕр... Çанçурăмăрсем канлĕ пулччăр... — тесе, çапăнас умĕнхи йăласене туса пĕтерсен, сентре çине хăпарса выртрĕ. Урисене çӳлелле çĕклесе: ― Кайрăмăр, Уçка! ― тесе эхлетрĕ. Икĕ милĕкĕпе харăс хырăмне çапрĕ. Милĕкпе пĕрле хăй çине аннă сывлăш ӳтне чĕпĕтнипе ахлаткаларĕ те çапăнма тытăнчĕ. Вăл сăрпалана-сăрпалана çапăннăçемĕн «аяй! у-ух! аяй!» тенине илтсен, Уçка ихиклетсе кулса ячĕ.

— Э-е, пĕçерет-и?

— Пĕçернипе-им эпĕ! Мунча тутлипе савăнатăп! ― тесе хуравларĕ те Çтаппан татах ăшши пачĕ. Вĕри сывлăш, маччана çапăнса, урайне явăнса анчĕ, Уçкана ăшалама тытăнчĕ. Тӳсеймерĕ Уçка, упаленсе пырса алăка уçрĕ те тулалла тухса ӳкрĕ.

Çтаппан ăшши парса çĕнĕ вăйпа çапăнма тапратрĕ. Паçăрхи пекех сăрпаланса ахлатрĕ те ухлатрĕ вăл. Вĕрие тӳсеймен пирки, аллине витрери шыв çине чиксе кăларса, тепре çапăнчĕ. Выртса та, ларса та — тăраниччен çапăнсан, сентре çинчен анса, тула тухса сирпĕнчĕ. Мунча умĕнче ларакан тулли витрене çĕклесе пуç тӳпине ӳпĕнтерчĕ.

— У-ух... Аван та çав мунча тени! ― сивĕ шыв çӳçентернипе уççăн сывласа илчĕ Çтаппан. ― Ну, сан черет ĕнтĕ, Уçка, атя, çапатăп.

— Ытлашши вĕри халь унта, хреснатте. Пăртак сивĕнтĕр-ха.

— Мĕн вĕри пултăр тата. Мунча пылакĕ çеç.

— Мунча пылакĕ, асту! Вĕри унта.

— Вĕри нимех те мар вăл. Ана чул çине шыв сапса та сивĕтме пулать, ― йăхлатса илчĕ Çтаппан.

— Ав, эсĕ каллех ăшши парасшăн!

— Юрĕ, ― терĕ Çтаппан, ― текех калаçса тăмăпăр. Аçу та акаран таврăнĕ, выртма кайма та вăхăт çитĕ. Атя, çапкалам та, тухма вăхăт.

— Эсĕ хытă ан çап вара... ― каллех тархасларĕ Уçка.

— Эккей, айван темерĕн, кирлĕ мара калаçса тăра-тăн тата! Чĕн чăпăрккапа çапмаççĕ пулĕ вĕт сана.

Уçка парăнчĕ. Вĕсем мунчана кĕрсе кайрĕç. Çтаппан, малтанхи пекех, сентре çине сивĕ шыв сапса милекпе сăтăркаларĕ. Милĕке чул çине тытса, лăстăр-лăстăр силлерĕ те шыв ăсма алтăра тытрĕ:

— Ай, хреснатте! Ашши ан пар! ― тархасларĕ Уçка.

— Ан хăра, ăшши памастăп эпĕ. Мунча йӳççине çеç хăвалатăп, ― каллех шӳтлерĕ Çтаппан. Çур алтăр шыв ăсса, чул çине чашлаттарчĕ.

— Çитет, çитет, хреснатте! ― татах ăшши парасран хăраса ӳкрĕ Уçка.

— Çитет пулсан, сентре çине хăпарса вырт. Уçка итлерĕ. Сентре çине хăпарса ӳпне выртрĕ. Çтаппан икĕ милĕке икĕ аллипе тытрĕ.

— Пӳлĕхçĕм, çырлахсам... Хури кайтăр, тетти юлтăр!.. ― тесе сăвăласа милĕксене çĕклерĕ, вĕри сывлăша варкăштарса, Уçка çурăмĕ çине тивертрĕ.

— Тӳсме çук пĕçертет.

Уçка тархаслани Çтаппан кăмăлне парăнтарчĕ. Ахăртнех, хăй çамрăк чухне мунча вĕринчен хăранине аса илчĕ-тĕр.

— Атя, тăсăларах вырт. Сăтăркаласа çеç çапăп, ― терĕ. Ача тăсăлса выртрĕ. Çтаппан сивĕ шыва, милĕк витĕр çумăр пек юхтарса, Уçка çурăмĕ çине сапрĕ: ― Аван-и?

— Ай, питĕ аван, хреснатте! ― хавасланса кайрĕ Уçка. Хăйĕн сăмахне улăштармарĕ Çтаппан. Текех çапмарĕ, милĕкпе сăтăркаларĕ те:

— Ан ĕнтĕ, çитĕ, ― терĕ. ― Пуç тăрăх шыв яр. Çав вăхăтра алăк тулашĕнче:

— Мунчи тутлă пултăр! ― тени илтĕнчĕ.

— Эсĕ калашле пултăр! — терĕ Çтаппан тулти сасса хирĕç. ― Эсĕ хăвăртрах çăвăнкала, Уçка. Ав, аçу килчĕ, лашасене выртма илсе каяс пулать.

— Эпĕ халех, хреснатте! ― Чул çинчи хурантан ăсса илнĕ вĕри шыва витрери шывпа хутăштарса пуç тăрăх ячĕ те Уçка мунчаран тухрĕ.

— Тухрăн та-и? ― ыйтрĕ Макçăм ывăлĕнчен. ― Çапăнтăн-и хуть?

— Çапăнтăм.

— Эппин юрать. Тумлан та чуптар килелле, ачасем выртма кайма хатĕрленетчĕç. Лашасене чипер пăх, ан çывăр, калча çине тухма пултараççĕ. Иртерех таврăнсан та юрать, ыран акса пĕтересчĕ, ― астутарчĕ Макçăм.

— Юрать, атте! ― Уçка сиккипе килелле чупрĕ.



III


Çтаппанпа тĕл пулнă хыççăн, Михха тилернĕ кăмăлĕпех таврăнчĕ. Вырăсла хапхине аллипе мар, урипе тапса уçрĕ. Çавăн пекех вăйпа тĕксе шатлаттарса хупрĕ. Хуçи кил хушшине кĕрсен, икĕ амбар умĕнчи икĕ пысăк йытти ачашланса çĕре выртрĕç. Михха яланхи пек астуса савмарĕ вĕсене. Алăри пакурне амбар умнелле ывăтса ячĕ те, кил хушши варринче чарăнса тăрса, çурт-йĕрĕ тавра пăхса çаврăнчĕ. Вĕресе хăпарнă çиллине шăнараймасăр, куç тĕлне никам пулманшăн тарăхса, ула йыттине пырса тапрĕ. Йытти, хаяррăн йынăша-йынăша, сăнчăрне чăнкăр-таттарса, амбар айнелле кĕрсе тарчĕ. Михха тата тепĕр самант ывăннă лаша пек хашкаса пăхкаласа тăчĕ те икĕ алăклă амбар умне пырса ларчĕ. «Мĕн туса тавăрас? Мĕнле майпа хам умра упалентерес?» ― явăнать Михха пуçĕнче усал шухăш. Юлашкинчен тавçăрса илчĕ пулас. Кăмăлĕ уçăлнă пек кулкаласа, сарай еннелле йăл-ял! çаврăнса пăхрĕ.

— Эй-эй?! — хыттăн кăшкăрса чĕнчĕ вăл. Икĕ хутлă сарай тӳпи янраса кайрĕ.

Пăртакран сарай тӳпинче:

— Эхе-хе! ― тенĕ уçăмсăр сасă илтĕнчĕ.

— Ан хăвăртрах! Мĕн йӳтенипе çитет! ― сассине хулăнлатрĕ Михха.

Вара нумай та вăхăт иртмерĕ, вăтăралла çитнĕ вăтам пӳллĕ, сарлака хул-çурăмлă çын пусма тăрăх сиксе анчĕ.

Ку çын камне, вăл Михха патне ăçтан килсе тухнине ялта никам та пĕлмест. Çын куçĕ умне вăл сайра хутра çеç тухкалать. Михха патĕнче мĕн ĕç туса пурăнни те паллах мар. Тарçă вырăнĕнче пурăнать теме ăна Михха ĕçĕнче çӳренине никам та, нихăçан та курман. Хăна-мĕн кĕртнĕ вăхăтра та ăна Михха хăйпе пĕрле явăçтарнине куракан пулман.

Çак çын саран айĕнчен тухрĕ те пит-куçне кĕпе çаннипе шăлса илчĕ. Сăмах каличчен çăварне карса анасларĕ.

— Ха, каç пулнă-çке! Эпĕ халь тин тул çутăлнă тесе выртатăп...

Пӳрт алăкĕ уçăлса хупăннине илтсе, Михха ăна калас сăмахне калама чарчĕ:

— Тăхта, ан шарла!

Çенĕк алăк патнелле пушмак чĕриклетнĕ сасă çывхарчĕ. Çенĕк алăкĕнчен Лукарье çирĕм тăватă çулхи çамрăк хĕрарăм, тухса тăчĕ. Çийĕнче унăн шурă батист кĕпе. Пуçĕнчи шупка кĕрен кĕшемĕр тутăрĕ тулли те сывлăхлă пит-куçне илем кĕртет. Сăмах калаччен вăл, Михха çине куç айĕн пăхса, йăл кулса илчĕ. Çивĕт вĕçĕнчи укасене хыпашлакаласа:

— Ах, Михха... ― тесе ачашшăн чĕнчĕ.

— Мĕн пулнă? — кăмăллă-кăмăллă мар сасăпа ыйтрĕ Михха.

Лукарье, пушмак кĕли çинче хиркеленсе, каллех куçĕсемпе йăл кулчĕ. Именнĕ пек, пушмак пуçĕ çинелле пăхрĕ.

— Виçĕ талăк ĕнтĕ киле çакланмастăн, намăс мар-и сана?.. Халь таврăннă та... татах пӳрте кĕместĕн.

Михха ку ачаш сасса, ялан илтнипе, питех хисепе хумарĕ. Тата ĕç тăвас чухне чăрмантаракана, кирек кам пулсан та, юратмасть вăл. Çавăнпа ун куçĕсем сиввĕнрех выляса илчĕç. Анчах «ют çын» çывăхра тăнипе сивĕ сăмах каласран сыхланчĕ вăл. Шӳт тăванçи пулчĕ:

— Тунсăхларăн-им?

— Тунсăхларăм çав, ― упăшкине илĕртес пек, каллех пушмак кĕли çинче хиркеленчĕ Лукарье.

— Виçĕ каç тӳснине, темиçе минутах тӳсĕн ĕнтĕ, ― паçăрхи пекех шӳтлеме тăрăшрĕ Михха.

— Асту, нумай ан тăр вара... ― чĕлхе вĕççĕн тухакан илĕртмĕш сассипе каласа хăварчĕ те Лукарье çенĕке кĕрсе кайрĕ. Пушмак тĕпĕнчи чĕриклетекен сасă пӳрт алăкĕ уçăлса хупăнсан тин илтĕнми пулчĕ.

Михха пĕççине шарт çапрĕ:

— Илтрĕн-и?

— Мĕн? ― Михха мĕн çинчен калаçнине ăнланаймасăр ыйтрĕ Хĕлип.

— Тунсăхланă, тет!

— А-а...

— Вăл тунсăхланă, тет. Уншăн пулсан, урăх ниепле шухăш та çук. Упăшки мĕн ĕç тăвать, мĕнле пурăнать, ăна ним те мар. Çук, Хĕлип, ку енчен эсĕ такамран та телейлĕ... Хăлат пек ирĕк эсĕ. Сана мăйран çакăнакан никам та çук. Паян кунта эсĕ, ыран — тĕнчен тепĕр хĕрринче. Тутă, питĕ... Арăм та пур.

— Ун пекки çинчен пĕрре те калаçас килмест-ха ман, Михаил Петрович. Чĕлхе-çăвар типсе кайрĕ.

— Мухмăр-и-мĕн?

— Çапла çав. Юлташсене тĕл пултăм та... ― Куштăрканă чĕлхине пăтраткаларĕ Хĕлип.

— Ăнланатăп, ăнланатăп... Унашкал ман хамăн та пулкалать тепĕр чухне. ― Михха урипе çенĕк алăкне тапкаласа илчĕ.

Çав самантрах пӳрт алăкĕ уçăлса хупăнни илтĕнчĕ. Çенĕк алăкĕ патнелле пушмак чĕриклетнĕ сасă çывхарчĕ. Алăкран Лукарье тухса тăчĕ.

— Илсе тух-ха! ― терĕ Михха.

— Мĕн илсе тухмалла?

— Мĕнне ху тавçăраймарăн-им? Лукарье тинех ăнланчĕ.

— Илсе тухатăп, илсе тухатăп!

Арăмĕпе иккĕшин хушшинчи калаçу пирки сарай айĕнчен тухнă çын мĕн шухăшланине пĕлесшĕн, Михха ун çинелле тĕпчевлĕн пăхрĕ. Тем пулсан та, çемье хушшинче пулса иртекен сас-чӳсене ял çине кăларасшăн мар вăл. Анчах лешĕ ним шухăшсăр чĕлĕмне ĕмсе тăнине курсан ― лăпланчĕ.

— Кил кунта. Хампа юнашар лар! ― хушрĕ вăл ăна. Хĕлип, чĕлĕмне çăварĕнчен васкамасăр кăларса, айккинелле сурчĕ. ― Ларасси-мĕнĕ...

— Лар тенĕ сана! ― татах хушрĕ Михха. Хĕлип Миххаран кăшт айккинерех пырса ларчĕ.

— Сана валли ĕç пур.

— Мĕнле ĕç-ши? ― хăлхине чăнк тăратрĕ Хĕлип.

— Ĕçĕ пысăках мар. Анчах тем пулсан та кĕçĕрех тумалла.

— Эпĕ тума пултармалла ĕç пулсан — тăвăпăр. Ма тăвас мар?

— Пултармалла мар сăмах ― мĕнле сăмах вăл? — кăмăлсăрланса сиввĕн пăхрĕ Михха.

Хĕлип ăна асăрхамарĕ:

— Кам пĕлет, ĕçпе ĕç пĕр килсе тухмасть, Михал Петрович, ― кăштах чĕрре кĕнĕ пек каларĕ Хĕлип.

Пӳрт алăкĕ уçăлса хупăнни унăн сăмахĕсене татрĕ. Лукарье çенĕкрен тухасса ним шарламасăр кĕтсе илчĕç вĕсем, Арăмĕ эрех йăтса тухнине курсан, Михха хаваслăн эхлетрĕ:

— Вăт, пирĕн пылак шыв тухрĕ те...

— Ах, Михха, ― йăл пăхса, ачашшăн чĕнчĕ Лукарье: ― Ма пӳрте кĕместĕн? Кĕлет умĕнче ĕçсе ларма пӳртре сĕтел çук-им пирĕн? Унта апат-çимĕç те хатĕр. Пыллă сăра ăсса кĕрĕттĕм.

— Эпир хăш вырăнта ĕçмеллине тиркекенеемех мар. Эпир бурлаксем. Çапла-и, Хĕлип? ― çурма шӳтлĕн каласа хучĕ Михха.

— Маншăн пурĕпĕр, ― килĕшрĕ лешĕ.

Михха арăмĕн кăмăлне те çырлахтарасшăн пулчĕ.

— Кунтах ĕçме шут тытнăшăн ан çиллен, Лукарье. Хĕрсе çитсен, пӳрте те кĕрĕпĕр, — терĕ. Арăмĕ аллинчен эрехпе черккине илчĕ.

— Çырткаламалли нимĕн те кирлĕ мар-и?

— Чăрманас мар. Çырткалама чĕлхе пур. Çапла-и, Хĕлип?

Пулштух тĕпне ывăç тупанĕ çине çапса пăккине сирпĕтсен, Лукарье халĕ те пăхса тăнине астуса, Михха аллине сулчĕ:

— Эсĕ кĕр ĕнтĕ!

Лукарье, хирĕç сăмах хушмасăр, çенĕке кĕрсе çухалчĕ.

— Упранакана турă та упрать, тенĕ ваттисем.

— Ку тĕрĕс, ― килĕшрĕ Хĕлип. Михха черккене эрех ячĕ.

— Ну, ĕçе ăнăçлă туса ирттермелле пултăр!

— Эпĕ мĕн ĕçне те пĕлмерĕм те... атя, эсĕ калашле пултăр. ― Ĕçне тăвас шутпа хыпăнса мар, эрех ĕçес килнипе чунĕ вĕчĕлтетнине тӳсеймесĕр килĕшрĕ Хĕлип.

Михха черккери эрехне янклаттарчĕ те Хĕлипе тултарса пачĕ.

— Мухмăрна уç та, ĕç çинчен калаçăпăр.

— Телей пултăр! ― терĕ те Хĕлип черккене ӳпĕнтерсе те хучĕ. Хырăмне сăтăркаласа илчĕ. ― Питĕ аван вырнаçрĕ ку... Ĕнтĕ ĕç çинчен те калаçма юрать.

Михха татах тултарса пачĕ.

— Ырлăхран ывăнас мар. Панă пек чухне ĕçес, ― уçăла пуçланă сассипе каларĕ Хĕлип. Иккĕмĕш черккине васкамасăр сăрăхтарса типĕтрĕ. Тути-çăварне кĕпе çаннипе шăлса типĕтрĕ. — Ме, тыт. Ĕнтĕ пулмалли пулчĕ. Пурăнма пулать.

Михха пушаннă кĕленчипе черккине айккинелле лартрĕ, Хĕлип еннелле уртăнчĕ.

— Çтаппан текеннине пĕлетĕн-и эсĕ?

Ума хăрушлăх сиксе тухнă пек, Хĕлип куçне чарса пăрахрĕ. Ахăртнех, Çтаппан Михха урхамахне чышса йăвантарни аса килчĕ пулас. Вилес умĕн юлашки сывлăшне çăтнă пек, çăварне карса пăрахрĕ те:

— А-а... ― сассине тăсрĕ. ― Пĕлетĕп.

— Пĕтерес пулать ăна... — шăл витĕр шăхăрса тухрĕ Миххан сасси.

— Вĕлермелле-и? ― пусне малтан пырса кĕнĕ шухăшне хăвăрттăн персе ячĕ Хĕлип. Çавăнтах хăйне хăй çăмăлланнă пек туйрĕ, мĕншĕн тесен çынна вĕлересси уншăн автан пуснине те тăмасть. Вăрттăн пырса кӳсекпе çапассине е çĕçĕпе чиксе пăрахассине вăл чи çăмăл ĕç тесе шутлать.

— Вĕлерме ухмах та пултарать, ― Хĕлип ĕмĕтне татрĕ Михха. ― Тăрук вĕлернипе вилекенĕ те сахал асап курать. Куна чĕрĕллех пĕтермелле. Чĕрĕллех пуçне çимелле.

Малтанхи шухăшĕсем тĕллевсĕр пулнипе тарăхса, Хĕлип Михха мĕн тума хушнине тавçăрса илме тăрăшрĕ.

Юлашкинчен тавçăрса илнĕ пек пулса:

— Пĕлетĕп, вут тивертмелле, ― тесе хучĕ. Куна та ытлашши йывăр ĕçех тесе шутламан вăл. Тĕттĕм çĕр, çынсем йывăр ыйăха путнă вăхăтра, сарай улăмне вут тивертесси ача вăййи кăна шутланнă уншăн.

Михха пуçне сулкаласа илчĕ.

— Тĕрĕс, вут тĕртсе çунтарни пысăк сиен кӳрет, çапах ку ĕç килĕшмест мана. Анлан эсĕ, Хĕлип: вут-кăвар пĕр кана çеç çунĕ. Çунса пĕтсен, кĕл те кăмрăк çеç юлĕ. Кĕлпе кăмрăк мĕн тума кирлĕ? Çунса кайнă этем те çавах. Çаппа-çарамас тăрса юлнă этемĕн пурăнас килнĕ хăвачĕ сӳнет...

Хĕлип, ним калама аптраса, пăтранчăк куçĕсемпе Михха çине пăхрĕ: «Тата мĕн шутласа кăларĕ ку... Мĕн ĕç тума хушĕ?»

Михха ун еннелле тата ытларах ӳпĕнчĕ.

— Касăкăн-касăкăн ваклас пулать унăн пурнăçне. Ман ура айĕнче ăман пек йăшăлтатса выртакан тăвас пулать ăна. Тупăк ăшне кĕрсе выртнă чухне те ман хăвата туйса вырттăр. Ăнлантăн-и? ― Хĕлипе куçран тинкерчĕ Михха. Вăл мĕн каласса кĕтрĕ. Йывăррăн сывланипе икĕ хулпуççи туртăшса илчĕç.

— Сан ирĕк, хуçа... Мĕн тумаллине тавçăрса илеймерĕм те ĕнтĕ, — тарăхрĕ Хĕлип.

— Мĕн тумалла тетĕн-и? ― Акă мĕн тумалла... Пичке пек мăнтăр лаша пур унăн...

Хĕлип, темрен хăранипе, тăруках айккинелле сиксе ларчĕ. Куçĕсене тĕллевсĕрле çавăркаласа илчĕ. Лаша вăрлассине те йывăр ĕçех тесе шутламан вăл. Анчах хыçран хăваласа тытасран шикленет. Çтаппан тытсан, чĕрĕ пуççăн юлас çуккине лайăх пĕлет Хĕлип.

— Хăратăн мар-и эсĕ? — тĕлĕнчĕ Михха.

— Тытсан? — хăйне минретнĕ шухăшне персе ячĕ Хĕлип. ― Тытсан... ― аллипе мăйĕнчен сĕрсе кăтартрĕ.

— Ну, Хĕлип, санран ку сăмаха кĕтменччĕ, ― кăмăлсăрланнипе сассине хăпартрĕ Михха. ― Эсĕ, шыври шуйттанран хăраманскер, тухатмăшпа тус-йышлă этем, çак сăмаха калама пултаратăн-и? Апла тесен, тĕнче пĕтнĕ пуçĕ çак пултăр. Эпĕ сана, чи çывăх тус-йыш шутласа, тăрантаратăп, тӳре-шарасенчен упраса усратăп. Акă эсĕ, хуна ырлăх тунине кура, мĕнпеле пулăшатăн мана? Çĕр лаша вăрлама хăраман, пĕр лаша вăрлама хăратăн...

— Ху пĕлетĕн, Михал Петрович...

Малалла калама памарĕ Михха. Аллипе сулса, сăмах вĕçленнине пĕлтерчĕ.

— Ыран Çтаппан лашасăр юлмалла!

— Сан ирĕк, хуçа...

— Кĕçĕр тумалла, кайран-малтан мар. Эпĕ Атăл çинчен таврăннă çĕре хатĕр пултăр. Ăнлантăн-и? Ĕçне тусан, ӳпкелемелле пулмĕ. Ман сăмах çĕре ӳкмест. ― Михха ура çине тăчĕ. ― Атя, кĕрсе апат çырткалар та, ĕçе тытăн!

Миххапа Хĕлип çенĕке кĕрсе çухалчĕç.



IV


Пуринчен малтан чĕкеç вăранчĕ. Вăл шурăмпуç çути палăрсанах сарай тӳпинчи йăвинчен вĕçсе тухрĕ. Çуначĕсене сарса, çурт тавра ярăнса вĕçсе çаврăнчĕ те сарай тăррине витнĕ шĕшкĕ турачĕ çине ларчĕ. Шурăмпуç çутине саламласа, хаваслă та илемлĕ юррине шăрантарма тытăнчĕ.

Чĕкеç сассине илтсен, кашта çинчи автан та сас пачĕ. «Эпĕ те санран çывăрса юлман» тенĕ пек, çуначĕсемпе хăлаçланса илчĕ те хыттăн авăтса ячĕ. Ун сассипе кӳршĕри автансем те вăранчĕç. Пĕрин хыççăн тепри тĕрлĕ сасăпа авăта пуçларĕç.

— Айтурах! ― шартах сиксе вăранчĕ Татьяна.

— Мĕн пулчĕ тата? ― кăмăлсăрланчĕ Çтаппан.

— Айтурах! Тĕлĕк куртăм.

— Мĕнле тĕлĕк тата?

— Улăхран икĕ лав утă турттарса килтĕмĕр пек. Пĕр лавне хамăр лашапа, тепĕр лавне Макçăм кумсен лашипе. Ути ем-ешĕл. Ма типсе çитмесĕрех илсе килтĕмĕр-ши тесе кулянса вăрантăм.

— Ешĕл курăка хуйхă теççĕ, ― кичемленчĕ Çтаппан та.

— Турă упратăрах усалран, ― ассăн сывласа илчĕ Татьяна. Çавăнтах упăшкине чиркĕве чĕнес шухăш пырса кĕчĕ ун пуçне. Хăйса калаймарĕ. «Пурĕпĕр пырас çук ĕнтĕ вăл», ― тесе шухăшларĕ. Кăштах туйтарас шутпа вăра: ― Мĕн инкек пулсан та, хамар çылахшăн ĕнтĕ, ― тесе хушса хучĕ.

Арăмĕ мĕншĕн ӳпкелесе калаçнине сисрĕ Çтаппан. Вĕсем хушшинче пĕртен-пĕр çырлахман сăмах пулнă. Кĕлтума юратакан Татьяна пĕр праçникре те чиркĕве каймасăр юлман. Çтаппанĕ вара чиркӳре хăйне ят хунă, венчет тунă тата ачисене ят хунă чухне кăна пулнă. Вăл пупсем выçăхнине юратман тата кĕлтума кирек ăçта та юрать тесе ĕненнĕ. Çапах арăмĕн кăмăлне татасшăн пулмарĕ, çурри-çурмалла килĕшсе:

— Мĕн пулсан та, ăраскал пӳрнинчен иртес çук, Татьяна. Ырă тĕлĕк мар тесе, çитмен-килмен инкекшĕнех пуçа ватса выртас мар. Ав, автансем те авăтма тытăнчĕç. Тăрас пулать, — терĕ те шăналăк ăшĕнчен тухрĕ.

Автансем шарлаттарса авăтни, чĕкеç юрлани, ирхи лăпкă ăшă çанталăк Çтаппан кăмăлне тыткăнларĕç. Халĕ вăл вырăн çинче калаçнисене те йăлтах манса кайрĕ, кил хушши варринче ирĕксĕрех чарăнса итлесе тăчĕ.

Сарай тӳпинчи чĕкеç йăви Çтаппана яланах савăнтарать. «Чĕкеç таса кайăк, таса чĕреллĕ этемсен çурт-йĕрĕнче çеç йăва çавăрать», тенĕ сăмах çӳрет халăх çинче. Çтаппан та хăйне çавăн йышши таса чĕреллĕ этем тесе шутлать хăй ăшĕнче. Вăл хăй ĕмĕрĕнче никама та улталаса курман, усал туман. Çимĕк кунĕ Миххапа тĕл пулса тытăçнисĕр пуçне никама та сивĕ сăмах каламан. Кӳршĕсемпе килĕштерсе пурăнать. Çавăнпа пĕрлех чĕкеç ăна çамрăк чухнехи пурнăçне аса илтерет. Çамрăк чухне, выртмаран-мĕнтен таврăнсан, мĕн чухлĕ итлемен пуль вăл чĕкеç юрланине. Çенĕк умĕнчи пусма çинче чĕкеç юррине итле-итле çывăрса кайнисем те пулкаланă.

— Çтаппан, кил, çăвăн! — терĕ кăмăллăн кăкшăмпа шыв тата питшăлли йăтса тухнă Татьяна упăшкине.

Çтаппан çăвăнчĕ, хĕвелтухăç еннелле пăхса кĕлтурĕ. Çав вăхăтра лаша мăйне çакнă шăнкăрав, хăнкăрма сассисем, лашасем сиккипе чупни, ачасем янăрашнисем илтĕнсе кайрĕç. Вĕт-шак выртмаран таврăнать иккен. Çтаппан васкаса урама тухрĕ те Уçка çитессе кĕтсе тăчĕ. Акă пĕр ушкăн ача лашисене ĕрĕхтерсе иртсе кайрĕ. Ку ушкăнра Уçка çукки тĕлĕнтерчĕ Çтаппана. «Эккей, ара, халиччен яланах ытти ачасенчен малтан таврăнаканччĕ, паян мĕншĕн кая юлчĕ пуль вăл?» Кĕçех тепĕр ушкăнĕ те курăнчĕ. Уçка кунта та пулмарĕ. Çтаппан чĕри, теме сиснĕ пек, васкавлăн тапа пуçларĕ.

— Уçка ăçта пирĕн? ― тӳсеймесĕр ыйтрĕ вăл ачасем хăй тĕлне çитсен.

— Лаша шыратчĕ! Сирĕн лашана шыратчĕ! ― янăраса юлчĕç ачасен уçă сассисем. Часах куçран та çĕтрĕç. Урам хушши шăпланчĕ. Анчах нумая пымарĕ ку шăплăх. Пĕр-икĕ кил урлă урамра çĕр каçнă ĕне хуçин хапхи умне пырса тăчĕ те сутарасшăн мĕкĕрсе илчĕ. Инçетри ют кил хушшинче çĕр каçнă путек, халь урама хăваласа кăларса янăскер, уçă сассипе макăрни илтĕнчĕ. Икĕ хĕрарăм, пуш витрисене сулласа, çăлкуç еннелле васкавлăн иртсе кайрĕç.

Çтаппан çав-çавах Уçка килессе хапха умĕнче кĕтсе тăчĕ. «Тĕлĕнмелле. Икĕ лаши те пĕр-пĕринчен уйрăлса çӳрекен марччĕ. Халь ăçта кайса çухалнă вĕсем? Ахаль мар, кулатник ачи çывăрнă. Лаши калча çине тухнă та хуралçă тытса кĕнĕ пулĕ». Ку шухăшсем Çтаппан чĕрине лăплантармарĕç. Вăл суха тума каясшăн çунчĕ. Халиччен суха тума унтан ир тухакан пулманччĕ. Паян пуринчен кая юлма пултарать. «Акă ăçта вăл намăса кĕресси!» ― тарăхрĕ Çтаппан. Юлашкинчен вăл Макçăм патне кайса килме шут тытрĕ.

Макçăм Çтаппанăн чи тус-йышлă кӳрши тата чи килĕштерекен кумăшĕ. Пурнăç енчен илсен, вăл Çтаппанран вăйсăртарах. Кăна Макçăмăн çурт-йĕрĕ çине пăхсах чухлама пулать. Хура пӳрт умĕнче кĕлет вырăнне лаç пек лутра хуралтă ларать. Сарай вырăнĕнче аслăк çеç. Ĕне выльăх ун картишне кĕрсе курайман.

Çулĕпе Макçăм Çтаппанран кĕçĕнтерех те, пурнăç йывăрлăхне пула ватăрах пек курăнать. Лутрарах та ырхан пит-куçлă вăл. Хăйне йăрă тыткалать. Кăмăл енчен тепĕр чухне кăштах çатракарах.

Çтаппан пырса кĕнĕ çĕре вăл, тырă акма кайма хатĕрленнĕскер, Уçка килессе кĕтсе тăратчĕ. Çавăнпа Çтаппана курсанах ывăлне ятлама тытăнчĕ:

— Йĕксĕк ачи темерĕн, çывăрса юлнă ĕнтĕ! Каçхине мĕнле хытарса каларăм: «Иртерех килсен те юрать, ытти ачасене кĕтсе ан тăр, ыран акса пĕтересчĕ», ― терĕм. Ытти ачасем таврăнчĕç, вăл çук! Юрать-ха эсĕ ĕнер акса пĕтернĕ. Сана та чăрмантаратчĕ.

— Хамăнне акса пĕтернĕ те... Прахăра акса парас тесеттĕм.

Куна илтсен, Макçăм, ывăлне Çтаппан умĕнче те айăплă шутласа, паçăрхинчен те çиллĕрех ятлаçма тытăнчĕ.

— Йĕксĕк ачи темерĕн! Каларăм-иç... Таврăнтăр-ха, лайăх çуллантарăп эпĕ ăна.

— Çуллантарасси вăл нимех те мар, кум, ― сăмах хушрĕ Çтаппан, ― малтан каллĕ-маллĕ шухăшлас пулать. Çамрăк-ха вăл. Ун çулĕнче хамăр та çавнашкал айкашнă. Çывăрса каяттăмăр та, лашасем калча çине тухатчĕç.

— Тĕрĕс! — хăй тавçăрса илейменнишĕн тарăхса, çамкинчен çатлаттарса илчĕ Макçăм. ― Тĕрĕс каларăн эсĕ, кум. Йĕксĕк ачи çывăрнă та, лашисене хуралçă калча çинчен тытса кĕнĕ. Халех кайса илсе килетĕп!

Макçăм кил хушшинчен тухса чупма та хатĕрччĕ, ăна Çтаппан тытса чарчĕ.

— Тăхта-ха, кум, сан акана хатĕрленмелле. Лашасем патне хам кайса килетĕп! ― тесе хăварчĕ те вăл тухса кайрĕ.

Пĕччен юлсан, Макçăм лаши çукки çинчен те манса кайрĕ. Унăн шухăшне çирĕм пус укçа сăвăс пек тăрăнчĕ. «Икĕ лашана хуралçă çирĕм пуссăр нимпе те парса ярас çук. Ăçтан тупас çирĕм пус?» Çиллине шăнараймасăр, пӳрте кĕрсе, ним сăлтавсăрах арăмне тата ачисене ятласа тăкрĕ. Татах кил хушшине тухса, хăй тĕллĕн чăркăшса каллĕ-маллĕ уткаларĕ. «Вăт йĕксĕк ачи! Çирĕм пус ăçтан тупса памалла ĕнтĕ?»

Çак вăхăтра Уçка, лашине чĕлпĕр вĕççĕн çавăтса, картиш алăкĕ умне пырса тăчĕ. Макçăм, ывăлне курсанах, ун патнелле утрĕ.

— Икĕ лашине те илсе килтĕн-и? Уçка ашшĕ куçĕнчен пăхма хăймасăр:

— Çук... ― терĕ.

Ачин сăмахĕ Макçăмăн çиллине вĕрсе хăпартнă пекех çĕклерĕ.

— Мĕн турăн эсĕ, э! Каç миçе хутчен астутартăм, иртерех кил вара терĕм! Эсĕ, ыйхă чăпти, çывăрса хреснаçун лашине çухатнă?!

— Çывăрман эпĕ... ― малтанхи пекех салхуллăн хуравларĕ Уçка.

— Ха, çывăрман эппин?! Апла тесен, лаша ăçта? Санран ыйтаççĕ: лаша ăçта тетĕп?! Хуралçă аллине лекрĕ пулĕ ĕнтĕ. Вунă пус ăçтан тупса парас?! — чышкине Уçка сăмси айĕнче сулкаларĕ Макçăм.

— Çывăрман эпĕ... Лаша хуралçă патĕнче пулма пултараймасть...

Ывăлĕ ятарласа хăй сăмахнех пени Макçăмăн юлашки тӳсĕмне татрĕ. Вăл ăна питĕнчен çутăлтарса ячĕ:

— Акă сана çывăрман! Акă сана лаша хуралçă патĕнче пулма пултараймасть! 

Уçка куçĕнчен куççуль шăпăртатса анчĕ. Ашшĕ ĕненменни унăн кăмăлне хуçрĕ. Лаша хуралçă патĕнче маррине вăл лайăх пĕлет-çке. Ахальтен-и çĕр хута çывăрмарĕ, час-часах лашисене кайса пăхрĕ.

Макçăм ывăлне татах çупса яма тăнăччĕ — Çтаппан килсе çитрĕ:

— Пӳлĕхçĕм çырлахтăр, кум... Ачана мĕн тесе çапатăн эсĕ!

— Мĕнле çапас мар ăна! Куç умĕнчех выртмара çывăрман, лаша хуралçă патĕнче мар тесе суять. Йĕксĕк ачишĕн пулсан, нимĕн те мар. Вăл вунă пус ăçтан тупса памаллине пĕлмест!

— Укçа тӳлесси çинчен шухăшласа уссăрах кăмăлна пăсатăн, кум...

— Ма уссăр?

— Хуралçă патĕнче çук ман лаша. Çĕркаç уй-хир тăрăх çаврăнса çӳрерĕм, тет те, калча çинче пĕр лаша та тĕл пулмарăм, тет.

Çтаппан илсе килнĕ хыпар Макçăма минретсе пăрахрĕ. Вăл халĕ çеç пусă хуралçине укçа тӳлемелле пулассинчен хăраса тăратчĕ, лаша унта та çук иккен. Уçка, хреснашшĕ хута кĕнипе хăюлланса, ашшĕне ӳпкелесе илчĕ:

— Лаша хуралçă патĕнче пулма пултараймасть тесе каларăм вĕт.

— Юрĕ, юрĕ, Уçка, лăплан, ― терĕ Çтаппан.

— Апла тесен, ăçта çӳрет вăл, э? ― халĕ те тăна кĕрсе çитеймерĕ Макçăм.

— Пӳлĕхçĕм çырлахтăр, кум, кирек ăçта пулсан та, тупăнĕ-ха. Эсĕ акма хăвăртрах тухса кай, ― терĕ Çтаппан кумăшне, хăй Уçка енне çаврăнчĕ: — Кала-ха, ывăлăм, лашасене хăш вырăна янăччĕ эсир, тата юлашки расра хăш вырăнта çӳренине курнăччĕ эсĕ вĕсене?

— Выртма пырсанах, лашасене эпир кĕтӳ çулĕн пылăхне тăлласа ятăмăр. Çавăнтах вут чĕртрĕмĕр. Çĕрле эпĕ вĕсене темиçе хутчен те кайса пăхрăм. Иккĕшĕ те кĕтӳ çулĕ çинчех çӳретчĕç. Ирхине, киле килме тапрансан, тытма пытăм та, пирĕн лаша çав вырăнтах çӳрет, сирĕн çук. Нумайччен шырарăм, ниçта та тупаймарăм.

— Эсĕ ăна тимĕр тăлăпа тăлласа янăччĕ-и?

— Тимĕр тăлăпа. ― Хăй калани тĕрĕссине çирĕплетме йĕвен çумне çыхса янă уççа силлесе кăтартрĕ Уçка.

Макçăм, сăмах хушмасăр итлесе тăнă çĕрте, унччен ним сăлтавсăрах ятлаçнăшăн хăйне аван мар пек туйрĕ.

— Юрĕ, кум, сан лашуна ман ывăл хăварнă, эпирех тупма тивĕç ăна. Шырама хам каятăп! ― терĕ вăл хастарланса.

— Ма эсĕ? ― килĕшмерĕ Çтаппан. ― Хам кайса тупса килетĕп. Ман васкамаллиех çук. Ят çĕрне акса пĕтернĕ. Прахăр çĕрне сухалама кăнтăрла иртсен те тухма ĕлкĕрĕп. Атя, вырсарникуна хисеплени пултăр. Сан, кум, акма каймалла.

Макçăм пĕр самант шухăшласа тăчĕ те Çтаппан кăмăлĕпе килĕшрĕ. Çапах та лашана шырас ĕçрен пăрăнса юласшăн пулмарĕ.

— Апла тесен, кум, хăвпа пĕрле Уçкана илсе кай. Кирек мĕнле пулсан та, иккĕн хăвăртрах тупăр.

— Кирлĕ мар, кум, ма суптарса çӳретес ачана. Эсĕ те урăх ан тив ăна, луччĕ канма вырттăр вăл. Хамăр та çамрăк пулса курнă. Астумастăн-и, миçе хутчен лашасăр таврăннă киле? ― Çтаппан Уçка аллинчен йĕвенне илчĕ те тухса кайрĕ.

Халь ĕнтĕ урам хушшинче ĕнесем мĕкĕрни, сурăхсем макăрни, кĕтӳçсем вăрăм чăпăрккисене шартлаттарнисем илтĕнеççĕ. Çтаппан акана каякансене те тĕл пулчĕ.

«Пӳлĕхçĕм çырлахтăр, кĕтӳ те хăвалаççĕ, акана та каяççĕ... Ман лаша çук», ― кăмăлсăрланса шухăшларĕ те Çтаппан килне салхуллăн таврăнчĕ.

— Ăçта кайса килтĕн эсĕ? Лаша ăçта? ― упăшки пӳрте кĕрсенех ыйтрĕ Татьяна.

— Макçăм кум патĕнче пултăм. Пирĕн лашана Уçка вăрмана хăварнă. Тупаймарăм, тет.

Татьяна кăштах шухăша кайса тăчĕ те татах ыйтрĕ:

— Хăйсен лашине тупса килнĕ-и?

— Ăна тупса килнĕ.

— Тĕлĕнмелле... Апла тесен, пирĕн лаша ăçта кайма пултарнă-ха?

— Ăçта, ăçта... Вăрман аслă. Хырăмне çисе тултарчĕ пулĕ те, пĕр-пĕр ката хӳтлĕхĕнче сĕнксе тăрать-и, тен. Пирĕн Машук çывăрма юратнине ху та пĕлетĕн.

— Юрĕ-çке, суха тума кăнтăрла иртсен тухăн эппин. Эпĕ чиркĕве каям-ха апла.

— Каях, кай... Лашана тупса килем те эсĕ таврăнмасăр килтен тухмăп, ― терĕ те Çтаппан, çаврака чĕл çăкăр касса илсе, тухса кайрĕ.

Çтаппан хуйхă-суйхăллă шухăшĕсенчен хăтăласшăн, хăйне хăй паттăррăн тытма тăрăшса, васкамасăр утрĕ. Лешĕ, хура шухăшĕ, вăрă-хурах хӳтлĕхрен тухса çапнă пек, пуçне пыра-пыра тăрăнчĕ, чĕрине хускатрĕ. «Пӳлĕхçĕм çырлахтăр, ăçта кĕрсе кайрĕ лаша? Хальччен таçтата каякан марччĕ-çке. Яланах Макçăм кум лашипе пĕрле çӳрекенччĕ. Е çырмана-мĕне тăрăнче пулсан? Тимĕр тăлăллăскер, пĕтрĕ пуç вара».

Çтаппан хире тухрĕ те çул çук çĕртенех вăрман еннелле утре. Халь çеç вăрман хӳтлĕхĕнчен йăпшăнса хăпарнă хĕвел хăйĕн çутă та ăшă пайăркисене ним шеллемесĕр çĕр çине сапалать. Кĕсле каланă пек чипер юрлакан тăри сассисем, пĕтĕм çутçанталăкăн илемĕпе хаваслăхĕ Çтаппанăн канăçсăр шухăшне сирсе ячĕç. Вăл яланхи ырă ĕмĕт-туйăм ăшне путрĕ.

Вăрман хĕррине çитсен, Çтаппан чарăнса тăчĕ. Сывлама пăрахса, вăрманти сас-чӳсене итлерĕ. Хăйĕн чĕри хăвăрттăн тапнисĕр пуçне ăна урăх нимĕнле сасă та илтĕнмерĕ.

— Машук!.. Ма-ашу-ук! ― хыттăн кăшкăрчĕ Çтаппан. Лаши яланхи пек кĕçенсе хирĕç сасă парасса кĕтрĕ. Çтаппан сассипе вăрман пĕр самант янласа илчĕ те каллех шăпланчĕ. Хушăран кăна тарăн варти юманлăхра куккук сасси илтĕнкелерĕ. Çтаппан, авалхи йăлапа, куккук миçе хут авăтнине шутлама тытăнчĕ. Вунвиççе çитерсен, кук-кук чарăнчĕ. Вăрман хушши каллех шăп пулчĕ. «Пӳлĕхçĕм çырлахтăр, тата вунвиçĕ çул çеç пурăнатăп-ши эпĕ?» Куккук авăтма ытла та хăвăрт чарăннăшăн эрленсе шухăшларĕ Çтаппан, хăй мĕншĕн кунта килнине аса илсе, лашине тепĕр хут чĕнме тăчĕ — чĕнмерĕ. «Уçка кĕтӳ çулĕ çинчи пылăха ятăмăр терĕ вĕт», — астуса илчĕ вăл. Вăрман хĕррипе айлăмалла утса анчĕ. Пĕчĕк çырма урлă каçса, ватă хурама тĕпĕнчен юхса тухакан çăл шывĕ патне çитсен, ăшчикĕ типнĕ пек туйăннипе, Çтаппан шыв ĕçме шут тытрĕ. Чĕркуçленсе тăрса ем-ешĕл курăк çăлса илчĕ те çăла пăрахрĕ. Унтан, çăл шывĕ çине хĕрес хывса, виçĕ хутчен вĕрчĕ, курăк витĕр сăрăхтарса ĕçрĕ. Сухалĕпе уссине шăлса типĕтсен, малалла утрĕ.

Вăл кĕтӳ çулĕ çине кĕчĕ. Икĕ айккипе ларакан вăрман улми йывăççисем Çтаппан пуçĕнче асаилӳсем хускатрĕç. Хăй вăхăтĕнче ку улмуççисем те çамрăкчĕ. Халь вĕсен вуллисем хуйăрланса кайнă. Чечек сарнă туратсем хушшинче хăрса çатракаланнисем те нумай. Шăвать иккен пурнăç»..

Çапла, кирлĕ-кирлĕ мар çинчен шухăшла-шухăшла, Çтаппан пылăх варрине тухса пычĕ. Йĕри-тавра çаврăнкаласа пăхрĕ те, пĕр кĕтесре, каçхи вучах вырăнĕнче, халь те тĕтĕм йăсăрланса çĕкленнине курчĕ. Вара кăкăр тулли сассипе:

— Машук! Ма-ашу-ук! ― тесе кăшкăрчĕ. Хирĕç сас-чӳ пулманнипе канăçсăрлана пуçларĕ. ― «Хăш еннелле кайса шырам-ши ĕнтĕ?.. Пӳлĕхçĕм çырлахтăр, телей сылтăм енче тетчĕç», ― такам каланине аса илчĕ те хĕвелтухăç еннелли чăтлăха кĕрсе кайрĕ.

Пĕр хушă шыраса çӳресен, вăл хырлăха пырса тухрĕ те ирĕксĕрех сăхсăхса илчĕ. Лăп-лап çыпçăнасса-мĕне питех ĕненмерĕ пулсан та, ку хырлăхра хăйсен ӳсĕмĕнчи çамрăк хĕр çакăнса вилнине аса илнипе, унăн çанçурăме çӳçенчĕ. Сăлтавсăр никам та килсе кĕмест ку хырлăха. Хăшпĕрисем унта хĕр макăрнине илтрĕмĕр тесе калаçаççĕ. Теприсем çак хырлăхран вутлă-хĕмлĕ валем купи улăхалла каçса кайнине куртăмăр текелеççĕ.

Çтаппан кунта та тупаймарĕ лашине. Хырлăхран тухнă чух йывăç çинче хура çăхан ларнине курчĕ. Çăхан, Çтаппана аякранах курса тăрас тенĕ пек, хырăн чи çӳлти туратти çине хăпарса ларнă. Хăйĕн çĕршывне этем ури ярса пусни кайăка тарăхтарчĕ пулас, ик-виçĕ хутчен кранклатса илчĕ.

— У-у, хăямат кайăкĕ, ырлăха кăшкăратăн-и эсĕ ман тĕллĕнех?

Çăхана курни Çтаппанăн кăмăлне пăсрĕ. Вăл, хырлăхран васкавлăн тухса, вăрман хĕрринелле утрĕ. Вăрман сайралнă çĕре тухса пăхрĕ те, ун куçĕ умне Энĕш шывĕ, шыв урлă ем-ешĕл симĕс улăх сарăлса выртни курăнчĕ. Тепĕр чухне лашасем улăх еннелле каçса кайнине аса илсе, куç ытамĕ таран тинкерсе пăхса çаврăнчĕ. Анчах унта та нимĕн курăнмарĕ. Аптраса çитнĕ енне, çырмана-мĕне тăрăннă пулĕ тесе, çыран хĕррине анса шыра пуçларĕ. Тăват-пилĕк çухрăм хушши каллĕ-маллĕ çӳрерĕ вăл. Лашине мар, лаша йĕрĕ те тĕл пулманнипе паçăрхи çăл шывĕ патне таврăнчĕ. Иртенпе пĕр хĕлхем ăша илменскерĕн хырăмĕ выçнă пек туйăнчĕ. «Ăçта кĕрсе кайрĕ пуль, э? ― çăкăр кавле-кавле шухăшларĕ Çтаппан... ― Ма шăнкăрав çакса ямарăм-ши, ăçта çӳрени инçетренех илтĕнĕччĕ».

Пăртак çырткаласа ларсан, юлашки çăкăрне кĕсйине чикрĕ те каллех вăрман тăрăх та, урлă та çӳрерĕ вăл — лашине тĕл пулаймарĕ. Хĕвел çине пăхса, кăнтăрла иртнине пĕлчĕ. «Чĕрĕ лаша çак таранччен пĕр-пĕччен мĕн туса çӳретĕр вăрманта? Тахçанах килте пулĕ-ха», — тесе, Çтаппан вăрмантан тухса килнелле уттарчĕ.



V


Çав ирхине Лукарье выльăх-чĕрлĕх сĕрлешсе макăрнă сасăпа вăранчĕ. Вăл ыйхи витĕрех хăй çумне хыпашласа пăхрĕ те юнашар никам та çуккине туйрĕ. «Хăш вăхăтра вырăн çинчен тăрса кайрĕ çав?» ― пăтранчăк шухăшĕпе аса илме тăрăшрĕ вăл. Ыйхи сирĕлсен, тарăхса та илчĕ: «Çук, манпа юнашар та выртмарĕ вăл. Савмарĕ те. Ашă сăмах каламасăрах кайрĕ». Миххапа Хĕлип каçхине пӳрте кĕрсе апат çини, эрех ĕçнисем, хальхи пек, ун куçĕ умне тухса тăчĕç. Икĕ арçын ун чухне тем çинчен пăш-пăш-пăш турĕç те, Михха:

— Эпĕ каллех Атăл çине каятăп, ― терĕ.

Лукарье чĕри ыратса кайрĕ. Унăн пĕртте пĕччен юлас килместчĕ.

— Михха, ― салхуланса чĕнчĕ вăл, ― каçа хирĕç килтен кам хăвалать сана? Пĕр çĕр те килте çывăрма юрамасть-ши вара? Е таса, çемçе тӳшек çинче çывăриччен, хăйăрлă-тусанлă вырăн çинче аванрах тесе шутлатăн-и? Ан хăра, пĕр çĕр килте çывăрнипе Атăл çинче нимех те пулмĕ-ха. Йывăçу та юхсах каймĕ.

Арăмĕ ун ĕçне хутшăнма хăтланнине Михха нихçан та килĕштермен. Çавăнпа вăл хыттăнрах каласа пăрахрĕ:

— Мĕн каласси пур, арăмпа юнашар çывăрма çемçе, ăшă. Анчах усси сахал. Унпала пуянлăх та, чап та хутшăнмасть. Манăн мĕнпур пурлăх Атăл çинче выртать. Йывăçа вăхăтра тиесе ăсатма ĕлкĕреймесен — пĕтĕмпех пĕтме пултарать. Кĕçех кĕр çитĕ те Атăл хаяррăн пăлханма тапратĕ. Ун чухне вара Атăл эпĕ арăмпа юнашар выртса вăхăта ирттернине шута илмĕ.

Михха тухса кайрĕ.

«Ялан çакнашкал... Хĕлле вăрманта вăл, çулла Атăл çинче. Качча килнĕренпе миçе каç пĕччен ирттернĕ эпĕ? Шутласа та кăлараяс çук. Арăскал-телей пӳрмен тăлăх-турат пек е уксах-чăлах, суккăр хĕрарăм пек, юратнипе савни ырлăхĕсене чухласа пĕлеймесĕрех пурăнса ирттермелле-ши ĕнтĕ ман?»

Тăрлавсăр пурнăçне пĕтĕмпех аса илчĕ те вăл хăйне хăй шеллерĕ. Шăннă чухнехи пек пуç çинчен витĕнсе, хутланса выртрĕ, куçне хупса иртнисене аса илме тăрăшрĕ. «Хăçан та пулин юратнă-ши вăл мана? Çук, нихçан та юратман. Юратнă пулсан, унашкал пăраха-пăраха хăвармĕччĕ. Кĕске вăхăт килте чухне те пулин мана савĕччĕ. Уншăн такам Хĕлипĕ манран пахарах та кирлĕрех. Мĕншĕн мана çав териех хисеплемест-ха вăл? Савнă хĕрĕ тăрса юлман-ши унăн? Е ют хĕрарăм патне чупнипе манран сивĕнчĕ-ши?» Лукарье, тавçăрма тăрăшса, паллакан хĕрарăмсене тишкерсе тухрĕ, Анчах никам çине те тĕллеме пултараймарĕ. Кил хушшинчен тухмасăр пурăннипе вăл ытла та сахал çынна паллать. Унăн упăшки такампа та явăçса пурăнать. Михха хусах чухне мĕнле пурăннине те пĕлмест Лукарье, мĕншĕн тесен Михха ун çинчен нихçан та калаçмасть.

«Хам юрататăп-ши эп ăна? Юратса тухнă-ши качча? ― хăйĕнчен хăй ыйтрĕ Лукарье. ― Çук, эпĕ те юратмастăп ăна. Качча та юратмасăрах тухнă. Атте-анне пуян çынсемпе хурăнташланасшăн пулнă та пире мăшăрлантарса янă, пирĕн кăмăл-шухăшсем мĕнлине ыйтса тăман. Вара никам та юратман-ши мана? Пĕр каччă та ман хыççăн чупман-ши?.. Чупнă, нумай каччă чупнă ман хыççăн. Вĕсем хушшинче мана юратнисем те пулнă. Пасарсене тухаттăм вара... Симĕс пустав витнĕ кĕрĕк пасарĕпе те ман кăкаччĕ, пуçра ярапаллă пысăк шаль тутăрччĕ. Урара пасарĕпе пĕрре чуссăнккипе çут калушчĕ. Мĕн чухлĕ каччă явкаланатчĕ ман тавра... Пуяннисем сăмахласшăн çунатчĕç. Чухăннисем айккинчен çеç курса тăратчĕç. Эпĕ вĕсем çине пуç тӳпинчен кăна пăхнă. Никама та юратман-ши вара эпĕ? Ман чĕрене никам та илĕртмен-ши? Çук, юратнăччĕ пулас... Ман чĕрене илĕртекен каччă та пулнăччĕ... Камччĕ-ха çав?» Лукарье хĕр ĕмĕрĕнче курнă каччăсене пĕрерĕн-пĕрерĕн тишкернĕ хушăра, ун куçĕ умне таçтан пĕр яштака каччă тухса тăчĕ. «Ăçта тĕл пулнăччĕ-ха эпĕ ăна?» ― сывлăшне чарсах шухăшларĕ вăл. Аса илсен, ыррăн сывласа ячĕ. Чĕри савăнăçлăн кăлт-кăлт тапса кăкăрне çĕклерĕ. Çанçурăмĕ вĕриленсе кайнă пек пулчĕ. «Малтан улăхра, утă çулма кайсан... вăйăра куртăм пулас çавна», ― ĕмĕтлĕ шухăшне çу пек çăтрĕ вăл. Тĕл пулнă чухнехи ĕмĕлкесене аса илме тăрăшрĕ.

...Ĕнел çĕр общинине кĕрекен сакăр ялăн çамрăкĕсем вăййа пухăнчĕç те купăсçа хирĕç карталанса тăчĕç. Акă икĕ хĕр ташласа пĕтерчĕç те çамрăксен хушшине кĕрсе çухалчĕç. Вĕсен хыççăнах вăйă варрине пĕр каччă сиксе тухрĕ. Çийĕнче унăн тĕрĕллĕ шурă кĕпе, пустав шăлавар. Уринче сăран атă. Анчах Лукарьен чĕрине каччăн капăр тумĕ мар, унăн яштака пĕвĕ, панулми пек çаврака та илемлĕ сăн-сăпачĕ, ăш кăмăллă та çивĕч куçĕсем тыткăна илчĕç. Тӳссе тăраймарĕ вăл, каччине çывăхран курас тесе, малти рете хĕсĕнсе тухрĕ.

— Ну! ― уçă та янравлă сассипе кăшкăрчĕ яштака каччă, вăрăм çӳçне силлентерсе, ― хаваслăрах кала хут-купăса! Эпĕ ташлатăп! Курăпăр, кам та кам малăрах ывăнĕ!

Купăсçă хуткупăсне хаваслăрах калама тапратрĕ, хĕрсем харăслатса хыттăн алă çупрĕç. Айккинче çӳрекем çамрăксем те, васкавлăн пырса, вăйă картине хĕсĕнсе кĕчĕç. Яштака каччă ташлама пуçларĕ. Çамрăксен карти тавра çаврăннă чух çавраçил пек вĕçрĕ вăл. Сикнĕ чухне арăслантан та çăмăллăн курăнчĕ. Урисемпе тăпăртатма пуçласан, çĕр кисреннĕн туйăнчĕ. Яштака каччă нумайччен маттур та илемлĕ ташларĕ. Купăсçă тӳсеймерĕ — хуткупăсне калама чарăнчĕ. Яштака каччă та ташшине вĕçлерĕ.

— Начар купăсçă эсĕ, Элекçей! Тăраниччем ташламалăх та калаймарăн! Куна пĕлнĕ пулсан, ташлама та пуçăнассăм çукчĕ! — терĕ те вăл, купăсçа тăрăхланă тек, вăйă варринчен тухса, çамрăксен хушшине кĕрсе çухалчĕ.

Лукарьен чĕри çил-тăвăл хускатса хăварнă чечек пек хумханса юлчĕ. Ăна хăй çумĕнчен темĕнле ырă та паха япала хăпса кайнă пекех туйăнчĕ. Мĕнле те пулин шыраса тупса, тепĕр хут хăй куçĕ умне илсе пырса тăратас шухăшĕпе вăл, чăвашсен йăлине пăсса, ташлама никам туртса кăлармасăрах, вăйă варрине сиксе тухрĕ те ташлама пуçларĕ. Вăйă картинчи каччăсем пурте ун çине çулăмлă куçĕсемпе пăхса тăни, шавлăн та хаваслăн алă çупса ташлатни Лукарье кăмăлне яланах савăнтараканччĕ. Халь вăл кусене асăрхамарĕ те. Вăйă тавра ташласа çаврăна-çаврăна, яштака каччă ăçта тăнине тата хăй çине пăхнипе пăхманнине курасшăн пулчĕ. Нумай каччăн сăн-сăпачĕ, паллаканни-палламаннисем те, унăн куçне курăнса юлчĕç. Аш çунтармăш яштака качча çеç кураймарĕ вăл. Сасартăках чĕри салхуланнипе ташласа пĕтермесĕрех вăйă варринчен тухрĕ.

Утă çулса пуçтарсан, Лукарье киле таврăнчĕ. Хăйпе пĕрле яштака качча та чĕри варринче илсе килчĕ. Унпала тĕл пулас ĕмĕтпе малтанхи вырсарникунах чиркĕве кайрĕ. Кунта кирек хăш ялăн каччисене те курма пулать. Яштака каччă çеç чиркӳре пулмарĕ. Пасарсенче те куç тĕлне лекмерĕ вăл.

Иккĕмĕш хут вăл ăна качча тухсан, Михха килĕнче, курчĕ. Хĕрсе туй пыратчĕ. Чăвашсен авалхи йăлипе Лукарье шурă пĕркенчĕкпе пĕркеннĕ те, хĕр йĕрри йĕрсе, туя пынă çынсене сăра ĕçтеретчĕ. Сăра ĕçнисем Лукарье курки çине укçа яратчĕç. Çакнашкал сăра ĕçтере-ĕçтере, вăл алăк анинче кĕпĕрленсе тăракан каччăсен ушкăнĕ тĕлне çитрĕ те сасартăк асран кайман яштака качча асăрхарĕ. Ун чухне хăйне хăй мĕнле пулса кайнине халĕ те лайăхах шастăваймасть Лукарье. Сăнран улшăннине çынсем ан сисчĕр тесе, пит-куçне пĕркенчĕкпе хупларĕ. Тулли куркана тытма сĕнчĕ.

— Тавтапуç! Сăра ĕçме укçа çук ман, ― терĕ яштака каччă тăрăхласа.

Ăна курмалăх, юлташесем те кулса ячĕç. Яштака каччă сăрине укçа çуккишĕн мар, Лукарьене хисеплеменшĕн ĕçменнине вĕсем лайăх ăнланчĕç.

Каччă хăйне хисеплеменнине Лукарье те туйрĕ. Унăн чĕри, шĕвĕр япала тăрăннă пек, ыратса кайрĕ. Вăл, хăйне хăй те лайăх астумасăр, каччăсен ушкăнĕнчен пăрăнса иртрĕ.

Тем вăхăтран тин яштака каччă камне пĕлчĕ Лукарье. Вăл Çтаппан ывăлĕ Микула иккен...

Микула туй чухне хур кӳнине Лукарье тахçанах маннă. Халĕ ĕнтĕ вăл ун чĕринче малтанхи хут улăхра курса юратнă чухнехи пекех пурăнать. «Улах çĕрте пĕр хут çеç тĕл пуласчĕ ман унпала... Мĕнпурĕ те пĕр хут çеç... Кайран кирек мĕн пултăрччĕ унта... ― пĕтĕм чун хавалĕпе ĕмĕтленсе, пăшăлтатса илчĕ Лукарье. Пĕр шухăш ăна шалтах хăратса пăрахрĕ: «Мĕншĕн Микула асăрхамарĕ мана? Мĕншĕн эппин упăшкам кашни каçах пĕччен тăратса хăварать?.. Çав териех начар, юрăхсăр хĕрарăм-ши эпĕ?..» Лукарьен çав самантрах хăйне курасси килчĕ. Вăл çийĕнчи утиялне сирсе пăрахрĕ те, вырăн çинчен хăвăрт тăрса, тĕкĕр умне пычĕ. Çаврăнкала-çаврăнкала пăхрĕ, хăйне хăй илемлĕн те, яштакан та курăнчĕ. Упăшки хисеплеменнине аса илчĕ те унăн кăмăл-шухăшĕ асса кайрĕ. Вăл кайри пӳрте тухакан алăка васкавлăн уçса ячĕ.

— Кĕтерук!

Ун куçĕ умне çамрăк хĕр пырса тăчĕ. 

— Мĕн тумалла, Лукерья Семеновна?

— Якура кала-ха, кĕтĕр кунта хăвăртрах! ― хушрĕ Лукарье.

— Халех, Лукерья Семеновна! — терĕ те Кĕтерук тухса кайрĕ. Лукарье, чăлана таврăнса, каллех утиял айне кĕрсе выртрĕ. Нумаях та кĕтме тивмерĕ, алăк уçăлса хупăннă сасă илтĕнчĕ.

Малти пӳрте çирĕм çичĕ çулхи çамрăк çын кĕрсе тăчĕ. Вăл хумханни уççăнах палăрать. Мĕнле хумханмăн. Самай вăхăтранпах ĕçлет ĕнтĕ вăл Михха патĕнче кучерта, анчах малти пӳрте нихçан та чĕнмен ăна. Хуçа арăмĕ хăй патне чĕнет тенине илтсен, Якур çав тери тĕлĕнчĕ. «Мĕн тума кирлĕ пултăм эпĕ ăна? Урхамаха кӳлмелле-шм? Хăй тĕллĕн çеç чухне ниçта та каякан марччĕ-çке вăл?» Якур тĕрлĕ май шухăшласа пăхса та мĕншĕн чĕннине тавçăраймарĕ, ирĕксĕрех канăçсăрланма тапратрĕ: «Мĕнле те пулин кирлĕ-кирлĕ мар ĕç туса çиллентермен-ши эпĕ ăна? Кам пĕлет, тепĕр чухне ху мĕн тунине асăрхамастăн, хуçасем асăрхаççĕ». Лукарье халь курăнса, мĕншĕн чĕннине каласа парасса е, айăпа кĕнĕ пулсан, ятласса кĕтсе тăчĕ Якур. Самай вăхăт иртсе те никам курăнманнипе, никам та сасă паманнипе ним тума аптраса, пӳрт ăшчиккинчи япаласене пăхса çаврăнчĕ.

Миххан малти пӳрчĕ — вуникĕ аршăнлă аслă пӳлĕм. Сылтăм енче чăланпа кăмака. Турăш кĕтессииче юман сĕтел. Сĕтел çинче витре каякан пăхăр сăмавар ларать. Ку сăмаварпа хаклă хăнасем килнĕ чухне çеç чей вĕреткелеççĕ. Ахаль чухне вăл, илемшĕн те чапшăн, урам енчи чӳречерен курăнса ларать. Малти стена çумĕнче киреллĕ сехетпе пысăк тĕкĕр çакăнса тăраççĕ. Турăш кĕтесси тулли иконсем. Вĕсен умĕнче — лампадка. Пӳртре тĕрĕллĕ питшăллисем нумай. Ку Лукарьен качча килсен çакнă парнисем. Чăлан стени çумне Микулай патшапа унăн арăмĕн сăнĕсене çыпăçтарнă.

Малти пӳрте Якур кĕрсе тăнине Лукарье çав самантрах сисрĕ пулсан та, пĕлменçи пулса:

— Кам кĕчĕ çавăнта? ― тесе ыйтрĕ.

— Эпĕ-ха, ― терĕ Якур хуллен. Пăртакран каллех Лукарье сасси илтĕнчĕ:

— Якур, мĕн туса тăратăн эсĕ çавăнта? Кил кунта! Хуçа арăмĕ чăлана пыма чĕннине илтсен, Якур, тĕлĕнсе те хăраса, вырăнтан та хускалмарĕ.

Лукарьешĕн Якур ытла та васкаман пек туйăнчĕ пулас.

— Мĕн туса тăратăн çавăнта, ма килместĕн кунталла? ― тесе тепĕр хут чĕнчĕ вăл.

«Мĕн пулсан та пулать ĕнтĕ!» ― Якур, алăк кутĕнчен хăпса, тĕпелелле утрĕ. Акă — чăлан. Сылтăм урине чăлан алăкĕн лутра пуканĕ урлă каçарчĕ те хытса тăчĕ. Хуçа арăмĕ çурри таран уçăлнă кăкăрне кăтартса месерле выртни аптратрĕ ăна.

Якур ним тума пĕлмесĕр тăни Лукарьене килĕшрĕ: «Апла тесен, эпĕ унăн чĕрине тивертрĕм пулмалла... Мĕнрен начар арçын вăл... Тата каччă...» ― ăмсанса шухăшларĕ те, пит-куçне тӳсмелле мар ыратнă чухнехи пек туса:

— Ах, Якур... Эпĕ çав тери йывăр чирлерĕм... Пĕтĕмпех ыратать манăн... ― терĕ йынăшнă сассипе.

— Юмăç карчăка чĕнсе килес-и-мĕн? ― пат персе ячĕ Якур.

— Çук, кирлĕ мар мана юмăç...

— Эппин, лекĕр патне кайса килем!

— Ан кай — лекĕр те кирлĕ мар мана!

Ним каласа та хуçа арăмĕн кăмăлне юрайманни Якура пăшăрхантарчĕ. Вăл, урăх ним сĕнме те аптраса, шарламасăр тăчĕ.

— Ах, Якур... ― паçăрхи пекех йынăшнă сасăпа чĕнчĕ Лукарье. — Эсĕ вар хыттине эмеллеме пĕлет тетчĕç. Чăнах пулсан, кил-ха, ман вара пусса пăх. Мĕнле чир пур-ши унта манăн... Мĕнле майпа сыватмалла-ши ăна?.. ― Кăштах кĕтсе выртсан, татах чĕнчĕ: — Кил ĕнтĕ... сана калаççĕ вĕт...

Лукарье каланине ĕненсе, Якур: «Куна кам та пулин ман çинчен суйса кăтартнă ĕнтĕ», ― тесе шухăшларĕ те, ăнлантарса пама васкарĕ:

— Çук, Лукерья Семеновна, унашкал ĕçсемпе эпĕ нихçан та аппаланман.

Якур сăмахĕсене Лукарье хăйне майлă ăнланчĕ: «Ку ĕнтĕ именнипе е хăранипе эпĕ систерсе калаçнисене туйман пек кăтартасшăн». Якурăн хăюлăхне çĕклес шутпа, уççăнах систерес шухăш пырса кĕчĕ. Вăл, халĕ çеç тӳсмелле мар ыратнă пек выртнине манса, ясарланнă куçĕсемпе Якур çине тĕллесе йăл кулса илчĕ:

— Ан суй, ан суй, Якур... Эсĕ вар хыттине пусса пăхма пĕлместĕп тенине никам та ĕненес çук. Ахальтен арçын-и вара эсĕ?.. Чир-чĕртен сыватсан, ахаль тумăп, ылтăн парăп...

Якур тăрăла пуçланă куçĕсемпе Лукарье çине тинкеререх пăхрĕ те пĕтĕмпех ăнланчĕ: «Мĕнле-ха малтанах тавçăрса илеймен эпĕ ăна? Улпут-хуçа арăмĕсем тарçисене илĕртеççĕ тенине сахал илтнĕ-и вара? Ку халапсем суя мар иккен... Акă, ман куç умĕнче хуçа арăмĕ выртать. Вăйне, çуне ниçта шăнăçтарайман пирки урса кайнă вăл. Унпа пуйса чапа тухма ытлашши нимех те кирлĕ мар. Чăлан алăк урлă тепĕр урана çеç каçармалла. Текех вара нихçан та тарçă пулмăп. Миххана та çĕклейми хур кӳрĕп. Ан тив, чухăнсенчен мăшкăлласа кулнăшăн хаяр тавăру пултăр ăна...»

Якура юлашки утăмне утăмлама Лукарье хăй те васкатрĕ:

— Мĕн пăхса тăратăн тата... Кил часрах... Сасартăк чиркӳ чанĕ кĕрлесе кайрĕ. Лукарье вырăн çинчен яшт! сиксе тăчĕ те:

— Пыр, урхамаха кӳл! Халех чиркĕве каятпăр! ― тесе кăшкăрса ячĕ.

Халĕ çеç ясарланса выртакан хĕрарăм пĕр самантрах хăраса ӳкни, улшăнса кайни Якура каллех тĕлĕнтерчĕ. Вăл вара ним тума аптраса хытса тăчĕ.

— Сана каларăм-иç, тух, урхамаха кӳл! Халех чиркĕве каятпăр!.. Кĕтерука каласа хăвар, кунта кĕтĕр! ― татах хушрĕ Лукарье.

Юлашкинчен Якур тăна кĕчĕ: ун умĕнче тарçăсене икĕ алăпа тыткалама вĕреннĕ хуçа арăмĕ тăрать... Халĕ çеç Якур пуçне çавăрнă ĕмĕт-шухăшсем тĕтĕм пек вĕçсе сирĕлчĕç. Вăл хирĕç пĕр сăмах хушмасăр васкавлăн тухса кайрĕ.

Халь ĕнтĕ Лукарье те, тăна кĕрсе, чам сассинчен хăранипе кирлĕ мар сăмах персе янине тавçăрса илчĕ. Ку тарана çитсе, вăл упăшкисĕр нихçан та, ниçта та тухса курманччĕ. Паян та килтен тухма шутламанччĕ. Анчах каялла тума та май çук. Кучер, ахăртнех, урхамаха кӳлме тытăнчĕ пулĕ. «Атя, мĕн пулсан та пултăр ĕнтĕ, сăмах хускатнă хутне кайсах килем, ― ирĕксĕрех тĕвтурĕ Лукарье.

Малти пӳрте Кĕтерук кĕчĕ. Лукарье çаплах тумланманнине астусан, çамрăк хĕрĕн кăмăлĕ темле кичемленсе кайрĕ. Вăл куçĕсене çĕрелле тĕллерĕ те хуллен сасă пачĕ:

— Мĕн тăвас, Лукерья Семеновна?

— Кил-ха, пухрасене пăчăртаса кăлар хăвăртрах! ― хушрĕ Лукарье.

Пухрасене пăчăртаса кăларасси Кĕтерукшăн кашни ир тенĕ пек тăвакан ĕç пулчĕ. Тем чул та йĕрĕнет вăл ку ĕçрен, çапах хушнине итлесех пулать. Халь те икĕ пуç пӳрне чĕрнисемпе пăчăртаса кăларнă пухрана курсан унăн кăмăлĕ пăтрана-пăтрана хăпарчĕ. Хăсса ярасран аран тӳссе, айккинелле кайса тăчĕ.

Лукарье вырăн çинчен тăрса тĕкĕр умне пычĕ. Пит-çăмартине аллипе сăтăркаласа тĕкĕр витĕр тимлĕн сăнаса пăхрĕ те тасине курсан — савăнчĕ.

— Аван... Ĕнтĕ тухса пăх-ха, урхамаха кӳлсе тăратнă-и? Кӳлнĕ пулсан — кĕрсе кала.

Кĕтерук тухса кайсан, яшка-çăкăр тыткалакан пӳлĕме кайса çăвăнса килчĕ те тумланма тытăнчĕ. Çине вăл пурçăн кĕпе, урине тӳмеллĕ пушмак тăхăнчĕ. Сарне илсе тĕкĕр умне пычĕ те пилĕкне юсаса çыхрĕ. Каллех тĕкĕр умĕнче çавранкала-çаврăнкала пӳсине пăхса илчĕ.

Лукарье тумланса хатĕрленнĕ çĕре Кĕтерук таврăнчĕ.

— Урхамаха кӳлсе тăратнă, ― тесе пĕлтерчĕ вăл.

— Юрĕ... — пуçне сĕлтрĕ Лукарье. ― Çӳçе çивĕтле-ха... Кĕтерук хăнăхнă аллисемпе часах икĕ çивĕт яврĕ.

— Пулчĕ, тĕкĕр çине пăх ĕнтĕ, ― хăйĕн аллисем ăстипе савăнса каларĕ хĕр.

Лукарье çивĕчĕсене васкавлăн тыткаласа пăхрĕ. Кăмăлне кайнипе рехетленсе:

— Аван... ― тесе мухтарĕ. Çавнашкалах васкаса сурпан сырăнчĕ. Умне тенкĕлĕх кĕмĕлсемпе тунă мăйçыххи çакрĕ. Пуçне хушпу тăхăнчĕ.

— Апатланма мĕн парас? ― хăйса ыйтрĕ Кĕтерук.

— Эсĕ мĕн, турра мантăн-и? ― кӳреннĕ пек пулса, Кĕтерук çине çаврăнса пăхрĕ Лукарье. ― Чиркĕве кам апат çисе каять! ― Вăл йăрхахра çакăнса тăракан хысне илсе тумланчĕ те, утнă çĕртех тӳмисене тӳмелесе, хушса хăварчĕ: ― Михха Атăл çинчен таврăнсан кала, чиркĕве кайрĕ те.

Алкум вĕçĕнче çунатлă тăрантаса кӳлне йĕпкĕн хура урхамах кукалесе тăрать. Тилхепине çатăрласа тытнă Якур тăрантас ларкăчĕ çинче кĕтсе ларать.

Лукарье кĕмĕлĕсене чăнкăртаттарса çенĕкрен тухрĕ те тăрантас çине çăмăллăн хăпарса ларчĕ.

— Кайрăмăр!

— Хапхана уç! ― урхамах пуçне тытса тăракан тарçине хушрĕ Якур.

Хапха уçасса кĕтсе, урхамах пĕтĕм вăйĕпе малалла уртăнчĕ. Анчах, тута хĕррисене çăварлăх каснине тӳсеймесĕр, вырăнтан хускалаймарĕ, мăйне авса чĕвен тăчĕ. Малти урисемпе сывлăша кукалесе илсе, каллех анса тăчĕ. Ташланă пек, пĕр вырăнтах тапăртатма пуçларĕ. Хапха уçăлсан, Якур тилхепене кăшт пушатрĕ, урхамах вĕçсе каяс пек малалла ыткăнчĕ. Аслă урампа кайса пус хапхинчен тухсан, Якур тилхепине татах пушатрĕ. Урхамах пĕр тăтăш юртса чупма пуçласан, вăл чăланта мĕн пулса иртнисене аса илсе шухăша кайрĕ. «Вăт эсĕ унпала... Паçăр çеç сывă мар тесе йынăшса выртатчĕ, тăрантас çине кушакран та çăмăллăн хăпарса ларчĕ. Çук, тем пулсан та, ыр шухăшлă хĕрарăм мăр ку. Ĕçсĕрленсе пурăннипе хăйне хăй пĕлми аскăнланса кайнă».

Тилхепине турткаласа илчĕ те Якур, урхамах каллех вĕçсе каяс пек малалла ыткăнчĕ.

Урхамах кайăк пек вĕçнĕ май Лукарье те пуç тулли аскăнлă та çуйлă шухăшĕсене инçете-инçете пăрахса хăварасшăн, çемьери ĕç-пуçсем çине куçма хăтланчĕ. Анчах пултараймарĕ. Ирхинехи ĕçсемех тыткăнран вĕçертмерĕç ăна. «Мĕн пулса иртнишĕн ӳпкелешме кая юлтăм ĕнте. Паян эпĕ хама тивĕçсĕр икĕ ĕç те тума ĕлкĕртĕм. Чиркĕве пĕччен канма тухнишĕн упăшка мĕн каласса пĕлместĕп-ха, малтăнхи ĕмĕт-шухăшăм татăлчĕ. Каллех хам айăплă, чан сассинчен хăраса ӳкрĕм. Тăхта-ха, мĕншĕн «каллех»? Тата хăçан та пулин хăранă-и вара эпĕ?»

Ку ăнсăртран килсе кĕнĕ шухăш тепĕр тĕлпулăва аса илтерчĕ. Вăл иртнĕ çуркунне, пуп патĕнче хăнара чухне пулса иртрĕ. Вĕсем пахчара, чие çырлисем хушшинче ларакан беседкăра ĕçкĕ ĕçрĕç. Ӳсĕрĕлсе кайнă Михха çамрăк арăмĕ çине çаврăнса та пăхмарĕ. Уншăн эрленсе тата ӳсĕрсем лăркаса ларнине итлес килмен пирки Лукарье, беседкăран тухса, улмуççисем хушшинелле кĕрсе кайрĕ.

— Кун пек юрамасть, Лукерья Семеновна, ― илтĕнчĕ ун хыçĕнче сасартăк арçын сасси.

Туратсем хушшинчен пуп тайкаланса утса тухрĕ.

— Кун пек юрамасть, Лукерья Семеновна, ― терĕ вăл тепĕр хут.

— Мĕншĕн? — ăнланмасăр ыйтрĕ Лукарье.

— Араç çапла пăрахса хăварма юрать? Унта ĕçкĕ, унта хаваслăх! Пăхкалатăп, эсир çук...

— Ĕçкĕре пăчă пек туйăнчĕ те, уçăлас тесе тухрăм.

— Пулсан та юрамасть, Лукерья Семеновна, эсир ман ĕçке илем кӳретĕр. Эсир кайрăр-та — ĕçкĕн илемĕ те çухалчĕ. ― Пуп, ассăн сывласа, çурма сасă çине куçрĕ: ― Туятăп, Лукерья Семеновна, турă пĕлет, туятăп... Телейлех мар эсир... Сар хĕвел сире мăкăнь чечекĕ пек ӳстернĕ. Сĕм вăрмана кăларса лартнă пек, эсир хăрса каясран хăрушă...

Лукарье хăй мĕншĕн телейсĕррине ыйтса пĕлесшĕнччĕ, сасартăк пичĕ çинче пупăн вĕри сывлăшне туйса илчĕ те кăшкăрса ячĕ:

— Пачăшкă, турăран хăрăр!

«Ун чухне те хам хăрарăм çав. Хăраман пулсан, мĕн пулатчĕ-ши?» Кун çинчен малалла шухăшлас килмерĕ унăн. Анчах асаилӳсем Лукарье чĕрине ăшшăн та ыррăн пырса тиврĕç. «Пачăшкă чухлĕ çын ман хыççăн чупма пăхрĕ пулсан, эпĕ çав тери начар хĕрарăмах мар-и-ха тен...» ― хăйне хăй ырласа илчĕ те, унăн кăмăлĕ татах çĕкленчĕ.

Çав вăхăтрах урхамах тумхахлă çул çине кĕчĕ, тăрантаса кисрентере пуçларĕ. Лукарье тӳсеймерĕ:

— Ерипен хăвала! Эсĕ мĕн, ман вар-хырăма кисрентерсе, чире яма шут тытрăн-им?! ― тесе кăшкăрчĕ.

Якур каялла çаврăнса пăхрĕ:

— Ан çиллен, Лукерья Семеновна, сире чиркĕве хăвăртрах çитересчĕ тесе кăна... Вар-хырăму ыратнине мансах кайнă.

Лукарье пĕрре хĕрелсе, тепре шуралса кайрĕ. Хăй хумханнине пытарма та шутламарĕ вăл:

— Ман вар-хырăма турă сыватĕ. Сан тăмсай чĕлхӳне касса ан яччăр, асту!

— Эй, хуçа-пикем, ман чĕлхе кама кирлĕ? Эпĕ мĕн-пурĕ те хăвна шеллесе çеç каларăм.

Якур тăрăхланине туйрĕ Лукарье. Анчах ятлаçас вырăнне хăй те шӳтле сасă çине куçрĕ:

— Ытла та çак эсĕ... Этемле мар... Чирлĕ çынран кам кулать-ши?

— Çакăнтах аçа çаптăр, Лукерья Семеновна, эпĕ пĕрре те кулма шутламан. Мĕнле хăйăн санран кулма? ― Якур айккинелле пăхса хуллен кулса илчĕ.

— Аçа çапĕ-и, çапмĕ-и, ăна калама хĕн, анчах чĕлхене тыткалама пĕлни аванрах!

Çакнашкал калаçкаласа пынă май вĕсем сисмесĕрех чиркӳллĕ яла çитсе кĕчĕç. Якур, ял хушшинче хытăрах юрттарса, урхамаха тӳрех чиркӳ картишĕ еннелле тытрĕ. Аслă хапха тĕлне çитсен чарчĕ.

— Лашана кам патне тăратас?

— Пачăшкă патне кайса тăрат, ― хушрĕ Лукарье. Тăрантас çинчен вăл паçăрхи пекех çăмăллăн анса тăчĕ. Чиркӳ еннелле пăхса сăхсăхрĕ те пĕчĕк калинккерен чиркӳ картишнелле кĕрсе кайрĕ. Картиш пуш-пушах.

Халиччен хăй чиркĕве килнине халăх кĕпĕрленсе пăхса тăнине аса илсен, Лукарье кăштах кăмăлсăрланчĕ. «Ытларах та кая юлнă эпĕ паян», ― тесе шухăшларĕ вăл. Чиркӳ çенĕкĕ умне чарăнса тăрса, каллех сăхсăхрĕ. Аслă пусмасем çине пусса алкумне хăпарчĕ. Чиркӳ алăкне уçсан, чиркӳрен пăчăхнă сывлăш тапса тухрĕ те Лукарьене сапăнтарса ӳсĕрттерчĕ.

Лукарье алăкран кĕнине те асăрхакансем пулмарĕç. Вăл, алăка ерипен хупса, сулахай еннелле хĕсĕнсе тăчĕ, ыттисемпе пĕрле ним шухăшсăр сăхсăха пуçларĕ.

Алтарьте хулăн та уçă сасăпа кĕлĕ юрласа ярсан, Лукарьен чĕри кăртах турĕ. Ку сасса кашни праçникрех илтнĕ пулсан та, вăл паян тата çывăхрах пек туйăнчĕ ăна. Лукарье чĕркуççи çине тăчĕ. Вĕçĕмсĕр сăхсăхса, çĕре пĕшкĕнчĕ. Çамкине урайне тивертрĕ. Халăхăн вĕри сывлăшĕ анса ăшăтман сивĕ урай Лукарьен çамкине чăштах уçăлтарчĕ. Вăл, аскăн шухăшне манса, ура çине тăчĕ. Вăрă тунăшăн тытасран хăранă пек, çынсем çинелле пăхмасăр, айккăн хĕсĕнкелесе, чиркӳ старăсти патне пычĕ.

— Лукерья Семеновна! Эсĕ çитрĕн-и? ― пуçне тайса саламларĕ Касмухха. ― Праçник пĕрле пултăр...

— Эсĕ калашле пултăр, Петĕр пичче, ― хирĕç чĕнсе ал пачĕ Лукарье. ― Виçĕ çурта пар-ха мана.

— Пĕрер тенкĕлĕххисем пуль?

— Ийя, — хыс кĕсйинчен виçĕ кĕмĕл укçа кăларса пачĕ Лукарье.

— Хатĕрлесех хунăччĕ... ― Касмухха уйрăм ещĕкрен виçĕ çурта кăларса илчĕ. Ещĕкре тата виçĕ çурта выртса юлнипе салхуланса: — Ху çеç килнĕ-и вара эсĕ, Михал Петрович курăнмасть-çке? ― терĕ.

— Вăхăт çук унăн, ― калас-калас мар çинчен хуравласа, чиркӳ старăсти патĕнчен хăпса кайрĕ Лукарье.

— Турă ырлăх патăр... Турă сиплĕх патăр... ― куçне ещĕкре выртакан виçĕ çурта çинчен илмесĕр, хăй тĕллĕн мăкăртатса юлчĕ Касмухха.

Лукарье, çынсен хушшипе хĕсĕнсе, хушпу тенкисене чăнкăртаттарса, малалла утрĕ.

— Михха арăмĕ пулмарĕ-и çав? ― хăйпе юнашар тăракан хĕрарăма тĕксе пăшăлтатрĕ тепĕр хĕрарăм.

— Çавă, ара. Кам пултăр урăх...

Лукарье малалла утнăçемĕн, шăппăн калаçакан сасăсем йышлăланчĕç.

— Михха арăмĕ килнĕ.

— Ийя çав.

— Тенкĕлĕх çуртасем тытнă.

— Куратăп-ха...

— Михха арăмĕшĕн виçĕ тенкĕ мĕнех вăл?

— Çынсен куççулĕнчен те укçа тăваççĕ вĕсем! Лукарье илтмерĕ ку сасăсене. Вăл, мала тухса, сылтăм енчи пысăк икон умне пĕр çуртине çутса лартрĕ. Чĕркуçленсе пуççапрĕ, унтан, çĕкленсе, алтарь хăми çинчи хĕрарăм турă умне тепĕр çуртине çутрĕ. Юлашки çуртине лартма алтарĕн тепĕр енне каçнă вăхăтра, сулахай енчи пĕчĕк алăкран пуп кадилине сулласа тухрĕ. Иккĕшин куçĕсем тĕл пулчĕç. Пупăн хулăн тутисем вăрттăн çеç йăл кулнă пек турĕç. Лукарье куçĕсем те парăма юлмарĕç. Анчах хăйĕн шухăшне пĕтĕмпех палăртас мар тесе, Лукарье çĕрелле пăхрĕ. Пуп та, алтарь еннелле çаврăнса тăрса, кадилипе сулла-сулла:

— Господу богу помолимся! ― тесе, янăравлă сассипе юрласа ячĕ.

Лукарье, ури ăçта пуснине туймасăр пырса, тепĕр иконĕ умне юлашки çуртине лартрĕ те чĕркуççи çине тăчĕ. Сăхсăхса çамкине урай хăми çумне тивертрĕ. Кĕл-тăванçи пулса, шухăшĕсене йĕркелеме тăрăшрĕ. Анчах хăлхинче пуп сасси янăраса тăни ăна йăлтах пăтраштарса ячĕ. Вăл каллех пуçне çĕклерĕ.

Чиркӳри çынсем асăрхама пултарасран хăраса, Лукарье çине тӳррĕн пăхмарĕ пуп. Тавраран, йĕрне çухатса чупакан тилĕ пек, пуçне айккинелле чалăштарса, Лукарье куçĕсене шырарĕ. Пĕр шухăшлă, пĕр кăмăллă куçсем, тĕл пулсанах, кĕскен калаçса илчĕç. «Мĕншĕн упăшку пӳремсĕррине тӳссе пурăнмалла, ĕмĕр иккĕ килĕ тетĕн-к-мĕн?» ― терĕ пупăн куçĕ. «Ăнланатăп», ― килĕшрĕ Лукарье куçĕ. Хире-хирĕç пăхма урăх вăй çитереймерĕ унăн куçĕ, пуп тăрăх кăлтăр кусса анчĕ. Лукарье кăкăр тулли сывласа ячĕ те ура çине тăчĕ. Татах пуп куçĕпе тĕл пуласран асăрханса, тур амăшĕ çинелле пăхрĕ.

Çав вăхăтра пуп, кадилăпа арçынсем еннелле сулла-сулла, Михха ăçта тăнине шырама тытăлчĕ. Ниçта та тĕл пулайманнипе тĕлĕнчĕ. «Халиччен ялан иккĕшĕ пĕрле килекенччĕ-çке кусем. Паян пĕчченех килнĕ пулсан, иккĕшин хушшинче мĕн те пулин пулнах пуль?» ― тавçăрса илме хăтланчĕ пуп. Анчах шухăшлама вăхăт пулмарĕ. Умĕнче тăракансен тĕпчевлĕ куçĕсем хăй çине тăрăннине астуса, кĕлтумаллине аса илчĕ те:

— Паки, паки миром господу помолимся! ― тесе яланхи пекех уççăн юрласа ячĕ.

Клирос çинчи хор:

— Господи помилуй! ― тесе тăсрĕ.

Чиркӳ тулли халăх пĕр харăс сăхсахса, пуçĕсене тайса илчĕç те кашни харпăр хăйĕн шухăшне путрĕç.

Çтаппан арăмĕ Татьяна, Лукарье юсавне те курмасăр, юнашар тăракан хĕрарăмсем калаçнине те илтмесĕр, мĕнпур ырă кăмăлĕпе турă çинчен шухăшласа кĕлтурĕ. Малтанах вăл Çтаппаншăн, вăл чиркĕве çӳременшĕн турăран каçару ыйтрĕ. Унтан çул çинчи ывăлне сывлăх, телей пиллеме ыйтса пуççапрĕ. Выльăх-чĕрлĕхсене, çурт-йĕрĕсене упрама йăлăнчĕ. Çакăн пек тимлĕн кĕлтуса тăнă май, ирхи кĕлĕрен тухнине те юнашар тăракан хĕрарăмсем кайса пĕтнинчен çеç сисрĕ. Вара вăл та чиркӳрен тухрĕ.

Ытти этемсемпе пĕрлех чиркӳрен тухма тытăннă Лукарье Касмухха чĕннипе чарăнса тăчĕ.

— Лукерья Семеновна, мĕнле ара, Михал Петрович килеймерĕ-çке паян? ― пуçне пилĕк таран тайса ыйтрĕ Касмухха.

— Пирĕн Михха ерçмест, ― терĕ те Лукарье пуçне мăнкăмăллăн каçăртрĕ.

— Хам та çавна каласшăн мар-и. Халь те темĕнле ĕлкĕрет вăл. Атăл тулли йывăç юхтарать... Шутласа кăларайми тырă пухса хуласене ăсатать. Çур пусă ытла çĕр ун аллинче, пурне те тăвас пулать, пурне те ĕлкĕрес пулать...

— Пурăнас тесен — ĕлкĕрĕн. Кам тăвĕ ун ĕçне. Вăл пур çĕрте те хăй.

Лукарье кайма тăнине курса, Касмухха ăна каллех тытса чарчĕ.

— Лукерья Семеновна, хваттере кам патне кĕтĕн эсĕ?

— Лашана пачăшкă патне тăратрăм... Касмухха ăна сăмахне вĕçлеме памарĕ:

— Эсĕ чей ĕçме пирĕн пата атя, ― терĕ васкавлăн. ― Чăнах, Лукерья Семеновна, арăм та питĕ курасшăн сана. Ĕлĕк, хуняçу чухне, ялан пирĕн пата кĕретчĕ. Эсĕ нихçан та кĕрсе курмастăн.

Пуп çывхарнине сиссе, Касмухха та шухăшне каласа пĕтереймерĕ. Лукарье кăштах айккинелле пăрăнса пуçне тайрĕ. Икĕ ывăç тупанне пĕр çĕре тытса, пуп еннелле тăсрĕ.

Пуп, Лукарье çамки çине хĕрес хурса, хăй аллине ун алли çине хучĕ.

— Салам, Лукерья Семеновна. Эсир килнишĕн çав тери хавас. Атьăр-ха, тархасшăн, кăнтăрлахи кĕлле кĕриччен, пĕрер стакан чей те пулин кайса ĕçер.

Лукарье вырăнта тăнă çĕртех пушмак кĕли çинче хиркеленсе илчĕ. Ним калама аптраса:

— Ман урхамах сирĕн патăрта-ха, ― тесе ячĕ.

— Питĕ хавас, Лукерья Семеновна, атьăр-ха, тархасшăн, ― татах чĕнчĕ те пуп алăк еннелле утса кайрĕ.

Пуп хыçĕнчен Лукарье те утрĕ.

Касмухха, пĕччен юлсан, эрленсе пуçне сулчĕ.

Чиркĕвĕн картишĕнче — туллиех халăх. Хĕрпе каччăсем — пĕр айккинерех. Вĕсем савăнăçлăн та шавлăн калаçнинчен шухăшĕсем турăпа чиркӳ йăлисенчен ытла та инçетри уççăнах палăрать. Кунта пĕр-икĕ ăш сăмах та пулин калаçса илесшĕн çунакан юратнă чĕресем. Çĕнĕрен савни тупас кăмăлпа килнисем те пур. Чиркĕвĕн хурал пӳрчĕ патне çулланнă арçынсем пухăнса тăнă. Тапак туртаççĕ, пурнăçăн уççи-хупписем çинчен — сăмахран каласан, хăйсене пурнăçра мĕскер интереслентерни çинчен, пурне те сӳтсе яваççĕ. Хĕрарăмсем курăк çине кайса ларнă. Кунта та калаçу çĕр çинчи ĕçсем çинчен пырать. Вĕсем, шыв ăсма пухăннă чухнехи пекех, кӳршĕ-кӳпсен арçыннипе хĕрарăмĕсене, вĕсен хĕрĕсемпе каччисене тишкерсе, хăшне мухтаççĕ, хăшне хурлаççĕ. Яланхи пекех, хăйсен арçыннисене, хĕрĕ-ывăлĕсене ырлани илтĕнет.

Пуппа Лукарье чиркӳрен тухни чиркӳ картишĕнчи этемсен калаçăвĕсене татрĕ. Вĕсем пуппа Лукарье çине тĕпчевлĕн тинкерсе пăхрĕç.

— Курăр-ха Михха арăмне.

— Пачăшкă патне хăнана кайрĕ ĕнтĕ.

— Упăшки килмен тата паян...

— Ха, пушмакĕ чĕриклетсе çеç пырать. Хурăн хуппине пĕртте хĕрхенмен вара.

— Тутăрĕ мĕнле чаплă.

— Кĕпи тата.

— Хушпăвĕ мĕн чул тăрать-ши унăн?

— Çавăн чухлĕ кĕмĕле йăтса çӳреме мăйĕ те ыратать пулĕ!

— Çапла пулмасăр! Ĕçлесе вăйран сулăнать-и вăл? ― камăн чĕлхи çине мĕн аса килнине калаçса ăсатрĕç вĕсем пуппа Лукарьене.

Пуп пахчине çитсе кĕрсен, Лукарье тăпах чарăнчĕ. Пахчари уçă сывлăш ăна чиркӳ хыççăн çăтса тăранмалла мар пылаккăн туйăнчĕ.

— Ах, ытла та ырă шăршă-çке сирĕн кунта! ― сассине ачашшăн кăларма тăрăшрĕ Лукарье.

Пуп пахча калинккине хупрĕ.

— Мĕншĕн ырă шăршăллă пулас мар пахчан, Лукерья Семеновна. Йывăçсем пурте сĕткенре. Чечекĕсем сарăлса çитнĕ. Хăвăр пĕлетĕр, Лукерья Семеновна, сĕткен кĕрсе çитсен, кирек камăн пурнăçĕ те илемлĕ. Сĕткен типсен, пурнăç та хăрать, илем те çухалать.

Пуп сăмахĕсем Лукарьен кулленхи шухăшĕсене тепĕр хут чĕртрĕç. «Çамрăк чухне çеç çав пурнăç тени... ватăла-киле нумаях савăнаймăн». Вăл ассăн сывласа илчĕ:

— Çапла, пачăшкă...

Лукарье сăнĕ тĕксĕмленнине асăрхарĕ пуп. Ун кăмăлне тата ытларах хурлантарас шутпа хускатнă сăмаха малалла тăсрĕ.

— Тĕрĕссипе каласан, Лукерья Семеновна, этемĕн пурнăçĕ те çавнашкалах, ман шутпа.

— Мĕншĕн? ― пĕр хумханса, пĕр вĕчĕрхенсе ыйтрĕ Лукарье.

— Мĕншĕнни палла, Лукерья Семеновна. Этемĕн пурнăçĕ те çăмрăк чухне çеç мар араç? Çамрăк чухне кирек кам та илемлĕ. Паттăр. Такам та ăмсанать ăна. Ватăлсан — çук вара. Ак халь эсир мăкăнь чечекĕ пекех илемлĕ. Тата тăват-пилĕк çултанах урăх çын пулатăр. ― Лукарье ытлашширех хумханма пуçланине туйса, çакна вăл ăнсăртран каласа панă сăмах çеç тесе ĕнентерме васкарĕ: ― Тархасшăн, ан, çилленĕр, Лукерья Семеновна, эпĕ ку сăмахсене сире кӳрентерес-мĕн тесе каламарăм. Эсир хăвăрпа тантăш хĕрарăмсем хушшинче чи илемли, ― çапах эсир те ĕмĕр тăршшипех çамрăк чухнехи пек пулас çук тесшĕнччĕ эпĕ. Ман сăмахсем ытлашширех пулчĕç-и, тен, тархасшăн, каçарăр... Эпĕ сире, хамăн çывăх тус-йышăм тесе, хам кăмăлăмра мĕн пуррине каласа патăм.

— Мĕншĕн çилленес, пачăшкă, эсĕ тĕрĕссине каларăн: ăнах чухласа илме пултаратăп эпĕ. Кашни çимĕçĕнех хăйĕн вăхăчĕ тенĕ ваттисем.

Пуп вĕçне çитичченех тарăхтарма шут тытрĕ.

— Кăна питех те тĕрĕс калатăр эсир, Лукерья Семеновна. Ку шухăша хирĕç калама ниепле сăмах та тупас çук. Анчах çакна çеç манма юрамасть, ман шутпа. Çимĕç те тĕрлĕ çĕрте шăтса ӳссе, тĕрлĕ ăрскалпа пĕтме пултарать. Этем пăхса ӳстерекен çимĕç, чăн та, хăй вăхăтĕнче усă кӳрет. Пăхса ӳстерекене те савăнăç кӳрет. Сĕм вăрманта этем пырса ал хуман çимĕç, лайăх ӳссе çитĕнсен те, никама усă кăтартаймасть. Кĕрхи çил-тăвăл çапса хуçать те ăна, пылчăкпа-юрпа хутшăнтарса çĕртет.

Сасартăк Лукарьен пуçне хăюллă шухăш пырса кĕчĕ. Вăл аскăн куçĕсемпе пуп çине тӳррĕн пăхрĕ те:

— Пачăшкă, эсĕ пирĕн тĕле мансах кайнă та? ― терĕ.

— Ку сăмахсене ăçтан туртса кăларатăр Лукерья Семеновна? ― кӳреннĕ пек пулчĕ пуп.

— Мĕн туртса кăларни пултăр унта. Аса юлашки хут хăçан пулнă эсĕ пирĕн патăрта?

— Унтанпа, чăнах та, самай вăхăт иртнĕ... кайнăн килĕшрĕ пуп.

— Куртăр-и ĕнтĕ...

— Тĕрĕссипе каласан, Лукерья Семеновна, сирĕн пата хăçан пымаллине те пĕлместĕп эпĕ. Михаил Петрович яланах килте çук...

— Михха килте пулмасан, пирĕн килте урăх никам та çук тесе каласшăн ĕнтĕ эсĕ?

— Çук, ăна каласшăн марччĕ эпĕ...

— Тата мĕн тесшĕнччĕ? 

— Кирек-мĕн пулсан та, кил хуçи çук вăхăтра... 

— Сирĕн шутпа, эпĕ кам? Кил хуçи арăмĕ мар-и?

— Кил хуçи арăмĕ те-ха...

— Апла тесен, пачăшкă, паян эпĕ сана хам пата хăнана чĕнетĕп!

— Килĕшӳллĕ пулĕ-ши?..

Пуп иккĕленсе калаçнине килĕшнĕ пек ăнланчĕ Лукарье.

Килĕшмелле марри унта нимĕн те çук, Вениамин Маркович... Хăвах пĕлетĕн, пачăшкă валли кирек хăçан та пӳрт алăкĕ уçă тăмалла. Тата манăн сăваплă этемсен пурнăçĕ çинчен каласа панисене çав тери итлес килет...

Пуппа Лукарье хушшинчи калаçу çакăнпа татăлчĕ. Вĕсем алкум вĕçне çитрĕç. Пӳртре вĕсене пуп арăмĕ кĕтсе илчĕ.



VI


Килне Лукарье хавас кăмăлпа таврăнчĕ. Якурпа вĕсем çул тăршшĕпех пĕр сăмах та калаçмарĕç. Ирхине малти пӳртре пулса иртнĕ ĕçсене халь ĕнтĕ Якур хуçа арăмĕн ашкăнăвĕ çеç пулчĕ, ун çинчен шухăшлама та кирлĕ мар терĕ. Юри тенĕ пекех, Лукарье çул тăршшĕпе ун çине мăнаçлăн та сиввĕн пăхса пычĕ. Анчах ăшĕнче вăл ял çине сăмах сарасран хăрарĕ. Çавăнпа Якурăн кăмăлне ăшпилпе парăнтарас тесе, тăрантас çинчен ансанах:

— Якур, урхамаха тăварса тирпейлесен, пӳрте кĕр-ха! ― тесе хушса хăварчĕ.

Кил хушшине урхамах кĕнине курсан, Кĕтерук, тĕрĕ тĕрлеме пăрахса, ура çине тăчĕ. Хуçисене вăл ялан çакнашкал кĕтсе илет.

Лукарье кайри пӳрте кĕрсенех хĕр çине пăхса илчĕ те:

— Михха таврăнман-и? ― тесе ыйтрĕ.

— Çук, таврăнман-ха... ― евĕклĕн хуравларĕ Кĕтерук. Лукарье Кĕтерук ĕçне пăхса пахаласшăнччĕ, ăна хĕрĕн таса куçĕсем иментерчĕç. Кĕтерук унăн аскăн кăмăл-шухăшĕсене пĕлнĕ пекех туйăнчĕ. Хĕре хăй майлă çавăрас е ним шарламан чĕрчун туса хурас тесе, йăваш хуçа арăмĕ пек курăнма тăрăшса, Лукарье хаш сывласа илчĕ те:

— Кĕтерук, эпĕ сана тахçантанпах сăнатăп та, эсĕ питех тăрăшса ĕçлетĕн тата чĕлхӳне те ирĕке ямастăн. Çавăншăн сана паян пĕчĕк парне парасшăн, — тесе, Кĕтерука чăлантан кĕпе, саппун, тутăр илсе тухса пачĕ. ― Тăхăн çых... Хăвăн хуçа арăмне усал ан сун...

— Тавтапуç, Лукерья Семеновна... ― пĕтĕм ырă чĕрипе парăнса пуçне тайрĕ Кĕтерук.

Паçăрхи пекех йăвашшăн курăнма тăрăшса:

— Ĕнтĕ киле кайма та пултаратăн. Паян вырсарникун, мĕн ĕçленипе çитĕ! ― тесе хăварчĕ те Лукарье малти пӳрте кĕрсе кайрĕ.

Кĕтерук васкаса ĕçне пуçтарчĕ, Лукарье панă парнене саппун айне пытарса, пӳртрен тухрĕ. Çенĕкре ăна Якур хирĕç пулчĕ.

Хуçа арăмĕ пӳрте кĕме хушнине илтсен, Якурăн çул çинче сӳннĕ шанчăкĕ тепĕр хут чĕрĕлчĕ. «Аскăн кăмăл-шухăшлă пулмасан, мĕн тума чĕнет вăл мана хăй патне?» Ирхинехи пек именсе вăхăта ирттерес мар, хăюллăрах пулас тесе, пӳртелле утрĕ. Анчах Лукарье çул çинче чухнехи пекех мăнаçлăн та сиввĕн кĕтсе илни Якурăн шанчăкне аркатрĕ. Вăл ирĕксĕрех шăпăр кĕтессинче чарăнса тăчĕ.

— Килтĕн-и? — терĕ те Лукарье, хирĕç каласса кĕтмесĕрех, яшка-çăкăр тыткалакан пӳлĕме кĕрсе кайрĕ. Унтан часах черккепе эрех тата куркапа сăра йăтса тухрĕ те:

— Паян эсĕ чиркĕве ытла та аван илсе кайса килтĕн. Уншăн сана хăналама та тивĕç. Тыт, хуçа арăмне сывлăх сунса ĕç! — терĕ. Якур шалтах ĕçсе ячĕ. — Тата тултарса парас-и?

Якур шанчăкĕ каллех çунатланчĕ: «Акă мĕнрен пуçласа ячĕ вăл, хăй ман çине кашкăр ами пек пăхать!»

Лукарье тата тепĕр черкке эрех, тепĕр курка сăра тултарса пачĕ. Якур, хăюллăрах пулас тесе, вĕсене те тĕппипех çавăрса хучĕ.

— Ĕнтĕ кайса кан! ― хушрĕ вара хуçа арăмĕ.

Якур, çакна йăнăш илтрĕм пулĕ тесе, тухма та аптраса тăчĕ. «Мĕнле-ха, ара, халь çеç чĕнсе эрех-сăра ĕçтерчĕ те, ĕнтĕ хăвалăть-и?»

Кучерĕ тем кĕтсе тăни Лукарьене килĕшмерĕ.

— Тата мĕн туса тăратăн? ― хăтăрса тăкрĕ вăл ăна. ― Сана каларăм-иç, тухса кай тесе!

Якур тин ăнланчĕ. Хуçа арăмĕ чăнах та пӳртрен хăвалать.

Вăл, пĕр сăмах хирĕç чĕнеймесĕр, кăмăлсăррăн тухрĕ.

Анчах кил хушшинче нумай та çӳреймерĕ Якур, эрехпе сăра хăвачĕ унăн ăстăнне пăтраштарса, юнне вĕрилентерсе ячĕ. Хăйне хăй вара никамран та хăраман, никама та парăнман, такама та çĕнтерме пултарас этем пек туя пуçларĕ. Сасартăк çамкине ывăç тупанĕпе çатлаттарчĕ.

«Манран ухмах кам пултăр! Кĕсел аври темерĕн. Ирхине хăй систерсе каларĕ: эсĕ арçын вĕт терĕ. Эпĕ курак-чакаксене хăратма туса лартнă катемпи пек тăрса ирттертĕм. Ахăртнех, хăй хам патăма пырасса кĕтрĕм пуль. Хĕрарăм арçын патне хăй пыни ăçта пулнă-ши? Хамăн тытса ытамламаллаччĕ!..» Якур юлашки ăстăнне çухатрĕ: «Çук, Лукерья Семеновна, эсĕ питех те йăнăшатăн... Эпĕ ухмах та мар, кĕсел аври те мар... Эпĕ чăн та арçын...»

Якур тепĕр хут пӳрте кĕни Лукарьен сехрине хăпартрĕ. Вăл пĕрре пăхсах кучерĕ ӳсĕррине, мĕнле шухăшпа кĕнине тавçăрса илчĕ. Хăй патне пупа чĕнмен пулсан, тен, ăна йышăнма та пултарĕччĕ. Халь кĕçех пуп персе çитĕ. Ӳсĕр тарçăпа пĕрле пулнине курсан, пуçа ăçта кайса чикмелле? Унашкал намăсран вилĕм çеç хăтарĕ. Лукарье Якура хăвăртрах кăларса яма шутларĕ.

— Мĕн тума кĕтĕн эсĕ? Мĕскер кирлĕ сана?!

— Мĕн тума тетĕн?.. ― Якур йăхлатса кулса ячĕ. ― Тĕлĕнтеретĕн эсĕ, Лукерья Семеновна... Эпĕ мĕншĕн кĕнине хăв та аван пĕлетĕн-çке...

Якурăн шухăшĕ те, сăмахĕсем те Лукарьене тарăхтарса ячĕç. Вăл ытла та нӳремсĕрле, хур кӳрсе парăнтарасшăн иккен. Хытăрах хăтăрсан çеç тăна кĕртме пулĕ ăна.

— Ухмах, тухса кай кунтан! ― кăшкăрса пăрахрĕ Лукарье.

Якуршăн пулсан, халь хăтăрни е хурлани ниме те пĕлтермерĕ. Вăл, кула-кулах мăкăртатса, Лукарье патнелле тăрăнчĕ.

— Хăваласа чĕлху пылакне те сая ан ту, Лукерья Семеновна... Эпĕ пурĕпĕр тухса каяссăм çук. Ху калашле, эпĕ чăн та арçын...

Лукарье сĕтел хушшине тарса кĕчĕ те:

— Тухса кай. Тухса каймасан, халех кăравул кăшкăратăп! ― терĕ.

— Сассуна шеллемесен, кăшкăр! Эпĕ нимрен те, никамран та хăрамастăп... Хуть те çакăнтах Михха килсе кĕтĕр... Ун çине суратăп çеç! Вăт мĕнле арçын эпĕ!

Якур Лукарьене хăвалама тытăнчĕ. Лукарье сĕтел кĕтессипе стена хушшине хĕсĕнсен, кармашса саппун кантринчен ярса тытрĕ.

— Ан тыт, ан тыт, вăрă-хурах! — Якур аллинчен вĕçерĕнме тăрăшса, çуйлăн кăшкăрса ячĕ Лукарье.

— Лукарье, ― ĕнтĕ ятран çеç чĕнчĕ ăна Якур, ― тапаланса вăйна та ан пĕтер. Пурĕпĕр вĕçерĕнеймĕн. Эпĕ чăн та арçынне ху пĕлетĕн! ― хуçа арăмне хăй патнелле турта пуçларĕ Якур.

Лукарье сасартăк Якур аллине ярса тытрĕ те йĕп пек çивчĕ шăлĕсемпе çатăр çыртса лартрĕ. Ыратнине тӳсеймесĕр Якур хыттăнах йынăшса ячĕ. Çав самантрах тăна кĕнĕ пек пулса, Лукарье çине тимлĕнрех сăнаса пăхрĕ те, унăн умĕнче хĕрарăм мар, кирек-камăн пырне те çыртса татма хатĕр кашкăр ами тăнăн курăнса кайрĕ.

— Ухмах! ― хаяррăн кăшкăрчĕ Лукарье. ― Çĕпĕре каяс килчĕ-им?! Мĕнех вара, ăсатма та пулать! Эсĕ вăрă-хурах вĕт! Мана вĕлерсе, пирĕн кил-çурта çаратма тапăнтăн!

Урăлса пынăçем Якур хăй мĕн таран киревсĕр ĕç тунине те ăнланма пуçларĕ. Унăн чĕри, усала сиснĕ пек, хăравçăлла тапма тытăнчĕ.

Кучер йĕркене кĕнине, йăвашланнине курсан, Лукарье те тăна кĕчĕ. Харкашăва тарăна яни хăйне те усă кӳрес çуккине ăнланса, çемçерех сасăпа калаçа пуçларĕ:

— Телее ăна вăхăтра тытма пĕлес пулать, ачам. Вăхăтне вĕçертсен, телей те çухалать. Кунта, иксĕмĕр хушăра, мĕн пулса иртни çинчен ял çине сăмах сарма ан шутла. Чĕлхӳпе пĕрле пуçна та çухатăн! Халь, чиперех пек чухне, тухса кай та выртса кан!

Якур, алла вĕрентнĕ чурăс кайăк пек, пуçне усса тухса утрĕ.



VII


Татьяна та килне тулли кăмăлпа таврăнчĕ. Кăнтăрлахи кĕлĕрен тухаччен паян ун упăшки суха тума кайман. Ку телей ăнсăртран килсе тухрĕ пулсан та, вырсарникун Татьяна шухăшланă пек турра тивĕç иртрĕ. Халь ĕнтĕ хăй те упăшкине хăвăртрах суха патне ăсатасшăн. Анчах вăл таврăннă çĕре упăшки пӳртре çукки ăна шухăша ячĕ: «Ăçта кайнă-ши?» Çавăнтах тавçăрса илнĕ пек те пулчĕ. «Кил хушшинчех пулĕ-ха. Кĕçех кĕрĕ». Упăшкине вĕри апат çитерсе ăсатас тесе, васкавлăн вучаха хуран çакрĕ, кăвайт чĕртрĕ. Шывĕ вĕресен, тинкĕле юрчĕ. Упăшки çаплах таврăнманнипе Татьяна кăштах кăмăл-сăрланчĕ: «Ăçта вăл, э? Апатланмалла та суха патне каймалла, вăл таçта çухалса çӳрет? Нивушлĕ мана кĕтсе илмесĕрех тухса кайрĕ?..» Ку тĕрĕссипе тĕрĕс маррине пĕлме йывăрах мар, сарайне çеç тухса пăхмалла. Татьяна чиркӳрен таврăннă чухне васканипе асăрхаймарĕ. Халь çакна аса илчĕ те, кил хушшине тухса, сарайне кĕчĕ. Урапа та, сухапуçĕ те вырăнтах тăраççĕ. Лаша таврашĕ те йăрхахрах. Упăшки суха патне тухса кайманнине ĕненсен, ун çинчен шанмасăр шухăшлама хăйнăшăн Татьяна хăйне хăй ӳпкелерĕ. Вăл ăçта та пулин кил хушшинчех пек сунса, хыттăнрах чĕнчĕ:

— Çтаппан!.. Çтаппан тетĕп! Ăçта эсĕ?! ― Упăшки сасă паманнипе Татьяна анкарти калинккине уçса пăхрĕ. Упăшки унта та курăнмарĕ. Вăл кил таврашĕнче çуккине ĕненсен, Татьяна тата ытларах пăшăрханчĕ: «Вăт эсĕ унпала... Хăй суха патне кайма васкатчĕ, халь ĕнтĕ таçта вăхăтне ирттерсе çӳрет... Кăнтăрлахи кĕлĕрен тухсан чан çапнине илтмерĕ-ши? Унтанпа ĕнтĕ эпĕ чиркӳрен таврăнса апат пĕçерме ĕлкĕртĕм. Вăл çук та çук. Ахăртнех, кумсем патне кайрĕ пулĕ. Татьяна Макçăмсем патне кайма тапраннăччĕ, вите алăкĕ уçă тăнине курса, чарăнчĕ. «Лаша ăçта?» Татьяна вите алăкĕнчен пырса пăхрĕ. Унта лаши çуккине курсан, упăшки лаша шырама кайнине астурĕ. «Айтурах, мĕнле манса кайнă-ха эпĕ ун çинчен Татьянан чĕри хускалчĕ: «Халь те тупса килеймен пуль-çке вăл. Мĕн сиксе тухрĕ-ши тата? Ăçта кĕрсе кайрĕ-ши лаша? Нихçан та кунашкал пĕччен тăрса юлакан марччĕ-çке çав?» Татьянан урăх ларас-тăрас та килмерĕ. Вăл, упăшкине кĕтсе, урамалла та тăкăрлăкалла тухса пăхрĕ. Упăшки килни курăнманнипе пӳртне таврăнчĕ. Алĕç тума хăтланчĕ, ал-ури ĕç патне пыма пĕлмерĕ.

Юлашкинчен Çтаппан таврăнчĕ.

— Лашана тупса килтĕн-и? ― упăшки алăк пуканĕ урлă каçнă-каçманах ыйтрĕ Татьяна.

Çтаппан, лаши килтине пĕр иккĕленмесĕр шанса таврăннăскер, арăмĕ çине тĕлĕнсе пăхрĕ те:

— Килте çук-и вăл? ― тесе хирĕç ыйтрĕ.

— Пӳлĕхçĕм çырлахтăр, эпĕ ăна киле таврăннă пуль терĕм-çке?

— Мĕнле, ара, шыраса тупаймарăн-и?

— Çук, тупаймарăм... Эпĕ ăна киле таврăннă пулĕ тесе шутланăччĕ, ― урăх ним хуравлама аптраса, паçăрхи сăмахнех тепĕр хут каларĕ Çтаппан.

Вĕсем хăйсем пуçарнă калаçăва малалла тăсма сăмах тупаймасăр шăпланчĕç. Иккĕшин карланкă анине те темĕнле йывăр япала пырса капланчĕ. Пуçĕсене çав-çавах канăçсăр шухăшсем пăраларĕç, «Ăçта кĕрсе кайрĕ лаша? Мĕн пулчĕ ăна?» Самай вăхăт иртсен, Татьяна сăмах чĕнчĕ:

— Эсĕ, лашана килте пек сунса, лайăхах шырамарăн-и, тен?

— Шырарăм, Татьяна. Анчах ниçта та тупаймарăм...

— Айтурах, Çтаппан, ырлăха мар ку? Хальччен нихçан та пĕччен тăрса юлманскер, паян мĕн туса юлĕ вара? Тата пĕччен лаша вăрманта çак таранччен çӳремĕ... Ахальтен мар ку... Ана мĕнле те пулин инкек çакланнă ĕнтĕ...

Çтаппан хăй те çавнах шухăшларĕ. Вĕçне çитичченех ĕненсе, хуйха-суйха парăнас килмерĕ унăн.

— Сăлтавсăрах çав тери ан кулян-ха. Пĕр лашана пытанма пысăк вырăнах кирлĕ мар. Тен... ― сасартăк Çтаппан чĕрине лăплантаракан тавçăру пырса кĕчĕ, ― улăха каçса кайнă та, унтан ăна улăх хуралçи тытса кĕнĕ. Ун пеккисем час-часах пулкалаççĕ. Эпĕ улăхра та пулман. Хуралçă патне те кайса пăхман.

Татьянан хускалнă чĕри лăпланмарĕ. Вăл хуйхă витĕр тухакан сасăпа:

— Айтурах, Çтаппан, ахалех мана йăпатма тăрăшатăн. Хăвна ху та улталама кирлĕ мар. Тимĕр тăлăллă лаша ниепле те Энĕш шывĕ урлă каçса кайма пултараймĕ. Каçса кайма тытăнсан та юшкăна путĕччĕ, ― терĕ те вăл чарăнчĕ. Пăртакран упăшки çине йăлăнуллăн пăхса: ― Айтурах, Çтаппан, юмăç патне кайса пăхмăн-ши? Тен, вăл пирĕн лаша ăçтине кăтартса парĕ? ― терĕ.

Арăмĕ хыпăнса калаçни Çтаппан чĕрине те тиврĕ. Анчах вăл шанчăкне çухатасшăн пулмарĕ. Çитменнине, вăл юмăç таврашне те хисеплесех каймасть.

— Кăмăлу пулсан, юмăç патне ху кайса кил, Татьяна. Ман шутпа, пирĕн лаша улăх хуралçи патĕнчех пек туйăнать. Энĕш шывĕнче юшкăнсăр вырăн та сахал мар. Ун урлă лашасем час-часах каçса каяççĕ. Эпĕ Макçăм кум патне çитсе килем-ха. Пĕр ăс аван, икĕ ăс тата аванрах теççĕ, — терĕ те Çтаппан тухса кайрĕ.



VIII


Пĕр сехет каярах пулĕ, Макçăм акса пĕтерсе киле таврăнчĕ те, апатланнă хыççăн, урапине картиш варрине кăларса, ун çине канма хăпарса выртрĕ. Çурхи хĕвел ăшшăн та ачашшăн саврĕ ăна. Чĕри савăклă тапрĕ. Çуракине Çтаппанран пĕр кун кая юлса вĕçленĕшĕн те хурланмарĕ вăл. Энĕшкасси хресченĕсенчен никам та акса пĕтермен-ха. Кумăшĕ Прахăр çĕрне акса пама йышăннине аса илсен çеç унăн кăмăлĕ кăштах кĕвĕçрĕ. Ан тив, пĕр ят тӳпин ути икĕ лав çеç лектĕр, пурĕпĕр унпала кăçалхи пăрăва е виçĕ путеке хĕл каçарма пулать. Хĕл каçнă пăру е виçĕ путек кама тĕккелĕ? Макçăм та шурă пӳрт тăвас ĕмĕт-шухăшпа пурăнать вĕт. Анчах ун телей пулмарĕ. Лаша çук этемсем лаша пуррисемпе тахçанах килĕшӳ тунă. Макçăм валли никам та юлмарĕ. Çтаппан валли тупăнчĕ ав. Вăл унта та Макçăмран телейлĕрех...

Картиш алăкĕ патне çын çывхарнă сасă илтенни Макçăмăн шухăшĕсене татрĕ. Вăл пуçне çĕклесе пăхрĕ те, картиш алăкĕ урлă Çтаппан каçнине курсан, ирĕксĕрех тĕлĕнчĕ: «Мĕн ĕçпе килчĕ пулĕ ку?» Кумăшĕ ĕç вăхăтĕнче ял тăрăх çапкаланса çӳреме юратманнине лайăх пĕлет вăл. Тата Çтаппан кăнтăрлахи кĕлĕрен тухсан суха патне каясси çинчен калаçнине те астурĕ. Макçăм выртнă çĕртен тăрса урине усса ларчĕ. Çтаппан хăй патне çывхарсан:

— Эсĕ мĕн, суха тума каймарăн-и? Вырсарникуна хисеплеме шут тытрăн-и? ― терĕ вăл.

— Вырсарникунне пăхса тăмалла марччĕ, суха патне каймаллаччĕ те-ха... Лашана тупаймарăм...

— Ан калаç?! ― тĕлĕнсе эхлетрĕ Макçăм. Урапа çинчен сиксе анчĕ. Кумăшĕ лашине ку таранччен тупса килессине ним иккĕленмесĕр шаннăччĕ вăл. Халĕ ак, лашана тупманни çинчен илтсен, унăн чĕри те хускалчĕ, тата кумăшĕ çинчен кĕвĕçсе шухăшланăшăн та аванмарланчĕ.

— Вăрманта шыраман вырăн хăвармарăм пулĕ, ниçта та тупаймарăм.

— Ытла та тĕлĕнмелле, кум... Ăçта кĕрсе кайнă вăл? Ку таранччен вăрманта çӳремелле марри паллах ĕнтĕ.

— Улăх хуралçи тытса каймарĕ-ши тетĕп те...

— Пулма пултарать, кум. Тепĕр чухне лашасем, чăн та, Энĕш шывĕ урлă каçкалаççĕ. Улăх хуралçи патне хам кайса килем-ха! — кайма хатĕрленчĕ Макçăм.

Кумăшĕ хута кĕрсе калаçни Çтаппан шанăçне татах çирĕплетрĕ. Анчах ăна чăрмантарас килмерĕ унăн.

— Хуралçи патне хамах кайса килетĕп.

— Çуран хăçан кайса килĕн эсĕ унта? Варасăр ялĕ пилĕк çухрăмра. Эпĕ юланутпа часах кăйса килĕп. Тата çула май улăха та кĕрсе çаврăнăп. Кам пĕлет, тен, вăл ăçта та пулин улăхрах çӳрет? ― хăйĕн шухăшне каларĕ Макçăм.

— Сан лаша халь çеç акаран таврăннă-çке...

— Нимех те мар, кум, ― аллине сулчĕ Макçăм. ― Ыран кунĕпех кантарăп. Акана каймалли çук ĕнтĕ.

— Апла тесен, кайса кил эппин, ― кумăшĕ пулăшма хатĕрришĕн хĕпĕртесе килĕшрĕ Çтаппан. ― Эпĕ каллех вăрмана çитсе çаврăнăп.

— Кайса çӳре, кайса çӳре, кум. Кирек ăçта пулсан та пурпĕрех тупатпăр!

Вĕсем уйрăлчĕç.



IX


Пĕччен юлсан, Татьяна çӳпçерен çур тăрăх пир кăларса чĕрçитти аркипе чĕркерĕ те юмăç патне тухса утрĕ.

Ваçухха Уйкас урамĕ вĕçĕнче, лутра хура пӳртре пĕр-пĕчченех пурăнать. Ытти çурт-йĕр тавраш нимĕн те çук унăн. Кил хушши тавра тытса çавăрнă çатан та нумай çул ларнипе кивелсе, лутраланса, шăтса-ванса пĕтнĕ. Выльăх-чĕрлĕх усраман пирки килкартинче вĕлтĕренпе мăян ахăрса ӳснĕ. Килкарти варринче хăйпе пĕр тантăш ватă хурăн ларать. Унăн турачĕсем тахçанах хăрса типнĕ. Чăлтăр-чалтăр çулçăсем çеç кунта пурнăç аран-аран сывланине палăртаççĕ. Типнĕ туратсем çинче выльăх-чĕрлĕх пуç шăммисем çакăнса тăни ку пӳртре юмăç пурăннине астутарать.

Ваçухха çинчен те ял хушшинче тĕрлĕ халап çӳрет. Вăл калăм эрнинче тылă çине утланса вĕçет теççĕ. Ваçухха — тухатмăш текенсем те пур. Çавăнпа, юмăç тĕлнелле çывхарнă май, Татьянан чĕркуççи шăнăрĕсем чĕтреме тытăнчĕç, çанçурăмĕ çӳçенсе илчĕ. Хăра-хăрах лутра карталăк урлă каçса кĕчĕ те хурăн еннелле пăхса сăхсахрĕ.

Пӳрте кĕрсен, карланкине хаяр тапак тĕтĕмĕ тата пусăхнă шăршă питĕрсе лартрĕ. Вăл тӳсеймен енне ӳсĕрсе янипе:

— Кам этемми ывăлĕ-хĕрĕ килчĕ çавăнта? ― хăрăлтатнă сасă илтĕнчĕ кăмака умĕнче.

— Эпĕ... ― Татьяна каласа пĕтереймерĕ, каллех антăхса кайса ӳсĕре пуçларĕ. ― Эпĕччĕ те-ха ку...

— А-а... ― Лăкăш-лакăш çăпаталлă урисене сăтăрса, чĕлемне мăкăрлантарса, кăмака умĕнчен Ваçухха тухрĕ. Ун çийĕнчи улача кĕпипе пуçне сырнă сурпанĕ, нихçан шыв курманскерсем, кăмака çăварĕ тĕслĕ курăнаççĕ.

Ваçухха урай варрине тухса тăчĕ те, чĕлĕмне ĕмме чарăнса:

— А-а... ― терĕ тепĕр хут, ― эсĕ-çке ку. Мĕнле ыр-усал илсе килчĕ сана ман килĕме?

— Айтурах, Ваçухха аппа, ытла та пысăк инкек çапса хуçрĕ пире, ― юмăç кăмăлне юрасшăн çемçен каларĕ Татьяна. ― Каç выртма илсе кайнă лашана çак таранччен те тупаймарăмăр. Мĕн пулчĕ-ши, ăçта кĕрсе кайрĕ-ши вăл?

— А-а... ― хăрăлтатрĕ каллех Ваçухха, ― ăнланатăп, ăнланатăп.

Ваçухха сăмахне итлесе тăмарĕ Татьяна. Хăйĕн шухăшне каласа пама васкарĕ.

— Эсĕ аслă юмăç, Ваçухха аппа, сан ăс-пĕлӳрен нимĕн те пытанас çук. Тупсăмне тупса парсамччĕ. ― Карланкине тĕтĕм тулнипе ӳсĕрсе сывлăшне çавăрсан, чĕр-çиттипе чăркаса тытнă пирне кăларса кăтартрĕ.

— А-а... ― чĕлĕмне шаккамасăрах кăмака умне хурса, пирне ярса тытрĕ Ваçухха. Куçĕ умне илсе пырса çавăркаласа пăхрĕ, ― çинçе пир, аван пир.

— Çамрăк чухне тĕртсе хатĕрленĕ пирехчĕ те вăл, ― юмăç ырланипе хĕпĕртенĕ пек пулса каларĕ Татьяна.

— Аван та... ― хăрăлтатрĕ Ваçухха, кăштах чĕнмесĕр тăрсан: — сахалтарах çав, лаша выльăх — пысăк вы-выльăх, ― терĕ.

— Уншăн ан кӳрен, Ваçухха аппа. Васканипе ал тĕлне урăх нимĕн те лекмерĕ. Май тухсан, татах мĕн те пулин илсе килĕп. Сыпмалла кĕпе те пурччĕ-ха ман...

— А-а... Ырлăх тунине ан ман, сиплĕх кăтартнине асра тыт тенĕ пихампар...

— Енчен лаши чипер тупăнсан, эсĕ ырă тунине нихçан та манассăм çук, Ваçухха аппа.

— Пурăнсан курăпăр! — терĕ те Ваçухха, урлă сак хăмине уçса, пире ним уямасăр сакайне пăрахрĕ. Татьянан чĕри чĕпĕтнĕн ыратса илчĕ. Унăн çинçе те чăлт-шурă пирне таçта тусанпа хăрăм çине пăрахнă пекех туйăнса кайрĕ. Ваçухха, урлă сак хăмине хупсан, урисене явса ларчĕ, хĕвĕнчен ура сыппи шăммине туртса кăларчĕ. Шăмăран çыхнă çип вĕçĕнчен тытса, шăммă арки çинелле усăнтарчĕ. Сура-сура, Татьяна ăнланмалла мар сăмахсем пăшăлтата пуçларĕ.

— Мĕнле, Ваçухха аппа, уçăлать-и? ― кĕтсе илеймесĕр васкаса ыйтрĕ Татьяна.

— А-а.., Куратăп... Куратăп...

— Мĕн куратăн?

— Пĕтĕмпех куратăп, ― терĕ Ваçухха, куçĕсене шăмă çинчен илмесĕр.

— Айтурах, Ваçухха аппа, чĕрем сиксе тухать-и тен... Каласа парсамччĕ хăвăртрах!

— Çил васкать, шавлать, йăмăкăм... Çилĕн васкани те, шавлани те килĕшӳллĕ... Çил чарусăр... Çилĕн тĕнче хĕррине çитсе каялла çаврăнмалла. Этеме васкани килĕшмест. Этем çĕр çинче утса çӳрекен чĕрчун. Çĕр çинче лакăм-тĕкĕм пит нумай. Такăнса ӳкме те пулать...

— Ан тарăхтар-ха, Ваçухха аппа...

— Эпĕ тарăхтармастăп сана, йăмăкăм.

— Айтурах, Ваçухха аппа, апла каласшăн марччĕ эпĕ, ― хăй йăнăш сăмах персе янине юсама тăрăшрĕ Татьяна. ― Эпĕ хамăн чĕре çуннине çеç каласа парасшăнччĕ. Лаша тупăнмарĕ-çке пирĕн.

— А-а... Лаша-и?.. ― Татьяна мĕн ĕçпе килнине халь çеç аса илнĕ пек хăрăлтатрĕ юмăç карчăк.

— Лаша çав, Ваçухха аппа, лаша, ― татах астутарчĕ Татьяна.

— А-а... ― урăх ним шарламасăр, куçĕсене тепĕр хут шăмă çине тĕллерĕ Ваçухха. ― Куратăп, йăмăкăм, кура-тăп... Ав, сирĕн лаша çӳрет...

— Ăçта?

— Ав, вăрман урлă, пус-пус урлă каçса кайрĕ. Кĕçенет сирĕн лаша... Юхтарать куççульне... ― Юлашкинчен: ― Пĕтрĕ... Çухалчĕ! ― тесе сăмахне татрĕ юмăç. Шăммине суллантарма чарăнса, куçĕсене Татьяна çине тĕллерĕ: ― Сирĕн лаша хытă алăра, йăмăкăм. Вуникĕ тимĕр алăклă витере тăрать...

— Айтурах, ― йынăшса ячĕ Татьяна, ― ăçталла кайса шырамалла-ши ăна?

— Хĕвелтухăç еннелле кайса шырăр... Унта тупаймасан, хĕвеланăç енче шырăр. Аякри кĕлле кайса çурта лартăр... Пихампар хапăл тусан, телей пулĕ... ― Ваçухха урлă сак çинчен анса камака умĕнче выртакан чĕлĕмне çăварне хыпрĕ, пăк-пăк ĕмсе илчĕ те тĕтĕме каялла пĕрĕхтерсе кăларчĕ.

Татьяна кунта урăх ним ĕç те çуккине тавçăрса илчĕ, юхса аннă йӳçĕ куççульне тутăр вĕçĕпе шăлса:

— Айтурах... ― тесе татах асçăн сывларĕ. Урăх ниепле сăмах каласа хăварма аптранă енне: ― Хамăр пата пырса кур, Ваçухха аппа, ― терĕ.

— А-а... ― хăрăлтатрĕ Ваçухха, ― пырса курăттăм, йăмăкăм, урасем йывăрланса çитрĕç. Асатте-асаннесем, кукаçи-кукамайсем хăйсем патне чĕнеççĕ. Леш тĕпченĕ куçма хатĕрленетĕп.

Ваçухха патĕнчен вĕри мунчара ăшаласа янă пек тухрĕ Татьяна, юмăç каланисене таса сывлăшра ăнланса илме тăрăшрĕ, анчах ун пуçĕнче мĕнпурĕ те «лаша пĕтнĕ» тени çеç хура çĕлен пек явкаланчĕ.

Килне таврăнсан, Татьяна юмăç хушнисене аса илсе, аякри кĕлле кайса асăнма шут тытрĕ. Вара çупçерен таса кĕпе кăларса илчĕ те витрепе шыв йăтса тухса витене кĕчĕ. Хывăнчĕ. Витрери шыва пуç тăрăх ярса чӳхенчĕ те таса çипуç тăхăнса пӳрте кĕчĕ. Çӳпçинченех çирĕм пуслăх кĕмĕл укçа илсе, турăш умне чĕркуçленсе тăчĕ.

— Эй, Микулай тур папайăм, санăн сăваплă уяв кунĕ Ишеке пырса çирĕм пуслăх çурта лартма сăмах паратăп — çырлах, ан пăрах пире... Лашана тупма пулăшсамах... ― Татьяна çамкине урай хăми çумне тивертсе пуççапрĕ те, ура çине тăрса, çирĕм пуса турăш умне хучĕ...

Çтаппан киле хĕвел анса ларсан тин таврăнчĕ. Лаши хăех килмен-ши тесе, кил тавра пăхса çаврăнчĕ, çуккине ĕненмесĕр вите алăкне уçса пăхрĕ те, сасартăках ывăннă пек пулса, çенĕк пусми çине ларчĕ. Кăштах кансан, аран çĕкленсе пӳрте кĕчĕ.

— Тупаймарăн пулĕ? — хыпăнса ӳкнĕн ыйтрĕ Татьяна.

— Çук, тупаймарăм... Макçăм кум та...

— Айтурах, Çтаппан... Ырлăха мар ĕнтĕ ку. Ваçухха аппа та çавнах каларĕ, ― халь макăрса ярас пек хурлăхлă сасăпа сăмах хушрĕ Татьяна.

— Пӳлĕхçĕм çырлахтăр, Татьяна, шанчăка çухатас мар. Макçăм кумпа Кармăш пасарне кайса пăхас тетпĕр. Тен, унта тĕл пулăпăр.

Упăшки йăпатасшăн каланă сăмахсем Татьяна кăмăлне лăплантармарĕç.

— Темĕн çав, Çтаппан... Лаша ытла та усал çын аллине лекнĕн туйăнать...

— Мĕн пулсан та, вĕçне çитичченех шыраса пăхас. Алла усса ларнипе те ним тухас çук. Пештĕре çăкăр касса чик-ха, çула тухса пăхар эпир.

— Çăкăрне касса чикме пулĕ те... Эсĕ паян нимĕн те çимен-çке? Эпĕ яшка пĕçерсе хатĕрленĕччĕ.

— Эпĕ çул çинче çăкăр çырткаларăм. Урăх ним çиес килнине те пĕлместĕп.

Татьяна çур çăкăр касса илсе пештĕре чикрĕ.

— Телей пултăрччĕ, ― ассăн сывларĕ вăл.

Çтаппан пынă çĕре Макçăм лаша таврашĕсене урапа çине хучĕ те:

— Халех, лаша кӳлетĕп те каятпăр, унччен пӳрте кĕрсе лар эсĕ! ― тесе, вите еннелле утрĕ.

Çтаппан пӳрте кĕмере, кĕлет умне пырса ларчĕ. Лаши чăн та çухалма пултарасса ĕненме пуçланă кăмăлĕ йывăр шухăша ячĕ ăна: «Кил хушшинче тупайман лашана пасарта шырани уй-хирти çиле хăваланă пекех пулмĕ-ши?» Кармăш пасарĕнче вăрланă лашасене куç умĕнчех сутаççĕ тенĕ хыпар халăх хушшинче сарăлнă пулсан та, лашине тĕл пуласса ĕненмерĕ вăл. «Лашасăр юлсан, мĕн тумалла-ха, мĕн тумалла?» Çапла шухăшласа ларнă вăхăтра Макçăм лаша кӳлсе тăратнине туйса та юлаймарĕ Çтаппан. Кӳлнĕ лашана çенĕк умне пырса тăратсан тин, ыйхăран вăраннă пек, ура çине тăчĕ.

— Кӳлнĕ те-çке эсĕ?

Макçăм кумĕ çине тинкерсе пăхрĕ те, вăл пысăк хуйхăпа асапланнине кура, ним калама аптраса тăчĕ.

— Каятпăр-и? ― татах сăмах хушрĕ Çтаппан.

— Каймалла. Эпĕ хатĕр, ― хуллентереххĕн каларĕ Макçăм. ― Ăçти çулпа кайăпăр?

— Ăçти çулпа?.. ― Ку ыйту вырăнсăр пек туйăнчĕ Çтаппана, çавăнпа вăл калас-калас мар çĕртен: ― Тӳрĕ çулпа кайăпăр, ― терĕ.

— Пакăш ращи патĕнчен çĕрле иртсе çӳреме хăрушă мар-ши? Тавра кайсан, ним шухăш та пулас çук.

— Вăрă-хурахсем çыпçăнма укçа, мул тавраш çук пирĕн. Лашана шеллес пулать. Кунĕпе ĕçленĕ лашана тавра çӳреме йывăр килет.

Макçăм килĕшрĕ. Вĕсем урапа çине ларса картишĕнчен тухрĕç. Тăкăрлăкра шыв кӳрсе килекен хĕрарăма курсан:

— Тулли витре хирĕç пулчĕ-ха, кум, ― терĕ Макçăм.

— Пӳлĕхçĕм телей патăрччĕ, ― кăштах çăмăллăн сывласа илчĕ Çтаппан.

Пус хапхинчен тухсан, иккĕшĕ те, çĕлĕкĕсене хывса, хĕвеланăç еннелле çаврăнса сăхсăхрĕç.

Хĕвел, кăвак тӳпене хăмач карса хăварса, Энĕшкасси вăрманĕн леш енне анса, куçран çухалчĕ. Çтаппанпа Макçăм лашана хуллен юрттарса аслă çула тухрĕç. Кăнтăр енчен лăпкăн вăшăлтатса вĕрекен тӳлек çил çĕр çине лĕп ăшă сарчĕ. Çĕр пиçсе çитнĕ хыççăн çулăн икĕ айккипе ешĕрсе тухнă «турамăш» курăкĕнчен сарăлнă пылак шăрша çăтса тăранмалла мар.

— Çур аван килчĕ кăçал, ― каçхи ырă çанталăкпа хавхаланса сăмах чĕнчĕ Макçăм. ― Ыраш калчисем те аван, тырпул тухăçлах пулĕ тесе шутлатăп.

— Çурĕ аван килчĕ, ― килĕшрĕ Çтаппан та, ― анчах тырпул тухăçлă пуласси çуртан çеç мар, çу мĕнле пулнинчен те килет. Калча ӳснĕ вăхăтра, тырă шăркана ларас умĕн, ăшă çумăр çусан, вара аптрамĕччĕ.

— Юр шывлă пулчĕ-ха кăçал, кум. Атăл шывĕ те тулăх килчĕ. Ун пек чухне çанталăк аван пулаканччĕ, ― хăйĕн малтанхи шухăшнех çирĕплетрĕ Макçăм.

— Тем каламалла... Куккук ир авăтмарĕ те кăçăл, ― çурри çурмалла килĕшрĕ Çтаппан.

Инçетре хура вăрман мĕлки палăра пуçларĕ.

— Хайхи Пакăш ращине çитетпĕр...

— «Пакăш ращи?..» ― Макçăм еннелле çаврăнса пăхрĕ Çтаппан.

Лаша çав майлах хуллен юртса пынăçемĕн, ращан пĕр кĕтесĕ аслă çул хĕррине çĕлен сăнни пек тăсăлса выртрĕ.

— Йĕксĕк пуçĕ... Пĕрех хутчен çĕрĕ тĕттĕм. Çак йĕксĕк ращи тĕлĕнчен иртсе кайсан, чиперех çитеттĕмĕр... ― терĕ те Макçăм, çĕлен сăхасран хăранă пек, Çтаппан çумнерех тĕршĕнсе ларчĕ.

— Пӳлĕхçĕм упрасан, чиперех иртсе кайăпăр-ха, ― кумăшне йăпатса каларĕ Çтаппан.

— Этеме турă çĕр çинче тем усал ĕç тума та ирĕк панă, ― кумăшĕпе килĕшмерĕ Макçăм.

— Вара мĕн тăвас тен, ирĕксерех хирĕç тăма тивет...

— Хирĕç тăрса, мĕн тăвайрăпăр эпир вĕсене. Вĕсем çĕçĕпе те кусекпе çӳреççĕ. Эпир çара аллăн. Пĕрех хутчен тимĕр сенĕк илмеллеччĕ...

Макçăм канăçсăрланни ăнсăртран пулмарĕ. Ку ращара вăрă-хурахсен йăви пуррине таврари ялсенчи пĕтĕм халăх пĕлсе тăрать. Çак раща тĕлĕнче кама та пулин вĕлермесĕр пĕр çул та иртмест. «Иртнĕ хĕлле çеç-ха, ― аса илчĕ Макçăм, ― кӳршĕ ялти усламçа, Хусан хулинчен та-вар тиесе таврăннă чухне тапăнса, тăварне çаратса юлнă, хăйне вĕлерсе çуна çине вырттарса янă. Тӳре-шарасем, темĕн чухлĕ шыраса та, кам вĕлернине тупаймарĕç».

Макçăм, раща хӳтлĕхĕнчен хăвăртрах тухса ӳкес тесе, лашине тилхепе вĕçĕпе çапрĕ. Хăранипе хăлхисене тăраткаласа пыракан лаша çивĕччĕн юртса кайрĕ. Раща кĕтессинчи çул кукрине кĕрсен, Макçăм лашине татах çапрĕ. Пĕр тикĕс юртас лаша сасартăк айккинелле тапса сикрĕ те чарăнса тăчĕ.

— Мĕнле япала ку? ― эхлетсе ячĕ Макçăм. Лаши мĕншĕн чарăннине пăхма малалла ӳпĕнейнĕчче — ун пуçĕ çине йывăр кӳсек персе анчĕ. Макçăм, «а-ах!» тесе кăшкăрса ярса, çĕре тăрăнчĕ. Урапа айккинчи палламан çын кӳсекпе тепре хăмсарчĕ. Çтаппан, вăр-вар икĕ аллине çӳлелле çĕклесе, хăй çине вăркăнса анакан кӳсеке тытса чарчĕ. Урапа çинчен сиксе анса, кӳсеке хăй еннелле кăшт туртса илчĕ. Палламан çын, кӳсек хыççăн уртăнса, урапа çумне тăсăлса ӳкрĕ. Çтаппан ăна пĕрре туртса çапрĕ те лаша пуçнелле ыткăнчĕ.

Лаша пуçне тытса тăракан тепĕр вăрă-хурахĕнчен ура сассисем тӳп-тӳп-тӳп! туни çеç илтĕнсе юлчĕ...

— Кум?

Макçăм чĕнмест. Вăл ним пĕлмесĕр выртнипе Çтаппан хăраса ӳкрĕ. «Е вилсе кайрĕ пулсан?» Вăл кумăшĕ патне пĕшкĕнчĕ.

— Пӳлĕхçĕм çырлахтăр, кум, чуну пур-и сан? Е вĕлерчĕç-и сана? ― ĕшеннĕ сассипе пăшăлтатрĕ вăл. Макçăм тăна кĕрсе йынăшса ярсан, тепĕр хут ыйтрĕ: ― Сывах-и эсĕ?

Макçăм куçне уçса пăхрĕ те Çтаппана палларĕ.

— Кум, эсĕ-и ку?

— Эпĕ, эпĕ, кум! Ăçтан тивертрĕ вăл сана? Пуçна çĕмĕрмен-и? ― хыпăнса ӳкрĕ Çтаппан.

— Çĕмĕресси çĕмĕрмен пулĕ те... Анчах тимĕр хĕртсе тытнă пекех хĕмленет. Ура çине тăма пулăш-ха мана...

Çтаппан кумăшне ура çине тăратрĕ. Ӳкесрен хăраса, аллинчен вĕçертмесĕр:

— Тăрайратăн-н... ӳкместĕн-и? ― терĕ.

— Ӳкместĕп пулĕ... Ура çĕр çинчине çирĕп туятăп, ― пуçне хыпашласа каларĕ Макçăм. ― Акă, чăмăр пысăкăш мăкăль кунта!

Макçăм пуçне çапса хăпартнă вырăна Çтаппан та хыпашласа пăхрĕ.

— Чим-ха, кум, — терĕ вăл, — суран çине çĕр хурар, çĕр сурана туртать текенччĕ. ― Çтаппан ана çинчен нӳрĕ тăпра ывăçласа илчĕ. ― Пӳлĕхçĕм çырлахтăр, тем курса ларăн...

— Юрать-ха, сана тивеймен. Иксĕмĕрĕн пĕтнĕ пуçĕ çакăнта пулатчĕ.

Çав вăхăтра вĕсем хăйсен çывăхĕнчех палламан çын выртнине астуса илчĕç те шăп пулчĕç.

Çтаппан кӳсекпе майлах тивертеймен пирки вăрă-хурах часах тăна кĕчĕ. Вăл хуллен ращаналла шăвăнасшăнччĕ, тăма хăтланчĕ те ăшчикĕ вут çине пăрахнă пек çунма тапраннăран, каялла йăванса анчĕ. Вара, чăвашсем вилĕрен хăранине астуса, вилнĕ çын пек пулса выртрĕ.

— Кам ку? ― самантлăха суранĕ ыратнине те манса сасă пачĕ Макçăм.

— Сана çапнă вăрă-хурах.

Макçăм çилли вут çулăмĕ пек хыпса илчĕ.

— Этем мурĕ! Йĕксĕк пуçĕ! — хаяррăн кăшкăрса, вăрă-хураха урипе тапа пуçларĕ. Лешĕ çав-çавах сас памасăр та пĕр хускалмасăр выртни Макçăма хăратса пăрахрĕ.

— Мĕн йĕксĕкĕ ку? Пакарти тухман-ши унăн?

— Пӳлĕхçĕм çырлахтăр, кум!..

Çтаппанпа Макçăм сассинче хăравçăлăх пуррине илтсен, вăрă-хурахăн çăлăнас шанчăкĕ çирĕпленчĕ: «Кĕçех сăхсăхĕç те мана пăрахса хăварĕç.

Урăх чухне пулсан, Çтаппанпа Макçăм, чăн та, çапла тунă пулĕччĕç. Халь вĕсен хуйăхĕсем ытла та пысăк, кăмăлĕсем ытла та тилĕрнĕ.

— Пӳлĕхçĕм çырлахтăр, кум, ― малтан Çтаппан тăна кĕрсе чĕнчĕ. ― Ытла та васкаса çапрăм, вилмеллех тивертейрĕм-ши вара? Юри хăтланса выртмасть-ши вăл? — Çтаппан чĕркуçленчĕ те питçăмартине вăрă-хурах çăварĕ патне тытрĕ.

Вăрă-хурах Çтаппан мĕн шутлине тавçăрса илсенех сывлама чарăнчĕ. Анчах нумай тӳсеймерĕ, Çтаппан питçăмарти çине сывлăшне пĕрхĕнтерчĕ.

— Сывах! Сывах каяннăй! ― чĕрĕленсĕ эхлетрĕ Çтаппан.

— Йĕксĕк темерĕн! Мĕн шутланă вăл, э?! ― Макçăм каллех вăрă-хураха унтан та кунтан тапма тытăнчĕ.

— Тăхта-ха, кум, ― чарчĕ ăна Çтаппан, ― малтан вăл камне пĕлер.

Иккĕшĕ те палламан çын патне пĕшкĕнчĕç. Вĕсен умĕнче пичĕ-куçĕ сухалпа çӳç ăшне пытаннăран чĕрĕп пит-куçĕ пек курăнакан çын выртать-мĕн.

— Палламастăн-и? ― ыйтрĕ Çтаппан.

— Сук, палламастăп! ― терĕ Макçăм.

— Эпĕ те курман ку этеме.

— Ăçтан паллăн вăрă-хураха, Такам вăл.

— Эй, кĕлетке, каласа пар пире: кам эсĕ, ăçтисем пулатăн?

Ухмаха персе ĕç тухманнине сисрĕ хурах.

— Эсир манран эпĕ камне ыйтатăр, ― терĕ тăрăхласа. ― Кулăшла этемсем эсир! Манран хам пĕлмен япала çинчен ыйтса пĕлесшĕн... Эпĕ вăрманта ӳснĕ. Манăн кил-çурт — тарăн çырма. Çутçанталăкра мана паллакан этем çук. Хăшпĕр ялсенчи хаяр йытăсем çеç паллама пултарĕç.

— Акă мĕн, кум, ― тарăхса кайрĕ Çтаппан, ― вăл сӳпĕлтетнине итлесе вăхăта ирттермелли те çук. Укçине вырттарар та яла илсе каяр. Халăх пухар. Унта хăй ирĕккĕнех каласа памасан, ирĕксĕртен те калаттарĕç.

— Эсĕ мĕн, лашуна шырама каяс мар тетĕн-им? Çук, кум, унашкал юрамасть, Çитме пулнă çĕре çитесехчĕ.

— Ку каяннăя ăçта хурăпăр вара?

— Ăçта?.. ― Кăшт шухăша кайса тăнă хыççăн тавçăра пуçларĕ Макçăм. ― Ман шутпа, кум, вăрă-хурахсем вĕсем пурте пĕр шăтăкран, çавăнпа хăйсен хушшинче кам мĕн тунине те лайăх пĕлмелле. Тен, ку йĕксĕк те сан лаша ăçтине пĕлет?

— Чăнах, кум! ― чун-чĕрĕленсе килĕшрĕ Çтаппан.

— Килĕшетĕн пулсан, вăхăта ирттермелли те çук. Урапа çине вырттар та ăна, каятпăр. Çул çинче хăех каласа парĕ.

Çтаппан вăрă-хураха урапа çине йăтса вырттарчĕ те хăй ун çине утланса ларчĕ. Кăштах канма ĕлкĕрнĕ лаша çăмăллăн чупса кайсан, тĕпчеме тытăнчĕ:

— Акă мĕн, этем... Ху камне каласа парасшăн пулмарăн эсĕ, уншăн ирĕксĕрлемĕпĕр сана... Иртнĕ каç ман лаша çухалчĕ. Çавна каласа пар-ха: кам çавăтса кайрĕ ăна? Халь ăçта пулма пултарать вăл? Ыррăн каласа пар-сан — тивмĕпĕр, чĕрех хăварăпăр. Каламасан, хăвна ху ӳпкеле!

Урапа кисрентернипе Çтаппан хăй çинче ларса пыни суранне калама çук ыраттарчĕ, асап кӳчĕ пулсан та, вăрă-хурах шарламасăр ирттересшĕнччĕ. Хресченсем мĕнле чунлă этемне аса илсе, тепĕр май шухăшларĕ. Çĕрле, никам курман çĕрте е ушкăнпа чухне, вĕсем хăюллăн, паттăррăн тапăнаççĕ. Тăр-кăнтăрла, пĕччен-иккĕн çеç чухне, кам мĕн тунине тӳрех кăтартса пама май пур вăхăтра, пĕрин хыçне тепри пытанаççĕ. Хăюсăр, халсăр тапăнаççĕ. Кусем те акă, халь тем тума та хатĕрскерсем, шурăмпуç килсен, çул çинче çынсем çӳреме пуçласан, хăйсем тума шутланă ĕçе тумасăрах пăрахса кайĕç. Вăхăта мĕнле те пулин тăсса шурăмпуç çути киличчен пурăнмалла. Вара вăрă-хурах çăлăнĕ.

— Мана эсир вĕлерме те, тем тума та пултаратăр. Кунта сирĕн ирĕк. Анчах вилле пытарма хĕн. Ăна пытарма пĕлмелле. Вĕлерекенсене йĕрлесе тупма пултараççĕ. Ун чухне эсир вăрă-хураха вĕлернĕ тенине кам ĕненĕ? Кам пĕлĕ эпĕ вăрă-хурахне? Ĕненĕр, мана никам та палламасть. Хăшпĕр хаяр йытăсем çеç паллаççĕ терĕм-иç. Хăвăра йывăр килĕ... Маншăн пулсан... ― хурланарах калаçма тăрăшрĕ вăрă-хурах, ― ку пурнăç хама та йăлăхтарса çитерчĕ. Чăнлăха куçса, хам çĕр çинче тунă пĕтĕм çылăхшăн çӳлти патша умĕнче явап тытма та вăхăт.

— Пӳлĕхçе ан асăн! Эсĕ ун ятне асăнма тивĕç мар! ― хăтăрса пăрахрĕ Çтаппан.

— Пӳлĕхçĕн ырлăхĕ вĕçĕ-хĕррисĕр. Ун чĕринче ман валли те пĕр хĕлхем тупăнĕ. Ним те мар, эсир мана уретник патне илсе кайăр. Унта эпĕ мĕн каланине пĕтĕмпех хут çине çырса илĕç.

Вăрă-хурах йăнăшмарĕ. Вăл каланисем Çтаппана шухăша ячĕç. Çула май Кармăша çитиччен турттарса кайма та темех мар, уретник умĕнче тĕпчесе хут çине çырса хуни, тем тесен те, аванрах тесе шутларĕ вăл.

— Кум, саншăн мĕнлерех пек? Маншăн тесен, уретник патне илсе кайни, чăн та, шанăçлăрах пек, ― вăрă-хурах шăплансанах хăйĕн шухăшне каласа пачĕ Çтаппан.

Вăрă-хурах Çтаппан иккĕленме пуçланине сисрĕ.

— Хут çине çырса хуни шанăçлине пурте пĕлеççĕ. Куна эпĕ хамшăн каламастăп. Мана халь пурпĕрех ĕнтĕ. Хăвăршăн калатăп. Шухăшлăр, мана вĕлернине нимĕн усă та пулас çук сире. Кайран хăвăра йывăр килни çеç. Хăвăрах Çĕпĕре ярĕç.

Вăрă-хурах сăмахĕсем Макçăм кăмăлне те тиврĕç. Анчах пуçĕ ытла та ыратни кумăшĕпе килĕшме памарĕ.

— Камăн халапне ĕненетĕн эсĕ? Вăрă-хурахăнне мар-и? Пирĕн алăран вĕçерĕнесшĕн сӳпĕлтетнине туймастăн-им? Мĕн тума кирлĕ пире уретник! Хамăрăн тĕпчес пулать ăна. Ан тив, малтан пире каласа патăр вăл. Кайран ăна мĕн тумалли çинчен шутласа пăхăпăр!

Кумăшĕ çине тăни Çтаппан кăмăлне çирĕплетрĕ.

— Кирлĕ мара сӳпĕлтетсе пыриччен, ман лаша ăçтине каласа пар эсĕ! ― пат татса хучĕ Çтаппан.

— Эпĕ халь çеç каларăм сире: уретник патне илсе кайăр мана. Унта пĕтĕмпех каласа парăп!

— Чарăн, хура çăвар! ― кăшкăрса пăрахрĕ Çтаппан. ― Е халех пĕтĕмĕшпе каласа парăн, е çакăнтах вĕçĕ пулĕ. Суйласа ил хăвăртрах!

Çăлăнма май çуккине вăрă-хурах лайăх ăнланчĕ ĕнтĕ.

— Юнанипе нимĕн те вăлтса пĕлеймĕр манран! ― сăмах чĕнчĕ вăл хыттăн, ним хăрамасăр. ― Эпĕ чипер ыйтнипе килĕшместĕр пулсан, нимĕн те каламастăп!

— Курăпăр! ― терĕ Çтаппан. Вăл хурахăн сылтăм аллине пăркăчласа тытса пăра пуçларĕ.

— Мĕншĕн асаплантаран! Мана асаплантарма никам та ирĕк паман сана. Çынна саккун çеç асаплантарма пултарать. Эпĕ айăпа кĕнĕ пулсан, уретник патне илсе кайăр! — ыратнине тӳсеймесĕр кăшкăрса ячĕ вăрă-хурах.

— Мĕн терĕ, мĕн терĕ вăл, йĕксĕк пуçĕ? ― ыйтрĕ Макçăм.

— Хăйне хăй этем тесшĕн пулас вăл. Эпир ăна асаплантарма пултараймастпăр иккен.

Макçăм вăрă-хурах енне çаврăнчĕ:

— Кашкăр темерĕн! Эсĕ ытти этемсене саккун хушнипе инкек-синкек кӳрсе пурăнатăн-и? Мана та саккун хушнипе çапрăн-и? Ху ĕмĕрӳнте миçе çынна макăртрăн? Миçе çын куççульне юхтартăн! Кум, хивререх пăр аллине.

— Саккунĕ, тӳре-шари — пĕтĕмпе хамăр эпир кунта. Мĕн тăвас тетпĕр ― çавна тăватпăр. Чĕрĕ юлма май панипе усă курма тăрăш, каласа пар, ― терĕ те Çтаппан вăрă-хурах аллине хивререх пăрма тытăнчĕ.

— Пăрăр, пĕтĕрĕр ман аллăма! Кирлĕ пулсан, хама та чĕрĕллех чыхса ярăр! Пурпĕрех нимĕн те каласа парассăм çук сире! ― ыратнипе ним тума аптраса кăшкăрса ячĕ те вăрă-хурах шăлне çыртса шăпланчĕ.

Çтаппан ун аллине тата хытăрах пăрчĕ, çавăнтах тепĕр аллине ярса тытса пăра пуçларĕ. Хăйне хăй паттăрланас шутпа кăшкăрса пăрахрĕ:

— Каяннăй пуçĕ, кала! Ăçта ман лаша?! Каламасан халь татăкăн-кĕсĕкĕн ваклăп!

Вăрă-хурах виле пек ним шарламасăр выртрĕ, епле те пулин тӳсмех шутларĕ.

«Çук, этем мар ку, пулсан пулать сехмет», — ирĕксĕрех шухăшларĕ вăл, çамки çине сивĕ тар тапса тухрĕ.

Вăрă-хурах, Çтаппан шухăшне пĕлнĕ пекех, сарлака çăварне уçса пăрахрĕ те арăш-пирĕш ахăрса кулса ячĕ.

— Мĕнле, ыйтса пĕлейтĕр-и?

— Йĕксĕк пуçĕ темерĕн! ― хумханса сăмах хушрĕ Макçăм.

Вăрă-хурах çав-çавах ахăрма чарăнмарĕ:

— Тата мĕн тумалли юлчĕ, тăвăр! Хуть те тăварласа хурăр! Суратăп çеç эпĕ сирĕн пеккисем çине, ме! ― терĕ те Çтаппан çине çăра сурчăкне лăчлаттарчĕ.

Çтаппан урса кайрĕ пулин те, ним тума аптраса тăчĕ. Макçăм, сасартăк лăшине тăратса, урапа çинчен сиксе анчĕ.

— Тăхта-ха, кум, пуçне каялла пăрар. Вара курăпăр, мĕн хăтланĕ! ― терĕ те тилхепе салтса илме лаша пуçне кайрĕ.

Вăрă-хурах кулма чарăнса шăлне çыртрĕ. Хресченсем пуçа мĕнле пăрнине лайăх пĕлет вăл. Анчах, вăрă-хурахсен ниçта та çырăнман саккунĕ — тем пулсан та юлташĕсене сутма юраманни, ăна этем курса чухламан асапа та тӳссе ирттерме вăй-хăват пачĕ. Вăл вилĕмне те тивĕçлĕн кĕтсе илес пек хатĕрленсе: «Пĕр сасă та кăларас марччĕ... Вилсен те пĕр сасă кăларас марччĕ...» ― тесе асăнса выртрĕ.

Макçăм тилхепе салтса килчĕ те:

— Кум, пуçне урапа ӳречинчен кăларса тыт-ха, эпĕ ăна мĕнле кулмаллине вĕрентем! ― терĕ. Çтаппан кумĕш хушнине тусан, вăл, вăрă-хурах пуçне тилхепепе кăшăлласа, йăлă туса çыхрĕ. Йăлли ăшне кӳсек вĕçне чикрĕ.

— Ну, йĕксĕк пуçĕ, чуну пур пек чухне каласа пар! Вăрă-хурах шарламарĕ. Ӳт-пĕвĕ çеç вилес умĕнхи пек чĕтрерĕ.

— Каласшăн мар эппин? Юрĕ... ― терĕ те Макçăм пăркăчлама тытăнчĕ.

Тилхепе вăрă-хурах çамкине касса кĕчĕ, лешĕ пурпĕрех шарламарĕ. Вара Макçăм ун пуçне каялла пăрма тытăнчĕ. Юлашкинчен вилĕм хăрушлăхĕ вăрă-хурахсен ниçта çырăнман саккунĕнчен те вăйлăрах пулчĕ. Вăрă-хурах çăварне уçса тем мăкăртатрĕ.

— Кум, çăварĕ уçăлчĕ мар-и çавăн? ― пăрма чарăнчĕ Макçăм.

— Тем пăшăлтатнă пек илтĕнчĕ çав? ― Çтаппан вăрă-хурах патнелле ӳпĕнчĕ: ― Каласа парас кăмăлу пур-и?

Вăрă-хурах, хăй килĕшнине пĕлтерсе, куçĕсене мăчлаттарса илчĕ. Макçăм пăркăчланине кăштах пушатрĕ:

— Каласа парас кăмăлу пулсан, халь кала, санпа текех аппаланса пыма вăхăт çук пирĕн!

— Сан лаша... Кармăшра... ― аран-аран илтĕнмелле пăшăлтатрĕ вăрă-хурах.

— Кармăшра? Кам илсе кайрĕ ăна унта? ― васкавлăн ыйтрĕ Çтаппан.

— Хĕлип...

— Кам Хĕлипĕ вăл?

— Янаш Миххи патĕнче пурăнаканни...

— Илтрĕн-и? ― тĕлĕнсе чĕнчĕ Макçăм.

— Пӳлĕхçĕм çырлахтăр, кум. Васкас пулать.

— Кунпала мĕн тăвăпăр?

— Мĕн тăвас? Хура кĕпер айне пăрахатпăр та хăваратпăр. Ав, шурăмпуç çăлтăрĕ те хăпара пуçларĕ. Каймалли самаях-ха, ― васкатрĕ Çтаппан.

Каласа парăп та çавăнтах пăрахса хăварĕç тесе шутланăччĕ вăрă-хурах. Чипер сывалсан, тавăрма та ĕмĕтленнĕччĕ вăл. Хура кĕпер тенине илтсен, унăн чĕри кăртах турĕ. Мĕнле май ӳксен те, унтан чĕрĕ юлас çуккине лайăх ăнланчĕ вăл. Çавăнпа юлашки вăйне пухса:

— Тархасшăн, ан вĕлерĕр! Каласа парсан, чĕрех хăваратпăр тесе сăмах патăр... ― тесе йăлăнчĕ.

— Пӳлĕхçĕм çырлахтăр, эпир сана вĕлерме те шухăшламан!

— Кĕпер айне ывăтни — вĕлернипе пĕрех...

— Кирлĕ мара калаçса ан пыр. Эпир санăн чунна пур инкекрен те упраса хăварма сăмах паман. Чĕрĕ юлатăн-и е вилетĕн-и унта, пирĕн ĕç çук! ― сиввĕн татса хучĕ Макçăм.

Вăрă-хурах татах йăлăнчĕ.

— Кĕпер айне ан пăрахăр, тархасшăн. Вырттарса хăварăр е уретник патне илсе кайăр. Эпĕ вилсен, сирĕн чĕрчĕлĕх те пулмасть. Уретник патĕнче эпĕ тепĕр хут та каласа парăп.

— Санпала чăрманса çӳреме пирĕн вăхăт çук, ― хирĕç тавăрса хучĕ Çтаппан.

Кĕпер çинче лашине тăратрĕç. Васкавлăн урапа çинчен сиксе анса: «Пӳлĕхçĕм çырлахтăр, усалсене аяккалла сиртĕр» тесе пăшăлтатса илчĕç те, вăрă-хураха хуллăн-пĕççĕн тытса, карлăк урлă вăркăнтарчĕç.

Лаша кĕçех вырăнтан тапранса кайрĕ.

— Йĕксĕк япали темерĕн!

— Мĕн пулчĕ?

— Кӳсекĕ урапа çинех выртса юлнă.

— Илсе ывăт часрах! ― сĕнчĕ Макçăм.

Самай вăхăт кайсан, лаша йăвашшăн чупа пуçларĕ, унтан чупма та чарăнчĕ. Макçăм тилхепе вĕçĕпе çапса хăвалама хăтланчĕ, анчах лаши çав-çавах уттипе пычĕ.

— Кум, ан çап, ― лаша хутне кĕчĕ Çтаппан. ― Кăнтăрла вăл ĕçре пулнă, халĕ çĕр хута пире турттарать. Шеллес пулать ăна. Ытла васкамасан та çитĕпĕр ĕнтĕ. ― Çтаппан урапа çинчен сиксе анчĕ те çуран утма тытăнчĕ.

— Йĕксĕк лаши темерĕн, чыхма çеç! ― лашине çилленсе мар, ятлаçма йăли пуршăн çатракланса илчĕ те Макçăм, урапа çинчен анса, Çтаппанпа юнашар утрĕ.

— Вăт Хĕлип... ― пырсан-пырсан, хăй тĕллĕн калаçнă пек, сăмах хушрĕ Макçăм. ― Çав çынна ырăшăн усрать-и Михха хăй патĕнче...

— Кам шухăшлама пултарнă?

— Ним шухăшламалли те çук унта... Миххан пĕтĕм йăх-тĕвĕ сехмет те вăрă-хурах...

Лав сăрт çине хăпарса çитрĕ. Сăмах татăлчĕ. Вĕсен куçĕ умне Кармăш ялĕ тухса тăчĕ.

Çтаппанпа Макçăм яла çитсе кĕнĕ вăхăтра урам хушшинче пĕр çын та çукчĕ-ха. Вĕсем ансăр тăкăрлăка пăрăнса нумай та каймарĕç, пĕр кивĕрех вырăсла хапха умне пырса чарăнчĕç. Çтаппан урапа çинчен анса хапха алăкне уçрĕ. Макçăм лашине кил хушшине кĕртсе тăварма тытăнчĕ.

Пасарлă ялсенче çăмăл ĕçпе пурăнма хăнăхнă çынсем сахал мар. Вĕсем эрнере пĕр кун хушши пулакан пасар кунĕ çынсене хваттере кĕртсе укçа тупаççĕ те ним ĕçлемесĕрех пурăнаççĕ. Ку кил хуçи те çавнашкал этемсенчен пĕри. Вĕсем ытти çынсенчен урăхла пурăннине пӳрт ăшчикĕнчи япаласенчен те тавçăрса илмелле. Акă, малти чӳречесем умĕнче, пӳрте урлă каçах, вăрăм сĕтел ларать. Алăк патĕнчи стена çумĕнче лаша таврашĕсене çакмалли йăрхах. Каçа юлса çӳрекенсене выртса канма сарлака сак. Кăмака умĕнче, çăра пăс кăларса, витре кĕрекен пăхăр сăмавар ларать.

Çтаппана вăтам çулсенчи тутар кĕтсе илчĕ. Вăл Çтаппан камне-мĕнне те ыйтса тăмарĕ. Ăна мĕнпурĕ те вĕсенчен миçе пус укçа илсе юлма май пурри çеç интереслентернипе тӳрех:

— Чей ĕçетĕр-и? ― тесе ыйтрĕ.

— Халь ĕçсе тăмастпăр-ха, ― терĕ Çтаппан. Кил хуçи кăмăлсăрланнине кура, ― кайран ĕçĕпĕр, халь пасара васкатпăр, ― тесе хушса хучĕ.

Макçăм лаша таврашне илсе кĕрсе йăрхаха çаксан, вĕсем тухса кайрĕç.

Урам хушшисенче çынсем курăнсах каймаççĕ пулсан та, пасар вырăнĕ хускалма тытăннă ĕнтĕ. Урам вĕçĕнче пĕр чăваш çăпата çыххи йăтса тăрать. Тепри хăй туса тухнă кĕвенте-валашкасене çĕре купаласа хунă. Икĕ çармăс милĕкпе шăпăр сутаççĕ. Вырăс çынни умĕнче катка-пичкесем купаланса выртаççĕ. Суту-илӳ тăвакансем таварĕсене лавккасене пушатма тытăннă.

Стаппанпа Макçăм çыран хĕррипе вырнаçнă хăрах енлĕ урама кĕчĕç. Ку урам — выльăх-чĕрлĕх урамĕ.

— Кум, ― терĕ Çтаппан хуллен, ― пĕрле çӳресен; нимĕн те кураймăпăр эпир. Иксĕмĕрĕн икĕ çĕрелле ӳйралса каймалла мар-и?

— Юрать, — килĕшрĕ Макçăм. — Хăшĕ ăçталла кайăпăр?

— Улшуçсем кайри урама пухăнаканччĕ. Эсĕ çав урамра астукала-ха. Тен, шăпах хваттертен çавăтса тухнине тĕл пулăн? Эпĕ пасарĕнче çӳрем. Мĕн те пулин сиксе тухсан, тӳрех ман пата чупса кил. Вара уретник патне кайса евитлĕпĕр.

Вĕсем уйрăлчĕç.

Ĕнтĕ выльăх-чĕрлĕх урамне те çынсем пуçтарăна пуçларĕç. Чи малтанах пĕр чăваш хĕрарăмĕ качака çавăтса тухрĕ. Уксах арçын пăру хăваласа килчĕ. Виç-тăват çын ĕне тата пĕр ватăрах арçынпа хĕрарăм лаша çавăтса тухрĕç. Вăхăт нумаях та иртмерĕ — пасар урамĕ çынсемпе тата выльăх-чĕрлĕхпе тулса ларчĕ. Çтаппан пасар тулашне тухса квас ĕçрĕ те каллех сăнама тытăнчĕ. Сасартăк вăл, хăйĕнчен инçе те мар, плащ тăхăннă улшуç çӳрен лаша çавăтса пынине курчĕ. Тепĕр улшуçĕ хыçалтан чĕн чăпăрккапа ăшаланипе лаши, ниçта кĕрсе кайма аптраса, енчен енне сирпĕнсе кăна пырать. Плащ тăхăннă улшуçĕ сутма илсе тухакан лашасене тăратакан вырăна çитсенех:

— Эй, ырă çынсем! Кама лайăх лаша кирлĕ, кунта килĕр! Лав çине çĕр пăт тиесен те нăх тумасăр туртать! Чупасса çилçунат пек пырать. Йӳнех паратăп! Килĕр! Килĕр! Именсе ан тăрăр! ― тесе çынсене йыхăрма тытăнчĕ.

Харăсах ик-виçĕ чăваш тата темиçе тутар лаша патнелле кĕпĕрленсе пычĕç те хаклашма тапратрĕç.

Çтаппан тĕлĕннипе ним тума пĕлмерĕ. «Мĕн куратăп эпĕ. Ман кĕсре-çке ку?» Вăл, çынсене сире-сире, лаши умне пырса тăчĕ.

— Суятăр, ку лашана сутаймăр та, илеймĕр те! Ман лаша ку.

Никам палламан çын кĕтмен çĕртен пырса тухса юнавлă кăшкăрни лаша тавра кĕпĕрленсе тăракансене шавлама чарчĕ. Вуншар куç Çтаппан çине тăрăнчĕ.

— Ман лаша ку! ― терĕ Çтаппан тепĕр хут. Пуринчен малтан лаша çавăтнă улшуç тăна кĕчĕ.

Кунашкаллине, вăрăсенчен илнĕ лашана сутма тухсан, хуçисем тĕл пулнине пĕр хут çеç курман вĕсем. Анчах каялла нихçан та парса яман. Çавăнпа улшуç йĕрĕнсе кулса ячĕ:

— Абдрахман, илтрĕн-и? Пĕр ухмах пирĕн лашана туртса илесшĕн.

— Ку этем ăслах марри таçтанах курăнать! ― терĕ Абдрахман текенни. Ытти улшуçсем ахăлтатса кулчĕç.

Йĕри-тавра кĕпĕрленсе тăракан çынсем хушшинче те пĕр-пĕринпе калаçса илнĕ сасăсем илтĕнсе кайрĕç.

— Мĕн терĕ ку çын?

— Илтмерĕн-и-мĕн, ман лаша терĕ!

— Ак, тамаша!

— Пӳлĕхçĕм çырлахтăр та, ăсран каясси те инçех мар пулĕ. Анчах куçсем улшăнман-ха. ― Çтаппан лаша чĕлпĕрне ярса тытрĕ. ― Атьăр, уретник патне каятпăр!

— Уретник патне? Эсĕ мĕн, чăнах ухмаха ернĕ-и? ― Çтаппан умне шыçмак улшуç пырса хаяррăн юнаса кăшкăрчĕ: ― Яр чĕлпĕре, ухмах чăваш!

— Чăнах, мĕн шыраса çыпçăннă эсĕ?! ― плащ тăхăннă улшуçĕ чĕлпĕре Çтаппан аллинчен туртса илме хăтланчĕ, туртса илеймерĕ.

«Пĕр чăваш улшуçсен аллинчен лаша туртса илме тапăннă», тенĕ хыпар пасар тавра çиçĕм пек хăвăрт çаврăнчĕ. Кашниех ăна хăй куçĕпе курма ĕмĕтленсе, Çтаппансем тавра çапса хĕстернĕ пек пухăнса тăчĕç.

Ункă варрине тата темиçе улшуç кĕчĕç те Çтаппана хăюллăнрах тапăнма тытăнчĕç.

— Яр чĕлпĕре! ― Плащ тăхăннă улшуçĕ хаяррăн кăшкăрчĕ те Çтаппан çумнерех çыпçăнса тăчĕ.

— Çук, ямастăп, уретник патне илсе каятăп! Улшуç урăх калаçса-туса тăмарĕ, чăмăрне çĕклерĕ те çапма хăтланчĕ. Çтаппан пушă аллипе улшуç аллине ярса тытма ĕлкĕрчĕ.

— Эккей, этем мар эсĕ! Мĕн тунă эпĕ сана, ма çапăçасшăн манпала? ― Юнĕ вĕриленсе пынăçемĕн Çтаппан улшуçăн аллине хытăран хытă хĕстерчĕ.

— Яр алла! Яр тетĕп! ― ыратнине тусеймесĕр çĕлен пек авкаланчĕ плащ тăхăннă улшуç.

Унччен те пулмарĕ — шыçмак улшуçĕ Çтаппана куç харши тĕлĕнчен чышса ячĕ.

— Пӳлĕхçĕм çырлахтăр! ― пĕтĕм чунĕпе тарăхса эхлетрĕ Çтаппан. Ыратнипе мар, ытла та тарăхнипе, хăй мĕн тунине чухлаймасăр, чĕлпĕре аллинчен вĕçертрĕ. Çав хушăра ăна тахăшĕ аякран чышрĕ. Тепри мăйран çакăнса, каялла авса ӳкерме хăтланчĕ. Çтаппан кăмăлĕ те тилĕрсе кайрĕ. Вăл, мĕнпур инкек хăй аллинчен вĕçерĕнме хăтланса тăракан ӳлшуçран килнĕ пек шутласа, çулăмлă куçĕпе ун çине тинкерчĕ:

— Эккей, этем мар эсĕ... Ма çиллентеретĕн мана?.. Мĕн тума кирлĕччĕ вăл сана! ― текелесе, чăмăрĕпе улшуçа айккинчен тăрăнтарчĕ. Лешĕ курса тăракан этĕмсем çинелле çăмха пек сирпĕнсе ӳкрĕ. Çтаппан куçĕсем алчăраса кайрĕç. Вăл, камне-мĕнне астумасăр, çывăхарах явкаланса тăракан улшуçне ярса тытрĕ те хăй çумне карт! туртса илчĕ.

— Ма çиллентеретĕн мана, каяннăй пуçĕ! Мĕн турăм эпĕ сана? ― тесе, улшуçа ал вĕççĕн çӳле çĕклерĕ те ушкăн çинелле ывăтрĕ. Улшуç пырса çапăннипе тата тăват-пилĕк çын йăванса кайрĕ.

Çтаппан тепĕр улшуçне ярса тытма аллине тăсрĕ. Анчах лешĕ, хăтăлма ĕлкĕрсе, халăх хушшинелле кĕрсе пытанчĕ. Çтаппан каялла çаврăнса пăхрĕ те кăшт çеç йăванса каймарĕ. «Пӳлĕхçĕм çырлахтăр, лашана илсе кайнă-çке манне!» Чунĕ ыратнипе хаяррăн йынăшса ячĕ вăл. «Алăри лашана парса ятăм-и? Мĕн тăвас ĕнтĕ? Ăçта кайса шырас?»

Çтаппан пасар тулашнелле ыткăнса тухрĕ те тапах чарăнчĕ. «Ăçта кайса шырас ĕнтĕ? Ăçтан тупăн пĕччен?» Çавăнтах: «уретник патне кайса евитлес те стражниксемпе шырама тухас!» ― тесе тавçăрса илчĕ. Макçăм таврăннине курса, ăна хирĕç васкаса утрĕ.

— Кум, кил-ха хăвăртрах! ― чĕнчĕ Çтаппан. Макçăм пĕрре пăхсах кумĕшĕн чĕри хускалнине сисрĕ.

— Мĕн пулчĕ?

— Пӳлĕхçĕм çырлахтăр, алăри лашана вĕçертрĕм! ― макăрса ярас пек хурлăхлă сасăпа хуравларĕ Çтаппан.

— Ан калаç?!

— Çак аллăмпа лаша чĕлпĕрне ярса тытнăччĕ. Аллăмран вĕçертсе кайрĕç...

— Нимĕн те ăнланмастăп, кум...

— Кайран ăнлантарăп, кум. Халь вăхăт çук. Лаша — улшуçсен аллинче. Ялтан мĕнпурĕ те икĕ çул çеç тухать. Тем пулсан та лашана пирĕн ял еннелле çавăтса каймĕç. Нурлаталла ăсатма тăрăшĕç. Эсĕ çав çул çине астума кай-ха. Тĕл пулсан, кунта чуп. Ялтан кăларса каймасан, стражниксемпе шырăпăр. Эпĕ уретник патне кайса пулăшу ыйтам.

— Юрĕ, каятăп, ― пĕр сăмахранах килĕшрĕ Макçăм.

— Пыр, кум, лайăхрах сăна, тархасшăн. Тĕл пуласчĕ çеç. Урăх вĕçертмĕттĕм, — Çтаппан Макçăма васкатса ячĕ те хăй пасар урамнелле таврăнчĕ.

Уретник пурăнакан çурт пасар урамне пуçелĕклĕ урамăн кĕтессинче ларать. Çтаппан, ĕшенсе çитсе, кайри пӳрте кĕчĕ. Сĕтел хушшинче Мошков хушаматлă стражник ларнине курса, çĕлĕкне хывса пуç тайрĕ.

— Мĕн кирлĕ? ― калаçас килмен пирки çăварне аран ӳçрĕ Мошков.

— Уретник кирлĕччĕ мана, ― евĕклĕ пулма тăрăшса, çемçен каларĕ Çтаппан.

— Мĕн тума кирлĕ?

— Лашана вăрласа килнĕ манне. Лаши те кунтах. Пасарта куртăм.

— Курнă пулсан, мĕн чăрмантарса çӳретĕн тата? Мошков ним юплемесĕр хăтланса ларни Çтаппана тарăхтарса ячĕ. Ытлашши каласа пăрахасран хăйне хăй аран чарса:

— Тытса илеймерĕм, ― терĕ — Темиçен пухăнса, алăранах илсе кайрĕç. Хăвăртрах шырасчĕ. Ялтан кăларса каяймарĕç пуль-ха.

— Ай-яй, ăслă эсĕ! Алăри лашуна парса янă та, пирĕн шырамалла-и? — йĕрлешкелерĕ Мошков.

Çтаппан тӳсеймерĕ, сассине хăпартсах:

— Ваше благороди! ― тесе ячĕ. Тӳре-шарасене вăл пурне те «благороди» тесе чĕннĕ.

Мошков çав самантрах сиксе тăчĕ те шари кăшкăрса пăрахрĕ:

— Сассуна хăпартма мĕнле хăйрăн! Е ху ăçтине, ху камне манса кайрăн-и?

— Пӳлĕхçĕ çырлахтăр, ваше благороди! Эпĕ сирĕн пата пулăшу ыйтма килтĕм. Эсир те пулăшмасан, пире, хура халăха, пурнăç пулас çук!

Çтаппан йăвашшăн калаçма тытăнни Мошкова килĕшрĕ. Вăл хăйĕн вырăнне кĕрсе ларчĕ.

— Эпĕ ним тума та пултараймастăп, ырă çыннăм. Эпĕ дежурта тăратăп.

— Эппин, уретнике курасчĕ.

— Уретник пасара тухрĕ. Ытти стражниксем те пасарта. Тухса пăх, хăшне те пулин тĕл пулăн! ― сĕнчĕ Мошков.

Урамра Çтаппан уретнике ăçта шыраса тупма пуласси çинчен пĕр самант шухăшласа тăчĕ те, тĕллипе ниçта кайма та аптраса, пасар еннелле утрĕ.

Пасарта чи шавлă вăхăт. Суту-илӳ тăвакансем çынсене илĕртсе таварĕсене сутасшăн, камăн ăсне мĕн килнĕ çавна кăшкăраççĕ.

— Чипер хĕрсем! Хитре инкесем! Кунта килĕр! Кĕш-шемер, батис пур! Йӳнех паратăп!

— Шăтăкла тутăр пур! Вар-хырăм ыратсан сывалма кнахвара! Хĕрсене тĕрĕ тĕрлеме йĕп. Пӳсĕр кăларакан амаль!

— Эй, пулă! Пулă, пулă-ă! Сазан пулă! Тимĕр пулă! Çынсем кашни лавкка умĕнче йышлăн кĕпĕрленсе тăраççĕ. Анчах тавар илесшĕн мар, ытларах курасшăн. Çитсă аршăнĕ вунвиçĕ пус, сатин — çирĕм пус çеç тăрать пулсан та, ăна илекенсем сахал. Укçа çичĕ çăраççнпе питĕрнĕ арча тĕпĕнче выртать. Арча çăраççнйĕ хуçасен кĕсйинче. Виçĕ аршăн çитсă илме хресченĕн пĕр пăт тырă сутмалла. Тырă сутма пӳлме тĕпĕсем шăтăк. Çавăнпа чăваш хĕрарăмĕсем, çывăрмасăр ĕçлесе, пир-авăр тума тăрăшаççĕ. Харпăр хăй тĕртсе тунă пир-авăртан çĕлесе тăхăннă кĕпе-тумтирпе çӳреççĕ.

Çтаппан пасар шавланине илтмест. Вăл, хирĕç пулакан çынсенчен ыйта-ыйта, уретник трактиртине пĕлчĕ.

Трактир пасар урамĕн тепĕр енче ларать. Çтаппан часах унта çитрĕ. Кайри пӳлĕмĕнче ун куçне чи малтанах çакă курăнса кайрĕ: трактир хуçи, шыçмак пит-куçлăскер, стенасем палăрми сăрса илнĕ таракансене уйран сапа-сапа парать. Ку пуян тутарăн ĕненни çакнашкал иккен: таракан хунасан пурнăç та ăнать имĕш. Клентĕр-сушкă выртакан çӳлĕке сăрăннă шăнасем сĕрлесе хăпар-ни трактир хуçин юратнă ĕçне татрĕ. Вăл, тараканĕсене апатлама чарăнса, алăк енне çаврăнчĕ те хĕсĕк куçĕсемпе Çтаппана асăрхарĕ. Трактире кĕрекен çынсемпе калаçма вĕреннĕ сассипе:

— Сана мĕн парас? ― тесе ыйтрĕ.

— Уретник кунта мар-и?

— Мĕн тума кирлĕ вăл сана?

Калаçса тăрсан вăхăт нумай иртесрен хăраса:

— Манăн ăна питĕ курмаллаччĕ. Кунта пулсан, калăр-ха тархасшăн, ― терĕ Çтаппан.

Трактир хуçи те урăх тĕпчесе-туса тăмарĕ. Питех те пархатарлă ĕçне тума чăрмантарнăшăн кӳреннĕ пек пулса:

— Малти пӳлĕмре вăл! ― тесе пĕлтерчĕ те, чӳлмекрен уйран ăсса илсе, каллех стена çине сапрĕ.

Çтаппан малти пӳлĕме кĕчĕ. Пасарăн чи ахăр тапхăрĕ пулнăран трактир пушах. Сĕтел хушшинче пурĕ те тăватă çын çеç — йăкăс тумланнă виçĕ усламçăпа уретник лараççĕ-мĕн. Çав самантрах уретник, Огуречников тенĕскер, чăмăрĕпе сĕтеле чышрĕ те кăшкăрса ячĕ:

— Кам хуçа кунта?! Эпĕ-и е эсир-и?

— Эсир, эсир хуçа, Григорий Петрович! ― йăпатма васкарĕç усламçăсем.

— Çавăн пек калăр та! ― кăштах лăпланчĕ Огуречников. ― Тултарăр!

Юнашар ларакан усламçи, черкке çине вăр-вар эрех тултарса, Огуречников умне лартрĕ.

— Григорий Петрович, хаклă тус-йышăм, кăмăл тусамăр!

Огуречников ӳсĕр аллипе эрех черккине тытрĕ, хĕрелсе тăртаннă куçĕсемпе усламçăсем çине тĕллерĕ:

— Турăпа патшашăн! ― Черккене ӳпĕнтерсе, эрехне пĕр сывламасăр çăтсан: ― Çапла çеç тăватпăр эпир ăна! ― терĕ. Черккене сĕтел çине шанк! лартрĕ.

Усламçăсем кулса ячĕç.

— Эсир пултармасан, кам пултартăр? ― мухтарĕ пĕри.

— Абдулла ăçта? Ма сăра памасть вăл?! ― каллех сĕтеле чышрĕ Огуречников.

— Парать, халех парать, Григорий Петрович! ― ăна йăпатса каларĕ пĕр усламçи. Хăй сĕтел хушшинчен тухса кайри пӳлĕмелле васкарĕ.

Огуречников ӳсĕррине курсан, Çтаппан «чĕнес-ши кăна, чĕнес мар-ши?» ― тесе каллĕ-маллĕ шухăшласа тăчĕ. Урăх вăхăтра вăл ку ӳсĕрсен çывăхне пыман пулĕччĕ. Халĕ — ним тума та çук. Вăл ирĕксĕрех сĕтел умне пырса тăчĕ, çĕлĕкне хывса пуçне тайрĕ:

— Ваше благороди...

Огуречников вырăнне усламçă сăмах чĕнме ĕлкĕрчĕ:

— Сана мĕн кирлĕ?

— Эпĕ сан пата марччĕ те... ― усламçа хирĕç сиввĕн хуравларĕ Çтаппан. ― Ваше благороди...

Огуречников хăйне чĕннине сисрĕ. Вăл, чавсисемпе пукан хыçĕ çине тĕренсе, Çтаппан еннелле çаврăнчĕ.

— Кам эсĕ, мĕн кирлĕ сана?

— Ваше благороди, ― малтанхи пекех хуллен чĕнчĕ Çтаппан, ― эпĕ Энĕшкассисем. Манăн пысăк инкек пулчĕ.

«Инкек» сăмаха кашни кунах илтнĕрен Огуречников малалла ыйтса-пĕлсе тăмарĕ:

— Вара мĕн тумалла?

Уретник чунсăр калаçнипе тарăхса, Çтаппан йĕркипе каласа пама хатĕрленĕ сăмахĕсене çухатрĕ те:

— Тупма пулăшсамăрччĕ, ваше благороди! ― терĕ. Сĕтел хушшинче ларакан усламçăсем ахăлтатса кулса ячĕç:

— Григорий Петрович, илтрĕр-и, ку чăваш мĕн ыйтать сирĕнтен?

Усламçăсем мĕнрен кулнине ăнланаймасăр тата Çтаппан мĕн каланине те лайăх итлесе юлайман пирки, Огуречников пăтранчăк куçĕсене тĕллевсĕр çавăркаларĕ:

— Мĕн пуплерĕ вăл?

Çтаппан халь çеç каланă сăмахне тепĕр хут астутарма та хатĕрччĕ, ― ăна пĕр усламçи пӳлме ĕлкĕрчĕ:

— Кулса вилмелле, Григорий Петрович! Ку чăваш хăйне валли инкек тупса пама ыйтать?

— Инкек?

— Ийя. Инкек тупса пама ыйтать! ― татах ăнлантарчĕ усламçă.

Огуречннков ахăлтатса кулса ячĕ.

— Инкек? Ой! Кунашкал çын курманччĕ! Ой, култарса вĕлерет!..

Çтаппан ăнлантарса пама хатĕрленнĕччĕ, уретник аллине сулса чарчĕ:

— Илтнĕ, илтнĕ! Ой, вар-хырăма пĕтеретĕн!

— Ваше благороди! ― хыттăнрах чĕнчĕ Çтаппан. Огуречников сасартăк кулма чарăнчĕ. Пукан çинче тӳрленсе ларма хăтланса, хар кăшкăрса пăрахрĕ:

— Çĕр ăманĕ! Ман умра сассуна хăпартма мĕнле хăятăн?

— Ваше благороди, эпĕ пĕрре те сассăма хăпартман, ― ăнлантарма хăтланчĕ Çтаппан.

Огуречников, сĕтеле çапса, ун сăмахне пӳлчĕ.

— Эпĕ калатăп, сассуна хăпартрăн эсĕ!

— Ваше благороди!..

— Молчать! ― Огуречников арăш-пирĕш кăшкăрса каллех сĕтеле чышрĕ. ― Кам эсĕ? Мĕнле хăятăн ман умра сассуна кăларма?!

— Ваше благороди, ăнланăр, тархасшăн...

— Мĕн?! Эпĕ ăнланмастăп-и? ― Огуречников тайкаланса ура çине тăчĕ. ― Мĕнле хăятăн эсĕ! Эпĕ камне пĕлетĕн-и? Эпĕ — Григорий Петрович Огуречников! Эпĕ сана ыранах Çĕпĕре ăсататăп. Çĕпĕре! ― юнаса илчĕ Çтаппана уретник.

— Акă мĕн, ырă çын, ― васкаса сăмах хушрĕ пĕр усламçи, ― пуçу тĕрĕс пек чухне тухса кай хăвăртрах!

— Çĕпĕре!!! ― çав-çавах аллисемпе хăлаçланчĕ уретник.

— Григорий Петрович, лăпланăр тархасшăн! — йăпатма тăрăшрĕ тепĕр усламçи.

— Молчать! ― Огуречников ăна та кăшкăрса пăрахрĕ. ― Ăçта ман стражниксем! Ăçта вĕсем?! Халех чĕнсе килĕр кунта!

Усламçăсем ура çине тăрса сĕтел хушшинчен тухрĕç. Пĕри Çтаппана хулĕнчен ярса тытрĕ те çавăтма хăтланчĕ:

— Ухмах чăваш темерĕн... Атя, тухса кай хăвăртрах! Усламçă хурласа чĕнни Çтаппанăн суранлă чĕрине пушшех ыраттарчĕ.

— Эккей, этем мар-çке эсĕ... Ма ухмах пултăм-ха эпĕ? ― тесе, Çтаппан усламçă аллине хăйĕн хулпуççийĕ çинчен сирсе пăрахрĕ.

Усламçă чĕрре кĕме çак сăлтава çеç кĕтнĕ-мĕн.

— Эсĕ мĕн, çапăçасшăн-и?! ― кăшкăрса ячĕ вăл.

— Пӳлĕхçĕм пĕлет, мĕн çитменшĕн çапăçас ман санпала. Эпĕ пысăк инкек пулни çинчен каласа пама, пулăшу ыйтма кĕнĕччĕ...

Огуречников каллех арăш-пирĕшле кăшкăрашма тытăнчĕ:

— Çыхăр ăна! Çыхăр! Вăрă-хурах вăл!

Çак тери хур кӳрекен сăмахсем Çтаппан чĕрине çĕçĕпе чикнĕ пек ыраттарчĕç. Вăл çилли авăкланма пуçланине аран-аран тӳссе тăрать:

— Ваше благороди! Эпĕ вăрă-хурах мар. Эпĕ сана вăрă-хурахсем çинчен каласа пама кĕнĕччĕ. Пулăшу ыйтма... Эсĕ мана сăлтавсăр хурласа тăкрăн...

— Молча-ать! ― калама çук асса кайнипе, нимĕн пĕлми кăшкăрса пăрахрĕ Огуречников. ― Çыхăр ăна! Ăсатăр Çĕпĕре! Каторгăна ăсатăр! ― Ура çинче çирĕп тăрайман пирки вăл стена çумнелле сулăнса кайрĕ. Ӳкесрен сĕтелтен тытма хăтланса, çиттие сĕтĕрсе антарчĕ, унпа пĕрле сĕтел çинчи мĕнпур япалана урайнелле сирпĕнтерчĕ.

Çав вăхăтра кайри пӳлĕмрен трактир хуçипе пĕрле ик-виçĕ çын кĕчĕç те тӳрех шăлçемми çынна — Çтаппана ярса тытрĕç, ăна алăк патнелле сĕтĕре пуçларĕç.

Çтаппан савăлланă пек тĕрекленсе тăчĕ. Хăй çумне çыхланнă çынсене сирме тăрăшса:

— Эккей, ара, ма çыхлантăр эсир ман çума, мĕн тунă эпĕ сире? ― терĕ.

— Тух пӳртрен! ― кăшкăрса пăрахрĕ трактир хуçи.

— Пӳлĕхçĕм çырлахтăр, сан пӳрте йăтса каймастăп вĕт эпĕ, ма хăвалатăн эсĕ мана? — парăнасшăн пулмарĕ Çтаппан.

— Тухмастăн-и? — каллех хаяррăн кăшкăрчĕ трактир хуçи. Кĕтмен çĕртен Çтаппана кăкăрĕнчен ярса тытрĕ, çăлкалама тапратрĕ.

— Эккей, ара, ма тытрăн эсĕ мана! ― терĕ те Çтаппан ун аллине кăкăрĕ çинчен сирчĕ. Анчах хăй аллинчен вĕçертмесĕр хытăрах та хытăрах чăмăртарĕ. Трактир хуçи, йынăшса ярса, çĕрелле пĕтĕрĕнсе анчĕ.

Тепĕр усламçи чăмăрне сулса янăччĕ кăна, Çтаппан ăна ура пуçĕпе тапрĕ. Усламçă, çăмха пек сирпĕнсе, çывăхри сĕтеле çапăнчĕ, сĕтелĕ-мĕнĕпе кĕмсертетсе ӳкрĕ.

Огуречников тилĕрсе кайрĕ.

— Мĕнле хăятăн эсĕ, йытă! ― тесе тискеррĕн кăшкăрса ячĕ те, Çтаппана тытма хăтланса, аллисемпе ун еннелле кармашрĕ:

— Ваше благороди, тархасшăн, ан çыпçăнăр! ― йăлăнчĕ Çтаппан.

Огуречников хăлхана та чикмерĕ ăна. Сулахай аллипе Çтаппана кăкăрĕнчен ярса тытрĕ те сылтăммипе сухалĕ патнелле кармашрĕ. Урайĕнчен тăма ĕлкĕрнĕ усламçă, хыçалтан систермесĕр пырса, Çтаппана çӳçĕнчен ярса илчĕ.

— Эккей, ара, этем мар-çке эсир! Ма çав тери айкашатăр? ― текелесе, Çтаппан хăй умĕнчи Огуречникова кăшт тĕкрĕ. Лешĕ пукан çине тăрăнса анчĕ, унтан çĕре кĕмсĕртетсе ӳкрĕ.

— Кăраву-ул! ― хаяррăн кăшкăрса ячĕ уретник. Çтаппан çӳçрен çакăннă усламçа пилĕкĕнчен тытса пĕтĕм вăйĕпе хăй умнелле туртса илчĕ. Унтан ăна ал вĕççĕн çĕклерĕ те:

— Ма çыпçăнас сан чипер тăракан çын çумне? ― тесе ывăтса ячĕ. Усламçă сĕтелсем хушшине чул пек персе анса шăп пулса выртрĕ.

Çтаппан ытти усламçăсем тăнă еннелле çаврăнчĕ. Анчах хăй таврашĕнче никам та çуккине астуса, кĕтесре кăшкăрса выртакан Огуречников еннелле утăмларĕ. Ăна курсан, Огуречников тапкаланса çухăрма тапратрĕ.

— Ваше благороди! Ма ахалех кăшкăратăн эсĕ? Пӳлĕхçĕ пĕлет, эпĕ сана пӳрнепе те тĕкме шухăшламан, ― мирлешес шутпа каларĕ Çтаппан.

Огуречников хăй ăсне килнинех каласа кăшкăрчĕ:

— Кăраву-ул! ― Çăлă-ăр! Вĕлерет! Кăраву-ул! «Пӳлĕхçĕм çырлахтăр, ыррине кураймăн кунта!»

Çтаппан васкаса трактиртен тухса кайрĕ.



XI


Макçăмпа Çтаппан килне каялла таврăннă чухне çил арманĕнчен иртиччен шарламасăр пычĕç. Çил арманĕнчен иртсе çул юппине çитсен тин Макçăм:

— Кум, ĕнтĕ ăçтан каятпăр? ― тесе ыйтрĕ.

— «Ăçтан каятпăр?» ― йывăр шухăшĕнчен тăруках хăтăлайман пирки, Макçăм сăмахне тепĕр хут асăнчĕ Çтаппан. ― Килнĕ çĕртенех каятпăр пулĕ?

— Мĕнле-ши, килнĕ çулпах кайсан, татах инкек курмăпăр-ши?

— Пӳлĕхçĕм, çырлахтăр, кум, эпир ку таранччен курнă инкекрен хăрушă инкек пулас çук урăх.

— Ку тĕрĕсех те... Эпĕ лешĕ вилмерĕ-ши тесе шутлатăп: кĕпер айĕнче кив юпа тĕпĕсем нумай пулаканччĕ.

— Вилнĕ пулсан, таси паха. Чĕрĕ чухне хăрушăрах вĕсем.

— Çапла та... Вилĕ патĕнчен иртсе кайма кăмăллах мар.

— Пĕкке каялла çавăрса кӳлсен, лăп-лап çыпçăнмасть, теççĕ.

Вĕсем каллех чĕмсĕрленчĕç. Лаши хуллен юртнă май, иккĕшĕ икĕ тĕрлĕ шухăша путрĕç.

Çтаппан пуçĕнче «Пакăш ращи» патĕнче пулса иртнĕ ĕçсемпе кĕпер айне ывăтса хăварнă хурах нимĕн чухлĕ вырăн та йышăнмарĕç. Вăл пĕтĕмпех малашне мĕнле пурăнасси çинчен шухăшласа пычĕ. «Прахăр çĕрне сухаласа-акса панă пулсан, пĕр саплăкчĕ. Пĕр ят ути ниçта та ахаль выртмасть. Ыран-паянах çĕрулми лартмалла. Вара ик-виçĕ кунтанах тислĕк кăларма пуçламалла. Паянхи пекех, утă çулма каяс вăхăт та çитĕ. Ыраша кам лашипе акса хăварас? Çук, тем пулсан та, лаша туянмах тивет. Çӳпçере вунă тенкĕ укçа пур та-ха, сахал вăл... ĕнене сутăп. Лаши пулсан, ĕнине туянма вăй çитерĕп. Лашасăр нимĕн те пулас çук», ― татăклăнах шухăшласа хурсан тин кăштах кăмăлланчĕ Çтаппан.

— Пӳлĕхçĕм, çырлахсам, ― сасăпах калаçса илчĕ вăл. Макçăм пуçне йăлтах урăх шухăшсем шĕкĕлчерĕç.

Вăрă-хурах, чăн та, вилсе кайнă пулсан, ку хыпар ял çине сарăлса, тӳре-шарасен хăлхине пырса кĕресрен, хăйсене çын вĕлерекенсем тесе айăпласран хăрарĕ вăл. Вăрă-хурах чĕрĕ юлни те хăрушă. Вара хăйне те лашасăр тăратса хăварасси паллах. Çавăнпа вăл, «ларасчĕ килте кута хĕссе» тесе, хăйне хăй ятласа илчĕ. Çавăнтах тата: «Çтаппан кум та мана пулăшмасăр тӳсейместчĕ» тесе те шухăшларĕ. Вара кумăшне ытларах пулăшас, йăпатас килчĕ.

— Кум! ― çемçен чĕнчĕ вăл.

Калаçмасăр пырса йăлăхса çитнĕ Çтаппан ун еннелле çаврăнчĕ:

— Мĕн калас тетĕн?

— Мĕн тесшĕнччĕ... тӳсме йывăр пулсан та, ытлашшиех ан хуйхăр. Туррăн кăмăлĕ аслă. Эпир айăпсăррине витĕр курать вăл.

Кумăшĕн ыр сунан сăмахĕсем Çтаппан чĕрине ăшшăн тиврĕç. Вăл ăна чĕрине мĕн çунтарнине пĕтĕмпех каласа парасшăн пулчĕ.

— Пӳлĕхçĕм умĕнче айăпа кĕменнине хам та пĕлетĕп те... Пурăнма ытла та хĕн килсе тухрĕ-ха. Çавă чĕрене касать. Шухăшла хăвах: çĕрулми лартмалла, тислĕк кăлармалла... Тем ĕç те пур кил-çурт таврашĕнче. Лашасăр хресчен хресчен-и вăл? Алсăр-урасăр çынпа пĕрех.

— Ку тĕрĕсех кум, ― килĕшрĕ Макçăм, ― анчах çакăнта çурăлса кайсан та, ним тума çук ĕнтĕ. Санăн та, манăн та икшер ят. Тăватă ят çĕрне ман лашапах ĕçлеме ĕлкĕрĕпĕр. Çĕрулмине те лартса хăварăпăр. Уншăн тесен, нимĕн те ан шухăшла.

Кумăшĕ пулăшасси çинчен калаçни Çтаппана пушшех пăшăрхантарчĕ. «Çын куçĕнчен пăхмалли этем пулса тăтăм-и-ха ĕнтĕ?» ― шухăшларĕ вăл.

— Пĕрре пулăшăн, иккĕ пулăшăн, кум, яланах пулăшаймăн. Сан хăвăн та çемье пысăк. Пурне те тăрантармалла... Пурне те тумлантармалла.

— Вăй çитнĕ таран, кум, лаша иличчен пулăшас пулать. Микуласем ĕçрен таврăнсан, лаша илĕн.

— Унччен пурăнас марччĕ, кум. Лашасăр пĕр кун пурăнма та хĕн.

— Тĕрĕсех те... Вăй çитмесен, мĕн тăвас тетĕн?

— Тем пулсан та, вăй çитерме тивет, кум. ― Анчах, мĕнпе вăй çитерме шутланине каламарĕ Çтаппан. «Ун çинчен çынна пĕлтермесен те пырĕ», ― тесе шухăшларĕ.

Макçăм çурри-çурмалла ĕненсе:

— Вăй çитерсен, тем пекехчĕ, кум, ― терĕ. Лашине хытăрах хăвала пуçларĕ. ― Эпĕ çакăн çинчен шухăшласа пыратăп-ха, кум... Мĕн тумалла Михха патĕнче пурăнакан ют этемпе? Сан лашуна çавă вăрланă терĕ вĕт. Кармăшра тени те тĕрĕсех килсе тухрĕ. Халăх çине илсе тухса калаçтарасчĕ ăна.

— Ахă мĕн, кум, ― хавхалансарах каларĕ Çтаппан: ― Чĕрех выртать пулсан, вăрă-хураха яла илсе каятпăр та халăх пухатпăр, пире мĕн каласа панине тепĕр хут калаттаратпăр. Вара Михха патĕнчи этеме тытса тухма та сăлтав пулать. Халăхпа хĕсĕрлеме тытăнсан, пурне те каласа парĕ.

— Тĕрĕс, кум, ― килĕшрĕ Макçăм. ― Çапла тăватпăр та.

Çапла калаçса пырса, вĕсем вăхăт иртнине те сисмерĕç. Хура кĕпер курăнакан пулчĕ.

Калаçса татăлнă пекех. Çтаппанпа Макçăм харăсах кĕпер еннелле тинкерчĕç. Кĕпер çине кĕрсен Макçăм ун-кун пăхкаласа илчĕ те лашине тăратрĕ. Иккĕшĕ, пĕрле урапа çинчен анса, кĕпер хĕрринелле пычĕç, карлăк урлă аялалла пăхрĕç. Каçхине хураха ывăтса хăварнă вырăнта никам çуккине курса, иккĕшĕ пĕр-пĕрин çине çуйлăн пăхса илчĕç.

— Вăтти на!.. Яла илсе кайрăмăр хайхине... ― хуллен мăкăртатрĕ Макçăм.

— Тăрса кайнă, явăл пуçĕ!

— Тăрса кайни паллах-ха... Кӳсекне те çакăнтах ывăтса хăвартăн-çке эсĕ?

— Çакăнтах ывăтса хăварнăччĕ.

— Халь курăнмасть-çке унта?

Вĕсем каллех кĕпер карлăкĕ урлă авăнса шырарĕç.

— Чăнах, мĕне пĕлтерет ку? Хăй тăрса кайнă пулсан, кӳсекĕ выртса юлмалла, ― терĕ Çтаппан.

— Хам та çавăн çинчен каласшăн мар-и. Вилнĕ-и вăл е чĕрĕ юлнă-и, юлташĕсем илсе кайнă ĕнтĕ ăна.

— Тен, иртен-çӳрен тĕл пулса илсе кайнă? Паян пасар кунĕ, такам та иртсе çӳренĕ кунтан.

Макçăм килĕшмерĕ.

— Çук, эпĕ ун пек шухăшламастăп, кум, ахаль çынсем илсе кайсан, кӳсекĕ выртса юлмалла. Мĕн тума кирлĕ пулнă вĕсене кӳсек? Юлташĕсем илсе кайнă ăна. Эпир каллех «Пакăш ращи» патĕнчен иртсе каясшăн.

Çтаппан Макçăма лăплантарма тăрăшрĕ.

— «Пакăш ращи» тĕлĕнчен чиперех иртсе кайăпăр-ха. Куншăн ним те шухăшламастăп эпĕ.

Кумăшĕн сăмахĕсемпе лăпланса мар, ĕнтĕ пурпĕр урăх çулпа кайма çук тесе, Макçăм урапа çине хăпарса ларчĕ:

— Атя, уттарар хăвăртрах. Çынсем курсан, мĕн туса тăраççĕ ку этемсем кĕпер çинче тейĕç.

Вăрă-хурах çухални Макçăма кайнăçем ытларах та ытларах хăрата пуçларĕ. «Чĕрĕ юлни пĕр инкек — лашана илсе кайĕç е урăх майпа тавăрĕç. Вилни тата пысăкрах инкек, Çĕпĕре яраççĕ». Юлашкинчен тӳсеймерĕ Макçăм, хăйĕн çуйлă шухăшĕсене кумăшне пĕлтерме шут тытрĕ:

— Эпĕ çапла шухăшлатăп, кум, ― такам илтесрен хăранă пек пăшăлтатрĕ вăл: ― Лешĕ вилнех пулсан, хăрушăрах вара. Кам вĕлернине шырама тытăнсан, мĕн тăвăпăр?

— Шырĕçин, кам курнă пире?

— Эпир пасара кайнине кам курман пулĕ? Тӳре-шарасен сăмси — вĕшле йытă сăмси. Таçти шăршпа йĕрлесе тупĕç вĕсем.

— Кирлĕ пулсан, йĕрлеччĕр, эпир нимĕн те курман, нимĕн те пĕлместпĕр. Урăх сăмаххи те çук.

Çтаппан çирĕппĕн шанса калаçни Макçăм кăмăлне те лăплантарчĕ.

— Пĕлмен-курман — пĕр сăмах. Ку пит аван, ― килĕшрĕ вăл. ― Анчах, ман шутпа, çителĕксĕр. Ун пек чухне шăла çыртса ирттерме хĕн. Мĕн те пулин калама тиветех. Мĕн каламаллине малтанах шутласа хумасан, сăмах иккĕлле те тухĕ. Тӳре-шарасем çавна çеç кĕтеççĕ.

— Паллах, пĕр чĕлхеллĕ пулнине ним те çитес çук.

— Хам та çавна каласшăн. Енчен унашкал инкек-синкек сиксе тухсан, ман шутпа, эпир пасара тавра çулпа кайнă темелле.

— Таврари çулпа кайрăмăр теес-и?

— Ийя. «Пакăш ращи» патĕнчен иртсе кайма хăрарăмăр та, тавра çулпа кайрăмăр тейĕпĕр. Ку сăмах вырăнлă та, витĕмлĕ те пулĕ. Эпир хăш çулпа кайнине никам та курман.

— Тепĕр тесен, ун çинчен нимĕн те шухăшламастăп эпĕ, ― аллине сулчĕ Çтаппан. ― Вилни пушшех аван. Вăрă-хурах вилнĕ тенине илтсен, пĕтĕм ялйыш савăнĕ. Тата пире айăплама эпир тапăнман-çке вĕсем çине. Вăт теприне тытаймарăмăр... Çавăншăн тарăхмалла.

— Эй, кум... Теприне тытнипе пĕтерес тетĕн-и вĕсене? Вăрă-хурахсем «Пакăш ращинче» çеç мар, хамăр ялтах... ― «Пакăш ращи» курăна пуçланипе Макçăм шухăшне вĕçлемесĕрех чарăнчĕ. Халĕ ăна ку раща пушшех тискеррĕн курăнчĕ. Вăл Çтаппан çумнерех куçса ларчĕ.

Раща инçе маррине Çтаппан та астурĕ. Анчах вăл хăрама мар, ăна ĕмĕтленсе кĕтсе илчĕ. Унăн пысăк инкек çапса амантнă кăмăлĕ вăрă-хурахсене тавăрма чĕнчĕ.

Лаша раща кĕтессине кĕчĕ. Таçта инçетре, раща варринче, тăмана ухухлатни янăраса кайрĕ. Макçăмшăн ку сасă вăрă-хурахсем вĕсене пĕтерме тус-йышĕсене йыхăрнă пекех илтĕнчĕ. Тӳсеймерĕ вăл, «эй, турă, ан пăрахсам, ачасене чипер пăхса ӳстерме упраса хăварсамах» тесе, хăй ăшĕнче кĕлтуса пычĕ. Ращаран иртсен тин Макçăма чун кĕчĕ.

— Мухтав турра!

Яла вĕсем çĕрле таврăнчĕç. Урапа кустăрмисем шăлтăртатнипе юнашар килкартинчи йытă вĕрсе ячĕ. Такам хапхи умĕнче аçа хурсем тăлăххăн какăлтатрĕç.

Макçăмсем тĕлне çитсе чарăнсан, сарай тӳпинчĕ автан хыттăн авăтса ячĕ. Кӳршĕ автанĕсем те вăранчĕç. Пĕр самант урам автансем авăтнă сасăпа янăраса тăчĕ.

— Çурма çĕр çитнĕ, ― терĕ Çтаппан, урапа çинчен анса. Пештĕрне илсе хулпуççийĕ çине çакрĕ. ― Чăрмантартăм сана, ан çиллен ĕнтĕ.

— Чăрмавĕ нимех марччĕ те, телейлĕ пулмарĕ-çке.

Ăна ним тума та çук, кум. Ăраскалăм çав таран ĕнтĕ ман. Ырă каç сунатăп.

— Лаша кирлĕ пулсан, кил, кум. Кирек мĕн ĕç тума та паратăп, ― хытах шантарчĕ Макçăм.

Çтаппан карта алăкĕ урлă каçрĕ те кил хушшинче ним сас-хура çуккипе чарăнса тăчĕ. Авланнăран вара пуçламăш хут арăмĕ, вăл аякри çултан таврăннине сисмесĕр, картиш алăкне уçма тухмарĕ. «Эпĕ çураннипе туймарĕ вăл», ― шухăшласа пăшăрханчĕ Çтаппан. Анчах тӳрех çенĕке кĕмерĕ. Яланхи пекех, малтан вите умне пырса тăчĕ. Унăн йăли çакнашкал: аякри çултан таврăнсан çеç мар, кӳршĕрен таврăнсан та лаши мĕнле тăнине пăхмасăр е апатне кăмăртаттарса çинине итлемесĕр пӳрте кĕмен вăл. Халĕ, витере пĕр сасă та çуккипе: «Пӳлĕхçĕм çырлахтăр, пурнăç аманасси нимех те мар-çке ку?» ― тесе хăй тĕллĕн калаçса илчĕ.

Татьяна упăшки таврăннине çенĕкре ура сасси илтĕнсен тин сисрĕ. Вăл шăналăк ăшĕнчен тухса ларчĕ те асăрханма хăнăхнă йăлипе:

— Айтурах, кам çавăнта? ― тесе чĕнчĕ.

— Эпĕ-ха... ― хуллен сасă пачĕ Çтаппан. Татьяна упăшкине кĕтсе илейменшĕн ӳкĕнчĕ.

— Халь çеç выртнăччĕ, кăтăш пулса та кайнă. Эсĕ килнине туйман та, — терĕ те вăл хаш сывласа илчĕ: — Телей пулмарĕ пулĕ çав...

— Телее хам алăранах вĕçертрĕм... ― малтанхи пекех хуллен сас пачĕ Çтаппан.

— Мĕнле «хам алăранах»?

Çтаппан пештĕрне хулпуççийĕ çинчен илсе кравать айне пăрахрĕ. Арăмĕпе юнашар вырăн çине ларчĕ те, лашине мĕнле тĕл пулнине, ăна улшуçсем мĕнле илсе кайнине йĕркипе каласа пачĕ. Уретниксемпе çапăçнине çеç пытарчĕ. Татьяна ахаль те хавшак чĕреллине аса илсе, ун çинчен каласа пушшех те хускаласран хăрарĕ вăл. Тем курса ларăн.

— Ват, çавнашкал. Лашана хам алăранах парса ятăм... ― тесе вĕçлерĕ сăмахне Çтаппан.

— Айтурах, тĕлĕкре киле утă кĕртни ырлăха-и вара. Çак инкеке курасса ĕнтĕ вăл, ― пăчăртанса тухакан сасăпа каларĕ Татьяна. — Мĕн тăвăпăр-ши ĕнтĕ? Мĕнле пурăнкалăпăр?

— Хамăрăн пуçсем сывă пек чухне пурăнкалăпăр та-ха. Лаша туянасах пулать.

— Йӳнеçтерсен, пит аванччĕ те...

— Ĕнене сутма тивет. Пирĕн пĕчĕк ачасемех çук.

Вăхăтлăха сĕтсĕр те пурăнкалăпăр. Лашасăр пурăнма йывăр килет. Татьяна пĕр сăмахсăр килĕшрĕ.

Хĕлипе, кун çути сӳничченех таврăннăскере, Михха хавассăн кĕтсе илчĕ.

— Маттур, тус-йышăм! Эсĕ пултарасса пĕр иккĕленмесĕр шаннă эпĕ. Паян хăналама та тивĕç сана!

Хĕлип, хирĕç ним сăмах чĕнмесĕр, амбар умĕнчи хăма çине чул ӳкнĕ пек лашт ларчĕ те пуçне кăкăрĕ Фине усрĕ. Ку таранччен вăл никамран та, нимрен те хăраманччĕ. Такам куççульне те юхтарнă, çынна вĕлерессине те шăнана вĕлересси пек çеç шутланă. Паян, кĕпер айĕнче тус-йышĕн виллине курнăранпа, унăн ăшчикне те пăр кĕрсе выртрĕ. «Ман хамăн ăраскалăм те çавнашкал пулмĕ-и?»

Хĕлип пусăрăнчăк кăмăллине Михха çав самантрах асăрхарĕ.

— Мĕн пулнă сана? Мĕншĕн хаваслă мар эсĕ? Е лашана илсе каяймарăн-и? Эпĕ сана мухтани иртерех пулчĕ-шим вара?

— Лашана вырнаçтарнă... Ун пирки ан пăшăрхан... ― хурланарах пăшăлтатрĕ Хĕлип.

— Тата мĕншĕн кăмăлсăр эсĕр? Мĕн çитмест?

— Эпир... Кашкăр Палюкне пытартăмăр... — куççуль витĕр кăларчĕ сассине Хĕлип.

— Кашкăр Палюкне? ― тĕлĕнсе ыйтрĕ Михха.

— Кашкăр Палюкне...

Хĕлип мĕншĕн çав тери хурлăхлине ăнлансан, Михха чунĕ те йывăрланчĕ. Вăл хăйĕн тăванне çухатрĕ тейĕн.

— Мĕнле апла? ― хумханса ыйтрĕ Михха.

— Çĕрле... ― куççулĕ витĕр каласа пама пуçларĕ Хĕлип. ― Лашине эпĕ çĕрле илсе кайрăм. Хыçалтан хăвалама тухаççех пулĕ тесе, юлташсене вĕсене тытса чарма хушса хăвартăм. Çтаппанпа Макçăм, чăн та, ман хыççăн хăваласа тухнă. «Пакăш ращи» патĕнче вĕсене ман тус-йышсем хирĕç кĕтсе илнĕ. Анчах ăнăçсăр. Çтаппанпа Макçăм Кашкăр Палюкне тытса Хура кĕпер айне пăрахнă. Паян вăрманта пытартăмăр ăна... ― Хĕлип куçне кĕпи çаннипе шăлса илчĕ те чĕмсĕрленсе ларчĕ.

Тусне йăпатма, унăн кăмăлне çĕклеме кирлине ăнланчĕ Михха. Кăштах шухăша кайса тăнă хыççăн:

— Çапла кирлĕ те ăна! ― тесе хучĕ.

Хĕлип, пуçне çĕклесе, хуçи çине кăнн! пăхрĕ. Ун шучĕпе, вăрă-хурахсен йышĕнчен пери çеç катăлнă пулсан та, Миххан кулянмаллаччĕ. Вăл, ав, темшĕн хавасланса калаçнă пек туйăнчĕ ăна.

— Тапăннă пулсан — пĕтермеллеччĕ. Вăл, ухмах, хăйне те хӳтелеймен, вĕсен аллине лекнĕ. Унашкал ухмаха çапла кирлĕ те!

Михха шухăшĕсемпе Хĕлип те килĕшрĕ. Сыхă пулманшăн тусĕсене вăл та ятласа хăварчĕ. Анчах халь ун кăмăлне ку лăплантармарĕ. Ăна халь урăххисем хăратса тăчĕç.

— Кашкăр Палюкне асаплантарнă курăнать, икĕ аллине те сиктернĕ. Тата çамки çинче тилхепепе кастарнă йĕр хуралса тăрать. Мăйне каялла пăрнă. Ку ырă мар. Вăл, тӳсеймесĕр, каласа пама пултарнă...

Тусĕ мĕнрен хăранине тинех ăнланса илчĕ Михха. Вăл ăна йăпатма шутларĕ:

— Эсĕ ман çунат айĕнче пурăнатăн, нимрен те ан хăра. Халь ĕнтĕ Çтаппан ман тăшман çеç мар, санăн та вилĕмле тăшман... Атя пӳрте кĕрер те калаçса татăлар...



XIII


Татьяна ыйхăран автан авăтнă сасăпа вăранчĕ. Вăл ассăн сывласа куçне уçрĕ те упăшки ним туйми çывăрнипе тĕлĕнсех кайрĕ.

— Çтаппан, ― хуллен чĕнчĕ вăд. Упăшки çаплах ыйхăран вăранманнипе хăраса ӳкрĕ. «Чирлемен-ши ку?» тесе ăна хулпуççийĕнчен лăскарĕ:

— Айтурах, Çтаппан, тăрасчĕ-çке...

Çтаппан, хăрушла тĕлĕк курса çывăрнă пек, ыйхăран шарт сиксе вăранчĕ те нимĕн тавçăраймасăр:

— Мĕн пулнă? ― тесе çуйлăн ыйтрĕ.

Упăшки сываххине ĕненсен, Татьяна кăштах лăпланчĕ. «Суха патне кайма вăхăт» тесшĕнччĕ, ĕнерхине аса илсе шăлне çыртрĕ. Самай вăхăт ним шарламасăр выртнă хыççăн тин:

— Темех пулман та, Çтаппан, тăрас пулать пулĕ, ― тесе шăналăк айĕнчен тухрĕ.

Çтаппан лаша илме шут тунине астурĕ те, вырăн çинчен вăр-вар çĕкленчĕ...

— Паян мĕн кунччĕ çак?

— Ытларикун пулма кирлĕ.

— Тĕрĕс. Юнкун Атăлкасси пасарĕ. Ĕне сутма каяс. Тепĕр тунтикун лаша илме каятăп.

— Паян мĕн ĕçлĕпĕр-ши?

— Çĕрулми лартăпăр.

— Кам лашипе?

Çтаппан чылайччен чĕнмесĕр ларчĕ. Унтан, арăмĕ çине тӳррĕн пăхма хăймасăр:

— Сухапуçне хам туртатăп, ― терĕ.

— Айтурах, яла култарăпăр-и ĕнтĕ?

— Мĕнрен ял култăр?

— Ара, Çтаппан, сухапуç туртса çĕрулми лартиине ĕмĕрне никам курман.

— Курман пулсан, паян курччăр. Уншăн пĕрре те вăтанмастăп. Эпир вăрă туса намăса кĕмен.

— Çаплах та... тунтикун лаша илес тетĕн пулсан, ун чухне те лартăпăр.

— Унччен кĕтме çук, Татьяна. Кая юлăпăр. Кая юлса лартсан, çĕрулми тухăçлă пулаймĕ. Паянах тытăнас.

Татьяна урăх нимĕн те шарламарĕ.

Çтаппан урине сырса кил хушшине тухрĕ. Хăйне хăй çирĕп тыткалама тăрăшрĕ пулин те, кил хушшинче пушă урапа, сухапуç тăнине курсан, унăн чĕри çĕнĕ вăйпа çунма тытăнчĕ. Вăл, ăншăрт амантса хăварнă пек халсăрланса, вут каски çине ларчĕ. «Пĕтерчĕç явăл пуçĕсем!» Сарай тӳпинчен чĕкеç вĕçсе тухрĕ. Çуначĕсене сарса çурт тавра çăмăллăн ярăнса çаврăнчĕ те сарай тăррине витнĕ шĕшкĕ турачĕ çине пырса ларчĕ. Те хуçин кăмăлне йăпатасшăн чĕкеç нихçанхинчен те илемлĕрех юрларĕ. Анчах хуçи чĕкеçĕн таса юррине илтмерĕ.

Çав вăхăтра Татьяна сĕт чӳлмекĕ йăтса тухрĕ. Çенĕк алăкĕ умĕнче самантлăха чарăнса каллĕ-маллĕ пăхкаларĕ те, Çтаппан вут каски çинче пуçне чиксе ларнине курсан, упăшкине шеллесе хуйхăрчĕ. Ăна йăпатма сăмах тупайман пирки, хăй те пуçне чиксе ĕне вити еннелле иртрĕ.

— Красунь! Красунь! ― илтĕнче Татьяна сасси. Ĕни карта алăкне уçнă-уçманах хирĕç çĕмĕрсе тухаканччĕ, халĕ чĕнсе те тухманни Татьяна кăмăлне каймарĕ. Вăл вите алăкĕ урлă каçрĕ те, мĕн пура-çука тăруках сăнаса илеймен пирки, урайĕнче выртакан ĕни çине пырса кĕчĕ.

— Ара, ма выртатăн çак, тăр! — ятлаçарах каларĕ Татьяна, ăна ура пуçĕпе хуллен тапрĕ: — Красунь, мĕн пулнă сана? Ма тăмастăн? ― Ĕни хускалманни йăлтах тĕлĕнтерчĕ. Вăл выртакан ĕнине аллипе хыпашласа пăхрĕ те ĕне ӳт-тирĕ сивĕннине туйрĕ. Татьянан инкеке сиснĕ чĕри тăруках çуйланса тапма тытăнчĕ. Вăл тата пĕшкĕнерех пăхрĕ те ĕне ытти чухнехи пек мар, урисене темле ярт тăсса, айккăн выртнине курчĕ. Ĕнинчен инçех мар пăрăвĕ тăрăнса аннă. Татьяна хаяр сасăпа кăшкăрса ячĕ те, ĕни çине ӳксе, макăрма тапратрĕ.

Ĕне витинчи сасă Çтаппан хăлхине пырса кĕчĕ.

— Пӳлĕхçĕм çырлахтăр, мĕн пулнă çавăнта? ― хăй тĕллĕн калаçса, вăл вут каски çинчен тăчĕ. Ĕне вити патне пырса пăхрĕ. ― Мĕн пулчĕ тата?

— Айтурах, Çтаппан, ― чарăнайми макăрса каларĕ Татьяна: ― Красуньпе пăру пĕтнĕ вĕт пирĕн...

Çтаппан витене сирпĕнсе кĕчĕ. Арăмĕн сассинчен ĕне ăçта выртнине чухласа, ĕни умне лăпчăнса ларчĕ те аллипе хыпашла-хыпашла чĕнчĕ:

— Красунь!.. Красунь!..

Çав вăхăтра Макçăм сухапуç кӳлнĕ лашине Çтаппансем тĕлне çавăтса пычĕ. Чӳречене шăкăртаттарса:

— Кум... ― терĕ. Хирĕç никам та сас паманнипе картишне кĕчĕ.

— Çтаппан кум! Ăçта çак эсĕ?

Çтаппан, хăйне ятран чĕннине илтсе, ĕне витинчен васкаса тухрĕ.

— Акă мĕн, кум, ― терĕ Макçăм — эпир арăмпа сӳтсе яврăмăр та, çакнашкал шут турăмăр: çĕрулми паянах лартма кăмăл пулсан, халех тытăнма пултаратăр, лашине те кӳлсех килтĕм. Пулăшма ачасем те килеççĕ. Ыран вара пирĕнне лартăпăр.

— Паян ним тăвас шухăш та çук-ха, кум. Ман юлашки ĕмĕт çухалчĕ... ― хуравларĕ Çтаппан.

— Мĕн пулчĕ тата? Мĕнле ĕмĕт çухални çинчен калаçатăн эсĕ?

— Пӳлĕхçĕм тата пысăк инкек янă ман пуçăм çине.

Кĕçĕр ĕнепе пăрăвĕ иккĕшĕ те витерех вилсе выртнă.

— Ан калаç?!.

— Хуть калаç, хуть ан калаç... Пулас пекки пулнă ĕнтĕ. Хам та ним тума аптраса çитрĕм. Пуç çаврăна тăрать...

Макçăм, кумăшĕн инкекне хăйне тивнĕ пекех йышăнса, витене кĕчĕ. Пĕчĕк чӳречерен кĕнĕ тул çутипе урайĕнче пăлан пек ĕне тăсăлса выртнине курчĕ.

— Ах, кум... Мĕн куртăмăр, мĕн куртăмăр эпир... ― татăлса макăрчĕ Татьяна.

— Шалт тĕлĕнмелле! ― пĕççине çапрĕ Макçăм. ― Мĕн амак пулса вилнĕ вĕсем?

— Хамăр çылăхшăнах инкек куратпăр çав. Татьяна сăмахĕсем Макçăма çырлахтармарĕç. Вăл тинкерсех сăнама тытăнчĕ. Ĕнепе пăру айĕнчи улăм тĕллĕн-тĕллĕн купа пулса, тĕллĕн-тĕллĕн лакăмланса кайнă.

— Ку выльăхсем ахальтен вилмен, кума, асап курса вилнĕ. Куратăр-и, мĕнле тапаланнă вĕсем. Ман шутпа, мĕн те пулин парса вĕлернĕ вĕсене, ― терĕ Макçăм.

— Айтурах, кама çав териех çиллентертĕмĕр-ши эпир? Кам турĕ-ши ку усал ĕçе?

— Камне калама хĕн, кума. Тăшман аллине хурса хăварман. Анчах иккĕшне те ăшне парса вĕлерни паллах, ― шухăшне çирĕплетрĕ Макçăм.

Çтаппан куçĕ умне сасартăк Пакăш ращи патĕнче мĕн пулса иртнисем тухса тăчĕç. Вăл хăйсем тытнă хурах Хĕлип çинчен каласа хăварнине аса илчĕ те унăн юнĕ тилĕрсе кайрĕ. «Никамăн ĕçĕ те мар, каллех çавăн ĕçĕ ку!» Хăрушă шухăшсем пуçне сăнă пек пырса тăрăнчĕç. Хăйне хăй тыткалайми пулса:

— Эккей, ара, никампа та хаяр ятлă пулас мар тенĕччĕ-çке... Тăшман нимпе те лăпкăн усрасшăн мар мана. Лаша сахал пулчĕ-шим уншăн? Ĕнепе пăрăва та пĕтерес терĕ эппин. Ку ытларах ĕнтĕ. Кăна ниепле те тӳсме çук, ― хăй тĕллĕн калаçса илчĕ Çтаппан.

— Кам çинчен калаçатăн эсĕ?

— Эккей, этем пулать, э... Мана пуçĕпех тĕп тума шухăшланă курăнать?.. ― Хăйĕннех мăкăртатса вите патĕнчен утрĕ Çтаппан.

— Айтурах, Çтаппан, ăçта каятăн эсĕ? ― чĕри ырă мара сиснипе ыйтрĕ Татьяна.

— Кум, тăхта! Ан кай-ха! ― чарма тăчĕ Макçăм. Çтаппан арăмĕ чĕннине те, кумăш тархасланине те илтмерĕ. Картиш алăкĕ урлă каçса урама тухрĕ.

— Эккей, ара, мĕнле этемсем эсир... Ма чипер пурăнас килмест сирĕн?

Ял хушшине Çтаппан ĕни вилни çинчен хыпар сарăлма ĕлкĕреймен пулсан та, хирĕç пулакансем вăл улшăннине пĕрре пăхсах асăрхарĕç.

— Мĕн пулнă-ши Çтаппана? Ытла та шурса кайнă-çке?

— Лаша çухални кирек кама та шуратĕ! ― Çтаппана шеллесе калаçса юлчĕç çынсем.

Çтаппан умне шăтăрнак тытса çавăрнă чаплă пӳрт еннелле утрĕ. Вырăсла хапха патне пырса, ăна уçма тăчĕ — уçаймарĕ.

Хапхана тĕкнĕ сасăпа сăнчăрта тăракан икĕ йытă хаяррăн вĕрсе ячĕç.

Çтаппан хапха уçасса кĕтмерĕ, хăмине урипе тăрăс? тапрĕ те, хăма хуçăлса кил хушшинелле сирпĕнчĕ.

Сăнчăрти йытăсем тата хытăрах вĕрме тапратрĕç.

Хапхана çĕмĕрнĕ сасса пуринчен малтан Якур илтрĕ. Сарай тӳпинчен васкавлăн анчĕ те вăл кил хушшине чупса тухрĕ. Çенĕк алăкĕнчен çӳçне-пуçне салатнă Лукарье курăнчĕ. Якур унтах тăнине астуса: — Мĕн пулнă? Хапхана кам çĕмĕрет? ― тесе ыйтрĕ.

— Нимĕн те чухлаймарăм-ха, Лукерья Семеновна, — хуçа арăмне хускатнăшăн хăй айăплă пек именерех каларĕ Якур.

Хапхана урăм-сурăм çĕмĕре пуçларĕç.

— Мĕн пăхса тăратăн? Пыр, уç хăвăртрах! ― хушрĕ Лукарье.

— Халех уçатăп! ― Якур хапха еннелле чупса кайрĕ. Анчах çитсе уçма ĕлкĕреймерĕ — темĕнле йывăр япалапа кĕрĕслеттернипе хапха алăкĕ çĕре сирпĕнсе ӳкрĕ.

Çтаппан тăхăр аршăнлă сайхаха кӳсек пек йăтса кĕчĕ. Кил хушшинче кам пурри-çуккине асăрхама ĕлкĕриччен унăн куçĕ умне сăнчăрта кăкарăнса тăракан икĕ йытă тĕл пулчĕç. Вăл, хăйне инкек кăтартнă çĕрте Михха йыттисем те айăплă пек сунса, çывăхарах харăлтатаканнине сайхахĕпе çапрĕ. Йытă сас кăлараймасăр тăсăлса выртрĕ. Çтаппан сайхахне тепĕр йытти çинелле сулса ячĕ, анчах тивертеймерĕ. Чĕрĕ юлнă йытă, йынăша-йынăша, амбар айнелле тарса кĕчĕ.

Малтанах Лукарье Çтаппанпа чипер калаçса татăласшăнччĕ. Микула çинчен аса илнипе вăл: «Ашшĕпе хирĕçни ывăлне те çиллентерĕ», ― тесе шухăшларĕ. Çтаппан йытăсене вĕлерме тапăнсан, хăраса ӳкнĕ Лукарье пӳрте чупса кĕчĕ. Урам енчи чӳречине уçса пăрахрĕ те:

— Кăраву-ул! Вĕлереççĕ-ĕ! ― тесе кăшкăра пуçларĕ. Çтаппан хăйне хирĕç Михха тарçисене ертсе тухасса кĕтнĕччĕ. Пуринчен ытла Хĕлиппе тĕл пуласса ĕмĕтленчĕ вăл. Çавăнпа, кирек хăшне те çапса пăрахма хатĕрленсе, йĕри-тавра пăхса çаврăнчĕ. Никам та куç тĕлне пулманнипе пĕр хушă ним тума аптраса тăчĕ. Вара вăрланă лашине, вĕлернĕ ĕнипе пăрăвне аса илчĕ те çĕнĕрен урса кайрĕ.

— Эй, вăрă-хурахсем, тухăр кунта! Эсир мана вăрттăн пĕтерме тапăнтăр. Ма вăрттăн айкашатăр? Акă, куçкĕретех пĕтерме пултаратăр. Хамах килтĕм. Сенĕкпе чикĕр! Пăшалпа перĕр! ― пĕтĕм вăйпа кăшкăрса, çурт-йĕре чĕтретрĕ Çтаппан. Хирĕç никам та чĕнменнипе, кил-çуртрисем пурте хăраса кайнă пек ăнланса, вĕсене ытларах çиллентерсе хирĕç кăларма шут тытрĕ.

— Тухмастăр эппин?! Вĕлерместĕр?! Апла пулсан, хам салатма тытăнатăп! ― каллех хаяррăн кăшкăрчĕ те сайхахĕпе çенĕке çапрĕ. Çенĕк хăмисем хуçăла-хуçăла сирпĕнчĕç. Çтаппан татах çапрĕ...

Лукарье чӳречерен чĕннипе пӳрт умне çынсем пуçтарăнса тăчĕç.

— Кӳршĕсем! Ялйышсем! Тархасшăн, кĕрсе чарăр-ха. Пурне те вĕлерсе пĕтерет! ― хурлăхлă сассипе йăлăнчĕ Михха арăмĕ.

Лукарье этемле мар кăшкăрса пулăшма чĕнни курса тăракансен чĕрисенче çынна пулăшас кăмăлĕсене мар, Лукарьерен кулас хаваслăхне çĕклерĕ. Çак пӳртре пулăшу ыйтса кăравул кăшкăрнине е сасăпа макăрнине ку таранччен курманччĕ, илтменччĕ-ха. Унăн ăшчикĕнче пулса иртнĕ ĕçсем ял çыннисемшĕн вилтăпри айĕнчи пекех йăрăслăччĕ. Ку çурт-йĕр ял çинче яланах, хура пĕлĕт пек курăнса, çынсен сехрисене хăпартса тăратчĕ.

— Ак арçури кăшкăрать!

— Хĕртсурт тытнă пулĕ ăна?!

— Хытăрах кăшкăр! Кăшкăрсан мăй тăсăлать, теççĕ. Çтаппан сайхахне йăтса урама тухрĕ. Лукарье кăшкăрнине илтсе, ун еннелле çаврăнчĕ:

— Кăшкăратăн-и, тухатмăш?! Çынсен куççульне тăкма нимех те марччĕ-и? ― тесе юнарĕ те, сайхахĕпе çавăра-çавăра çапса, пӳрт умĕнчи шăтăрнака çĕмĕрме тытăнчĕ. Унтан пӳрт стенине кĕрĕслеттерчĕ. Чӳрече кантăкĕсем чăнкăр! туса ванса тăкăнчĕç. Çтаппан сайхахне ывăтса ячĕ те халăх еннелле çаврăнчĕ.

— Мĕн пăхса тăратăр?! Ма хуçа каланине итлеместер?! Мĕншĕн мана çыхса пăрахмастăр?!

Тарăхнă Çтаппана хирĕç никам та чĕнмерĕ. Вĕсем, халь ĕнтĕ кунта курмалли нимех те çуккине тавçăрса, пĕрин хыççăн тепри килĕсене салана пуçларĕç. Çула май иккĕн-виççĕн пĕрле пулса, Çтаппана шеллесе калаçрĕç.

— Мыскара кăтартмаллах кăтартрĕ ку Миххана.

— Лешĕ ытла та асса кайнăччĕ-ха. Çынна çын вырăнне шутламастчĕ.

— Тем пулсан та Михха çумне çыпçăнмалла марччĕ. Унпа тавлашакан ырă пурнăç кураймĕ.

— Чăнах, тем кăтартĕ вăл...

Миххасен тĕлне Макçăм хашкаса чупса çитрĕ. Пӳрт чӳречисем, пӳрт умĕнчи шăтăрнакпа вырăсла хапха çĕмрĕккине курсанах, кунта мĕн пулса иртнине туйрĕ вăл.

— Эй, ку-ум, мĕне кирлĕччĕ сана кунашкал айкашма! Çапăçса пуяна çĕнтересси пур-и эпир... Ху валли шырани çеç пулать. — Çтаппан ĕçĕсене ăшĕнче ырласа, анчах, хăранипе ӳпкеленĕ пек каларĕ Макçăм.

— Пӳлĕхçĕм çырлахтăр, кум, енчен тата сиен кăтартма шутлаççĕ пулсан, тĕпрен салататăп! — халь те лăпланайман пирки хумханса хуравларĕ Çтаппан. — Эй, илтрĕр-и? Татах ман çине тăрăнсан, тĕпрен салататăп!

— Атя, кум, хăвăртрах. Сур вĕсем çине!

— Шел, Хĕлипне е Миххине тĕл пулаймарăм. Пурĕ-пĕрчче... ― Макçăм хыççăн утнă май калаçса пычĕ Çтаппан. Картиш алăкĕ умĕнче кӳлнĕ лаша тăнине курсан, тăна кĕчĕ. ― Лашуна мĕншĕн ахалех тăрататăн, кум? Ма ху ĕçне тумастăн?

— Ĕçне тума вăхăт пулĕ-ха, кум, лаша сана кирлĕ пулĕ терĕм.

— Мĕн тума?

— Ара... ― тӳррĕн калама аван мар тесе, пĕр самант шухăшласа тăчĕ Макçăм. ― Ĕнесене паянах турттарса каятпăр-и?

— Кирлĕ мар, кум.

— Ма кирлĕ мар? Килте вырттарма çук-çке вĕсене?

— Çапли çапла та... Уншăнах çынна чăрмантарасси.

Мĕнле те пулин... хамах туртса кайăп...

— Ан аташ, кум, лаша пур çĕртен çуран туртса çӳреймĕн!

— Сан пурри ман пурри мар вăл, кум.

— Ăна-кăна шутласа пурăнас марччĕ-çке хамăр хушăра.

Вĕсем кил хушшине кĕчĕç.

— Айтурах, Çтаппан! Мĕне курса кайрăн эсĕ çавăнта? Тата тем кăтартĕç! ― ӳпкелешрĕ Татьяна.

— Кунтан ытла курмалли тупăка выртмалли çеç, ― терĕ Çтаппан. Арăмĕ ӳпкелешни тĕрĕссине ăнлана пуçласа, анчах ун çинчен урăх калаçас килменнине аллине сулчĕ: ― Кирлĕ-кирлĕ марри çинчен калаçса вăхăта ирттерес мар, ĕнесене кайса пытарас.

Макçăм сухапуçне тăварса урапа кӳлсе килме кайрĕ. Вăл та кумăшĕнчен кая мар хыпса çунать. Анчах урăхла нимпех те пулăшма пултараймасть.

Тепĕр чухне этем кăмăлĕ те çанталăкпа пĕр евĕр килет. Çил-тăвăл мĕне тĕл пулать, çавна тĕпрен тăпăлтарма, хуçма, çĕмĕрме хатĕр. Анчах асни тулса тăкăна пуçласан, йăвашланать, лăпланать. Аснă вăхăтра ӳсентăрансене, чĕрчунсене сиен кăтартнăшăн каçару ыйтнăн, тӳлекленме тăрăшать.

Çтаппан та çавах, юнĕ тилĕрнĕ вăхăтра теме те çапса çĕмĕрес пекчĕ. Халĕ хăйне хăй ывăннă пек туйса, Макçăм урапа кӳлсе килессе кĕтнĕ май, вут каски çине ларчĕ. Шухăшĕ йĕркене кĕрсен, хăйĕн мĕнпур ăнăçсăр пурнăçне, çĕклейми хуйхине тĕпрен ăнланса илчĕ. «Пӳлĕхçĕм çырлахтăр, ― чĕререн тарăхса калаçрĕ вăл, ― инкекĕн ури саккăр тесе ахаль каламан-мĕн. Пурнăç тени ытла та пĕр тикĕс пымасть-çке. Пурлăхлă пурнăçран çука юласси нимĕн те мар. Виçĕмкун çеç лаша пурччĕ. Халĕ лашасăр тăрса юлтăм. Ĕнер çеç ĕне пурччĕ — паян ак ĕне те, пăру та çук. Икĕ талăк хушшинче — кĕлмĕçе юлтăм. Мĕн ĕмĕтленни пĕтĕмпех сая кайрĕ». Çтаппан йывăр шухăшĕнчен хăтăласшăн пуçне çĕклесе пăхрĕ те, Татьяна сĕт чӳлмеккине аллинчех тытса тăнине астуса, ăна чунтан шеллерĕ. Анчах йăпатмалли сăмах тупайман пирки:

— Сĕт чӳлмекне ма тытса тăратăн, кайса ларт вырăнне, ― терĕ.

— Хамăр çылăхшăнах куратпăр ĕнтĕ çак нушана... Ялсем пек сăваплă пурăнаймастпăр. Праçникĕ праçник пулмарĕ пирĕншĕн. Чиркӳ тĕлне пĕлмерĕмĕр. ― Урине аран-аран улăштарса, Татьяна çенĕке кĕрсе кайрĕ.

Арăмĕ ӳпкелесе калаçни тĕрĕс мар пек туйăнчĕ. Çтаппан тепĕр хут авăклана пуçланипе ура çине сиксе тăчĕ. «Михха сăваплă пурăнать-и? Кама çаратман вăл, камăн куççульне юхтарман. Ăна çаплах пĕр инкек те тивмест. Ăраскал-телей пуласси сăваплă та тӳрĕ пурăннинчен килмест иккен» — тесе шухăшларĕ. Анчах ăраскал мĕншĕн кашниннех пĕр тан килменнине ăнланаймарĕ вăл. Арăмĕ ӳпкелени Çтаппан пуçĕнче тепĕр тĕрлĕ шухăша çирĕплетрĕ: «Инкеке парăнсан, пушшех йывăр пулĕ. Курайман тăшман та савăнĕ. Мĕн пулсан та пурнăç тума тăрăшас. Лашапа ĕнесĕр юлнипе пĕтĕмпех пĕтмен-ха. Пуç сывă пек чухне мĕнле те пулин йӳнеçтерĕпĕр». Çавăнтах, Михха патне кайса çĕмĕрнине аса илчĕ те, куншăн та хăйне тӳрре кăларчĕ: «Тивĕçлипе. Ют çынна хӳтĕлесе ан усратăр».

Макçăм урапа кӳлсе килчĕ.

— Кум! — картиш алăкĕ урлах чĕнчĕ вăл, — лашана кил хушшине кĕртес пуль?

— Кĕртес, кĕртес! ― хирĕç сас пачĕ Çтаппан. ― Картиш алăкне уçам-ха.

Лашана кил хушшине кĕртсен, Татьяна та çенĕкрен тухрĕ. Вĕсем, асаплана-асаплана ĕнипе пăрăвне урапа çине тиесен, Çтаппан сарай кĕтессинче тăракан тимĕр кĕреçене илчĕ те:

— Кайрăмăр, кум! ― терĕ.

Ĕнепе пăру виллине кил хушшинчен турттарса тухса кайсан, Татьяна çенĕк пусми çине ӳкрĕ, хурлăхлăн макăрса ячĕ.



XIV


Платун Çтаппансене тăкăрлăкра, выльăх çăви çинчен таврăннă чухне, тĕл пулчĕ те чарăнма хушрĕ.

— Мĕн пулнă? — тесе ыйтрĕç пĕр харăсах Макçăмпа Çтаппан.

Платун, вĕсене питех пысăк сăмах калас пек, Çтаппансем çине йăскăнăн пăхса:

— Уретниксем килчĕç, ― терĕ.

Ку хыпар Çтаппан чĕрине кăртах сиктерчĕ. Вăл трактирте мĕн пулса иртнине аса илчĕ.

Платун вăхăтсăр тĕл пулса вăрттăн калаçни Макçăма та килĕшмерĕ.

— Уретник килнĕ пулсан, мĕнех тет вара? ― кăмăлсăрланса сăмах хушрĕ вăл.

— Мĕнне ăçтан пĕлес ман... Эпĕ уретник ăшне кĕрсе курман. Тата хам та пĕчĕк çын — староста çеç. Çакна пĕлме тивĕç пултăм. Уретник сире иксĕре те хăй патне пыма хушрĕ. Эсир пырасса кĕтсе, халь те ман патăмрах ларса юлчĕ-ха.

— Мĕн ĕçпе чĕнет вăл пире? Мĕн тума кирлĕ эпир ăна? ― сехри хăпа пуçларĕ пулсан та, хăйне хăй ниме пĕлтермен хыпар илтнĕн тыткалама тăрăшса, тепĕр хут ыйтрĕ Макçăм.

— Каларăм-иç, мĕншĕн чĕннине ăçтан пĕлес тесе... Макçăм Платуна мĕнле те пулин хăйсем патĕнчен ăсатасшăн пулчĕ.

— Юрĕ, лашана тăварăпăр та хамăрах пырăпăр. Платун, Макçăм шухăшне тавçăрса илнĕ пекех, куçĕсене чеен вылятса, ун çине пăхрĕ.

— Пĕр лашана иккĕн тăвармастăр пулĕ.

— Пĕр лашана иккĕн тăварас çук та-ха. Ман хамăн та тимĕр кĕреçене киле кĕртсе хăварасчĕ. Çаплипех пырсан, аванах мар пулĕ тесе шутлатăп.

Платун кĕтмен çĕртен килĕшрĕ:

— Юрĕ, эсĕ те киле кĕрсе тух эппин, ― хушрĕ вăл. Çав вăхăтрах: ― Анчах васкăр. Уретник сире паçăртанпах кĕтсе ларать. Вăхăтра пымасан, хăвăрах йывăр килĕ! ― тесе астутарчĕ те уйрăлса кайрĕ.

— Мĕн ĕçпе чĕнтерет ку пире? ― ыйтрĕ Макçăм.

— Ман шутпа, трактирта пулса иртнĕ ĕçсемшĕн чĕнтерет вăл. Миххан çурт-йĕрне çĕмĕрнĕшĕн те пулма пултарать.

Кумăшĕн сăмахĕ Макçăма çырлахтараймарĕ.

— Уншăн тесен, мана чĕнтермелле мар. Эпĕ трактирте те пулман, Михха çурт-йĕрне çĕмĕрнĕ çĕре те хутшăнман. Çук, кум. Ман шутпа, Хура кĕпер патĕнчи шăршăпа йĕрлесе килнĕ вăл.

Çтаппан кумăшĕн шухăшĕсене сирме мар, хăй те çав май çаврăнса ӳкрĕ: «Чăнах трактирти ĕçсем пирки е Михха çурт-йĕрне çĕмĕрнĕшĕн пулсан, мана çеç чĕнтермеллеччĕ пек». Хăй пирки кумăшне те сиен кӳме пултарĕç тесе, ăна чунтан шеллерĕ вăл. Тем пулсан та ăна хӳтĕлесе хăварас кăмăл-шухăшĕ çирĕпленчĕ.

— Акă мĕн, кум, — ăшпиллĕн чĕнчĕ Çтаппан, — пуриншĕн те эпĕ айăплă. Мĕнпур инкек ман ăраскал-телей çук пирки сиксе тухрĕ. Уретник чăннипех пире иксĕмĕре те айăплама хăтлансан, эсĕ нимĕн те курман, нимĕн те пĕлмен. «Пакăш ращи» патĕнче мĕн пулса иртнине пурне те эпĕ тунă...

— Ни, ни, кум! ― хăвăрттăн хирĕç тавăрса хучĕ Макçăм. Çтаппан мĕн шухăшланине туйрĕ вăл. ― Вăрă-хурах çинчен сăмах тапрансан, иксĕмĕр çул çинчех шут туса килнĕ пек калас пулать. Пĕр чĕреллĕ çынсене нимĕн те тăваймĕç. Эпир çĕрле мĕн тунине никам та курман. Миххан çурт-йĕрне çĕмĕрнĕшĕн ытлашши нимех те тумĕç-ха.

Макçăм вĕçне çитичченех пĕрле пуласшăн пек калаçни Çтаппан кăмăлне ыррăн хускатрĕ. Анчах вăл, кумăшĕ сĕннине йышăнас вырăнне, çине тăрсах ăна тепĕр майлă çавăрма тăрăшрĕ.

— Пĕр чĕлхеллĕ пулма нимех те мар, кум... Асаплантарса тĕпчеме тытăнсан, тӳсме хĕн. Иксĕмĕр асапланиччен, хам çеç тӳссе ирттерĕп. Эсĕ нимĕн те пĕлмен, нимĕн те курман пул.

— Ун çинчен ан та калаç, кум... Тем пулсан та пĕр сăмах çине тăрар. Урăхла май çук. Хурăн хулли пирĕн çинче тăмĕ. Вăт Çĕпĕре ярсан, пĕтнĕ пуçĕ çавă пулĕ! ― хăй майлах çине тăрса каларĕ Макçăм.

Çтаппан килĕ тĕлне çитрĕ те урапа çинчен анса юлчĕ.

Татьяна пӳртре кравать çинче хускалмасăр выртнине курсан, Çтаппан çĕнĕ вăйпа хуйхăрма тытăнчĕ. «Пӳлĕхçĕм çырлахтăр, йăлтах йăшăхнă... Мана уретник патне чĕннине пĕлсен, мĕн курĕ вăл? Çук, каласа парас мар».

— Татьяна... ― хуллен чĕнчĕ вăл — Эсĕ мĕн, çывăратăн-и?

Упăшки сассине илтсен, Татьяна кравать çинчен вайĕ çитнĕ таран васкаса тăрса ларчĕ.

— Айтурах, таврăннă-çке эсĕ!

Çтаппан арăмĕ çине тинкеререх пăхрĕ те хăраса ӳкрĕ. Татьяна кĕл тĕслĕ пулса кайнă. Вĕри куççульпе çăвăннă куçĕсем хĕмленсе тăраççĕ.

— Мĕн пулнă сана? Чирлемерĕн-и эсĕ?

— Ман йышшине чир-чĕр çакланать-и вара? Чĕре çеç талса анас пек ыратать, ― хурлăхлăн хуравларĕ Татьяна. Çав самантрах, упăшки паян апат çименнине аса илсе: ― Айтурах, Çтаппан, выçах çӳретĕн-çке эсĕ паян? ― терĕ.

Арăмĕ кашни кун тапратса калаçакан сăмах çине куçнипе Çтаппан кăштах лăпланчĕ.

— Вара, кайса килсен, апатланăп, ― терĕ вăл. Татьяна упăшки çине тĕпчевлĕн пăхрĕ.

— Ăçталла каясшăн эсĕ?

Çтаппан паçăр çеç ăшĕнче шут тунине манса:

— Темшĕн Платун хăй патне пыма хушрĕ-ха... ― терĕ. Татьяна чĕри кăртах турĕ.

— Мĕн ĕçпе чĕнтерет-ши вăл сана?

Хăй йăнăш сăмах персе янине Çтаппан тинех тавçăрса илчĕ. Ним шарламасăр ирттерсе яма çук. Мĕн каламалла? Суйса çынна лăплантарма пулать, анчах Çтаппан нихçан та суйса курман. «Пĕр май çеç, ― терĕ вăл юлашкинчен: ― Пĕлместĕп тесе калап. Ку сăмах тĕп-тĕресех пулмасан та, суя та мар. Мĕншĕн пыма хушнине, чăн та, пĕлместĕп вĕт эпĕ». Çтаппан арăмĕ çине тӳррĕн пăхрĕ:

— Мĕншĕн пыма хушнине пĕлеймерĕм çав. Хăй те каламарĕ те... Хамăн та ыйтас килмерĕ. Уншăн чĕрене хускатма та кирлĕ мар...

Çтаппан кĕтнĕ пек, Татьяна лăпланмарĕ. Староста хăй патне ырă ĕçпе пыма хушманнине вăл лайăх чухлать.

— Михха патĕнче çапăçнăшăн ĕнтĕ ку... Тем чул та каларăм: ан çыпçăн çав сехмет çумне тесе... Итлемерĕн мана... ― Татьяна куçĕсем шывланчĕç.

«Юрать, уретник чĕнтерни çинчен каласа яраймарăм», ― чунтан тарăхса шухăшларĕ Çтаппан.

— Ма ним пулмасăрах хуйхăратăн вара? Михха патĕнче нимех те туман эпĕ. Уншăн кăштах ятлĕç те иртсе кайĕ. — Ку сăмахсем витĕмлĕ маррине хăй те лайăх пĕлсе, урăх ним калама аптранă енне: — Сăра ăсса пар-ха, ― терĕ.

Сăра куркине алла тытсан, Çтаппан хăйне хăй нихçан каялла таврăнма май çук инçетри çула тухса каяс умĕнхи пекех туйрĕ. Тен, уретник мĕншĕн чĕнтерме пултарнине тĕрĕссипе каласа парса, арăмĕпе сывпуллашсах тухас? Анчах хăйса калаймарĕ. Хăй хумханнине палăртас мар тесе, сăра çине вĕрсе илчĕ те тĕппипе ĕçсе ячĕ.

— Ĕнтĕ пулчĕ... кайма та юрать...

— Нумай ан çӳре, ― тархасласа астутарчĕ Татьяна.

— Нумай çӳреме сăлтав çук ман. Мĕн ĕçпе чĕннине пĕлетĕп те каялла таврăнатăп, ― арăмĕ çине пăхма именчĕ Çтаппан.

Тулти уçă сывлăш Çтаппан кăмăлне кăштах çĕклерĕ. Вăл Макçăмăн урам енчи чӳречи патне пырса чĕнчĕ:

— Кум, пыратăн-и эсĕ?

— Пыратăп! ― илтĕнчĕ шалтан Макçăм сасси.

Вăл часах тухрĕ. Калаçу пуçарса яма сăмах тупаймасăр, вĕсем шăппăн утрĕç. Макçăм хăйне хăй ӳпкелесе пычĕ: «Мĕн çыхлантарчĕ мана ку ĕçе? Ма пасара кайма сĕнтĕм-ши? Пасара кайман пулсан, нимле инкек те çакланас çукчĕ».

Çтаппан кăмăлĕ староста тĕлнелле çывхарнăçемĕн лăпланса, çирĕпленсе пычĕ. Халь ăна темшĕн кирек мĕн пулсан та пурпĕрех пек туйăна пуçларĕ. Ан тив, пулас-курассине хăвăртрах ирттерсе ярасчĕ.

Староста тĕлне çитсен вĕсем, малтан шут туса хунă пекех, иккĕшĕ те пĕр харăс чарăнса тăчĕç те пĕр-пĕрне куçран пăхса илчĕç. Ним сăмах хушмарĕç пулсан та, вĕçне çитичченех пĕр чĕлхеллĕ пулассине тепĕр хут шантарчĕç. Унтан староста патне хăюллăн кĕчĕç.

Платун тĕпелте тăракан Огуречников еннелле пуçне сĕлтрĕ те йăпăлти сассипе:

— Григорий Петрович, хайхисем, эсĕ килме хушнисем, çитрĕç, ― терĕ.

Çтаппанпа Макçăм çĕлĕкĕсене хывса пуçĕсене тайрĕç.

Огуречников трактирта тĕл пулнă çынна палласа илчĕ. «Сарлака сухаллă патвар çын. Чăмăрĕсем чукмар пек! Иккĕленмелли çук — çавă! Çак эсрел çапса çĕмĕрчĕ пире трактирте. Çакăн пирки икĕ усламçă халĕ те вилес пек выртаççĕ». Çтаппан халь ярса илессĕн туйăннипе Огуречников ирĕксĕрех каялла чакрĕ. Сылтăм аллине кобура çине хучĕ. Алăк патнерех тăракан Мошков çине пулăшу ыйтнăн пăхса, лешĕ мĕн хушнине пĕтĕмпех тума хатĕр тăнине асăрхарĕ. «Ак, хăçан лекрĕн эсĕ ман алла!» Анчах хăйне хăй пултаруллă полицейски шутласа, тутине хăрах еннелле чалăштарса куланçи пулчĕ те аллипе Çтаппан çине тĕллерĕ:

— Эпир иксĕмĕр пĕр-пĕрне паллатпăр пулмалла? Çтаппан кунашкал сăмах пуласса кĕтрĕ пулин те, çав самантрах хуравлама аптраса тăчĕ. «Каласан аван-ши е каламасан аван-ши?» ― шухăшларĕ вăл.

— Аса илейместĕн-н? Трактирте мĕн хăтланнине манса кайрăн-и? ― татах астутарчĕ Огуречников.

Çтаппан чăннине калама шут турĕ.

— Ваше благороди, эсĕ калани тĕрĕсех. Эпир, чăнах та, пĕр-пĕрне курнă...

— Аха, курнă-и? Эсĕ мĕн, ку мана маннă-ха тесе пурăнтăн-и? Эпĕ манман. Манран нимĕн те пытараймăн. Эпĕ çĕр тĕпĕнчине те витĕр куратăп!

Çтаппан паçăрхи пекех тӳлеккĕн калаçма тăрăшрĕ.

— Пӳлĕхçĕм çырлахтăр, ваше благороди, эсĕ курмастăн-пĕлместĕн тесе мĕнле шухăшлам эпĕ. Çакна çеç каласшăн пултăм: эпĕ сан пата хамăн пысăк хуйхăм çинчен каласа пама, пулăшу ыйтма пынăччĕ. Эсĕ ман сăмаха юплемерĕн. Сăлтавсăр ятлаçса кайрăн, мана кăкăртан ярса тытрăн. Аса ил-ха, ваше благороди, çапла мар-и?

Огуречников çав самантрах аса илчĕ: «Чăн та, тапăннă пулас. Сухалĕнчен ярса тытма та хăтланнă. Анчах мĕнле хăять вăл, мĕскĕн чăваш, эпĕ мĕн туни çинчен сăмах тапратма! Çĕр хурчĕ умĕнче ответ тытатăп-и эпĕ? Нихçан та!»

— Çитет! ― кăшкăрса пăрахрĕ вăл Çтаппана. ― Эсĕ сӳпĕлтетнине итлеме килмен эпĕ. Мĕн ятлă эсĕ? Максим Данилов-и?

Ку таранччен ним шарламасăр тăнă Макçăм пĕр утăм малалла ярса пусрĕ.

— Максим Данилов текенĕ эпĕ пулатăп — Аллипе Çтаппан еннелле сулчĕ. ― Ку ман кум.

— Иксĕр кумли витĕр курăнать!

Огуречников мĕнле шухăшпа каланине ăнланмарĕ Макçăм. Вăл хăйĕннех малалла тăсрĕ:

— Ку ман ачан хреснашшĕ. Çавăнтан эпир кумлă пурăнатпăр. Килсем те пирĕн...

Макçăм сăмах çукран сăмах туса тăни Огуречникова тарăхтарса ячĕ.

— Çитет! ― хаяррăн кăшкăрса пăрахрĕ вăл. Çтаппан Огуречниковăн кăмăлне çавăрма васкарĕ:

— Ваше благороди, ― каллех тӳлеккĕн те парăннă сасăпа чĕнчĕ вăл, ― эпĕ Степан Иванов пулатăп, ку ― Максим Данилов текенĕ.

Çтаппан ăнлантарни Огуречникова чăнах та çырлахтарчĕ.

— Çавăн çинчен ыйтнă та эпĕ сирĕнтен! ― терĕ вăл мирлешнĕрех сассипе.

— Эпĕ те çавна каласшăнччĕ, ― чĕлхи çине килнĕ сăмахне персе ячĕ Макçăм.

Огуречников каллех тăвăлланчĕ:

— Молчать! Санран ыйтмаççĕ! ― кăшкăрса пăрахрĕ вăл Макçăма. Лешĕ татах сăмах калама хатерленнин! курса, Платуна хушрĕ: ― Тула илсе тух ăна!

— Илсе тухатăп, илсе тухатăп, Григорий Петрович! ― Огуречникова юрама тăрăшса, хăвăрттăн килĕшрĕ Платун. Макçăм еннелле çаврăнса, сассине улăштарчĕ: ― Атя, тух!

Пӳртре уретникпе те стражникпе куçа-куçăн юлсан, Çтаппан ирĕксĕрех шăпланчĕ. Хальччен тӳре-шарасем умĕнче тăрса курманиипе ăна темле кичем пек туйăнса кайрĕ.

Огуречников васкамасăр сĕтел çине хут кĕнекине сарса хучĕ те куçĕсене Çтаппан çине тĕпчевлĕн тĕллерĕ.

— Акă мĕн, ― хăратмалăхне сассине хулăнлатса калаçма тытăнчĕ вăл: ― Кунта трактирти мар, тапăнас-тăвас пулсан, çакăнтах персе пăрахатпăр! Халь эсĕ тимĕр решетке ăшне хупнă упапа пĕрех.

— Пӳлĕхçĕм çырлахтăр, ваше благороди...

— Çитет! ― пӳлчĕ Огуречников ― Мошков! Эсĕ сăнасах тăр. Йĕркерен тухма хăтланнине сиссен, шеллесе ан тăр, пер!

— Итлетĕп, ваше благороди! ― Мошков, сăмахне ĕçпе çирĕплетме пултарасса шантарса, револьверне кобуртан кăларчĕ.

— Кил-ха кунтарах! ― хушрĕ Огуречников Çтаппана.

— Кунтан та илтетĕп эпĕ...

— Каланă сана! ― сассине хăпартрĕ Огуречников. Çтаппан сĕтел патнелле утăмласан, çурма çултах чарăнма кирлине астутарса, аллине сулчĕ. ― Тăхта, çавăнта тăр! Эппин, эсĕ Степан Иванов пулатăн?

— Çавă, ваше благороди, ― хăюллăн хуравларĕ Çтапанан.

— Миçе çулта-ха эсĕ?

— Çимĕкре хĕрĕх улттă тултаратăп.

— Хе-хе... Манпа пĕр çулаллах курăнан!

— Пулма та пултарать, ваше благороди...

— Шел... чипер пурăнас вырăнне çапăçма юрататăн. Хăрушла ĕçсем тума тытăннă...

— Мĕнле ĕç çинчен калатăн-ши эсĕ, ваше благороди, ăнланаймарăм-çке?.. Хам шутпа, эпĕ çак тарана çитсе этемпе пӳлĕхçе хирĕçле ĕç туман тесе пурăнаттăм, ― ытларах Огуречников шухăшне пĕлесшĕн каларĕ Çтаппан.

— Эппин,.. этемпе пӳлĕхçе хирĕç ĕç туман эсĕ?.. Ха, таса этем тупăннă...

— Ваше благороди...

— Молчать! ― каллех шартланса кайрĕ Огуречников. ― Трактирте юрăхлă ĕç турăн-и? Михаил Петрович çурт-йĕрне çĕмĕрме тапăнни этеме юрăхлă ĕç-и?

Çтаппан кăштах чĕнмесĕр тăчĕ. Огуречников Михаил патĕнче тата трактирте мĕн пулнине çеç тапратнипе вăл: «Хура кĕпер патĕнче мĕн пулнине пĕлмест-ха ку. Михха çурт-йĕрне мĕншĕн çĕмĕрнине тӳррипе каласа парсан, шала кĕрсе кайĕ, луччĕ ухмаха перес», ― тесе шухăшларĕ.

— Санран ыйтатăп: Михаил Петровичăн çурт-йĕрне мĕн сăлтавпа çĕмĕртĕн? ― тепĕр хут ыйтрĕ Огуречников.

— Лайăхах астумастăп çав, ваше благороди. Тĕлĕк куртăм... Михха пирĕн пата пĕр лав утă турттарса пырса йăвантарчĕ пек. Ирхине, ĕнепе пăру вилсе выртнине курсан, чун тăвăлса килчĕ. Малалла нимĕн те астумастăп.

— Тен, Михаил Петровича вăрă-хурах тесе кăшкăрашнине астăватăн?

— Чăнах, нимĕн те астумастăп, ваше благороди. Унта мĕнле пырса лекнине те пĕлместĕп.

— Ха тата...

— Астумастăп, ваше благороди, ― хăйĕннех печĕ Çтаппан: ― Каларăм-иç, эпĕ ун чухне тĕлĕкри пекчĕ. Мĕн те пулин ытлашши каланă-тунă пулсан, айăплă вара. Пӳлĕхçĕм каçартăр...

— Аван... пĕр айăпне хăвах йышăнатăн. Ыттисене те йышăнăн. ― Огуречников хут кĕнеки çине темĕн çырса хучĕ: — Каласа пар-ха, Кармăш пасарне кайнă чухне мĕн тунă эсир?

Огуречников мĕн çинчен вăлтса ыйтнине Çтаппан çав самантрах сисрĕ. Паçăр Макçăмпа иккĕшĕ Хура кĕпер пирки калаçни сăмах çеçчĕ те хăратмастчĕ, халĕ ак, ку хăрушлăх пуç çине капланса ансан, Çтаппан хăраса кайрĕ. Анчах ăна палăртмарĕ вăл. Огуречников ку ĕç çинчен мĕн пĕлнине тĕрĕслес тесе, каллех ăнланман пек курăнма тăрăшрĕ:

— Пӳлĕхçĕм çырлахтăр, ваше благороди, пасара кайнăшăн мĕн усал ĕç пултăр?

— Çитĕ! ― аллине сулчĕ Огуречников. ― Эсĕ мĕнле çын иккенне халĕ тăрă шыв çинчи пекех куратăп. Эпе хăвна шеллесе, айăпна çăмăллатма май килмĕ-ши тесе ыйтрăм. Эсĕ унашкал уççăн калаçакан этем мар иккен. Нумайранпа турăпа патшана хирĕçле ĕçсем туса пурăннă-мĕн.

— Пӳлĕхçĕм çырлахтăр, ваше благороди...

— Ку сăмахсене темиçе хут та илтнĕ паян. Эсĕ мĕн, мана улталас тетĕн-и? Çук, мана улталаймăн?

— Ваше благороди...

— Ан чĕн тенĕ сана! ― хар кăшкăрса пăрахрĕ Огуречников. ― Сан йышши вăрă-хурăхсене нумай курнă эпĕ. Нумайăшне Çĕпере ăсатнă. Çтаппан вĕриленсе кайрĕ:

— Мĕнле вăрă-хурах эпĕ?

— Пĕлместĕн-и?.. Хура кĕпер патĕнче кама вĕлертĕр?

— Пӳлĕхçĕм çырлахтăр, ваше благороди...

— Молчать! ― сĕтеле чышса кăшкăрчĕ Огуречников, ― Малалла эпĕ мĕн ыйтнине çеç каласа пар. Мĕнле вĕлертĕр çынна?

— Ваше благороди, — хумханнине палăртасшăн мар тулеккĕнрех чĕнчĕ Çтаппан: ― Эпĕ çынна мар, чăх-чĕппе те вĕлерсе курман.

Огуречннков кĕтмен çĕртен ахăлтатса кулса ячĕ.

— Пăх-ха, Мошков! Ман умра ангел тăрать! Ним айăпсăр вăл... тап-таса... Ун çине пăхса кĕлтăвар мар-и, э?

— Ваше благороди....

— Пĕлетĕп, пĕлетĕп... Çук, эпĕ курман, эпĕ илтмен тесшĕн эсĕ. Ку вăл вăрă-хурахсен яланхи сăмахĕсем... ― Огуречников, кулма чарăнса, Çтаппан çине чăр пăхрĕ: ― Манăн тупсăмĕ алăра пулсан? Ешĕл эсир çынна вĕлернине курнисем пурăнаççĕ пулсан? Вара мĕн калăн?

— Ваше благороди, эпир унашкал çылăхлă ĕç тума мар, пасарне те Хура кĕпер патĕнчен кайман.

— Ăçтан кайрăр? — хăвăрттăн ыйтрĕ Огуречников.

— Тавра çулпа кайрăмăр.

— Аха, тавра çулпа кайрăр эппин?.. Мĕн хăваласа ячĕ сире вăл çулпа?

— Хăрарăмăр, ваше благороди... «Пакăш ращи» тĕлĕнчен çĕрле иртсе кайма хăрарăмăр.

— Мĕнрен хăрарăр?

Сăмах Макçăмпа иккĕшĕ калаçса татăлнă май пынине туйса, Çтаппан кăштах лăпланчĕ. Вăл хăюллăрах калаçа пуçларĕ:

— Ху пĕлетĕн, ваше благороди, «Пакăн ращи» тĕлĕнчен çĕрле иртсе çӳреме икĕ пуçлă пулмалла.

— Хе-хе... тĕлĕнтеретĕн... ― каллех шӳтлĕрех сасă çине куçрĕ Огуречников. ― Вăрă-хурах çĕрле çӳреме хăратăп тенине илтменччĕ. Вĕсем çĕрле çеç пуç касса çӳрекенччĕ. Апла мар иккен... Çĕрле çӳреме хăракан вăрăсем те пур-мĕн. Хе-хе...

— Ваше благороди...

Огуречников аллине сулса пӳлчĕ Çтаппана. Сассине те улăштарчĕ.

— Çĕрле çӳреме хăранă иккен?.. Тунса хăтăлма шутларăн-и?

— Тавра çулпа кайнă япалана, тӳрĕ кайнă тесе мĕнле калас ман, ваше благороди?

— Калама пултараймастăн эппин?.. Юрĕ... Ĕненме те пулĕ... Тĕне кĕнĕ-и эсĕ?

Ку ыйтăва мĕн шухăшпа панине тавçăраймасăр:

— Тĕне кĕнĕ, ― терĕ Çтаппан.

— Тĕне кĕни аван... Тĕне кĕнĕ çынпа калаçма та кăмăллăрах... Ав! ― пӳрнине турăш еннелле тĕллесе кăтартрĕ Огуречников, — икон çине пăх та сăхсăх: эпĕ пасара Хура кĕпер патĕнчен кайман, çынна вĕлермен тесе тупа ту!

Çак самантра хĕвел сӳннĕ пулсан, Çтаппан кунашкалах темĕнле пулса каймĕччĕ. Ана вăл, ялйышпа пĕрле-ха тесе, тӳссе ирттерме тăрăшĕччĕ. Тупа тума хушнине илтсен, вăл ни вилĕ, ни чĕрĕ пулса кайрĕ. Сăмах çук, Çтаппан чиркĕве çӳреме юратмасть, чиркӳ йăлисене те пăхăнсах пурăнмасть. Анчах турра вăл чĕререн ĕненет. Турă умĕнче суя тупа тăвасси уншăн вилĕмрен те хăрушă.

Çтаппан йĕнчесе, ним тума аптраса тăнине Огуречников çав самантрах асăрхарĕ. Çынна турă умĕнче тупа тутарассипе хăратса тĕпчес меслете вăл чи шанăçли тесе шутлать. Миçе çынна тытман пулĕ вăл ку меслетпе!

— Ну, кĕтетĕп... Хăвна ху тӳрĕ çын тесе калаçатăн... Ĕнентер... тупа ту...

Çтаппанăн суя тупа тума та, тĕрĕссипе калама та вăй-хал çитеймерĕ. Вăл, аптранă кăвакал кутăн чăмнă тенĕ пек:

— Ваше благороди, турă ятне кирлĕ-кирлĕ маршăн асăнас марччĕ! ― тесе хучĕ.

— Апла тесен ― тĕрĕс-и? Çынна вĕлертер-и? ― Çтаппан айăплине çирĕплетме васкаса ыйтрĕ Огуречников.

Айăпне ним тусан та йышăнасшăн пулмарĕ Çтаппан.

— Çук, ун пек каламарăм эпĕ. Турă ятне пустуй асăнни ырă мар терĕм.

— Эппин тупа та тумастăн, каласа та памастăн?.. ― терĕ Огуречников. ― Эй!.. Староста!..

Пӳрте васкавлăн Платун кĕчĕ.

— Мĕн тăвас? ― пуçне тайрĕ вăл.

— Куна, ― аллипе Çтаппан çине тĕллесе^кăтартрĕ Огуречников, ― хурал пӳртне кайса хуп!

— Ваше благороди, хурал пӳртĕнче мĕн тăвас манан? _ Мĕн тумаллине кайран курăн! ― терĕ Огуречников. ― Теприне илсе кĕр!

— Халех, Григорий Петрович! ― йăпăлти сасăпа каларĕ Платун. Çтаппан еннелле çаврăнчĕ те вал тăруках сассине улăштарчĕ: ― Мĕн пăхса тăратăн, ут!

Çтаппан Платун хыççăн пӳртрен тухрĕ. Çенĕкре вăл Макçăмпа тĕл пулчĕ.

— Мĕн ĕçпе чĕннĕ? — васкавлăн ыйтрĕ Макçăм.

— Асту, Çтаппан! ― пӳрнипе юнаса илчĕ Платун. ― Сире пĕр-пĕринпе калаçма юрамасть!

Çтаппан Платун чарнине пăхмарĕ.

— Эпир пасара кайни çинчен тĕпчет, ― терĕ вăл.

— Ха, эсир пĕр-пĕринпе сăмах тататăр-и? Халь кĕрсе калатăп! ― шăртланма хăтланчĕ Платун.

— Ытла та этем мар-çке эсĕ, Платун. Мĕн сăмах татни пулчĕ-ха пирĕн хушăра? ― старостăна ӳпкелесе клларĕ Макçăм.

— Эпĕ этем мар-и? ― пушшех шăртланчĕ Платун. Макçăм та парăнмарĕ. Платун çине тӳррĕн пăхрĕ:

— Каласа паратăп тени мĕн сăмах вăл? Чĕр пуççăнах сутасшăн-çке эсĕ пире!

— Ха, сире эпĕ сутатăп пулать!

— Тем тесен те, ялйышпа пĕрле пурăнас текен çын мар ĕнтĕ.

— Сирĕн йышши вăрă-хурахсемпе пĕрле пурăнма мар, пĕр çулпа утма та кăмăл тумастăп! ― алăк витĕр итлесе пĕлнĕ сăмахсене персе ячĕ Платун.

Çтаппан Платун çине сиввĕн çаврăнса пăхрĕ те ун еннелле утăмларĕ.

— Эккей, этем мар эсĕ, Платун. Вăрă-хурахсем камсем вĕсем?

Платун пĕрре Çтаппан çине, тепре Макçăм çине пăхса илчĕ те каялла чакса тăчĕ.

— Ку сăмаха эпĕ хам пуçран шутласа кăларман, ăна уретник каларĕ. Маншăн пулсан... Эпĕ аслисем хушнине çеç тăватăп. Акă, сана хурал пӳртне кайса хупма хушрĕ ― манăн илсе кайса хупас пулать. Макçăма пӳрте кĕртме хушрĕ ― ман кĕртес пулать.

— Ман пӳрте кĕмелле-и?

— Кĕме хушрĕ çав. Халех кĕтĕр терĕ. Кĕр, кĕр! ― васкаса ӳкрĕ Платун.

Макçăм кумăшĕ çине шантарса пăхрĕ... «Ан хăра, иксĕмĕр пĕрле» терĕç унăн куçĕсем. Вăл çĕлĕкне пусарах лартрĕ те пӳрте кĕрсе кайрĕ.

Хурал пӳртĕнчен каялла таврăннă чух Платун çул çинче тĕл пулакан Энĕшкасси çыннисене чара-чара тăратрĕ:

— Тем курса ларăн çав. Çтаппанпа Макçăм Хура кĕпер патĕнче çын вĕлернĕ... Йĕрлеме уретник хăй килнĕ те, Çтаппана халĕ хурал пӳртне кайса хупрăм-ха, ― терĕ, Ку усал хыпара сарса, Платун Çтаппанпа Макçăмăн ячĕсене Энĕшкасси çыннисем умĕнче çĕртесшĕн пулчĕ. Вăл ытла та кураймасть вĕсене. Макçăм, кашни пухура тенĕ пекех, Платунăн сиенлĕ ĕçĕсене тăрă шыв çине кăларса, халăх укçипе хăйне кирлĕ пек усă курма чăрмантарать. Çтаппан, Энĕшкасси ялĕн çĕр уполномоченнăйĕ пулнипе, Платуна халăх çĕрне сутма е тара парса усă курма ирĕк памасть. Платун тем пекех пуйма тăрăшнă. Çтаппанпа Макçăм ăна чăрмантарса пынă.

Анчах Платун йăнăшрĕ. Вăл усал тăвас шутпа сарнă сăмахсем Çтаппанпа Макçăмăн ячĕсене пушшех çӳле çĕклерĕç, вĕсене Энĕшкасси çыннисем умĕнче паттăрсем туса хучĕç. Ахальтен каламан çав ваттисем: «Уй куçлă, вăрман хăлхаллă», ― тесе. Кунта та çакнашкалах пулчĕ: Хура кĕпер айĕнче виле выртать тенĕ хыпар Энĕшкасси ялĕнче çеç мар, таврари ялсене те çав тери хăвăрт сарăлчĕ. Куракансем хушшинче вăрă-хурахăн виллине палласа илнисем те пулнă. Ку хыпар ял çыннисене калама çук савăнтарчĕ. Пĕр хурахĕн хăрушлăхĕнчен те пулин хăтарма пултарнă этемсене чунтан тав турĕç. Платун хурал пӳртĕнчен таврăннă чухне пĕлтернĕ сăмах Энĕшкасси çыннисене вăрă-хураха кам вĕлернине тавçăрса илме май пачĕ. Уретник Çтаппанпа Макçăма тĕпчеме килни вара çынсене тăвăллантарса ячĕ. Паттăрсене мĕнле те пулин çăлса хăварас кăмăл-шухăшсене хăватлантарчĕ.

Çав вăхăтра Огуречников Платун пӳртĕнче Макçăма тĕпчесе пĕлме тăрăшрĕ. Анчах темĕнле майпа тĕпчесен те Макçăм пĕр майлах каланипе тарăхса:

— Аха, тĕрĕссине каласа парас кăмăл çук сан? ― терĕ.

— Тĕрĕссине каларăм-иç. Хура кĕпер патĕнчен кайманнине кайнă тесе мĕнле калас ман? Ырă кунтах хамăр çинчен элеклес-и? ― ним пулман пек хуравларĕ Макçăм.

Огуречников пĕр самант Макçăм çине пăхса ларчĕ те ахăрса кулса ячĕ.

— Илтрĕн-и, Мошков! Шыв урлă урине йĕпетмесĕр каçасшăн.

Огуречникова юрасшăн пулса, Мошков та кулса ячĕ. Вĕсем нӳремсĕрле кулнинчен Макçăм йĕрĕнсе тăчĕ. Тепĕр чухне пулсан, вăл ку эсрелсенчен хăй те каçса кайсах кулĕччĕ. Халĕ ăраскалĕ вĕсен аллинчине ăнланнипе çеç чарăнчĕ. Майлаштарма тăрăшни авантарах тесе, хăрах аллине кăкăрĕ çумне тытрĕ:

— Чăнах калатăп, ман çăвартан суя сăмах тухнă пулсан, çакăнтах çĕр çăттăр! 

Огуречников тăруках кулма чарăнчĕ. Унан пуçне урах меслетпе тĕпчес шухăш пырса кĕчĕ. Ку меслет çĕнĕ мар пулсан та, нумай çынсене аташтарнă, калас мар тенĕ этемсенех калаттарма пулăшнă. Вăл Макçăм çине куç хӳрипе пăхрĕ:

— Степан Иванов кăштах урăхла каласа пачĕ.

— Урăхла мĕн калама пултарнă-ши вăл? ― ыйтрĕ Макçăм.

— Урăхла мĕн-и?.. Вăл çынна мĕнле вĕлернине пĕтĕм-пек каласа пачĕ ― Огуречников, Макçăма хĕстерсе çитернĕ пек, кăмăллăн сывласа ячĕ: ― Ĕнтĕ мĕн калăн?

Тӳре-шарасем сăмаха кирек ăçталла ярса та вăлтма пултарасса Макçăм малтанах кĕтрĕ. Анчах ытла та тĕллипе палăртса пани вăхăтлăха арпаштарчĕ ăна. Вăл ним хуравлаймасăр тăчĕ. «Нивушлĕ мана çăлса хăварасшăн сăмах тунине пăсрĕ?» ― кумăшĕ сĕннине аса илчĕ Макçăм. Çавăнтах тепĕр майлă шухăшларĕ: «Мана суйса тытасшăн ку çăткăн. Кум хăйĕн сăмахне улăштарма пултарайман. Тата хам малтан каланисенчен те чакма юрамасть».

Огуречников шăтарас пек пăхса ларнине астуса, Макçăм хуравлама васкарĕ:

— Пĕлместĕп. Çтаппан кум ухмаха ернĕ пулинех. Чипер тăн-пуçлă çын хăй туман ĕçе тунă тесе каламĕ...

— Эсĕ ун хутне кĕрсе тунасшăн иккен?

— Каларăм-иç ― тунатăп пулсан, çакăнтах çĕр çăттăр! Çапла тĕрлĕ майпа тĕпчесе те ним калаттарайманнипе аптраса, Огуречников Макçăма та юлашки меслетпе усă курса тĕпчеме шут тытрĕ. Ăна шухăшласа тăма вăхăт памасăр:

— Сăхсăх! ― тесе хушрĕ.

— Ма сăхсăхас мар, сăхсăхатăп. Турра кĕлтуни ырă ĕç! ― ним тытăнса тăмасăр килĕшрĕ те Макçăм турăш еннелле çаврăнса сăхха печĕ.

— Тăхта! ― кăшкăрчĕ Огуречников.

Макçăм сăхсăхма чарăнчĕ те Огуречников çине пăхрĕ:

— Мĕн, сăхсăхма юрамасть-и?

— Çук, сăхсăх! Анчах тупа туса сăхсăх! Пасара Хура кĕпер патĕнчен кайман, çынна вĕлермен тесе тупа туса сăхсăх!

Çтаппаншăн турăш умĕнче тупа тăвасси вилĕмпе пĕрех пулчĕ пулсан, Макçăмшăн ку ытлашши нимех те мар. «Этем тенин чĕри таса пултăр, вара чĕлхепе калаçнине турă каçарать», ― тесе ĕненчĕ вăл. Çавăнпа, ним турткаланса тăмасăр, тепĕр хут турăш еннелле çаврăнса тăчĕ те сăхха печĕ:

— Пасара Хура кĕпер патĕнчен кайман, çынна мар, хам ĕмĕрте кушака та вĕлерсе курман.

Огуречников çамки çине сивĕ тар персе тухрĕ. «Мĕн куратăп эпĕ... Йĕрĕх-и ку е чăн та айăпсăр-и? Çук, Михаил Петрович суйса калама пултарайман. Хĕлип калани те тĕрĕсех. Ку этем турра хисеплемест, çынсенчен вăтанма пĕлмест. Витĕр пиçнĕ вăрă-хурахсем çеç хăйсене хăйсем çакнашкал тыткалама пултараççĕ».

— Çитет! ― Макçăма сăхсăхма чарчĕ Огуречников. Хут кĕнекине хупса, ура çине тăчĕ. ― Кăмăлпа калаçнине хисеплеместĕн курăнать эсĕ. Юрĕ, урăхла калаçăпăр эппин. Хăвна ху ӳпкеле вара. Эй, староста!

Пӳрте Платун кĕрсе тăчĕ, пуçне сăпайлăн тайрĕ.

— Мĕн тăвас, Григорий Петрович?

— Хурал пӳртне каятпăр!

— Кăна ăçта?.. ― Макçăм çинелле тĕллесе кăтартрĕ Платун.

— Кăна та пĕрле илсе каятпăр. Хурăн хулли темĕнле пиçĕ чĕлхене те уçаканччĕ-ха!

— Ай-яй-яй, Макçăм! Эсĕ кунашкал этем тесе шухăшламанччĕ эпĕ. Мĕн турткаланса тăратăн? Мĕн пулнине каласа пар та хăвнах çăмăл пулĕ.

— Тепĕр чухне каласа парăп, Платун, ― хирĕç çавăрса хучĕ Макçăм.

— Илтрĕн-и, Григорий Петрович, мĕнле калаçать вăл! Вăрă-хурах иккенĕ таçтан та паллă! Айăпламасăр хăварсан, ялйыша çеç мар, пуринчен малтан мана тем кăтартĕç вĕсем!

Урăх вăхăтра пулсан, Макçăм Платуна мĕн кăна каласа тултармĕччĕ-ши! Халĕ вăл тутисене шăлпа çатăр çыртрĕ те ним шарламасăр Огуречниковсем хыçĕнчен тухрĕ.

Çтаппанпа Макçăма тытса хупнă текен хыпар чи малтан Верук хăлхине пырса кĕчĕ. Вăл, пуçран çапса анратнă пек, Татьяна патне чупса пычĕ.

— Пĕтрĕмĕр-çке, кума, пĕтрĕмĕр!

— Айтурах, кума... Мĕн пулчĕ тата? ― халлĕхе ним ăнланаймарĕ пулсан та, çуйланса ыйтрĕ Татьяна.

— Ара, илтмен-и эсĕ... Пирĕн арçынсене уретник хăй патне чĕнтернĕ вĕт!

— Уретник патне чĕнтернĕ?.. Мĕн тума-ши?..

— Калама та хăрушă, кума... Чĕре сиксе тухать-и тен... Çтаппан кумпа пирĕн Макçăма çын вĕлерекенсем тесе айăплаççĕ, тет...

— Ан калаç!

— Эпĕ мар, ялĕпе калаçаççĕ. Иккĕшне те хурал пӳртне илсе кайса хупрĕç, тет.

— Айтурах, ― чĕри çурăлас пек йынăшрĕ Татьяна. йăванса каясран сĕтел кĕтессинчен ярса тытрĕ.

Кумăшĕ улшăннине сисмерĕ Верук.

— Ара, кума, хăйсене те пулин кайса курасчĕ-çке... Урăх те курайрăпăр?..

Хурал пӳрчĕ патĕнче вĕсене хирĕç Платун тухрĕ.

— Ха, çын вĕлерекенсене курма килтĕр-и? Хăвăр та хурăн хуллине тутанса пăхас теместĕр-и? Юрĕ эппин, эпир шеллесех тăмăпăр. Сирĕн çурăмсене те сăрласа яма пултарăпăр!

Верук упăшкишĕн те, хăйшĕн те хăраса ӳкрĕ.

— Кума, киле атя, тархасшăн... Пĕрех хутчен, арçынсене мĕнле вĕлернине курар мар... ― терĕ, Платун çенĕке кĕрсе çухалсан.

— Çук, кума, эпĕ ниçта та каймастăп. Çтаппана вĕлерсен — эпĕ те çакăнтах вилетĕп... Унсăрăн пурĕпĕр пурнăç пулас çук ман... ― Татьяна çĕре ларчĕ те аллипе питне хупларĕ.

Верук макăрса килнелле утрĕ.

Çав вăхăтра хурал пӳртĕнче акă мĕн пулса иртрĕ.

Макçăма илсе пырсанах, икĕ десятски пĕр çĕклем хурăн хулли тата вĕрен йăтса кĕчĕç. Урай варрине тенкел кăларса лартрĕç. Огуречников сĕтел çине хут кĕнекине сарса хучĕ. Мошков, Платун патĕнче чухнехи пекех, Огуречников мĕн хушнине тума хатĕрленсе тăчĕ.

Çтаппанпа Макçăм, куçран пĕрре пăхсах, хăйсем тĕвтунине нихăшĕ те пăсманнине ăнланчĕç. Çапах Макçăмăн урисем сивĕ тытнă чухнехи пекех чĕтресе тăчĕç. Платун патĕнче чухне вăл ним хăрамасăр тупа тунăччĕ. Халĕ, хурăн хуллипе çапма хатĕрленнине курсан, вăл хăраса кайрĕ. Хĕненине тӳсеймесĕр сахал çын ухмаха ернĕ-и! Сахал çын ĕмĕрлĕхе суранланса юлнă-и! Тата вилнисем мĕн чухлĕ пулнă!

Хурăн хуллипе çапма хатĕрленнине курсан, Çтаппан кăмăлне пушшех хытарчĕ. Паçăр, Платун патĕнче чухне, суя тупа тăвасран темрен хăранă пек хăраса хăйне хăй намăса кĕчĕ пулсан, халь вăл «мана çав чуххи» тесе шухăшларĕ. Хурăн хуллипе çапнине туссе, хăй тӳрĕ этемне кăтартасшăн пулчĕ.

Огуречников Çтаппанпа Макçăм çине пăхрĕ:

— Юлашки хут ыйтатăп сиртен: каласа паратăр-и эсир е малашне те тунасшăн-и? Хăвăра шеллесе калатăп. Астăвăр вара, ӳкĕнмелле ан пултăр!

— Пӳлĕхçĕм çырлахтăр, ваше благороди, мĕн тăвас килет — çавна ту, хăвăн ирĕк. Анчах эпир паçăр каланине тепĕр хут çеç калама пултаратпăр.

Çтаппан татса хуравлани Макçăма та вăй пачĕ. Вăл çав-çавах хăрама чарăнаймарĕ, çапах та кумăшĕн шухăшне çирĕплетме васкарĕ:

— Ман кум тĕрĕсех каларĕ. Эпир никама те тĕл пулман, урăх нимĕн те пĕлместпĕр. Пирĕн çинчен сана кам та пулин элеклесе кăтартнă.

— Эппин... ыррипе каласа парасшăн мар эсир?..

— Мĕн пĕлнине ? пĕтĕмпех каласа панă, пĕлменнине калама пултараймастпăр! ― тата çирĕпреххĕн татса хучĕ Çтаппан.

Хурăн хуллипе çапма пуçласан, Макçăм каласа парасса Огуречников ним иккĕленмесĕрех шанчĕ. Анчах унăн хăйне трактирте намăс кăтартнă Çтаппана часрах асаплантарас килчĕ.

— Вырттарăр ăна! Çыхăр!

Мошковпа Платун тата икĕ десятски, Çтаппан патне васкавлăн пырса, ăна тытма хăтланчĕç.

Çтаппан çакна кĕтнĕ пулсан та, хăйне тытма хăтлансан, ирĕксĕрех тăвăлланса кайрĕ. Ытла та этем вырăнĕнче шутламан пек туйăнчĕ ăна. Вăл тăшманĕсене хирĕç варт çаврăнса тăчĕ:

— Эккей, этем мар эсир... Ма тытма хăтланатăр?

Мошковпа Платун, десятскисем каялла чакрĕç. Огуречников тилĕрсе кайрĕ.

— Эсĕ мĕн, пăлхавçă-и? Патшапа турра хирĕç-и? ― сурчăкне сирпĕтсе кăшкăрчĕ вăл: ― Чĕркуççи çине! Чĕркуççи çине лар, сволочь! Патша ячĕпе хушатăп! ― хăнăхнă йăлипе Çтаппана çапма тăчĕ вăл.

Çтаппан Огуречникова аллинчен ярса тытрĕ.

— Ав мĕнле пăлхавçă эсĕ?! ― Çтаппан аллинчен вĕçерĕнме хăтланса кăшкăрашрĕ Огуречников: ― Турăпа патшана хирĕç. Саккуна хирĕç!

— Эккей, этем мар эсĕ, ваше благороди... Ăçтан турăпа патшана хирĕç пултăм-ха эпĕ? Саккуна хирĕç пулса мĕн турăм? Хама хам та шанмастăп — тем туса хурăп; тархасшăн, ан çыпçăнăр ман çума... Çтаппан Огуречников аллине вĕçертрĕ.

— Мĕн пăхса тăратăр, çыхăр ăна! ― антăхса кăшкăрчĕ уретник.

Мошковпа Платун тата десятскисем Çтаппан патнелле кĕпĕрленсе пыма хăтланчĕç. Çтаппан, паçăрхи пекех, вĕсене çывăха та ямарĕ.

— Эккей, этем мар эсир... Каланă сире, ан тĕкĕнĕр тесе... Эпĕ никама та хама ирĕксĕрлеме парассăм çук... Ытах çапас килет пулсан, çапăр. Тĕрĕслĕхшĕн эпĕ асап тӳсме те хатĕр! ― терĕ те вăл, васкамасăр утса пырса, тенкел çине ӳпне выртрĕ. ― Ĕнтĕ çыхăр мана. Астăвăр, хытăрах çыхăр!

Çтаппан кĕтмен çĕртен парăнни пурин хăюлăхне те çĕклерĕ. Вĕсем, пĕринчен тепри ăмăртмалла васкаса, Çтаппан урисене тенкел çумне çыхса хучĕç. Аллине çыхма пыма каллех хăраса тăчĕç.

— Çыхăр, алла та çыхăр. Эсир çĕрте выртакан этеме çыхма вĕреннĕ. Ан хăрăр, хальхинче нимĕн те тумастăп сире! ― терĕ Çтаппан.

Пуринчен малтан Платун хăйса вĕрен йăтса пычĕ. Çтаппан аллине хытă туртса çыхрĕ те, урăх хăрамалли çуккине туйса, ун çине кулкаласа пăхрĕ.

— Кунашкал майлă ак. Кунашкал хирĕç тапăнас çук ĕнтĕ... ― ихĕлтетсе кулса ячĕ. Унтан Çтаппан кĕпине çĕклесе çурăмне ӳçрĕ.

— Вăт кунашкал тата лайăхрах. Ĕнтĕ пĕтĕм çут тĕнче куç умĕнче...

Мошков çиелти тумне хывса çаннине тавăрчĕ. Аллине хурăн хулли тытса хатĕрлерĕ.

Огуречников Çтаппан патне пырса аллисене хаваслăн сăтăркаласа илчĕ:

— Вăхăт пур пек чухне каласа пар пĕтĕмпех. Вара салтса яма хушатăп.

Йăпатса е хăратса калаттарма хăтланнисем тата йĕрлешкелесе кулнисем Çтаппан чунне тӳсме çук тарăхтарса çитерчĕç.

— Ваше благороди, салтса ярсан, урăх нихçан та çыхаймăр. Эпĕ сире нимĕр тăватăп! ― тесе хуравларĕ.

— Çапла иккен?! ― кăшкăрса ячĕ Огуречников: ― Мошков, çап ăна! Ĕмĕр асăнмалăх çунтар!

Çĕлен шăхăрса çывхарнă пек, хулă чăвăшлатса анчĕ, çара ӳт-тире тимĕрпе пуснăн пĕçертсе илчĕ. Хулă татах çĕлен сассипе шăхăрчĕ, малтанхи йĕр çинех çивĕч çĕççĕн ӳксе, ӳт-тире касрĕ. Чĕрĕ юн тумламĕсем пур еннелле те пĕрхĕнчĕç. Мошков хăнăхнă аллипе çине те çине çапрĕ.

Огуречников кашни çапнинех шутласа пырса вунна çитерчĕ... вунпиллĕке... çирĕме... Юлашкинчен тӳсеймесĕр кăшкăрса ячĕ:

— Калатăн-и, сволочь!

Çтаппан пĕр сăмах та чĕнмерĕ. Çамки çине тапса тухнă асап тарĕ çеç тумламăн-тумламăн çĕре ӳкрĕ.

Кумăшне хĕненипе çунса тăракан Макçăм, хурал пӳр-чĕн тулашĕнче çынсем юнавлă шавласа калаçнине илтсен, тӳсеймерĕ:

— Кăраву-ул!.. Çтаппан кума вĕлереççĕ! Кăраву-ул!.. ― тесе, сасси тухнă таран çухăрса ячĕ. Пӳрт тулашĕнчи шавсем вăйланса çĕкленчĕç:

— Ватăр çенĕке! Мĕн пăхса тăратăр!

— Вăрă-хурахсен хутне кĕме килнĕ вĕсем!

— Ватăр! Тустарăр!

Ĕнтĕ пӳрт тулашĕнчи хаяр шава ыттисем те илтрĕç. Мошков, тăруках çапма чарăнса, алчăранă куçĕсемпе Огуречников çине пăхрĕ.

— Мĕне пĕлтерет ку? ― Огуречников револьверне кобурĕнчен кăларчĕ, урнă йытă пек, пĕрре Макçăм çине, тепре чӳрече çине пăхса илчĕ.

Çав вăхăтра пӳртĕн урам енчи стенине темĕнле йывăр япалапа тăрслаттарчĕç. Пĕртен-пĕр чӳрече кантăкĕ чал-пăр! саланчĕ.

Огуречников çенĕк алăкне вăйпа тапса уçрĕ те урама сирпĕнсе тухрĕ. Кунта туп-тулли халăх иккен. Кун пеккине халиччен курман Огуречников тĕлĕнсе, хăраса шухăшласа илчĕ: «Мĕн тума килнĕ кусем! Кам хуса пухнă вĕсене? Пăлхав?!»

— Эсир, мĕн, пăлхав тума шутлатăр-и? Патшапа турра хирĕç тăма пухăнтăр-и?

Халь çеç шавласа тăракан этемсем, шыв сыпнă пек, сасартăк шăп пулчĕç. Малта тăракансем хыçалалла тухма тăрăшрĕç. Хыçалтисем, мала юласран хăраса, тата каялла чакрĕç.

Халăх сирĕлнине курсан, Огуречников хăюллăн малалла утăмларĕ:

— Ну, паçăр юнаса шавлакансем камсемччĕ вĕсем! Чӳречене кам çĕмĕрчĕ?» Каламастăр-и? Пурин те Çĕпĕре каяс килет-и?! ― Халăх çав-çавах ним шарламасăр тăнипе кăштах лăпланнă Огуречников аллине лашт сулчĕ.

— Халь килĕрсене саланăр! Пĕр çын ан пултăр кунта! Кунта юлакансене пурне те Çĕпĕре ăсататăп!

Çăт тăракан этемсене сире-сире Михха килнине курсан, уретник халăхпа пĕрле хăй те шăпăрт пулчĕ.

Михха халăх умне утса тухрĕ, йĕри-тавра тĕлĕннĕн пăхса çаврăнчĕ:

— Мĕн пулнă кунта? Ма пухăннă эсир? Пуринчен малтан Огуречников, сăмах хушма васкаса, евеклĕ сасă çине куçрĕ:

— Тĕлĕнмелле, Михаил Петрович, Энĕшкасси çыннисем аслă патша кăларнă йĕркесене хирĕç тăма пухăннă!

— Мĕнле йĕркесене хирĕç тăраççĕ вĕсем?

— Хурал пӳртĕнче икĕ вăрă-хурах пур. Кусем — çавсене çăлма пухăннă. Мана юнаççĕ! Мана, аслă патша тарçине, тапăнчĕç! ― юлашки сăмахĕсене Огуречников Михха умĕнче паттăррăн курăнасшăн каларĕ.

— Ĕненместĕп! Ман ялта унашкал этемсем пулма пултараймаççĕ! Çапла-и, ялйыш?! ― халăх еннелле çаврăнса тăчĕ Михха.

Халăх хушшинчен вăйсăр та хăюсăртарах сасăсем илтĕнчĕç.

— Михаил Петрович, ― аптраса ӳкрĕ Огуречников, ― эпĕ тĕрĕс калатăп!

Михха Огуречников çине тӳррĕн пăхрĕ:

— Мĕн — тĕрĕс?

— Вĕсем чăнах та вăрă-хурахсен хутне кĕме пухăннă. Хурал пӳрчĕн чӳречине çапса çĕмĕрчĕç. Юнаççĕ!

— Камсем вĕсем — вăрă-хурахсем?

— Пĕри — Иванов Степан, тепри — Данилов Максим!

— Пулма пултараймасть!

— Пулма пултарассипе пултараймассине паян хăвăр та курса чухланă!

— Ку урăх шут, Григорий Петрович. Мана тапăннăшăн эпĕ хам пĕртен-пĕр судья пулăп. Ăçта-ха вĕсем?

— Вăрă-хурахсем-и?

— Вăрă-хурахсем мар, ман ял çыннисем!

— Михаил Петрович...

— Илтнĕ! ― пат татса хучĕ Михха Огуречникова. ― Çтаппан пиччепе Макçăм пичче пек тӳрĕ çынсем сахал пирĕн ялта. Çапла мар-и, халăх? ― каллех халăх еннелле çаврăнса кăшкăрчĕ Михха.

— Çапла! Тĕрĕс!

— Вĕсем иккĕшĕ те турĕ çынсем! ― илтĕнчĕç халăх хушшинчен.

— Илтрĕн-и, халăх мĕн калать?

Хурăн хуллипе ним шеллемесĕр çапнине пĕр сасă кăлармасăр тӳснĕ Çтаппанăн, хăй хутне кĕрсе калаçнă сасса илтсен, кам калаçнине лайăхах чухлаймарĕ пулсан та, кăмăлĕ çемçелчĕ. Тӳсеймерĕ вăл ― икĕ куçĕнчен вĕри тумламсем юхса анчĕç.

— Макçăм пичче, ― ăшпиллĕн курăнма тăрăшса, çемçен чĕнчĕ Михха, ― эсĕ мĕн тĕлĕрсе тăратăн, ма салтса ямастăн?

— Салтăр! ― ирĕксĕртен хушрĕ Макçăма Огуречников. ― Анчах эпĕ...

— Мĕн эсĕ? ― Огуречникова каллех пӳлчĕ Михха. ― Ман шутпа, урăх ним калаçмалли те çук. Тĕрĕссипе, эсĕ кирлĕ те мар кунта. ― Макçăм Çтаппана çыхнине салтма тытăннă хушăра Михха Огуречникова шăппан систерчĕ: ― Пыр, ман пата кайса лар.

Огуречников, кунта пĕр сăмах та калаçма кирлĕ маррине сисрĕ пулсан та, Макçăмпа Çтаппан умĕнче хăйĕн ятне çĕре ӳкересшĕн мар:

— Юрĕ, Михаил Петрович, эпир кайăпăр! Анчах кайран хăвна ху ӳпкелемелле ан пултăр! ― терĕ те, револьверне кобурăна чиксе, хут кĕнекине хул хушшине хĕстерчĕ. ― Мошков! Кайрăмăр!

Огуречниковпа Мошков тухса кайсанах, Михха Макçăма пулăшма васкарĕ. Вăл Çтаппан аллине салтрĕ те каллех чунтан тарăхнă пек калаçрĕ:

— Мĕн тăваççĕ çынна, э? Эх, чаракан çук вĕсене... Макçăм Çтаппан урине салтса ячĕ.

— Тăрайратăн-и, кум?

— Хăвна йывăр туятăн пулсан, халех лаша кӳлсе килме яратăп! ― сăмах хушрĕ Михха та.

— Маншăн ан чăрманăр... Мана нимĕн те кирлĕ мар... ― çирĕппĕнех хуравларĕ Çтаппан. Макçăм пулăшнипе тенкел çинчен тăчĕ, кĕпине антарчĕ.

— Вăт ăншăрт тăнĕ-пуçĕ темерĕн! ― халь çеç аса илнĕ пек эрленсе каларĕ Михха: ― Ман кĕсьере эрех пурччĕ вĕт! ― çав самантрах плащ кĕсйинчен пулштух эрех кăларчĕ те Макçăма мĕнле те пулин савăт тупма хушрĕ.

Макçăм васкавлăн шыв курки илсе пычĕ.

— Пирĕншĕн пулсан, шыв курки тата аванрах, тĕпĕ çеç шăтăк ан пултăр! ― шӳтлеме хăтланчĕ Михха: ― Тыт-ха, Çтаппан пичче, ĕç! Эрех вăл пур йышши сурана та юсаканччĕ. ― Çтаппан иккĕленсе тăнине курса: ― Ма тытмастăн? Иксĕмĕр хушăмăрта сас-хура пулнипе именсе тăратăн-и? Ун çинчен нимĕн те ан шухăшла, Çтаппан пичче. Маннă эп ăна! Сана та манма сĕнетĕп. Ку эрехе хаяр сунса мар, ырă сунса паратăп. Тыт-ха, тĕппипе ĕç. Сурану пирчетĕр.

Михха сăмахĕсене ĕненсе мар, кумăшне шеллесе, унан суранне хăвăртрах юсас кăмăлпа Макçăм та Михха сĕннипе килĕшрĕ:

— Чăнах, кум, нимĕн шухăшласа тăмасăрах ĕç-ха! Кумăш сĕнни тата хăвăртрах ура çине тăрас килни Çтаппана парăнтарчĕ. Вăл Михха аллинчен куркана тытрĕ те эрехне пĕр сывламасăр ĕçсе ячĕ.

— Маттур, маттур, Çтаппан пичче! ― ырласа илчĕ Михха. ― Тата тултарса парас мар-и?

— Çитĕ. Тавтапуç! ― эрех çунтарни тăруках иртменнипе сапăнса каларĕ Çтаппан.

— Ку эрех пеккишĕн тав тума та кирлĕ мар, Çтаппан пичче. Эпĕ сана иксĕмĕр малашне те кăмăллă пурăнас тесе ĕçтертĕм. Ельпох калатăп, Çтаппан пичче, именсе ан тăр, кирек мĕн кирлĕ пулсан та, хăюллăн ман пата пырса ыйт. Вăй çитнĕ таран пулăшăп!

Урамра никам çуккине пуринчен малтан Михха асăрхарĕ. Халăх мĕнле кĕр пухăнчĕ, Огуречниковсем тухса кайнине курсан, çавнашкалах кĕр саланчĕ. Татьяна, пӳрт кĕтессине тайăнса упăшкине кĕтсе тăраканскер, Çтаппана курса, хурлăхлăн макăрса ячĕ.

— Айтурах, Çтаппан, мĕн куртăмăр эпир, мĕн куртăмăр?!

— Ан макăр, Татьяна аппа, ― Çтаппаншăн сăмах хушрĕ Михха — Чăн та, тӳсме йывăр та ĕнтĕ... Пулса иртнине каялла тавăрса юсама май çук. Малашнехишĕн нимĕн те ан пăшăрханăр. Мĕнле, Çтаппан пичче, утса çитейретĕн-и? Йывăр пулсан, халь лаша кӳлсе килтеретĕп.

— Кирлĕ мар, хамах çитетĕп, ― çирĕппĕн хуравларĕ Çтаппан.

— Тур папай пулăштăр сана, Михха, халĕ те пуç тайса тайăм çитмелле мар ырлăх турăн пире. Эсĕ килсе çитмен пулсан, тем курас пурччĕ, ― чĕререн ырă сунса тав турĕ Татьяна.

— Вăй çитнĕ таран, Татьяна аппа... Вăй çитнĕ таран... Ну, чипер çитĕр! ― сывпуллашса уйрăлчĕ Михха.

Михха килне çитсе пӳртне кĕрсенех, Огуречников ăна ӳпкелеме тытăнчĕ.

— Михаил Петрович, эпĕ сире чунтан хисеплетĕп, парăнатăп та...

— Вара мĕн? ― Огуречников шухăшне каласа пĕтерессе кĕтмесĕрех сăмах хушрĕ Михха.

— Паян эсир ман пĕтĕм ĕçе пăсрăр.

— Мĕн туса? ― кулса ячĕ Михха.

— Каласан, яланах кулатăр эсир. Ман арăм пур, икĕ ача. Вĕсене тăрантармалла тата тумлантармалла. Тата ĕмĕр тăршшĕпе уретникре çӳресе ирттерес марччĕ. Паян ман алăра телейччĕ. Çын вĕлерекенсене йĕрлесе тупнă хыççăн, хисеп те чыс пуласса, аслăрах вырăна куçарасса шансах тăраттăм. Эсир пĕтерсе лартрăр!

— Сан мĕн, станувуй пулас килет-им? ― кула-кулах ыйтрĕ Михха.

— Кули пулас килмест пуль? Тата награда парасса та кĕтеттĕм...

Михха кулма чарăнчĕ, Хăйне хăй яланхи пекех мăнаçлă тыткалама пуçларĕ.

— Акă мĕн, Григорий Петрович, шӳт тумасăр, чăннине калатăп сана. Эсĕ паян маншăн çав тери пысăк ĕç турăн. Мĕнле ĕçне ан ыйт. Ун çинчен пĕр турă та хам çеç пĕлетĕп. Ĕçне кура ахаль тумăп. Уншăн награда пама та тивĕç. ― Кĕсйинчен васкамасăр укçа енчĕкĕ туртса кăларчĕ, енчĕкрен çирĕм пилĕк тенкĕлĕх хут укçа кăларса, Огуречников еннелле тăсрĕ: ― Ак сана награда, тыт!

Огуречников укçана выçă кашкăр пек кап! ярса илчĕ те ик аллипе чăмăртарĕ.

— Тавтапуç, тавтапуç, Михаил Петрович!

— Мошков ăçта? ― аса илчĕ Михха.

— Вăл киле кайрĕ, Михаил Петрович.

— Шел... кунта пулмаллаччĕ...

— Мĕн тума?

— Мухтавлă ĕçлерĕ вăл паян. Ăна та награда пама тивĕçлĕ. ― Михха, енчĕкĕнчен вунă тенкĕлĕх хут укçа кăларса тыттарчĕ. — Акă, кăна Мошкова пар! Тӳррипе калас-тăк, паянхи ĕç саншăн ăнăçлă пулас пек ĕмĕтленсе йăнăшнă эсĕ.

— Ма йăнăшнă?

— Ма!.. Вĕсем хăйсем мĕн хăтланнине тем тусан та тунатчĕç. Акă, Çтаппанне юна ӳкериччен çапрăр та, мĕн каласа пачĕ вăл сире?

— Нимĕн те каламарĕ. Этемех мар пулĕ вăл. Данилов текенĕ тата чунсăртарах. Нимĕн именмесĕр турăш умĕнче тупа туса тунчĕ.

— Хăвах килĕшрĕн-и? Тĕрĕссипе, вĕсем Кашкăр Палюкне вĕлернине ман Хĕлип çеç пĕлет. Тата «Пакăш ращинчисем»... Вĕсене чĕрчĕлĕх тăваймăн...

Огуречников ним шарламасăр итлесе тăчĕ.

— Тата çакна та манас пулмасть, Григорий Петрович. Вăрă-хурах хутне кĕме тăни тепĕр чухне вырăнсăр та килсе тухма пултарать. Ăна паян ху та курса чухларăн. Тӳрех калатăп, эпĕ килмен пулсан, эсĕ киле чипер таврăнасси иккĕллĕччĕ. Куртăн пуль, халăх мĕнле тăвăлчĕ?

— Ку тĕрĕсех-и тен.... — юлашкинчен йăлтах килĕшрĕ Огуречников. ― Анчах çакă тĕлĕнтерет мана: ĕç тухмалла маррине малтанах пĕлнĕ пулсан, ма чĕнсе илтĕр эсир мана? Ма тупса патăр ку ĕçе?

— Ун çинчен паçăрах каларăм, Григорий Петрович, мĕншĕнне хам пĕлетĕп те турă пĕлет. Станувуй пуласси пирки те ан пăшăрхан. Пулатăн. Ман сăмах нихçан та çиле каймасть.

Çакна илтсен, Огуречников хăй мĕн çинчен сăмах тапратниие те манса кайрĕ. Унăн куçĕсем хаваслăн йăлтлатса илчĕç.

— Чунтанах тархаслатăп, Михаил Петрович.

— Мана тархаслама кирлĕ мар. Ман чĕре никама та шеллеме пĕлмест. Эпĕ çынна хама усă кăтартма пултарнипе çеç хаклатăп. Тĕнче çавăн çинче тăрать.

— Чунтан шанатăп, Михаил Петрович, — татах пуçне тайрĕ Огуречников.

Çтаппан, икĕ эрне хушши вырăнпах выртса сывалнă хыççăн, паян кил хушшине тухрĕ те чи малтанах тĕллĕн-тĕллĕн симĕс курăк тапса тухнине асăрхарĕ. Урăх вăхăтра, урăх çĕрте симĕс курăк ешернине курнă пулсан, унăн ӳсентăрана юратакан чĕри тем пекех савăнĕччĕ. Халĕ, кил хушшинче симĕс курăк туха пуçланине курсан, чĕри ыратса кайрĕ. Вăл тăруках «лаша-ĕне пулсан, кил хушшине курăк тапса тухас çукчĕ», ― тесе аса илчĕ. «Пӳлĕхçĕ çырлахтăр, асатте-атте курманнине куртăм-çке эпĕ», ― ассăн сывласа, вут каски çине пырса ларчĕ те тарăн шухăша путрĕ: «Паян-ыран çулма каймалла. Кĕçех тырă вырма та тухĕç. Лашасăр мĕн тума пĕлес-ха ман... Мĕн тума пĕлес?..» Хăй сыв мар выртнă чухне ачинчен укçа ыйтса ярас шухăш темиçе хут та пырса кĕчĕ ун пуçне. Анчах ним тума та пултараймарĕ. Ачи баржа çине ĕçлеме кĕнĕ тенине илтнĕ вăл, баржи ăçта, хăш хулара тăнине пĕлмест. Микула ăçтине пĕлсе, çынран каласа ярсан та, килте пулса иртнĕ инкексем çинчен илтсен, ĕçне пуçĕпех пăрахса таврăнасран шиклĕ. Лаша илмелĕх укçа ĕçлесе тупма пултарнине те шансах каймарĕ вăл. Лаша туянма мĕн те пулин сутмалла, анчах пилĕк сурăхран урăх нимĕн те çук-çке. Пилĕк сурăх укçипех лаша илеймĕн. Тата сурăхсăр юлсан та мĕнле пурăнмалла? Мĕнпе тăла, алсиш, чăлха çыхса тăхăнăн? Мĕнпе сăхман, аçам, кĕрĕк, тăлăп туса тумланăн! Çук, капла та май килмест. Юлашкинчен Çтаппан укçа камран та пулин кивçен ыйтса пăхма шухăшларĕ, ― ун пек çыннине тупаймарĕ. Михха — укçаллă çын ĕнтĕ. Ун патне кайма чунĕ туртмасть.

— Çтаппан пичче, килте-и эсĕ?!

Кĕтмен çĕртен илтĕнсе кайнă сасă Çтаппанăн йывăр шухăшне татрĕ. Михха картиш алăкĕ урлă каçса турех Çтаппан патнелле утса пычĕ те алă тытрĕ.

— Аван-и, Çтаппан пичче! Сывлăхсем мĕнле? Çӳрекен пултăн-и-ха ĕнтĕ?

— Çӳрекелетĕп çавнашкал, ― терĕ Çтаппан сӳрĕккĕн. Хăй ăшĕнче вара: «Мĕн тума килчĕ-ши ку? Мĕн кирлĕ куна?» ― тесе шухăшларĕ.

— Эсĕ сывалса çӳреме пуçлани аван-ха, Çтаппан пичче. Кирек мĕнле пулсан та, эпĕ хам хресчен, çавăнпа хресчен пурнăçне лайăх пĕлетĕп. Хресчене сывмарланса выртма юрамасть.

Çтаппан чĕлхи çине: «Лашасăр-ĕнесĕр мĕн хресченĕ ĕнтĕ эпĕ?» ― тесе калас сăмахĕ килнĕччĕ — каласа яраймарĕ. Парăнас килмен мăнаçлăхĕ тытса чарчĕ ăна. Ун вырăнне:

— Пӳлĕхçĕм кама мĕнле пурăнма пӳрнĕ, çав майлă пурăнса ирттерме тивет ĕнтĕ, ― терĕ.

— Кăна чăнах та тĕрĕс каларăн. Эпир пурте турă аллинче, ― Çтаппанпа килĕшрĕ те Михха, тарăн шухăша путнă пек, пĕр самант ним шарламасăр тăчĕ. Унтан кăмăллăн чĕнчĕ: ― Атя-ха пӳрте, Çтаппан пичче, ман санпала пĕр-ик сăмах калаçмалли пур.

Пӳрте Çтаппанпа пĕрле Михха кĕнине курсан, Тать-яна шутсăр тĕлĕнчĕ. Анчах палăртмарĕ.

— Килях, килях! ― вашаватлăн саламласа чĕнчĕ вăл. Михха ялккасне хывса хул айне хĕстерчĕ. Турăш еннелле пăхса сăхсăхрĕ те пуçне тайрĕ.

— Телей пултăр!

Татьяна çав-çавах вашаватлăн сĕнчĕ:

— Айтурах, тĕпелелле иртсе лар-ха!

— Ларсах тăма вăхăт çук-ха, Татьяна аппа. Эпĕ сирĕн пата çакна каласшăн çеç килтĕм, — Михха самантлăха чарăнса сывлăшне çавăрчĕ: ― Эпĕ хам та сирĕн пекех хресчен. Çавăнпа хресчен пурнăçне питĕ таса чухлатăп. Пирĕн йăлара тата çакă пур-çке-ха... Ху лайăх пурăннă чухне сан тус-йышсем те нумай. Инкек-синкек çапса хуçсан, тус-йыш та çук. Ман йăла пуçĕпех урăхла. Пĕлетĕп, мана пурте усал çын тесе шутлаççĕ. Ахальтен мар сехмет ят панă. Пуринчен ытла эсир çавнашкал шутлатăр пулмалла...

— Айтурах!.. — урăх ним калама аптраса, ассăн сывларĕ Татьяна.

— Тĕрĕс, ĕçкеленĕ хушăра ашкăннисем пулнă ĕнтĕ, турă каçартăр. Анчах ĕçсен ӳсĕр кам пулмасть. Ӳсĕрĕлсен, ăсран кам каймĕ! Эпĕ те çавах. Ельпох калатăп, чĕрепе эпĕ пĕрре те усал çын мар. Сана эпĕ, Çтаппан пичче, такамран та ытларах хисеплетĕп, мĕншĕн тесен эсĕ ман кăмăллă этем, çĕрне-кунне пĕлми ĕçлеме юрататăн. Пĕлетеп, эсир пысăк инкек курнă пулсан та, ман пата пырса пулăшу ыйтас çук. Çавăнпа хам килме шут тытрăм. ― Михха, калаçма чарăнса, кĕсйинчен хут укçа кăларчĕ: ― Акă, лаша илĕр!

Михха сĕтел çине укçа кăларса хунине курсан. Çтаппан ним калама сăмах тупаймасăр:

— Мĕнле апла? ― теме çеç пултарчĕ.

— Нимле те мар, Çтаппан пичче, — лăплантарма васкарĕ Михха ― Паян ман кăмăл çавнашкал. Шанса паратăп. Хăçан та пулин тавăрса парăн!

Кĕтмен çĕртен килсе тухнă ырлăх Татьяна кăмăлне çемçетрĕ.

— Айтурах, Михха... мĕн таран пуç тайса çырлахтармалла-ши сана ку кăмăлшăн?.. ― пĕтĕм таса чĕререн тав турĕ вăл.

— Мана пуç тайма эпĕ турă мар, Татьяна аппа. Эпĕ те, сирĕн пекех, çĕр çинче утса çӳретĕп. Эпĕ те, сирĕн пекех, турă аллинче. Пурнăçра такам умне тем сиксе тухĕ? Паян пуян эпĕ. Ыран мĕнле пулассине турă çеç пĕлет. Лашасăр хресчен — хресчен мар...

Юлашкинчен Çтаппан та Михха ыхлаçлă кăмăллине ĕнене пуçларĕ. Çапах кирек мĕнле ĕçе те тăвиччен тишкерсе пăхма хăнăхнă йăлипе:

— Хушса тӳлемелли мĕн чул пулать вара? ― тесе ыйтрĕ.

— Пĕр пус та кирлĕ мар, Çтаппан пичче. Ун çинчен нимĕн те ан шухăшла. Куратăн пулĕ, укçа пани-илни çинчен хут та тутармастăп, курса тăракан чĕрчĕлĕх те çук.

Михха выçланмасăр калаçни, хут тумасăр укçа пани Çтаппан кăмăлне парăнтарчĕ. Лашаллă пулас ĕмĕчĕ мăнаçлăхне çĕнтерчĕ.

— Тавтапуç, Михаил Петрович, ― пуç тайса каларĕ вăл — Укçине кĕркуннех тавăрса парăпăр.

— Уншăн тесен пĕрре те пăшăрханмастăп, Çтаппан пичче. Эсĕ тавăрса парасса шанмай пулсан, кунта килме мар, хам пата пырсан та памастăмччĕ. Çитеймесен, татах пырса ыйтăр!

— Çирĕм пилĕк тенкĕпе лайăх лашах илме пулать. Çитмесен кăштах хушса тӳлемелĕх хамăн та пурччĕ-ха, ― чун-чĕрĕленсе хуравларĕ Çтаппан.

— Ну, Çтаппан пичче... Татьяна аппа... Лайăх лаша тупса илме турă пулăштăр сире. Тепре курнăçиччен сывă пулса тăрăр-ха! ― тесе хăварчĕ те тухса кайрĕ Михха.

Ыраш шăркана ларса иртсен, утă çулас вăхăт çитсе тăчĕ. Çамрăксем ку куна чи пысăк праçник пек кĕтсе илчĕç. Улăхри пек савăнăçлă кун-çĕр урăх хăçан пулĕ тата! Çавăнпа вĕсем: «Вăйă тума майлă çаран лектĕрччĕ те, утине çулма кайсан йĕпе-сапаллă çанталăк пултăрччĕ, утă пуçтарса кĕрес ĕç вăраха тăсăлтăрччĕ», ― тесе кĕл-тăваççĕ.

Ватăраххисем те утă çулас вăхăта хавассăн кĕтсе илчĕç. Вĕсемшĕн пулсан, утă çулма тухни — çулталăк хушши ĕçлесе тунă тухăçа пухас вăхăт çитнине пĕлтерет. Вĕсем те ăçта, мĕнле çаран лекессе пĕлесшĕн çунаççĕ, ытлашши пĕрер путек е пăру усрама пулмĕ-ши тесе ĕмĕтленеççĕ. Турра вĕсем: «Çанталăк уяр тăтăрччĕ те утта хăвăртрах çулса, капана хурса хăварасчĕ», ― тесе кĕл тăваççĕ. Çакăнтан вара «пур этеме турăпа хĕвел те юрайман» тенĕ халап тухса кайнă пулать.

Кунта ĕлĕк-авалтанпах çакнашкал йăла. Çарансене шăпа ярса, ял-ял умне уйăрса илеççĕ, кашни çаранах тĕплĕн пăхса çаврăнаççĕ, хăш çаранĕ çинче утă мĕнле ӳснине тиркештерсе тухаççĕ. Вара хăш ялăн ăçта çулмаллине шăпа ярса уйăраççĕ.

Ак, паян та Енел çĕр общинине кĕрекен сакăр ялтан аннă сакăр уполномоченнăй, чи малтанах пĕтĕм улăха урлă та, тăрăх та çӳресе, утă ăçта мĕнле ӳснине сăнаса тухрĕç те, пурте пĕр çĕре пухăнса, кашни çаран пахалăхне хакласа хучĕç. Унтан хăва хуллинчен сакăр шăпа касрĕç. Сакăр çын, кашни харпăр хăйĕн шăпине паллă туса, Касмухха тытса тăракан çĕлĕк ăшне ячĕç. Вăл кунта, ялсем суйласа янă уполномоченнăйсем хушшинче, чи асли.

Энĕшкасси ялĕнчен, иртнĕ çулсенчи пекех, çаран валеçнĕ çĕрте Çтаппан пулчĕ. Ăна энĕшкассисем вăл ялта чи тӳрĕ çын иккенне шанса çеç мар, унăн шăпи телейлине, вал янă шапана ялан лайăх çаран тухасса ĕненсе суйларĕç. Ку шанăçа Çтаппан хăй пурнăçĕнче пысăк инкексем курса тӳсни те сирме пултараймарĕ.

Çтаппан, яланхи пекех, шăпи çине чăх ури паллă туса çĕлĕк ăшне ячă те айккинелле кайса тăчĕ.

— Ырă сунакан уполномоченнăйсем! ― чиркӳре тăнă чухнехи çемçе сассипе чĕнчĕ Касмухха: ― Камăн шăпи малтан тухать, çавна «Тиреклĕх» çаранĕ пулать!

Йăлăмра кун пек лайăх çаран урăх çук. Çавăнпа кашни уполномоченнăех хăйне тухтăрччĕ тесе кĕлтурĕ. Ку çаран тухсан, ял çыннисем темиçе купа утă хушса парасси паллах.

Çтаппан та ку çаран тухтăрччĕ тесе шутларĕ. Кунпала вăл Энĕшкасси çыннисене хăйне шаннăшăн тав тума ĕмĕтленчĕ. Ытти уполномоченнăйсем пек, нихçан та халăхран ытлашши купа утă ыйтман вăл.

Пĕр уполномоченнăйĕ шăпа туртса кăларчĕ те, çавăркаласа пăхса:

— Чăх ури палли! Камăн шăпи? ― тесе кăшкăрчĕ.

— Çтаппанăн!

— Çтаппанăн! ― шавласа кайрĕç Çтаппан паллине пĕлекенсем.

— Ман шăпа! ― савăнчĕ Çтаппан та.

— Лайăх çаран яланах ăна тухать!

— Телейлĕ эсĕ, Çтаппан! ― уççăнах кĕвĕçсе каларĕç ытти уполномоченнăйсем.

Çтаппан яла савăнăçлă кăмăлпа таврăнчĕ. 

— Пирĕн яла хăш çаран тухрĕ? ― тесе ыйтрĕç унран тĕл пулакансем.

— «Тиреклĕх!» ― пĕр сăмахпа хуравларĕ вĕсене Çтаппан. ― Ыран утă çулма каймалла!

Ку хыпар Çтаппан килне çитме ĕлкĕриччен пĕтĕм яла саланчĕ. Кашни килтех утă çулма кайма хатĕрлене пуç-ларĕç. Пуртă, çава илсе, тимĕрçĕ лаççинелле утрĕç.

Çтаппан та, икĕ çавапа пуртă илсе, тимĕрçĕ лаççине тухса утрĕ. Анчах, пĕр ушкăн хĕрупраç хăйĕнчен малтан çитсе тăнине курсан, ăшĕнче рехетлĕн кулса илчĕ: «Вăт, пăрчăкансем темерĕн... Манран маларах вĕçсе килме ĕлкĕрнĕ». Патнех çывхарсан, хĕрсене чĕнмесĕр, çĕлĕкне кăштах хăпартрĕ те:

— Аркади, вăй патăр! — тесе, тимĕрçе саламларĕ.

— Тавтапуç, Çтаппан! Эсĕ те çава хăйраттарас терĕн-и?

— Çавине, пурттине те хăйраттарасчĕ-ха. Йăлăмра кăштах çапă касас шухăшăм пур.

— Кирлĕ! Кирлĕ!

Хĕрсем хушшинче Анукпа Варуç хăйса сăмах чĕнчĕç:

— Тимĕрçĕ пичче, çавасене хăçан хăйраса паратăн?

— Ма çав териех васкатăр? Васкакан упăшкинчен савăнман тенине илтмен-и эсир? ― шӳтлерĕ Аркади.

Эпир качча каймастпăр! ― терĕ Анук кулкаласа. Хăй сăмахĕнчен хăй именсе, вăл ушкăн варрине кĕрсе пытанчĕ.

— Качча каймастăр? ― малалла шӳтлерĕ Аркади. ― Кур-ха вĕсене, Çтаппан, качча каймастпăр теççĕ. Хăйсем хӳресене тӳленĕ-ха! Çапла-и?

— Темле çав, хӳрисем усăнниех курăнмасть те, ним калама аптратăп!

— Ан тĕлĕнтер, Çтаппан, ― лăпланмарĕ Аркади, ― мĕнле курмастăн вара? Эсĕ сăнасарах пăх. Ав, пĕрин усăнса аннă!

Хĕрсем кашниех хăй çинчен каланă пек йышăнса именчĕç. Аркади куçĕнчен хăтăласшăн, пĕри тепĕрин хӳтлĕхне пытанма каялла чакрĕç. Мала Анук тăрса юлчĕ.

— Ав, Анук епле çиçсе тăрать? Пиçсе çитнĕ чие çырли! Çак хĕрĕн качча каяс килмест тетĕр-и?

— Кай, тимĕрçĕ пичче! Тем каласа вăтантарăн эсĕ! ― Анук вырăнне Варуç сăмах хушса каларĕ.

— Ха, сан качча каяс килмест-и?

— Каяс килсен те, эсĕ илейместĕн ĕнтĕ. Ашши пĕтнĕ сан, тимĕрçĕ пичче! ― тахăшĕ çивĕччĕн хуравларĕ.

Хĕрсем хушшинче каллех хаваслă кулă илтĕнсе кайрĕ. Килĕштереççĕ вĕсем тимĕрçĕ пиччене. Аркади çаплах парăнасшăн пулмарĕ:

— Çирĕм пилĕк çул каярах, хам çирĕм çулта çеç чухне пулсан, хăрах уран сиксех пыраттăн та-ха!

— Тăхта-ха, тимĕрçĕ пичче, акă Натали аппана каласа парăпăр та, вăл вара лайăх авлантарĕ.

— Парăнатăп, парăнатăп, хĕрсем! Тархасшăн, арăма каласа ан парăр. Пĕтнĕ пуçăм çав пулать вара! ― кула-кула каларĕ те Аркади хăйра ларкăчĕ çине хăпарчĕ. ― Çтаппан, кил, малтан сан çавусене хăйратпăр!

— Манне мар, ― терĕ Çтаппан, ― малтан çак пăрчăкансен çависене хăйраса пар-ха. Вĕсем манран маларах вĕçсе килнĕ.

— Хăйраттар, хăйраттар, Çтаппан пичче. Эпир кĕтетпĕр! — янăрарĕ Анук сасси.

Аркади, çакна çеç кĕтнĕ пек, çав самантрах хĕре тăрăхлама тытăнчĕ:

— Ха, качча каяс мар текене мĕн хăтланать! Çтаппанăн маттур каччă пуррине чухлать-мĕн. Ашшĕне юрама тăрăшать.

Анук вутлăн-хĕмлĕн пулса кайрĕ. Савнă каччине тимĕрçĕ ăнсăртран çеç асăнчĕ пулсан та, унăн чĕринче мĕн пуррине каччă ашшĕ уççăн курнă пекех туйăнчĕ ăна.

— Каччăшăн калаççĕ пулĕ, асту!

— Калаç, калаç! ― татах тăрăхларĕ Аркади. ― Çтаппан ывăлне пит хавас кайăттăн та, лекĕ-и-ха вăл сана.

Анук урăх ним сăмах тупса калаймасăр çунса тăчĕ. Ун хутне вара Варуç кĕчĕ:

— Ытла та çак эсĕ, тимĕрçĕ пичче, ват çынна хисеплени каччăна ăмсанни пулать-ши вара?

Анукпа Варуç сăмахĕсем Çтаппан кăмăлне килĕшрĕç. Вăл хĕрсем çине ăшшăн пăхрĕ те:

— Ват çынна хисеплени паха, хĕрсем. Ват çынна хисеплекен çамрăкран çын пулать, ― тесе ырларĕ. Çавине Аркадие тыттарса, хăйрине çавăрма тытăнчĕ.

Килте Çтаппан хăйраттарса килнĕ çависене авăр лартрĕ. Унтан утă турамалли кĕреплисене тĕрĕслесе урапа çине хучĕ, Сарай тӳпинчен капан варри антарса урапă хыçне çыхрĕ. Утă çулнă çĕрте кирлĕ пулакан япаласене пурне те хатĕрлесен, пӳрте кĕчĕ.

— Йăлăма илсе кайма мĕнле апат-çимĕç хатĕрлем-ши ĕнтĕ? — терĕ Татьяна.

Ку ыйту пĕрре те ăнсăртран пулмарĕ. Утă çулнă çĕре кашни хресчен лайăх апат-çимĕç илсе кайма тăрăшать, лайăх тумтирне тумланать. Ĕмĕртенпех, утă çулма мĕнле хатĕрленсе пынинчен, кам мĕнле пурăннине сăнас йăла пур. Çыннăн пуянни, чухăнни çавăнта лайăх курăнать.

Çтаппан йăлăма кирек хăш çулта та ытти хресченсенчен лайăхрах хатĕрленсе каяканччĕ. Куншăн унăн арăмĕ тăрăшать. Халĕ те, акă, Татьяна упăшкинчен ыйтрĕ пулсан та, вăл мĕн илмелли çинчен шухăшласа аптранипе мар, пур ĕçе те упăшкин ирĕкĕпе тума хăнăхнăран çеç ыйтрĕ.

Çавна пула Çтаппан та:

— Ху кăмăлна мĕн килĕшет, çавна хатĕрле, — терĕ. Кăштах шухăшласа тăрсан астутарчĕ — Сăрине илме ан ман!

— Сăрине виçĕ витре кĕрекен пичкепех хатĕрлерĕм те-ха... Шăрттан та пур. Тата тулă çăнăхĕнчен пашалу пĕçертĕм... Сĕт пулсан, сĕт çинче çăрмаллаччĕ те, пулмарĕ ĕнтĕ...

Арăмĕ ĕне çуккине аса илтерни Çтаппан чĕрине те ыраттарчĕ, анчах палăртасшăн пулмарĕ.

— Çук япала çинчен калаçма та кирлĕ мар. Хамăр сывă пулсан, ĕни те пулĕ. Эпĕ Макçăм кумсем патне кайса килем-ха.

— Мĕн ĕçпе?

— Сĕрекене канса пăхас тетĕп. Пĕр-икĕ тĕлте пысăках мар шăтăксем пурччĕ пек астăватăп.

— Кайса кил эппин, ― килĕшрĕ Татьяна. ― Йăлăмра пулă аван кĕрекенччĕ-ха. Хамăн та пулă шӳрпи сыпас килекен пулчĕ.



XVIII


Тепĕр кун Энĕшкасси ялĕн урамĕнче ирхине ирех урапа кустăрмисем шăлтăртатни, лашасем кĕçенсе-тулхăрса чупнисем илтĕне пуçларĕç. Ял вĕçĕнче çамрăксен юрри çăл шывĕ шăнкăртатса юхнă пек янăрать.



Саркайăкăн савăнасси 

Улăхри утта çуличчен. 

Пирĕн выляса-куласси 

Атте килĕнчен тухиччен...



Урамри хаваслă шав Çтаппан кăмăлне те çĕклерĕ. Вăл лашине кӳлсе юлашки хатĕрĕсене тиерĕ. Çав вăхăтра картиш алăкĕ умĕнчен Макçăм кăшкăрса иртсе кайрĕ.

— Кум, атя, кайрăмăр!

— Пыратăп, халех пыратăп!

— Айтурах, эпир паян çынсенчен кая юлтăмăр-çке? — хыпăнса ӳкрĕ Татьяна.

— Нимех те мар. Атăл шывĕ урлă сиксе каçас çук. Перевоз патĕнче пурĕпĕр тытăнса тăма тивет, ― арăмĕн кăмăлне лăплантарасшăн пулчĕ Çтаппан. ― Лар эппин, кайрăмăр!

Татьяна урапа çине хăпарса ларчĕ.

— Ме, тилхепене тыт! Анчах картиш алăкне уçмасăрах тилхепене ан турткала.

Ахальтен каламарĕ Çтаппан çак сăмаха. Унăн лаши, тилхепене кăшт турткаласанах, вырăнтан тапса сикет. Чипер лаша лекнĕшĕн Çтаппан чунтанах çавăнать. Ун лаши лайăххинчен ялйыш та тĕлĕнет.

Çтаппан лашине кил хушшинчен çавăтса тухрĕ те картиш алăкне хупрĕ. Унтан, урапа çине хăпарса ларса, тилхепине Татьяна аллинчен илчĕ.

— Ну, Ваçка... кайрăмăр!

Макçăмсене Энĕш юханшывĕ урлă каçсанах хуса çитрĕç вĕсем. Хыçра вĕçĕ-хĕррисĕр лавсем килнине курсан:

— Ытла каях юлман-ха эпир, ― терĕ Çтаппан.

Ку кун çуллахи илемлĕ кунсенчен пĕри пулчĕ. Янкăр тӳпене хăпарнă сар хĕвелĕн çут пайăркисем çĕр çине ылтăн ука пек ярăмăн-ярăмăн сапаланаççĕ. Кăнтăр енчен йăвашшăн вĕрекен варкăш çил улăх тулли ем-ешĕл курăкпа хăва тăррисене тӳлеккĕн хумхатать. Çултан инçех мар, чикен курăк тăрринче, вĕт кайăксем илемлĕ юрă шăратаççĕ.

Çтаппан пыр çыххине салтса кăкăрне уçрĕ. Таса, уçă сывлăша ӳпке тулли çăтса, Макçăм еннелле çаврăнчĕ.

— Кум, туятăн-и? Çанталăк ытармалла мар-çке паян?

— Çапла! Çанталăк калама çук аван тăрать! — килĕшсе пуçне сулчĕ Макçăм.

— Тепĕр тăват-пилĕк кун çакнашкал тăрсан, ыраш вырма тухмалла пулать!

— Çапла! — каллех килĕшрĕ Макçăм.

Перевозра халăх ярмарккăри пекех. Сакăршар урапа çĕклекен икĕ паромпа Атăл урлă ырми-канми çын каçать. Черет çитессе кĕтсе тăракан çамрăксем вăхăта ирттермелле шыва кĕреççĕ, юрă шăрантараççĕ.



Саваласа тунă сар хăмине 

Ывăс туса пулать-ши? 

Юратса пурăнакан сар ачине 

Мăшăр туса пулать-ши?..



Макçăмпа Çтаппан та перевоза çитсе лашисене тăратрĕç. Урапа çинчен аничченех Çтаппан каллĕ-маллĕ пăхкаласа илчĕ те:

— Паян каçса кайма пулĕ-ши кунта? ― терĕ.

— Каçатпăр. Манран çеç ан юл! ― хуравларĕ Макçăм. Çтаппанпа Макçăм, хăвалăха çуртарса пырса, перевозăн анат енне, Атăл хĕрринерех тухрĕç. Лашисене перевоз кĕперĕ çывăхне çавăтса çитерчĕç.

Макçăм урапа çинчен анса кумăшĕ патне пычĕ те:

— Ĕнтĕ парома каçарса килме каймалли çеç юлчĕ. Вара халех леш енче пулатпăр, ― терĕ.

Çав вăхăтра пĕр пушă паромĕ леш енчен таврăнчĕ. Кĕпер çумне çыпçăнса, паромне кăкарса лартма ĕлкĕрнĕччĕ кăна — Макçăмпа Çтаппан кĕпер анине пычĕç. Çынсем ăнланса иличчен:

— Эй, кам урапи ку? Атьăр, тиес! Парома тытса тăрас мар! — текелесе шавлăн калаçса, Макçăм урапана туртинчен ярса тытрĕ. Çтаппан хыçалтан тĕкрĕ. Тата виç-тăватă çын хутшăнса, паром çине çакăр урапана часах кĕртсе вырнаçтарчĕç. Унтан лашисене çавăтса кĕчĕç. Макçăм тӳрех хӳре тытма тăчĕ. Çтаппан та паром çинчине курсан:

— Мĕн пăхса тăратăр, салтса ярăр парома! ― терĕ. Кĕпер çинче тăракансем, парома салтса, шалалла тĕксе ячĕç.

Атăл хĕрринче ӳснĕ этемсемшĕн Атăл урлă каçасси савăнăç çеç. Макçăмсем те, часах йăлăм енне каçса, перевоз кĕперĕ çумне çыпçăнчĕç. Ним чарăнмасăр урапа-лашасене хăйăр çине кăларса хăварчĕç те каялла каçса килчĕç. Макçăм паром çинченех арăмне чĕнчĕ:

— Верук! Лашана çавăтса кил хăвăртрах!

Перевоз кĕперĕ умĕнче тăракан этемсем хушшинче шав çĕкленчĕ:

— Мĕн терĕ вăл?

— Лашине çавăтса килме хушрĕ!

— Черет урлă каçса каяс тет-и вăл?

Çынсем мĕншĕн шавлани Макçăм хăлхине те пырса кĕчĕ. Хăйне тӳрре кăларса, вĕсене лăплантарас шутпа:

— Эпĕ халь çеç килсе тăнă тесе кам каларĕ çавăнта? Манран малтан килнисем мĕншĕн çыран хĕрринчех тăраççĕ-ши тата?! ― тесе пурте илтмелле кăшкăрчĕ — Верук, хăвăртрах çаврăнкала! Ыттисене чăрмантарас мар!

Малтан Çтаппан, ун хыçĕнчен Верук хăйсен лашисене кĕпер урлă çавăтса пырса тăратрĕç. Çыран хĕрринчи çынсем хушшинче ӳпкелешсе калаçнисем илтĕнчĕç:

— Ытла та пилсĕр çак Макçăм текенни!

— Чее çын мар-и, ара...

— Эсир ма чее мар? Сире чее пулма кам чарчĕ? Тăмсай пулас мар тесен, паром илме каймаллаччĕ! ― çапла калаçкаласа, Макçăм кĕпер çине тухрĕ. Çтаппанпа иккĕшĕ вĕсем хăйсен ураписене часах паром çине кĕртсе вырнаçтарчĕç те ытти çынсене пулăшма тытăнчĕç.

Йăлăм енче лашасене кӳлсе тăратсан, Макçăм паçăрхи сăмахне аса илчĕ.

— Куртăн-и, каçрăмăр вĕт! Эсĕ каçăймăпăр тесе хуйхăраттăн!

— Маларах каçни çав тери аван пулчĕ-ха ку. Каçчен хӳшĕ туса пулă шӳрпи пĕçерсе çиме те ĕлкĕрĕпĕр.

— Хам та çавăншăн васкарăм мар-и! ― хаваслăн кулкаларĕ Макçăм.

Пилек-ултă лав, вĕсенчен маларах каçса, хӳшĕ тума тытăннă-мĕн. Çул хĕрринчех тăват-пилĕк хĕр карталакса утă çулаççĕ. Анук та унтах.

— Эй, чиперккесем! Пире валли те хӳшĕ çине витме çулса хатĕрлĕр-ха!

— Çулса хатĕрлетпĕр! — шăнкăрав сассине янăратса юлчĕç хĕрсем.

Хӳшĕ тумалли вырăнта Çтаппансем чарăнчĕç.

— Лашасене тăварса тăрас мар, ― сĕнчĕ Макçăм.

— Тăвармастпăр, ара. Япаласене пушатса хăваратпăр та тӳрех хăва касма каятпăр, ― килĕшрĕ унпа Çтаппан.

Вĕсем патне Сантăр пырса тăчĕ;

— Сĕрекине илсе килмерĕр-и?..

— Сĕрекесĕр Атăл урлă мĕнле каçатăн пуль, ― хуравларĕ Макçăм.

— Сĕрме кайма йыш çитет-и?

— Эпир Çтаппан кумпа иксĕмĕрех-ха.

— Апла тесен, виççĕмĕшне мана йышăнăр.

— Ма йышăнас мар, йышăнас. Пулă кĕнĕ чухне пурин валли те çитекенччĕ. Акташ кӳллинче кăçал никам та сĕрмен пулмалла-ха!

— Çӳçвар кӳллинче те пулă нумай пулаканччĕ, ― Макçăм пулă тытма илсе каяс тенипе савăнса татах сăмах хушрĕ Сантăр.

Çтаппанпа Макçăм лашисене çавăрса кайрĕç. Хăва касмалли вырăн хӳшĕ тума чарăннă çĕртен ик-виçĕ анкарти тăршшĕ çеç. Кантăр пек ларакан чăтлăхра хăвине те часах касса çитерчĕç. Вĕсем хӳшĕ тумалли вырăна каялла таврăннă çĕре унта тата икĕ ушкăн каçса çитрĕ. Тепĕр икĕ сехетсенчен йăлăма килекенсем пурте каçса пĕтрĕç, кашниех хӳшĕ тума васкарĕ. Ку тĕлте сăртанкăрах вырăн. Кунтан «Тиреклĕх» çаран çеç мар, ытти ялсен çаранĕсем те ывăç тупанĕ çинчи пек курăнаççĕ. Хĕвелтухăç енче, хӳшĕсенчен тăват-пилĕк утăмра — чăнкă çыран. Аялта, чăвашсен улăхĕпе марисен улăхĕ хушшинче, Элнет юхса выртать. Унăн таса шывĕпе апат пĕçереççĕ. Утă çулса ăшша пиçнĕ çамрăксем унта шыва кĕрсе уçăлаççĕ.

Халăх сурать — кӳлĕ тăвать тенĕ пекех, кăнтăрла иртсе сеппер апачĕ тĕлне, халь çеç сип-симĕс курăк ешерсе ларакан вырăнта, çĕр хӳшĕ шăтса ларчĕ. Тăват-пилĕк хӳшĕ умĕнче пĕрер вучах туса, апат пĕçерме кăвайт чĕртрĕç, Йăлăма каçнă Энĕшкасси çыннисем çĕнĕ çĕрте те килти пекех пурăнма тапратрĕç.

Çтаппанпа Макçăм хӳшĕ туса пĕтерчĕç те япалисене унта вырнаçтарчĕç.

— Ĕнтĕ кайрăмăр-и, кум? ― ыйтрĕ Макçăм.

— Кайрăмар, кайрăмăр! Пулă пуçтарма кирпет илем-ха, ― терĕ васкаса Çтаппан. Хӳшĕрен кирпет çакса тухрĕ те Сантăра чĕнчĕ,

— Пыратăп! — хаваспах килĕшрĕ Сантăр. — Парăр, сĕрекине хам йăтам!

— Типĕлле йывăр мар вăл, хам та йăтса çитеретĕп!.. ― сĕрекине хулпуççийĕ çине хучĕ Макçăм...

— Атте, эпĕ те пырам-и? ― ыйтрĕ Уçка.

— Пыр, пыр! ― ун хутне кĕме васкарĕ Çтаппан. Уçка хавасланса кӳлĕ еннелле чунма тытăннăччĕ кăна — ашшĕ кăшкăрса пăрахрĕ:

— Ăçта чупатăн, йĕксĕк ачи?

Уçка кăмăлĕ пăсăлнипе макăрса ярас вĕçне çитрĕ.

— Эсĕ, мĕн, малтан çитсе пулăсене хăратас тетĕн-и? Ав, пыр хыçран! Пĕр утăм мала ан тухнă пултăр!

Лапалла ансан, вĕсем мăй таран çӳллĕ курăк ăшне кĕчĕç. Çанталăк ытла тӳлек тăнипе нимле сас-чӳ те илтĕнмест. Ăнсăртран вĕсен тĕлне пырса тухнă кайăксем кăшкăра-кăшкăра вĕçсе кайни тата хумханса юлнă сĕлĕ тăрăллă курăксем чăшăлтатса илнĕ сасăсем кăна шăплăха самантлăха татаççĕ.

Кӳлĕ курăна пуçласан, вĕсем тата асăрханарах утма тытăнчĕç. Макçăм, ачине пӳрнипе юнаса, асăрханарах пыма хушрĕ. Акă вĕсем кӳлĕ хĕррине тухса тăчĕç.

Пĕр пăхсан, çăра хăвалăх хушшине пытаннă пысăк кӳлĕ шăппăн тĕлĕрсе выртать. Анчах вăл çиелтен пăхсан çеç çапла. Унăн хăва çулçисен мĕлки ӳкнипе ешĕл-симĕссĕн йăлкăшакан шывĕнче çĕршер те пиншер пулă хĕвĕшет. Вĕсем, кӳллĕн тĕкĕр питне шăтарса, хĕвел пайăрки çинче шурă хупписемпе йăлтлатса илеççĕ те каллех шыв тĕпнелле чăмаççĕ. Акă, вĕтĕ пулăсем ывăçласа сапнă пăрçа пек пĕр харăс çӳлелле сикрĕç те каллех шыва ӳксе çухалчĕç. Темĕнле пысăк пулă, икĕ еннелле хум ярса, кӳлĕ варринелле çурса кĕрсе кайрĕ.

— Пăхăр! Пăхăр! ― тӳçеймесĕр кăшкăрса ячĕ Уçка.

— Шăп... Мĕн янăратăн! ― пӳрнипе юнарĕ ачине Макçăм. Анчах хăй те чăтса тăраймарĕ, пуçĕпе кӳлĕ еннелле сулса илчĕ: ― Куртăр-и?

— Куртăмăр, куртăмăр! ― пăшăлтатрĕ Сантăр.

— Пирĕн пай та пулĕ-ха кунта... ― терĕ Çтаппап.

Сас туса пулăсене тартасран йĕсем хуллен курăк çине ларчĕç, тăли-çăпатисене салтса пăрахрĕç.

— Шала эп кĕретĕп, ― терĕ Сайтăр.

— Ма эсĕ? Хам кĕретĕп! Çтаппан кум пуллине пуçтараканĕ пултăр! ― терĕ Макçăм.

— Ненай, унашкал ĕç тухать-ши вара? Сĕрекепе шала кĕресси ман ĕç пулаканччĕ мар-и? ― кăштах шӳтлесе каларĕ Çтаппан.

— Апла тусан та пырать. Эпир Уçкапа пулă пуçтарăпăр! ― çавăнтах килĕшрĕ Макçăм.

Кам мĕн тумалли çинчен калаçса татăлнă хыççăн Çтаппан сĕрекен пĕр вĕçне тытрĕ.

«Асатте-асанне, атте-анне... ачасем, хурăнташсем, тăвансем, пил тăвăр, пулă нумай тытма пулăшăр», ― тесе пăшăлтатса илчĕ те сĕрекине кӳлĕ варринелле туртса кĕрсе кайрĕ. Макçăм ăна хăй тăракан уçланка çаврăнса тухма хушрĕ.

Сĕреке хутаçĕ ăшăха тухса çĕр çинчен шума пуçласанах, пĕр çăрттанĕ, ухă пек вĕçсе, сĕреке урлă каçса ӳкрĕ. Ун хыççăн татах тепĕр çăрттанĕ ярăнчĕ.

— Ой-йой, сикеççĕ! ― ашшĕ шăп пулма хушнине манса кăшкăрса ячĕ Уçка.

— Миçе каламалла сана! ― юнавлăн пăхса хăтăрчĕ Макçăм.

Уçка çăварне аллипе хупласа тăчĕ.

— Куртăр-и? ― терĕ Сантăр та хумханса. ― Тарса хăтăлчĕ-хăтăлчех кулатник çăрттанĕ!

— Ан шарлăр-ха, атьсемĕр! Пире паллисем тараймарĕç пулмалла... ― сĕрекен аялти вĕренне туртрĕ Макçăм. Çерем çине уланкă, хурапул, ылтăн карас, çăрттансем тухса ӳкрĕç.

Уçка пуринчен малтан пĕр пысăк çăрттанне ярса тытрĕ те çӳле çĕклерĕ:

— Пăхăр, пăхăр! Мĕн пысăкăш ку?!

— Икĕ кĕрепенккерен пĕр мăскал та кая пулмасть! ― терĕ Макçăм.

Çав вăхăтра çăрттан сасартăк çĕлен пулă пек авкаланса илчĕ те Уçка аллинчен тухса ӳкрĕ. Тепĕр хут ярса тытма ĕлкĕриччен шыва чăмрĕ.

— Ах-ти, йĕксĕк пуçĕ! ― ятлаçса илчĕ Макçăм, ачине çутăлтарса ячĕ. ― Çавна тыткалаймастăн! Мĕн ачи эсĕ?!

Тепĕр чухне Уçка макăрса та янă пулĕччĕ. Халь, пулла алăранах тартнипе тарăхнăскер, питçăмартийĕ хĕмленнине те туймарĕ.

— Эккей, ара, кум, ма унашкалах ятлаçатăн? ― Уçка хутне кĕрсе сăмах хушрĕ Çтаппан. ― Тарчĕ пулсан — тар-тар! Пире пайли пулман ĕнтĕ вăл! Пире пайлисем сĕрекерех! ― тепĕр çăрттанне илсе, Макçăма тыттарчĕ.

Тата вуникĕ çăрттан тытса кирпете ячĕç вĕсем. Хĕрĕх карас шутласа пуçтарчĕç. Унтан тата уланкăсене, хурапулсене пуçтарса илчĕç,

— Пĕрре сĕрсех çур кирпет тултартăмăр вĕт, э? ― рехетленсе каларĕ Макçăм.

Хăйсем калашлех, тата икĕ хут сĕрчĕç те пăт каякан кирпете туп-тулли тултарчĕç. Сĕрекене çуса тирпĕйлерĕç. Тумланчĕç, сырăнчĕç те хӳшĕ патне таврăнчĕç.

Макçăм хӳшши умĕнче чарăнса, кирпетри пулăсене курăк çине силлесе тăкрĕç. Пуллисем халь çеç шывран тытса кăларнă пек сиксе сирпĕнчĕç.

Пĕтĕм пулла тăватă купа туса хучĕç.

— Кум, эсĕ çаврăнса тăр! ― сĕнчĕ Çтаппан. Вара шĕвĕр пӳриипе пĕр купи çине тĕллесе кăтартрĕ: ― Ку кама?

— Сĕреке пайĕ пултăр! ― терĕ Макçăм.

— Ку кама? ― тепĕр купи çине тĕллерĕ Çтаппан.

— Сана пултăр!

— Юрать. Ку кама?

— Сантăра!

— Юлашки купа санăн, ― пĕлтерчĕ Çтаппан. Юлашкинчен икĕ кум сĕреке тӳпине çурмаран пайларĕç. Хуран тулли янă пулă яшки часах вĕреме те кĕчĕ. Хăйсенчен ытлашшине вĕсем ытти çынсене пайласа пачĕç.

Ку каç Энĕшкасси çыннисем пурте тенĕ пекех пулă шӳрпи çисе савăнчĕç.



XIX


Тепĕр кунне, шурăмпуç çути палăрнă-палăрманах, Татьяна, ыйхăран вăранса, хӳшĕрен тухрĕ. Ку таранччен утă çинче унтан ир тăрса апат хатĕрлекен никам та пулман-ха. Паян та çавнах шанчĕ вăл. Анчах вучах еннелле çаврăнса пăхрĕ те тĕлĕнчĕ. Сантăр хĕрĕ Анук унтăн малтан вăранса тухнă та вучах умĕнче кăштăртатать. Татьяна хăйне ырă пек туйрĕ. Урăххи мар, Анук иртерех тăни пушшех пăшăрхантарчĕ ăна. Вăл, упăшки пекех, иккĕшĕ ун çинчен нихçан калаçман пулсан та, Анука килĕштерет, ăна Микула валли пăхса ӳстерет. Халĕ, ак, ку çамрăк хĕртен кая юлса вăраннипе ун умĕнче хăйне çеç мар, ывăлне те намăса кĕртнĕн туйăнчĕ ана.

Анук вучахри вутта тивертсе ячĕ те, хӳшшинчен хуран илсе тухса, такан çине çакрĕ. Вăл мĕнле ĕçленине юратса пăхакан Татьяна ирĕксĕрех малтанхи кичем те салху шухăшĕсене сирсе ячĕ. «Çамрăк чухне хам та ыттисенчен маларах вăранма тăрăшман-и вара? Тăрăшнă. Çамрăк хĕр пуринчен малтан вăранса ĕçе тытăннăшăн ватă çынна мĕншĕн намăс пултăр? Пурнăçра çапла пулмалла те ĕнтĕ. Ватти — ватăлать, унăн кая юлмалли вăхăт. Çамрăкăн мала тухмалла. Мала тухни пуринчен ытла çамрăк хĕршĕн мухтавлă», — яланхи ăшпиллĕ кăмăлне тупрĕ Татьяна.

— Мĕнле çывăртăн, Анук?

Ун сăмахне илтсен, Анукăн чĕри хăвăрттăн та савăнăçлăн тапма тытăнчĕ. Вĕри юнĕ питне хĕретрĕ. Паян вăл ялти чи хастар, чи ĕçчен хĕрарăмран çеç мар, хăй юратакан каччă амăшĕнчен малтан ĕçе тытăнчĕ. Ан тив, кунашкал савăк ире кĕтсе илме вăл çĕрĕпех çывăрман пултăр, ăна никам та курман, никам та пĕлмест; хăйĕн тахçанхи ырă ĕмĕт-шухăшĕ çитни темрен те паха. Кам пĕлет, Микула таврăнсан, юмах-сăмах тапранĕ те, Татьяна, паянхи ире аса илсе, ун çинчен ывăлне каласа парĕ. Унтан пархатарли мĕн пултăр? Анук ун еннелле çаврăнса пăхма хăяймасăр:

— Чиперех-çке, Татьяна аппа, ― терĕ ăшшăн.

— Хыпаланатăп хам... Манран малтан вăранакан çук пулĕ-ха тетĕп. Хӳшĕрен тухрăм, пăхатăп... Çамрăк пăрчăкан шурăмпуç çутипе пĕрлех вĕçсе килме ĕлкĕрнĕ иккен. Эпĕ çывăрса юлнă. Çу-ук, ватăлтăм пулĕ çав...

Анук чĕри кăртах турĕ. Пуринчен иртерех ĕçе тытăннăшăн Татьяна кӳреннĕ пек туйăнчĕ ăна. Унăн кăмăлне çавăрас шутпа вăл:

— Ахалех пăшăрханатăн, Татьяна аппа, ― терĕ. ― Эсĕ манран та маларах вăраннă пулмалла. Хӳшĕрен те эпир пĕр вăхăталлах тухрăмăр.

Татьяна çамрăк хĕре ăнланчĕ.

— Çук, хĕрĕм... Эсĕ манран маларах вăраннăшăн эпĕ пĕрре те кӳренместĕп, ырлама çеç пултаратăп. Маттур, хĕрĕм! Ялан çакнашкал çивĕч пул та пирĕн пек ватăсене кая хăвар!

Юратакан каччăн амăшĕ кӳренменнине ĕненсен, хĕрĕн чĕри лăштах пулчĕ. Вăл Татьяна шыв ăсма кайма витре тытнине курчĕ те хăюллăн ун патне чупса пычĕ:

— Татьяна аппа, шывне хам кӳрсе паратăп!

Çамрăк хĕрĕн ырă сăмахĕсем Татьяна кăмăлне ăшшăн пырса тиврĕç.

— Мĕн çынна чăрмантармалли пур вара... Хам та кайса ăсатăп, ― терĕ вăл çепĕççĕн.

— Уншăнах мĕн чăрмав пултăр-ши? Эпĕ халь чупса кайса килетĕп! Эсĕ апат пĕçерме хатĕрле луччĕ!

Татьяеа, килĕшсе, витрине Анука пачĕ. Лешĕ, Элнет юханшывĕ еннелле кайса, куçран çухалчĕ. Татьяна кăмăллăн кулса илчĕ. Анук ăна чиперрипе, ĕçченнипе, ваттисене хисепленипе те килĕшрĕ. «Ку хĕре хамăр киле кĕртейресчĕ... Ал-урам та лăштах пулĕччĕ. Нихăш ĕçе те кая хăвармĕччĕ...» ― ĕмĕтленсе шухăшларĕ вăл.

Анук часах шыв ăсса килчĕ.

— Тавтапуç, тавтапуç, хĕрĕм! Тур папай сывлăх патăр сана. Ырă качча тĕлне пулма пулăштăр!..

Татьяна сăмахне Анук амăшĕ пил пани пекех йышăнчĕ.

— Тав тумалăхах тем туман-çке, Татьяна аппа. Эпĕ кирек хăçан та пулăшма хатĕр сана!

Ытти хĕрарăмсем те пĕрин хыççăн тепри тăра пуçларĕç, хуранĕсене çакса ячĕç. Никам та кая юласшăн пулмарĕ. Халăхпа пĕрле ĕçленĕ çĕрте кам хăçан апат çисе ĕçе тухнинчен вăл ĕçченнипе юлхавне пĕлеççĕ.

Ыттисен яшкисем вĕреме кĕнĕ çеç-ха. Анукăн пиçме те ĕлкĕрнĕ. Халь ĕнтĕ вăл Татьяна умĕнче çеç мар, пĕтĕм Энĕшкасси умĕнче мухтава тухма пултарать. Ав, ашшĕ те апат антарса парасса кĕтсе ларать. Анчах Анук васкамарĕ. Яшки вĕресе ан пĕттĕр тесе, хуран айĕнчи вутта çеç айккинелле сирчĕ. Хальчченхи çулсем ĕçе пуринчен малтан тухса ыттисене йыхăраканĕ яланах Çтаппан пулнă. Паян Анук, хăй ытла хастарланнипе, энĕшкассисем умĕнче ун ятне çĕре ӳкерĕ. Вăл нимпе те унашкал тăвасшăн мар. Çтаппанпа Татьяна мухтавĕ уншăн тăван ашшĕ-амăшĕн мухтавĕнчен те хаклăрах.

Анукăн яшки пуринчен малтан пиçнине курсан, Татьяна хăй ĕçĕ ăнса пынă пекех савăнчĕ.

— Анук, ― шăппăн чĕнчĕ вăл хĕре, ― сан яшку пиçнĕ-иç, ма илсе каймастăн? Ав, аçу та кĕтсе ларать...

— Ĕлкĕрĕп-ха. Ман атте ытларах вĕренĕ яшкана килĕштерет, ― терĕ Анук.

Хăйĕн яшки! те пиçнипе Татьяна урăх калаçса тăмарĕ. Хуранне такан çинчен илсе, хӳшше кĕрсе кайрĕ.

Çтаппанпа Татьяна апатланма ларсан, Анук савăнăçлăн сывласа ячĕ: «Халь ĕнтĕ пире те апатланма вăхăт».

Çтаппанпа Татьяна хăйсене çамрăк хĕр ырă сунса май туса панине сисмерĕç, яланхи пекех пуринчен малтан апатланчĕç. Вара Çтаппан çавине йăтса хӳшĕрен тухрĕ те:

— Эй! Кайрăмă-ăр!.. ― теçе кăшкăрчĕ. Çтаппанăн уçă сасси шăпланма ĕлкĕреймерĕ — Анук çавине йăтса чупса та тухрĕ. Ун хыççăн Кĕтерук ĕлкĕрĕ. Вăл та хăй чунтан юратакан каччăн ашшĕпе амăшĕ умĕнче намăса кĕресшĕн пулмарĕ.

Йĕкĕр мăйăр пек туслă икĕ çамрăк хĕр тĕл пулсанах хаваслăн ыталанса илчĕç.

— Савнă тусăм, мĕнле çывăртăн? ― çепĕççĕн пăшăлтатрĕ Анук.

— Нихçанхинчен те лайăх... Вăрантăм та шурăмпуç çути килнине курах кайрăм. Ху мĕнле çывăртăн? Тĕлĕкре Микулана курмарăн-и?

— Çук, курмарăм, тусăм... ― хаш сывласа илчĕ Анук. Вăл Татьяна хăйне мухтани çинчен каласа парасшăнччĕ, ашшĕле Макçăм пырса çитни чăрмантарчĕ. Вăхăт нумай та иртмерĕ, ыттисем те пухăнчĕç, каллех Çтаппан сасси илтĕнчĕ:

— Кайрăмăр, ялйышсем!

Никам ниçта çырса хуман çирĕп саккун тăрăх, энĕшкассисене кирек мĕнле ĕçре те Çтаппан ертсе пынă. Тата çакнашкал йăла та пур кунта: пули-пулми çынна ĕç пуçлама юрамасть. Хăшпĕрисене наян, теприсене алли йывăр тесе тиркеççĕ. Ун пек çын çулма тытăнсан, ĕç нихçан та ăнмасть. Ку тĕлĕшрен чи çăмăл та ĕçе ăнтаракан алă Çтаппанăн тесе шутлаççĕ.

Çтаппан çаран чикки умне пырса тăчĕ те ăшĕнче кĕлĕ сăмахĕсене пăшăлтатса сăхсăхрĕ, çавине вирлĕн сулса ячĕ. Ун хыççăн ыттисем те çулма тытăнчĕç.

Энĕшкасси ялĕнче ку таранччен Çтаппана никам та çулса çитекен пулман темелле.

...Самай вăхăт иртсен, Çтаппан каялла çаврăнса пăхрĕ те, пуçран çапнă пек, тĕлĕнсе кайрĕ. Унтан мĕнпурĕ те ик-виçĕ утăм çеç юлса... Анук вашлаттарса пырать. «Эккей, ара, ку çамрăк хĕр мана хуса çитесшĕн-иç... Ытла та вайăн-шайăн çулатăп пулас хам. Ахаллĕн çитсе пымалла мар-çке?» Ыттисем, яланхи пекех, çурма картара юлса пынине курчĕ те пушшех тĕлĕнчĕ: «Çук, эпĕ вайăн-шайăн çулнăран мар, хăй ытла та маттуррипе манран юлмасть иккен». Хăйпе ăмăртса çулма хăтланни Çтаппана кулăшла пек туйăнчĕ. Вăл ывăç тупанĕ çине сурчĕ те вăйпарах çулма тытăнчĕ. Ĕнтĕ ун çави айĕнче утă валемĕн-валемĕн выртса юла пуçларĕ. Вăл пушăлла чухнехи вăтам утăмпа утнă пек пырать.

Çамрăк хĕр кая юлнине ним иккĕленмесĕр шанса, Çтаппан каялла çаврăнса пăхрĕ те аптраса чарăнса тăчĕ. Анук çав-çавах унтан юлмасть-мĕн. Паçăрхи пекех мăнаçланас вырăнне Çтаппан хĕре килĕштерсе пăрахрĕ: «Акă мĕнле пике эсĕ... Ахальтен мар ман чун тахçантан-пах сан çине ăшшăн пăхать... Атя, ăмăрт манпала... Тӳссе тухсан, санран мухтавлă та паттăр хĕр таврара пулас çук!» ― Анука чун-чĕринчен йĕпсенсе калаçса илчĕ те вăл тата вăйпарах çулма тытăнчĕ.

Анук çанçурăмĕ йĕп-йĕпе тара ӳкрĕ. Икĕ ылтăн çивĕт хушшинчен тухнă çӳç пĕрчисем пит-куçне ачашшăн кăтăклаççĕ. Анчах çаксене нимĕн те сисмерĕ хĕр, çави хĕвел çути çинче кĕмĕллĕн йăлтлатнине çеç курса пычĕ. Пуçĕнче те пĕр ĕмĕт-шухăш çеç çаврăнчĕ: «Мĕнле те пулин кая юлас марччĕ. Кая юлсан, пĕтĕм Энĕшкасси умĕнче намăса тухатăп. Мĕн шухăшлĕç вара ман çинчен Микула ашшĕпе амăшĕ? Мĕн калĕ каччи хăй, ун çинчен пĕлсен?» Çавăнтах кĕлтуса турăран пулăшу ыйтрĕ: «Эй, турă! Вăй парсамччĕ мана... Хам ята çĕртмелле ан тусамччĕ...»

Çтаппан çулса тухрĕ те каялла çаврăнса тăчĕ. Часах Анук та тухрĕ. Çтаппан çамрăк хĕре мухтасшăнччĕ, ― ĕлкĕреймерĕ. Анук, ним чарăнса тăмасăрах хăва кати сулхăнне чăмса, куçран çухалчĕ. Самай вăхăтран Макçăмпа Сантăр çулса тухрĕç.

— Эккей, хĕр сан, Сантăр, вутпа кăвар! ― ашшĕ умĕнче ырласа илчĕ Анука Çтаппан.

Малтанах Сантăр хăй ăшĕнче ятлаçса та илнĕччĕ. Анук Çтаппанпа шай çулса пыма пултарасса вăл тĕлленмен те. Халь ăмăрту ăнăçлăн иртнине курса ĕненсен мăнаçланчĕ:

— Ма вутпа кăвар пулас мар унăн. Эпĕ ăна çăкăр çитерсе ӳстернĕ-çке!

Анук выртакан çĕре Кĕтерук чупса пычĕ те, Анукпа юнашар ӳксе, ăна мăйран ыталаса илчĕ.

— Савнă тусăм... Эсĕ çав тери маттур çултăн! Саншăн хам та пĕтĕм чунтан савăнтăм!

— Эй, ытлашши ан мухта-ха... Тепĕр утăм каймалла тенĕ пулсанах тӳсейместĕм! ― ним пытармасăр каласа пачĕ Анук.

Ытти çамрăксем те, чупа-чупа килсе, сулхăна выртрĕç. Кашниех, Анук ăмăртура парăнманнине ырласа, сăмах хушма васкарĕ:

— Анук, эсĕ чăн та маттур хĕр иккен!

— Ан та кала.

— Мĕнрен тĕлĕнетĕр эсир! Вăл хуняшшĕ умĕнче чапа тухасшăн тăрăшрĕ-çке! ― шӳтлесе тăрăхларĕ Павăл.

Хăй чĕрине çывăх çынсем çинчен сăмах хускатни Анука савăнтарчĕ. Çтаппан унăн хуняшшĕ пуласси курăнмасть пулсан та, паçăр вăл ăшпиллĕн пăхнине лайăхах астăвать Анук. Çав вăхăтрах Павăл сăмахĕсем вăтантарчĕç ăна. Чĕрере мĕн пуррине никама та пĕлтерес килмерĕ хĕрĕн.

Çамрăксен калаçăвне Çтаппан сасси татрĕ.

— Эй, çулма кайрăмăр!

Çамрăксем васкаса хăва кати сулхăнĕнчен тухрĕç. Павăл каллех Анука тăрăхласа илчĕ:

— Анук хуняшшĕ тăраниччен канма та памарĕ.

Çамрăксем хушшинче кулăш сасăсем илтĕнсе кайрĕç Анук вĕсене хуравланă пек юрласа ячĕ:



Энĕшкасси урамне хут сарнă,

Шăтармасăр утаймарăм. 

Çакă ялăн çыннисене 

Çитермесĕр утаймарăм.



Анука пулăшмалла пурте юрларĕç:



Ула мăйлă кăвакалĕ

Ăçти кӳлĕре çӳрет-ши? 

Чунăм савнă сар ачи 

Ăçти хулара çӳрет-ши?



Энĕшкассисем кун каçичченех тăрăшса ĕçлерĕç. Анук Çтаппанпа ăмăртса çулма урăх тухмарĕ. Кая юласран хăранипе мар, çамрăксем тăрăхласа кулни вăтантарчĕ.

Каç ĕçрен таврăннă чухне çамрăксем хăйсенчен инçе те мар, капан варри тăрринче, темиçе тутăр вĕлкĕшнине курчĕç.

— Хăш ял çаранĕ çинче ку?

— Тĕмшерсен пулас!

— Хамăр çаран çинче вăйă тумаллаччĕ, ― каччисене ӳпкелесе илчĕ пĕр хĕрĕ.

Каччисем хирĕç чĕнмесĕр ирттерчĕç. Вĕсен чĕнме те май пулмарĕ. Вăйă тума хуткупăс кирлĕ. Вĕсен пĕрин те хуткупăс çук.

Каçхи апат хыççăн Анук васкасах тумланма тытăнчĕ.

— Ăçта кайма пуçтарăнатăн тата? ― ыйтрĕ Сантăр.

— Ваййа! ― хаваслăн хуравларĕ Анук.

— Вăййа каясси-мĕнни... ыран ирех тăмаллине манса çӳрес пулмасть! ― Ку сăмахсене Сантăр хĕрĕн ирĕкне хĕсес шутпа мар, йăла çавнашкал асăрхаттарма хушнăран каларĕ.

— Ан хăра, атте, çывăрса юлмастăп! ― терĕ Анук. Вăл Кĕтерук пурăнакан хӳшĕ патне чупса пычĕ. Лешĕ хатĕрленме те тытăнман-мĕн.

— Тусăм, ма пуçтарăнмастăн эсĕ?

— Ăçта каймалла? ― ăнланман пек ыйтрĕ Кĕтерук.

— Вăйă курма!

— Темшĕн ман пĕрре те каяс килмест...

Куна Кĕтерук тĕрĕс каламарĕ. Унăн вăййа çав тери каяс килет, анчах тумланма лайăх кĕпе, саппун тата ту-тăр çукки чарса тăрать. Лукарье парнеленĕ кĕпене вăл тахçанах ватса çĕленĕ, унашкал чаплă кĕпе, тен, урăх никам çийĕнче те çук пулĕ. Ана хĕр хисеплĕ кунсенче тумланма тесе упрать. Кам пĕлет, телей тухсан, тен, ăна венчете илсе кайĕç. Вара Кĕтерук та чаплă кĕпине тăхăнĕ.

— Ан тĕлĕнтер, тусăм... пурте каяççĕ те, пирĕн ма юлмалла вара? ― ӳпкелесе илчĕ Анук.

— Эсĕ кай... Мана пăхса ан тăр. Анук урапа хĕррине вырнаçса ларчĕ.

— Юрĕ эппин! Эсĕ пымасан, эпĕ пĕр утăм та утмастăп. Кĕтерук чĕри хавшаса ӳкрĕ. Тусăмĕ хăй сăмахĕ çине тăрасса аван пĕлет вăл. Тем пулсан та, ăна вăйăран хăварас килмест.

— Кирлĕ мара ан калаç, тусăм... Утă çулмалли вăхăт çулталăкра та пĕрре килет. Çав тери чаплă вăйă-кулăран тăрса юлаймăн!

— Эсĕ тăрса юласшăн-çке?

— Эпĕ урăх шут, тусăм.

— Нимĕн те ăнланмастăп. Тем пулнă сана, тем калаçатăн эсĕ! — салхуланса ӳпкелерĕ Анук.

— Манăн... тумланмалли нимĕн те çук... ― юлашкинчен тӳррипех каласа пачĕ Кĕтерук.

— Ма леш кĕпӳне тăхăнмарăн?

— Ăна эп илсе килмен.

— Мĕншĕн?

— Килĕшмест вăл мана.

Кĕтерукăн хуйхи самантлăха Анука та тиврĕ. Анчах вăл хăй те лайăх кĕпинех тăхăнманнине аса илчĕ те аллине çеç сулчĕ.

— Савнă тусăм, лайăххине илсе килмен пулсан, кирлех те мар. Куратăн-и, ман çире те темех мар. Пултарах, эпир каччăсене пăхтарма тăрăшмастпăр вĕт. Пирĕн каччисем инçетре-инçетре çӳреççĕ. Кунтан пăхсан курăнмаççĕ. Вĕсем пире кирек мĕнле кĕпепе те тиркес çук.

Хăйсен каччисем çинчен сăмах хускатни Кĕтерук кăмăлне те уçрĕ.

— Чăнах, ăçти çĕршывра çӳреççĕ-ши вĕсем çак самантра?..

— Ăçти çĕршывра?.. ― терĕ те Анук шухăша кайрĕ. Çак сăмах хыççăн унăн куçĕ умне Энĕшкасси, Атăлкасси, таврари ытти ялсем тата пасар тухса тăчĕ. Урăх нимĕн те курмасть Анук. Микулапа Ваçли баржа çине ĕçлеме кĕнине илтнĕ вĕсем. Анчах Атăла та хăйсен куçĕсем курнă таран çеç пĕлеççĕ. Чăвашсем юррисенче Чĕмпĕр, Самар Чулхула ячĕсене час-часах асăнаççĕ. Хăш тĕлте ку хуласем — ăна та пĕлмеççĕ хĕрсем.

— Хамран хам тĕлĕнетĕп, тусăм. Ытла та айван çав эпир.

— Мĕншĕн айван?

— Хăвах шухăшла-ха, эпир кунта инçетре çӳрекен каччăсем çинчен шухăшласа пурăнатпăр. Хăйсем пире тахçанах маннă-и, тен.

— Çук, тусăм, куна ĕненместĕп эпĕ. Чун-чĕререн юратнине ытла çăмăллăнах сирсе пăрахаймăн! Ак, калăпăр, эсĕ ху Ваçлие манма пултаратăн-и?

— Эпĕ-и? ― терĕ те Кĕтерук шухăшласа тăмасăрах пат татса хучĕ: ― Çук, эпĕ манмастăп! Ан тив, вăл мана пăрахса урăх хĕрпе туслаштăр, эпĕ пурпĕрех ăна манассăм çук, урăх никама та юратассăм çук.

— Куртăн-и ĕнтĕ, мĕнле хĕрсем эпир?.. ― Кĕтерукпа килĕшрĕ Анук. ― Вĕсем те пирĕн пекех, тусăм. Вĕсем те пире манмĕç.

— Тепле-çке... Инçетри çĕршывра, ют çынсем хушшинче-çке вĕсем. Унта темĕн тĕрлĕ хĕрпе те тĕл пулĕç. 

— Нимĕн те ан шухăшла, тусăм. Атя, кайрăмăр. Сан çири кĕпе те никамăннинчен начар мар. Ху эсĕ мăкăнь чечекĕ пекех.

— Тем калаçан эс, тусăм... Тивĕçсĕр мухтатăн, ― именсерех каларĕ Кĕтерук.

— Çук, пĕрре те тивĕçсĕр мар, тусăм. Тивĕçлипе калатăп. Атя, кайрăмăр!

Юлашкинчен Кĕтерук килĕшрĕ. Вĕсем алăран алла тытăнчĕç те вăйă карти еннелле чупрĕç. Аякра юрă сасси илтĕнет.



Алăкăн-тĕпелĕн утмасан, 

Манăн куна мĕнле ирттерес! 

Виç çавра юрă юрламасан, 

Манăн çĕре мĕнле ирттерес!



Якур хĕрсем хыççăн шăппăн утрĕ. Кĕтерук çине антăхса кайса пăхса пынипе вăл ури айĕнчи лакăм-тĕкĕмсене те курмасть. «Мĕнле хальччен асăрхаман-ха эпĕ ăна? Иксĕмĕр çулталăк ытла пĕр хуçа патĕнче ĕçлетпĕр, уй çине çаврăнсă та пăхман, ухмах». Уçă та янăравлă юрлакан çамрăксем хушшинче Якур Кĕтерук сассине çеç илтет. Унăнни пек илемлĕ сасă урăх никамăн та çук пек туйăнать ăна. Вăл куçсăр ашшĕпе амăшĕ авланма сĕннине аса илет те вĕсен кăмăлĕсене тивĕçтересси çинчен шухăшлать. «Кĕтерукран лайăх хĕр тупаймăн çав. Вăл чухăнни чухăн та, пырĕ мана. Михха тарçине муллă хĕр такамах пырĕ тата. Кĕтерук та манран юравлăрах каччă тупаймĕ. Хулăм хаклă тӳлеме пултаракан çын Михха хĕртарçине качча илмĕ».

Тĕмшер çаранĕ енчен хуткупăс калани тата параппан çапнă сасă илтĕнсе кайрĕ:

— Вăйă пуçланчĕ! ― шартах сикрĕ Анук.

— Кая юлтăмăр-иç! ― терĕ Кĕтерук.

— Хĕрупраçсем, чупрăмăр! ― йыхăрчĕ вĕсене хăваласа çитнĕ Пăвăл.

Ĕнел общинине кĕрекен ытти çичĕ ялăн çамрăкĕсем пурте вырăнта. Элекçей икĕ урапа çине хăма хурса тунă тенкел пекки çинче хуткупăспа хаваслă ташă кĕвви каласа ларать. Унпа юнашарах тепĕр çамрăкĕ параппан çапать. Вăйă варринче икĕ хĕр ташлаççĕ. Пĕр каччи хулпуççийĕ çине вăрăм хулă хунă та хĕрупраçсем хушшинче кама ташлама кăлармаллине сăнаса çаврăнать.

Энĕшкасси çамрăкĕсем ытти ял çамрăкĕсемпе хутшăнса кайрĕç. Анукпа Кĕтерук малти рете тухса тăчĕç. Çав вăхăтра икĕ хĕр ташлама чарăнчĕç те, хулă йăтнă каччă Анук тĕлне персе çитрĕ. Анук юлташĕсен хыçне кĕрсе пытанма хăтланчĕ — ĕлкĕреймерĕ. Хулă йăтнă каччă, хурчăка чăх чĕппине çаклатнă пек, Анука тутăрĕ-çӳçĕпе ярса тытрĕ те вăйă варринелле сĕтĕре пуçларĕ.

— Ан турт, ан турт, тархасшăн! Эпĕ ташла пĕлместĕп! — каччă аллинчен вĕçерĕнме хăтланса çуйхашрĕ Анук.

Хулă тытнă каччă Анука вăйă варрине туртса кăларчĕ те хуллипе çапма хатĕрленсе:

— Ну, ташла! ― терĕ хыттăн.

— Ташла пĕлместĕп тесе каларăм-иç сана? Тархасшăн, ан тыт мана! ― татах йăлăнчĕ Анук.

— Ташламастăн-и? ― терĕ те каччă Анука çурăмĕнчен хулăпа ăшаласа илчĕ.

— Ай-уй! ― ыратнине тӳсеймесĕр авкаланчĕ Анук. Каччă Анука аллинчен ячĕ, анчах куçне ун çинчен илмерĕ.

Ташлама хатĕрленнĕ пек туса, Анук тутăрне тирпейлесе çыхрĕ, тухса кайнă çӳç пĕрчисене аллипе сăтăрса кĕртрĕ. Вара, ташланă пек вĕттĕн-вĕттĕн утса, айккинелле сулăнчĕ те вырăнтанах мĕн вăй çитнĕ таран чупса кайрĕ. Хулă тытнă каччă ăна хăваласа çитсе çаклатрĕ те каллех вăйă варрине туртса кăларчĕ.

— Асту, тарма ан шухăшла, пурĕпĕр хуса çитетĕп. Вара хăвна ху ӳпкеле! ― астутарчĕ каччă.

Анук каллех тирпейленчĕ, кĕпи çаннисене туртса юсарĕ те икĕ аллине вĕçме хатĕр икĕ çунат пек çĕклерĕ. Çук, ташламарĕ вăл, вăйă тавра акăш пек юхрĕ. Унăн илемлĕ пит-куçĕ, çӳллĕ кăкăрĕсем, пилĕк таран икĕ сарă çивĕт, çинçе пилĕкĕ каччăсен куçĕсене илĕртсе хăй çине пăхтарчĕ. Пуринчен ытла Анук купăсçă куçĕпе чĕрине тыткăна илчĕ. Элекçей купăсне хаваслăрах та янăравлăрах калама тăрăшрĕ — хăй хуткупăс сассине илтмерĕ. Унăн хăлхине çамрăксем шавласа алă çупни те кĕмерĕ. Вăл нихçанхинчен хытăрах тăпăртатрĕ, ури айĕнчи çĕре туймарĕ.

Анук ташлама чарăнчĕ те, вĕттĕн-вĕттĕн утса пырса, купăсçа пуç тайрĕ. Унтан, вăр-вар çаврăнса, çамрăксем хушшине кĕрсе çухалчĕ.

Элекçей чĕри пушшех вĕшкерĕ. Анук пырса пуç тай-нн ăна хыççăн пыма чĕннĕ пекех туйăнчĕ, Тата йăлăмри вăйăра туслашмасан, кунашкал лайăх вырăн ăçта тупăн!

Анукпа Кĕтерук вăйă тулашне тухса тăчĕç.

— Савнă тусăм, эсĕ çав тери маттур ташларăн! ― ырларĕ Кĕтерук.

— Ытлашши ан мухта, тусăм, ― именерех каларĕ Анук.

— Мана ĕненмесен, ытти хĕрсенчен ыйт. Вĕсем те ман самахах калĕç.

Кĕтмен çĕртен Элекçей пырса тухни хĕрсен калаçăвне татрĕ. Ун çийĕнче сукна костюм, пуçĕнче ялккас, уринче йăлтăртатса тăракан çăран атă.

Анукпа Кĕтерук пĕр-пĕрин çине тĕпчевлĕн пăхса илчĕç. Анчах пăрахса каймарĕç. Каччă мĕн шухăшлине пĕлмесĕрех тарсан, аван мар пек туйăнчĕ вĕсене.

Анук пĕчченех марришĕн Элекçей кăштах тарăхса та илчĕ. Чĕрчĕлĕх умĕнче кăмăлра мĕн пуррине уççăн калама май çуккине кам пĕлмест! Ирĕксĕрех килĕшме тиврĕ. Юлташне хăваласан, Анукĕ те писесрен хăрарĕ.

— Энĕшкасси хĕрĕсем мĕнле пурăнаççĕ? ― кăштах ялккасне çĕклесе чĕнчĕ Элекçей.

— Тĕмшер каччи пекех! ― терĕ Анук. Икĕ хĕрĕ те кăлтăр кулса ячĕç.

Хĕрсем кăмăллăн йышăнни Элекçее килĕшрĕ. «Кунта ĕç тухĕ-ха», ― лĕр иккĕленмесĕрех тĕвтурĕ вăл.

— Пирĕн вăйă мĕнле пек туйăнать сире?

— Çав тери чаплă! ― ыхлаçлан хуравларĕ Кĕтерук.

— Эпĕ вăйă сирĕн кăмăла каймарĕ пулĕ тесе пăшăрханнăччĕ. Пуринчен ытла сире купăс калани килĕшмен пек туйăнчĕ. Ахаллĕн мĕн сăлтавпа вăйă тулашне тухса кайрĕç кусем тетĕп хам ăшăмра.

— Апла мар, апла мар! Кунашкал чаплă вăйă нихçан та курман эпир. Купăсçи те ытармалла мар аван каларĕ! ― терĕ Анук.

Хĕр мухтани Элекçей кăмăлне татах вĕçтерчĕ. Хире-хирĕç мухтас шухăш пырса кĕчĕ ăна.

— Эпĕ те, Анук, ку тарана çитсе, санашкал маттур ташлакан хĕре тĕл пулманччĕ.

— Куçкĕретех кулмасан юрамĕ-ши? ― кăштах именерех те кулкаласа каларĕ Анук.

— Çук, Анук, пĕрре те кулса мар, чăннине çеç калатăп. Санран лайăх ташлакан хĕр курман эпĕ. Уншăнсана хăна тума та юрать! ― хĕрсем ним калама ĕлкĕриччен Элекçей кĕсйинчен пĕр ывăç кăнахвет кăларчĕ те Анук еннелле тăсрĕ. ― Тыт!

— Мĕн, ара, эсĕ? Мĕн тума? Кирлĕ мар, кирлĕ мар!

— Анук, турткалашса ан тăр. Тыт! Эпĕ кашнинех памастăп! ― çине тăрсах сĕнчĕ Элекçей, кăнахветне Анукăн йĕкĕр ывăçĕ çине хурса. Юлташне те тӳпесĕр хăварсан аван мар тесе, Кĕтерука та хăналарĕ.

«Хĕр ман алăран кăнахвет илчĕ, туслашнин пуçламă-шĕ çакă пулчĕ», ― хавасланса ӳкрĕ Элекçей. Урăхла пуласса кĕтмерĕ те вăл. Пуп хыççăн прихутра чи хисеплĕ çын чиркӳ старости. Вăл Енел общининчи аслă уполномоченнăй, Михха патне те кĕркелесе тухать. Элекçей — унăн ывăлĕ!

Ялти пурнăçсем тата паллакан каччăсемпе хĕрсем çинчен халапласа тăнă хыççăн Элекçей хĕрсене ăсатма пырас кăмăлĕ пуррине пĕлтерчĕ. Анукпа Кĕтерук вăл сĕннине йышăннă пек турĕç. Анчах хăйсем вăйă саланасса кĕтмесĕрех çаранĕ çине таврăнчĕç, Ануксен хӳшшине кĕрсе выртрĕç. Унта ăса мĕн килнине ывăниччен пăшăлтатрĕç те, икĕ тăван пек ыталанса, шăпчăк ыйхипе çывăрса кайрĕç...



XX


Каçхине Çтаппанран маларах выртнă Татьяна ыйхинчен вăранса куçне уçрĕ те, шурăмпуç çути палăрнине курса, вырăн çинчен тăчĕ. Кĕтесри витрине сас тумасăр илсе, хӳшĕрен тухрĕ. Вучахсем патĕнче никам та çук-мĕн-ха. «Анук паян çывăрса юлнă курăнать. Ывăнчĕ пулĕ апăрша хĕрĕ», ― кăмăллăн шухăшларĕ ватă хĕрарăм. Шыв ăсма кайма хӳшĕ хыçнелле тухсан, урапа еннелле сăнаса пăхрĕ те лаши çуккипе ирĕксĕрех чарăнса тăчĕ.

«Мĕнле, ара, Çтаппан ăна ирĕке ячĕ-и-мĕн? Эп хӳшше кĕрсе выртнă чухне вăл урапа патĕнчехчĕ-çке?» Чĕри, усала сиснĕ пек, хăвăрттăн кăртлатса тапма тытăнчĕ. Вăл шыв ăсма каяс вырăнне каялла хӳшше таврăнчĕ те упăшки пуçĕ вĕçне лăпчăнса ларчĕ:

— Çтаппан, вăран-ха!

Арăмĕ хуллен çеç чĕнчĕ пулсан та, Çтаппан çав самантрах вăранса куçне уçрĕ.

— Мĕн пулнă?

— Айтурах, Çтаппан, эсĕ лашана ирĕке янă-и-мĕн кĕçĕр? ― чĕтревлĕрех сасăпа ыйтрĕ Татьяна.

Çтаппан чавси çине тайăнса пуçне çĕклерĕ.

— Çук-çке, ма?

— Тĕлĕнмелле. Лаша çук пирĕн.

— Мĕнле çук? Выртас умĕн çеç утă парса хăвар-тăм-çке?

— Халь çук вăл унта...

Çтаппан ыйхи таçта вĕçсе кайрĕ. Вăл, хӳшĕрен сирпĕнсе тухса, урапа патне чупса пычĕ те, лаши чăнах та çуккине курсан; «Мĕнрен те пулин хăраса, вĕрене татса кайрĕ пуль», ― тесе шухăшларĕ. Çакна ĕненес шутпа, урала çинче тăсăлса выртакан вĕрене тытрĕ те, хăш тĕлтен татса кайнине шыранă май, вĕренĕ салтăнса юлнине пĕлчĕ. «Кам та пулин ашкăнмалла салтса ячĕ-ши? Кама кирлĕ пуль ун пек ашкăнма? Е каллех?..» Çак шу-хăш Çтаппан чĕрине вут пек пырса çапрĕ.

— Пӳлĕхçĕм çырлахтăр! ― сасăпах тарăхса илчĕ вăл. Татьяна пырса çитрĕ. Упăшки ним шарламасăр тăнипе унăн хавшак чĕри тата ытларах хускалчĕ.

— Мĕнле?

— Кăкарни салтăннă. Лайăх кăкараймарăм пулмалла.

— Халиччен салтăнса каякан марччĕ-çке? Кĕçĕр мĕн пулнă вара?

— Кашнинчех пĕр пек килмест вăл. Начартарах кăкартăм пулĕ. Ытти лашасемпе çӳрет пуль-ха. Халех кайса тытатăп. ― Çтаппан, хӳшше таврăнса, йĕвенне пăхрĕ. Каç хунă вырăнта тупайман пирки утă айĕнче шырама тапратрĕ.

— Мĕн шыратăн эс? ― ыйтрĕ Татьяна.

— Йĕвен. Çакăнта хунă пек астăваттăм, çук темшĕн. Эсĕ курман-и?

— Каçхине çакăнтах выртатчĕ-çке?

— Утăпа хутăшса кайнипе тупаймарăм пулĕ-ха... Кумăшĕ хӳшшинчи сас-чӳпе Макçăм та вăранчĕ. Шурăмпуç çути те лайăхах палăрманнипе:

— Кум, ма çав тери ир тăнă эсĕ? ― тесе чĕнчĕ.

— Йĕвене çухатрăм, ара, ― илтĕнчĕ çурма тĕттĕмрен Çтаппанăн пăшăрханчăк сасси.

Макçăм кумĕш хӳшши умне пырса тăчĕ.

— Ăçта кайма пуçтарăнатăп тетĕн çак эсĕ, ăнланаймарăм?

Çтаппан кумĕш мĕн çинчен ыйтнине тăна хывмасăр:

— Йĕвен шыратăп. Йĕвене таçта çухатрăм-ха, ― терĕ. Темиçе хут тустарнă вырăна татах хуската-хуската пăхрĕ: ― Çакăнтах хунăччĕ, ниепле те тупаймастăп.

Кумăшĕн сассинченех Макçăм тем аван мар ĕç пулнине сисрĕ. Анчах тӳрех ун çинчен ыйтма хăяймасăр:

— Ирех мĕн тăван йĕвенпе? ― терĕ.

— Лашана шырама каяс тенĕччĕ.

— Лаша шырама? Сан лашу урапа çумĕнчех кăкарăнса тăратчĕ мар-и? ― аса илсе тĕлĕнчĕ Макçăм.

— Тăратчĕ те... халь çук-çке... ― Темле шыраса та йĕвенне тупайман пирки ним тума аптраса ларчĕ Çтаппан.

Татьянан хавшак чĕри юлашкинчен тӳсеймерĕ:

— Айтурах, мĕн айăпшăн çак териех инкек куратпăр-ши эпир? — тесе, хурлăхлă сассипе эрленчĕ, чĕрçитти вĕçĕпе питне хупласа, макăрса ячĕ.

Макçăм хӳшĕ анинчен урапа ларакан çĕре пычĕ. Лашана кăкарнă вĕрене тĕпчеме тытăнчĕ. Пĕшкĕнсе урапа йĕри-таврашне пăхса çаврăнчĕ те курăк хăмăлĕ çине ӳкнĕ ирхи сывлăм çинче лаша йĕрĕ кайнине курчĕ. Ку йĕрпе вăл çул çине тухрĕ. Çĕнĕ йĕр çулпа кайнине курса: «Иккĕленмелли çук, кумăн лаши йĕрĕ ку, урăх пĕр лаша та çӳреме пултарайман кунта», ― тесе шухăшларĕ.

— Эй, кум! Кил-ха кунта!

Çтаппансен çуй-шавĕпе вăранса ура çине тăма ĕлкĕрнĕ хресченсем, Макçăм сассине илтсе, ун патне чупса пычĕç.

— Кум, кил-ха, кил! — аллипе сулса васкатрĕ Макçăм. Çтаппан çитсен: ― Акă, кур! ― çул çинчи йĕр çине тĕллесе кăтартрĕ. ― Марисен еннелле кайнă. Сантăр, эсир кампа та пулин лаша çине утланăр та хамăр перевоза чуптарăр-ха! Трапхим! Эсир Атăлкасси перевозне кайăр! Ăнсăртран унта пырса тухман-и вăл! Эпир, Çтаппан кумсемпе, çак çулпа йĕрлесе каятпăр!

Сантăрпа темиçе хресчен çав самантрах лашисене тытса утланчĕç те перевозалла чуптарчĕç. Çтаппансем çулпа йĕрлесе кайрĕç.

Тул çутăлса килнĕçемĕн çул çинчи лаша йĕрĕ тата лайăхрах курăна пуçларĕ. Çтаппансем васкарах утрĕç. Виçĕ çухрăм ытла кайсан, вĕсем Элнет юханшывĕ урлă каçрĕç, марисен ращине кĕчĕç. Анчах раща çулĕ çинче, тата темиçе йĕр пуррипе, хăйсем йĕрлесе килнĕ йĕре çухатрĕç.

— Мĕн тăватпăр ĕнтĕ? ― ним калама аптраса сăмах чĕнчĕ Макçăм.

— Мĕн тăватпăр-и? Каялла утма тивет. Йĕр çухалчĕ, ― хурланса хуравларĕ Çтаппан.

— Çапла-а... ― ассăн сывларĕ Макçăм та.

— Çывăхри яла çитиччен кайса пăхас мар-и? Тен, унти çынсем курнă? ― кăштах та пулин Çтаппан кăмăлне йăпатас тесе сăмах хушрĕ пĕр хресченĕ.

Çтаппан аллине лашт сулчĕ.

— Вăрă хыçран шыраса тупмалла илсе каймасть... ― Хăйне хăй ывăннă пек туйса, вăл çул хĕрринчи тунката çине ларчĕ. «Пӳлĕхçĕм çырлахтăр, ма çав териех пысăк инкек яратăн эсĕ ман çине? Мĕн тунă эпĕ çав териех?»

Çутçанталăкшăн пулсан, çын хуйхи-суйхи нимĕн те мар. Вăл ĕмĕр-ĕмĕрех ĕçлĕ, вăйă-кулăллă, савăнăçлă. Халь те акă каçхи ыйхăран вăраннă раща чун-чĕрĕлчĕ. Çтаппансенчен инçех те мар вĕтлĕхре кайăксем юрласа ячĕç. Асан сасси янăраса кайрĕ. Пуç тӳпинчех, ватă хыр тăрринче, улатакка тип турата шаккама тытăнчĕ.

Лайăх пурăннă вăхăтра пулсан, вăрман пурнăçне, кайăк-кĕшĕксем юрланине юратакан Çтаппан пĕтĕм чунтан савăнса итленĕ пулĕччĕ. Халĕ ун хăлхине нимле сас-чӳ те кĕмерĕ. «Нивушлĕ каллех Хĕлип турĕ? Апла тесен, мĕншĕн Михха хăйĕн кăмăлĕпе пырса пулăшрĕ-ха? Кам-ши вăл — вăрри? Мĕншĕн çав териех кураймасть мана?..» Вăрлакан çыннăн пĕр çылăх, çухатаканăн пин çылăх тенĕ пекех, Çтаппан темиçе май шухăшласа та тупсăмне тупаймасăр тунката çинчен тăчĕ.

— Пĕтрĕ... ― хăй тĕллĕн калаçса илчĕ те, юлташĕсем çине çаврăнса пăхмасăр, каялла утрĕ.

Çав кунах Энĕшкасси ялĕн çыннисем, утта капана хывса, килĕсене таврăнчĕç. Çтаппансен пушă урапине Макçăм турттарса килсе пачĕ.

Татьяна, йăлăмрах аптранăскер, пӳрте кĕрсенех вырăн çине выртрĕ те ӳлесе макăрса ячĕ.



XXI


Йăлăмра Якур Кĕтерукпа темиçе хут та калаçса пăхрĕ. Кĕтерук та каччăран ютшăнмарĕ.

Якура хĕр качча тухма килĕшнĕ пек, именнипе çеç уççăн та тӳррĕн каламан пек туйăнчĕ. Çавăнпа вăл йăлăмран тырă вырма тухичченех авланма шут тытса таврăнчĕ. Анчах малтанхи каçах Кĕтерук иккĕленмелли май туса пачĕ. Якур ăна килне ăсатса яма пулчĕ. Кĕтерук килĕшмерĕ.

— Çук, çук, мана ăсатма кирлĕ мар. Çынсем курсан тем калĕç! ― терĕ.

— Йăлтах тĕлĕнтеретĕн, Кĕтерук, ― хăпмарĕ Якур, ― йăлăмра чухне çынсен куçĕ умĕнче юнашар ларма именместĕнччĕ. Халь юнашар утма та хăратăн.

— Йăлăмра урăх шутчĕ, Якур. Унта эпир ирĕклĕ вĕçен кайăксемччĕ. Кампа юнашар ларма шухăшланă — çавăнпа лараттăмăр. Кампа калаçас килнĕ — çавăнпа калаçаттăмăр. Халь урăх шут... ― кăмăллăн каларĕ Кĕтерук. Хăй, ют каччă ăсатнине пĕлсен, юратакан каччи çилленме пултарасси çинчен шухăшларĕ.

Çав каçа Якур çывăраймасăрах ирттерчĕ. Пĕр шухăшласан, хĕр. ăсатма илсе кайманнине ырларĕ вăл. Сипетне çухатман мĕнле хĕр каччăна ăсаттарма килĕштĕр? Вара ыранхи кун телейлĕ те ăнăçлă пуласса шанчĕ. Тепĕр майлă шухăшласан, хĕр ăсаттарасшăн мар пулни качча пырасшăн маррине пĕлтернĕ пек те туйăнчĕ. Якур шĕл-кăвар çине пăрахнă пек çунса выртрĕ. Хăйне хăй йăпатас шутпа: «Мăна тиркесе мар-ха вăл. Хĕрупраçсен йăли çапла. Акă ыранах калаçса татăлатăп» — тесе шухăшларĕ.

Яланхи пекех Якур вырăн çинчен ир тăчĕ. Анчах ĕçе тытăнас вырăнне килне чупса кайрĕ. Амăшĕн çӳпçинче качча илме шутланă хĕре парнелеме хатĕрлесе хунă çитсă тутăр выртать. Вăл ăна кăларса илчĕ те Михха килне таврăнчĕ.

Вăхăт нумаях та иртмерĕ — Кĕтерук килсе ĕнесене сума тытăнчĕ. Якур çак самантрах калаçасшăмччĕ, ниепле те май килтереймерĕ. Е витесене тасатса лашисене апатламалла, е картишне шăлса тасатмалла пулчĕ. Çав хушăра Кĕтерук ĕнесене суса кĕтĕве хăваласа ячĕ те пӳрте кĕрсе кайрĕ. Унта хуçа арăмĕ ыйхăран вăраннă иккен, ăна пăхас пулать. Лукарье килте чухне Кĕтерук па улаххăн калаçма май çуккине Якур аван пĕлет. Çавăнпа вăл ĕçсене туса пĕтерсенех çветтуйсене хуçа арăмне ăçта та пулин илсе кайма йăлăнса кĕлтурĕ.

Юлашкинчен Якур кĕтни мая килчех. Лукарье пахчана тухрĕ. Вăл пӳртрен кайсан, Кĕтерук тĕрĕ тĕрлеме ларасса та аван пĕлет Якур. Ăна чĕнсе кăларас шутпа чӳречене пырса шаккарĕ.

— Мĕн кирлĕ сана, Якур?

— Мана нимех те кирлĕ мар... Сана çеç шеллетĕп...

— Мана шеллетĕп тетĕн? Мĕншĕн?

— Шухăшла хăвах, мĕнле шеллес мар сана?.. Тăватă стена хушшине хĕсĕннĕ те çутçанталăка курасшăн та мар. Эсĕ тухса пăхасчĕ... Çав тери аван çанталăк...

— Чăнах калаçатăн-и? ― шӳтлесе чĕнчĕ Кĕтерук.

— Суйнине тытма кил хушшине тухса пăх!

Кĕтерук шухăша кайрĕ: «Каччă чĕннине итлесе пӳртрен тухни аван пулĕ-ши?»

Якура хĕр тухасшăн мар пек туйăнчĕ.

— Кĕтерук, эсĕ темшĕн манран хăратăн пулмалла?

— Ан тĕлĕнтер, Якур! Санран хăрама упа-им эсĕ? 

— Кам пĕлет, упаран та хăрушăрах курăнатăп-и, тен? Ахаллĕн эсĕ те кил хушшине тухса ларăттăн. Кунта, уçă сывлăшра, тĕрĕ тĕрлеме те аван.

«Чăнах, ма уçă сывлăша тухмалла мар-ха ман? Ма пӳртрех шурса лармалла? Якурпа калаçнишĕн мĕнех пулĕ? Эпир иксĕмĕр те хĕн-хур айĕнчи çамрăксем вĕт».

— Юрĕ эппин, тухатăп! ― терĕ юлашкинчен Кĕтерук. Вĕсем амбар умне ларчĕç те кулленхи ĕçсем çинчен сăмах хускатрĕç. Анчах Якур хĕр хăйне ăсаттарманнине халь те манаймарĕ.

— Каç киле кайнă чух тухатмăшсем хăратмарĕç-и? ― сăмах хушшинчен пек шӳтлесе ыйтрĕ вăл.

— Çук, хăратмарĕç. Киле çитнĕ те вилнĕ пек çывăрнă.

Хĕрĕн юлашки сăмахĕсене Якурăн ĕненес килмерĕ. Кĕтерук тем пулсан та ун çинчен шухăшламалла пек сунчĕ.

— Нивушлĕ никам çинчен шухăшламасăрах çывăрса кайрăн вара?

— Каларăм-иç, вăхăт та пулман тесе. Выртнă та çывăрнă.

Анчах ку сăмахсене Кĕтерук тĕрĕс каламарĕ. Михха патĕнче тарçăра ĕçлеме тем таранах йывăр пулсан та, кун каçиччен ĕçлесе тем пекех сӳсленсен те, çирĕм çулхи Кĕтерук юратакан каччи çинчен шухăшламасăр ирттермен. Иртнĕ каç та вăл, çывăрма выртсанах, уйрăлас умĕнхи тĕлпулăва аса илчĕ.

Ун чухне вăл Михха патĕнчи ĕçсене туса пĕтерчĕ те килне кайма тухрĕ. Хăйсен тĕлĕнче ăна Ваçли кĕтсе тăнă пулнă. Вĕсем хӳме çумĕнчи сак çине ларчĕç. Ваçли ассăнрах сывласа ячĕ те:

— Ыран каятпăр, ― терĕ.

Хĕрĕн чĕри кăртах турĕ. Çавăнтах ăна хуйхă çавăрса илчĕ. Мĕншĕн-ха вăл кунашкалне халиччен туйманччĕ? Е Ваçли ыран тухса каясса пĕлмен-и вăл? Çук, пĕлнĕ. Кĕçĕрччен ăна иккĕшĕ уйрăласси ытлашши нимех те мар пек туйăннăччĕ. Апла халĕ мĕн пулчĕ-ши хĕре? Çак самантра Кĕтерук Ваçлие чун-чĕререн юратнине ăнланса илчĕ те уйрăлас вăхăт çывхарнипе хуйха ӳкрĕ. Ваçлипе пĕрле пулнă самантсем унăн пурнăçĕнче чи хаклă, чи телейлĕ самантсем пулнă-мĕн.

Вĕсем нумайччен ларчĕç, тем çинчен те калаçрĕç, пĕр-пĕрне юратни çинчен, уйрăлсан пĕр-пĕрин умĕнче тӳрĕ те шанчăклă пулма кирли çинчен çеç сăмах хускатмарĕç. Ун çинчен вĕсен чĕрисем калаçрĕç. Уйрăлас самант çывхарсан, Ваçли аллисене Кĕтерукăн хулпуççийĕ çине хучĕ те чуптума уртăнчĕ. Кĕтерук айккинелле карт! пăрăнчĕ. Вăрттăн çĕрте пулсан та, каччăпа чуптăвас йăла ăна килĕшӳсĕр пек туйăнчĕ. Е каччи мăшкăлласшăн пулсан, вара мĕн курмалла? Пĕлсен, Энĕшкасси ялĕнче çеç мар, прихучĕпех кулĕç. Юрату тени вăл чуптумасăр та пархатарлă, илемлĕ. Юратни çинчен уççăн калаçма тата чуптума хăйнă хыççăн юратăвăн вĕçĕ те çавăнтах пуçланать.

Ваçли ĕçе тухса кайнăранпа икĕ уйăх та çитрĕ ĕнтĕ. Çак хушăра Кĕтерук, Ваçлие юратнине тата ытларах туйса, тем таранах тунсăхларĕ. Анчах ун çинчен Якура пĕлтересшĕн пулмарĕ.

Якура та Кĕтерук хуравлани çырлахтармарĕ. Вăл малалла тĕпчерĕ:

— Нивушлĕ тĕлĕкре те никама курмарăн вара?

— Çук, тĕлĕкре те никама курмарăм. ― Куна Кĕтерук тĕрĕс каларĕ. Вăл, çав тери ывăннипе йывăр ыйха путса, тĕлĕкре мĕн курнине, чăн та, астумарĕ.

Вĕсем пĕр хушă чĕмсĕрленсе ларчĕç. Якур тарăннăн сывласа илчĕ:

— Эпĕ çĕр хутах çывăраймарăм. Çĕр хутах шухăшласа выртрăм...

— Мĕн çинчен шухăшларăн? ― ыйтрĕ Кĕтерук.

— Сан çинчен шухăшларăм... ― терĕ те Якур пĕççине шарт çапрĕ: ― Каç çеç-и вара... Тĕрĕссипе каласан, эпĕ сан çинчен çĕрĕн-кунĕн шухăшлатăп. Манăн мĕнпур ырă ĕмĕт-шухăшăм сан çинчех. Паян эпĕ сана пĕтĕм чунтан юратнине ĕнентересшĕн. ― Якур васкаса кĕсйинчен пĕчĕк тĕрке кăларчĕ те Кĕтерук чĕркуççийĕ çине хучĕ.

— Мĕнле япала ку? ― тĕркене тытма хăймарĕ Кĕтерук.

— Салтса курсам, ара! ― сĕнчĕ Якур.

Пĕлес килни именнине çĕнтерчĕ. Кĕтерук тĕркене тытса салатрĕ те:

— Ытла та хӳхĕм тутăр-çке ку! ― тесе ячĕ.

— Эпĕ ăна сан ятпах илнĕ.

— Ман ятпах? ― тĕлĕнчĕ Кĕтерук.

— Сан ятпа, ― тепĕр хут çирĕплетрĕ Якур.

— Мĕн тума?.. ― Ку сăмаха Кĕтерук аван мартан çеç каларĕ. Ашĕнче вăл парнене йышăнма тĕвтурĕ. Каччă хĕре парне панишĕн нимех те пулас çук. Хĕрĕн çеç каччине парне пама юрамасть. Куна пĕлсен, пĕтĕм ялйыш кулма пултарать.

Хĕр парнене йышăнма кăмăлланине туйсан, Якур татах хăюланчĕ:

— Паян эпĕ сан сăмахна та илтесшĕн. Мана килĕштеретĕн, ман мăшăрăм пулма тиркеместĕн пулсан, эсĕ те терĕллĕ питшăлли парнеле...

Кĕтерукăн хавас кăмăлĕ сасартăк сӳнсе ларчĕ. Ку таранччен вăл Якурпа иккĕшĕ тĕл пулса калаçнисем вăхăт ирттерни çеç тесе шутланăччĕ. Тата каччă ăна юратнă пек кăтартни хĕрĕн мăнаçлăхне те кăштах савăнтаратчĕ. Якура сивĕтме сăлтавĕ çукчĕ. Халĕ вăл хăйне те парне пама ыйтать. Куна йышăнсан, унăн ытти сĕнĕвĕсене те йышăннине пĕлтерĕччĕ. Кĕтерук пĕтĕм чун-чĕрипе килĕшесшĕн пулмарĕ.

— Çук, çук! Унашкал парне вылятма кирлĕ мар!

— Мĕншĕн?

— Аван мар!

Кĕтерук тутăра каялла парасшăнччĕ, Якур тытмарĕ:

— Тен, эсĕ именетĕн? Уссăрах. Сан сăмахусем пирĕн ăраскалсене ĕмĕрлĕхе пĕрле тĕвĕлĕç. Аçу-аннӳ килĕшессе те шанатăп эпĕ.

— Атте-анне мĕнлине пĕлместĕп, Якур. Эпĕ хам ки-лĕшместĕп.

Çакна Кĕтерук йăвашшăн та евĕклĕн каларĕ пулсан та, Якура вăл пуç тăрăх пăрлă шыв янă пекех туйăнчĕ. «Килĕшместĕп...» Кĕтерук шӳт тумасть-мĕн — ку паллах. «Апла тесен, мĕншĕн йăлăмра манпа юнашар ларса эпĕ каланисене итлерĕн? Мĕншĕн ху мана килĕштерменни çинчен ун чухнех каламарăн?» ― тесе ӳпкелес шухăш пырса кĕчĕ, анчах шарламарĕ. Хĕр ăна килĕштерни çинчен пĕр сăмах та каламан-çке-ха...

— Килĕштерместĕн эппин?.. ― хĕрĕн сивĕ сăмахĕсене пăшăрханса каларĕ Якур. ― Апла иккен, Михха кучерĕ ман мăшăр пулма тивĕç мар тесе каласшăн эсĕ?..

— Якур, тархасшăн, кирлĕ мара ан калаç! — кӳренерех тавăрчĕ Кĕтерук. ― Эпир иксĕмĕр те Михха тарçисем. Хамăр хушăра та пулин пĕр-пĕрне хурлас мар.

— Апла тесен, ма килĕшместĕн? Ма тиркетĕн мана?

— Тиркесе каламарăм, Якур. Эпĕ çынна тиркемелли хĕр мар. Анчах кашнинех хăйяе май сăлтав пулма пултарать... ― калас мар сăмахне ирĕксĕртен персе ячĕ те Кĕтерук, хăйĕнчен хăй вăтанса, пуçне çĕрелле пĕкрĕ.

Якур Кĕтерук çине тинкерсе пăхрĕ те пĕтĕмпех ăнланчĕ. «Хĕрупраç тенин, юратакан урăх каччи пулмасан, тата мĕнле хăйне май сăлтав пултăр?»

— Кĕтерук, ― сассине йăвашлатрĕ Якур, ― кам вăл ― сан юратнă каччу? Ма тӳррипе каламастăн?

Кĕтерук пит-куçне вĕри çапрĕ, чĕри ыррăн та именнĕн вăркăшма тытăнчĕ. Вăл Якур сĕмленнине сирме те, унпала килĕшме те пултараймарĕ.

Хапха тулашĕнче ӳсĕр çын юрă ĕнĕркелени илтĕнчĕ. Амбар айĕнчен сăнчăрти йытă сиксе тухрĕ те вĕрме тытăнчĕ.

— Пирĕн хуçа таврăнчĕ мар-и? ― ыйтрĕ хăраса ӳкнĕ Кĕтерук.

— Çавăн сасси, ― килĕшрĕ Якур. ― Тĕлĕнмелле, ку вăхăтра вăл нихçан та таврăнакан марччĕ-çке? Паян мĕн пулнă ăна?

— Эпĕ кайрăм! ― терĕ те Кĕтерук, Якур мĕн те пулин калама ĕлкĕриччен тутăрне ун чĕркуççийĕ çине хурса, тăрса кайрĕ.

Якур тутăра тирпейсĕр чăмăртаса кĕсйине чикрĕ, ӳсĕр хуçи тĕлне пулас мар тесе, сарайнелле кĕрсе çухалчĕ.

Пĕчĕк хапхинчен Михха кĕчĕ те алăкне вăйпа шалтлаттарса хупрĕ. Çийĕнче унăн яланхи пекех плащ, урниче пĕç тĕп таран сăран атă, аллинче пакур. Кĕрсенех вăл чарăнчĕ те пакурне айккинелле ывăтса ячĕ. Унтан юрă антрашкаласа йытти патнелле утрĕ.



Атя, карчăк, киле каяр,

Чим-ха, старик, ача чăркам.

Эсĕ ачуна чăрка-ха, 

Эпĕ челĕм чĕртем-ха...



Хуçи çывхарсан, йытти, хирĕç чĕвенсе, урисене ун хулпуççийĕ çине хучĕ те пит-куçне, тутисене çуллама тытăнчĕ. Михха йыттине тĕкĕ май савса:

— Телейсĕр тăлăх-турат вĕт эсĕ ман... Пĕр-пĕччен асапланса пурăнатăн. Анчах ан макăр... Ельпох калатăп, часах мăшăр тупса парăп... — Унтан йыттине хăй патĕнчен хăваласа ячĕ. Малтанхи пекех антрашкаласа, çенĕкелле кĕрсе кайрĕ.



Чее çынна — чей курки,

Тăмсай çынна — тăм курки. 

Пире юрĕ алтăр та, 

Сăри пултăр çăрарах...



Якуртан уйрăлса кайри пӳрте кĕрсен, Кĕтерук çăмăллăн сывласа ячĕ. Хуçи ăнсăртран киле таврăнни ăна Якур сăмахĕсем çине хуравласран хăтарчĕ. Хуçа арăмĕ пӳртре çукки çеç кăштах пăшăрхантарчĕ. Анчах ку та нумая пымарĕ. «Кирлĕ пулсан, халь кайса чĕнсе килĕп», ― тесе шухăшларĕ вăл.

Ӳсĕр хуçине Кĕтерук ним хăрамасăр кĕтсе илчĕ. Хăрама сăлтавĕ те çук пек туйăнчĕ. Хуçи кунашкал ӳсĕррине вăл паян çеç курман. Михха ăна нихçан усал сăмах каламан. Тепĕр чухне вăл арăмĕпе ятлаçать, Кĕтерукпа çав-çавах çемçен те евĕклĕн калаçать.

Михха юрă ĕнĕрлеме пăрахрĕ, хĕсĕк те пăтранчăк куçĕсемпе Кĕтерук çине пăхрĕ.

— Мĕнле пурăнатăр?

— Чиперех, ― терĕ те хĕр малти пӳрт алăкне уçрĕ. Михха йывăррăн утăмласа алăк пуканĕ урлă каçса тăчĕ. Хăйне кĕтсе илменнинчен арăмĕ пӳртре çуккине сисрĕ.

— Лукарье ăçта?

— Пахчана тухрĕ пулас. Халех чĕнсе килетĕп! ― хăвăрттăн хуравларĕ Кĕтерук.

Михха аллине сулчĕ.

— Кирлĕ мар! Упăшкине кĕтсе илмен арăма кайса чĕнни — тивĕçсĕр хисеп!

— Эсĕ халиччен ку вăхăтра нихçан та таврăнакан марччĕ те, çавăнпа кĕтмен ĕнтĕ вăл. Таврăнасса пĕлнĕ пулсан, ниçта та каймĕччĕ! ― хуçа арăмĕн хутне кĕме хăтланчĕ Кĕтерук.

Миххан пит-куçĕ çинче усал чеелĕх те савăклă кулă палăрчĕ. Вăл шӳтлĕ сасă çине куçрĕ.

— Эсĕ те кĕтмен-и мана?

Кĕтерук тăруках ним хуравлама аптраса тăчĕ. Кĕтмен тесе тĕрĕссине калас, хуçи çилленесрен хăрарĕ. Кĕтнĕ тесе суйма хăюлăхĕ çитмерĕ.

Михха çамрăк хĕр шухăшне çине тăрсах пĕлесшĕн пулчĕ.

— Эсĕ те кĕтмен-и вара мана?.. ― тата тимлĕрех ыйтрĕ вăл.

Текех ним чĕнмесĕр тăма юраманнине ăнланчĕ Кĕтерук. Çав вăхăтрах хуçа кăмăлне пăсни ырă пулас çуккине те асра тытрĕ.

— Хуçа таврăнасса эпĕ яланах кĕтетĕп. Ман ĕçĕ çавнашкал...

Миххана ку хĕр халиччен пытарса усранă кăмăл-шухăшне уçса панă пек туйăнчĕ.

— Кĕтерук, савнă хĕрĕм... Тавтапуç сана, ― чĕлхи çыхланнипе кашни сăмахнех вырнаçусăр тăсса каларĕ Михха. ― Пĕтĕм кил-çурчĕпе эсĕ пĕр-пĕччен кĕтсе илтĕн мана. Пĕр-пĕччен хисеплетĕн... Куна эпĕ нихçан та манассăм çук. Эпĕ сана тĕлĕкре курман телей кăтартăп. Ман укçа çĕршер пин тенкĕн шутланать. Часах миллионпа шутлама тытăнатăп. Эпĕ такама та сутăн илме пултаратăп... Сăрнайсем çеç кша! ― Юлашки сăмахне Михха такама хăмсарнă пек каларĕ те плащне çĕре хывса пăрахрĕ.

Кĕтерук ăна вăр-вар йăрхаха илсе çакрĕ.

Михха тĕпелелле иртсе пукан çине ларчĕ, урисене тăсрĕ. Ку вара унăн сăран аттисене хывса илмеллине пĕлтерчĕ. Кĕтерук Михха патне васкаса пычĕ те хăрах уринчи сăран аттине тытса туртма пуçларĕ, анчах Михха ури пуçне юри каçăртса хытарнипе хăвăрт хывса илеймерĕ. Яланах çакнашкал: Кĕтерук пĕтĕм вăйĕпе мекеçленсе туртать, Михха, аттине уринчен вĕçертмесĕр, çамрăк хĕрĕн илемлĕ кӳлепине курса савăнса ларать. Акă халĕ те унăн куçĕсем çисе ярас пек ялкăшса тăраççĕ. Вараланчăк атăпа тăрмашакан Кĕтерук ăна курмасть. Юлашкинчен вăл Миххан хăрах аттине хывса илчĕ те теприне ярса тытрĕ.

Михха пăшăлтатса калаçма тытăнчĕ.

— Чунăм, тавтапуç... Эсĕ мана хисепленине манассăм çук. Эпĕ сана пуян та чаплă тăвăп. Ху çеç сăрнай ан пул...

Кĕтерук хуçи темĕн сӳпĕлтетнине юплемерĕ. Кун пеккине вăл кашни ӳсĕрĕлмессеренех куркаланă.

Миххан пăтранчăк куçĕсене таçти сĕм вăрманта Кĕтерукпа иккĕшех çӳренĕ пек курăнса кайрĕ. «Акă ăçта вăл чĕрчĕлĕхсĕр вырăн! Акă ăçта вăл никам курасран шикленмесĕр хĕре ыталамалли вырăн!» Михха урине тăрук туртса илчĕ те — Кĕтерук ун чĕркуççийĕ çине сирпĕнсе ӳкрĕ.

— Ой, Михал Петрович! ― шарт сиксе кăшкăрса ячĕ Кĕтерук.

— Кша!.. ― терĕ те Михха Кĕтерука хăй çумне чăмăр тама тытăнчĕ. ― Ху çеç сăрнай ан пул. Санран пуянни, санран чапли тĕнчере урăх пулаймĕ. 

Кĕтерук çуйлăн кăшкăрса ячĕ:

— Михаил Петрович, мĕн тăватăн эсĕ? Ан ашкăн! Яр, тархасшăн!

— Кша... Ху çеç сăрнай ан пул. Эпĕ сана патша майри пек пуян та чаплă тăвăп, — кăшкăрнине пăхмасăр йăтрĕ те вăл хĕре — чăланалла илсе кайрĕ.

— Кăравул кăшкăратăп!

— Кăравул кăшкăратăп тетĕн-и? ― сассине хăпартрĕ Михха. ― Кăшкăр çеç, паянах хăваласа яратăп. Ыранах аçупа аннӳ ыйткалама тухса кайĕç! Эсĕ сăрнай мар çав. Аçупа аннӳне хутаç çактарасшăн пулмăн. Эпĕ сана такамран та пуян тăвăп!

Михха илĕртсе сӳпĕлтетни Кĕтерук хăлхине кĕмерĕ. Вăл, хăйне вилĕмле хăрушлăх тивнине ăнланса, пĕтĕм вăйĕпе кăшкăрма тытăнчĕ:

— Яку-ур! Çăлсам, тархасшăн! Кăравул! Яку-ур! Малтан Кĕтерук, ун хыççăн Михха пӳртелле кĕрсе кайсан, Якур пĕчченех тăрса юлчĕ те, ним тума аптраса, лупасайĕнче каллĕ-маллĕ уткаласа çӳрерĕ. Сасартăк пӳртре хĕрарăм кăшкăрнă сасă илтĕнсе кайрĕ. Якур малтанах хуçа арăмĕ кăшкăрать пулĕ тенĕччĕ. Анчах вăл пахчана тухса кайнине аса илсен, хăраса чӳрече умне чупса пычĕ. Пӳртри хĕрарăм ăна чĕнет-мĕн.

— Яку-ур! Çăлсам, тархасшăн! Кăраву-ул!

Якур чĕрине вут хыпрĕ. Вăл юратакан хĕрне тапăннине тавçăрчĕ. Тарăхнипе ниçта кайса кĕреймесĕр пӳрте чупса кĕчĕ, чăлан алăкĕ умне çитсе тăчĕ.

Мяхха Кĕтерука кăкăрĕпе пусарса вырăн çине вырттарнă. Лешĕ çăлăнма хăтланса кăшкăрать.

Якур Миххана кĕпе çухинчен ярса тытрĕ те хăй патнелле туртрĕ. Лешĕн кĕпи шар! çурăлса тухрĕ.

Михха, тӳрленсе тăрса, Якура палларĕ. Хĕсĕк те ӳсĕр куçĕсем тискеррĕн йăлтăртатрĕç.

— А-а... Сăрнай! ― шăл витĕр сăптăрса хаяррăн кăшкăрчĕ вăл — Эсĕ хуçу çине алă çĕклерĕн-и?

Якур ăна-кăна итлесе тăмарĕ, Миххана ура явса, пĕтĕм вăйĕпе тĕкрĕ. Лешĕ тĕрекленсе тăраймарĕ, çĕре кĕрĕслетсе ӳкрĕ — пуçне ыраттарнипе йынăшса ячĕ.

Якур Кĕтерука аллинчен тытрĕ:

— Атя, кайрăмăр хăвăртрах!

Иккĕшĕ кил хушшине сирпĕнсе тухрĕç. Якур Кĕтерука аллинчен çавăтса чупнă май: «Эй, ырă туррăмăр, хĕре вилĕмле хăрушлăхран çăлса, чĕрине ман майлă çавăрас телее эсех ярса патăн-и тен! Ку телейпе усă курмасан, урăх нихçан та кунашкал май килес çук», — тесе шухăшларĕ.

Пуçĕнчи пĕртен-пĕр шухăш Кĕтерука ку ылханлă кил-çуртран хăвăртрах тухса ӳкме хăваларĕ. Килкарти варринче Якур тăп чарăнса тăчĕ.

— Тăхта-ха, Кĕтерук, ан васка.

Хĕр хăранипе алчăранă куçĕсене Якур çине тĕллерĕ те, хăйне хăрушлăхран хăтарнăшăн тав тумаллине манса:

— Ан тыт ман алла. Эпĕ киле каятăп!., — тесе хучĕ.

— Киле? Урам хушшипе-и? Тăна кĕр, Кĕтерук! Йӳле пилĕкĕн, çара пуç... Çынсем курсан тем калĕç! Атя, кайри калинкке витĕр каятпăр!

Якур ăçта илсе кайма шутланине Кĕтерук ăнланса илеймерĕ. Ăна парăнса, вăл çавăтнă хыççăн чупрĕ. Вĕсем кайри калинкке витĕр пахчана тухрĕç. Халь ĕнтĕ Якур Лукарье куçĕ тĕлне пуласран çеç хăраса пычĕ.

Михха пахчи — сĕм вăрман пекех. Юман, хурăн, хурама, вĕрене, чăрăш, ăвăс, палан, пилеш, çĕмĕрт йывăççисем сулхăн мĕлкисене инçете сарса лараççĕ. Вĕсенчен шаларах слива, чие, хурлăхан тĕмĕсем. Пахча варринче — улмуççисем. Вĕсен хушшинче вĕллесем.

Йывăçсем хушшипе пахча вĕçне çитерсен, Якур Кĕтерука каллех чарса тăратрĕ.

— Кĕтерук, тăхта... Кунашкал тирпейсĕр пыма аван мар, ― тесе, кĕсйинчен тутăр кăларчĕ те хĕрĕн пуçĕ çине хучĕ.

Кĕтерук ним шухăшламасăрах тутăра тирпейлесе çыхрĕ. Вĕсем ансăр тăкăрлăка тухрĕç. Киле каяс тесен, Кĕтерукăн сулахаялла пăрăнмаллаччĕ. Якур ăна аслă тăкăрлăк урлă каçарчĕ те ансăр тăкăрлăка çавăтса кĕчĕ.

Кĕтерук, ăстăнĕ тавçăрнипе мар, чĕри туйăмĕпе Якур ăна урăх еннелле çавăтса кайнине сиссе, чарăнса тăчĕ.

— Ăçталла илсе каятăн эсĕ мана?

— Хамăр пата, Кĕтерук! ― ним шухăшламасăрах хуравларĕ Якур.

— Мĕн тума?

— Е халь, е урăх нихçан та май килмĕ!»

— Кĕтерук, паçăрах каларăм. Эсĕ ман пĕртен-пĕр юратакан хĕр. Эпĕ сана вилĕмле хăрушлăхран хăтартăм. Халь акă Энĕшкасси çыннисен шăл хушшине хĕсĕнесрен хăтарăп.

— Мана сехмет мăшкăлĕнчен çăлнăшăн тавтапуç. Якур. Уншăн сана турă ырлăх патăр.

— Савнă Кĕтерукăм. Турă хăй ырлăхне пачĕ мана. Вăл ырлăх паман пулсан, эпĕ сана сехмет чĕрнинчен вĕçертессĕм çукчĕ. Халь ĕнтĕ иксĕмĕр ĕмĕрлĕхе телейлĕ пуласси сан кăмăлтан килĕ!

Якур ăна малалла çавăтса кайма хăтланчĕ, анчах Кĕтерук пымарĕ.

— Якур, аллăма ан тыт... Эпĕ каятăп...

— Ăçта каятăн?

— Киле.

— Кĕтерук, эсĕ ухмаха ернĕ пулĕ? ― хĕрӳленсе каларĕ Якур — Михха патĕнче пулса иртнĕ ĕçсем çинчен паянах ял çине усал хыпар сарăлĕ. Ун чухне эсĕ чыслă хĕрне кам ĕненĕ? Санран кам мăшкăлласа кулма хăтланмĕ? Ял çыннисен хурри пулас мар тесен, пĕр çул çеç — ман пата каймалла.

Тăна кĕре пуçланă Кĕтерук Якур ăна пĕр вилĕм авăрĕнчен кăларса, тепĕр авăрне сиктерме шутланине тавçăрчĕ. Унăн чĕри хăранипе çеç мар, тарăхнипе те ыратса кайрĕ.

— Ĕненмеççĕ пулсан, ан ĕненччĕр! ― терĕ те вăл, аллине туртса илсе, килнелле чупса кайрĕ. Якур çыхтарнă тутăра салтса хăварчĕ.

— Кĕтерук, ан кай-ха! Кĕтерук! ― кăшкăра-кăшкăра хĕр хыçĕнчен чупрĕ Якур.

Кĕтерук илтмерĕ ăна, итлеме те шутламарĕ.

Кĕтерук йӳле пилĕкĕн, çара пуçăн пырса кĕни ашшĕпе амăшне калама çук хăратса пăрахрĕ.

— Мĕн пулнă сана? ― сывлăшне аран-аран çавăрса ыйтрĕ Уляна.

Кĕтерук сак çине ӳкрĕ, пĕтĕм чунĕпе хурланса, макăрса ячĕ. Йăмăкĕсем чупса пычĕç те, ăна ытала-ытала, йăпатма тăрăшрĕç.

— Аппа, аппа, мĕншĕн макăратăн? Кам тиврĕ сана? Ан макăр, тархасшăн. Лăплан.

Прахăрпа Уляна арман чулĕ айне хĕсĕннĕ пек пулса ларчĕç. Вĕсем хĕрне пысăк хуйхă, тен, ирсĕр мăшкăл лекнине туйрĕç пулсан та, пĕр сăмах чĕнмерĕç.

Кĕтерук хуйхи-суйхине куççулĕпе юхтарса кăларсан кăштах лăпланчĕ те, выртнă çĕртен çĕкленсе, Михха патĕнче мĕн-мĕн пулса иртнине каласа пама пуçларĕ. Вăл каланине итленĕçемĕн, виçĕ йăмăкĕн куçĕсенчен куççуль юхса анчĕ. Кам мăшкăллама пăхмĕ чухăн çын херĕсене!

— Урăх каймастăп эпĕ унта... ― терĕ юлашкинчен Кĕтерук.

Прахăр шартах сикрĕ. Хĕрне Михха мăшкăл тума тапăннине те манса:

— Мĕн терĕн? ― тесе ячĕ сиввĕн.

— Ах, атте... Тем ĕç хушсан та тума ӳркенместĕп. Анчах Сехмет патне урăх ан яр мана. Шеллесем çамрăк пуçăма...

Прахăр чĕри хĕрне шеллесшĕн пулчĕ. Анчах ыранах татăк çăкăрсăр юлсан, мĕн тумалла? Юлашки икĕ çула яхăн вĕсем Кĕтерук ĕçленипе çеç тăранкаласа пурăннă-çке. Прахăрăн чĕрине ялан ыраттаракан шухăшсем тимĕр кăшăл пек хĕссе лартрĕç. «Кĕтерук вырăнне ывăл ача пулсан, вăл хăйне хур тума памĕччĕ. Халь ĕмĕр тăршшĕпех хĕн-хур та мăшкăл тӳсме тивет. Кама пула кунашкал телейсĕр пултăм-ха эпĕ? Арăма пула! Вăл пĕр кĕтӳ хĕр çуратса тултарни ман телее çирĕ». Прахăрăн çилли нихçанхинчен те ытларах авăкланчĕ. Вăл арăмне хаяррăн кăшкăрса пăрахрĕ:

— Эсĕ... пĕтĕмпех эсĕ айăплă! Хĕрачасем çуратсă тултартăн та... Савăн ĕнтĕ! Ыранах хутаç çакса ял тăрăх кăларса яратăп!

— Прахăр, ытлашши калаçма турăран та пулин именесчĕ, ― йăвашшăн ӳпкелерĕ Уляна.

Прахăр çакна çеç кĕтнĕ пек:

— Эсĕ тата сăмах чĕнме хăятăн-и? ― тесе кăшкăрса пăрахрĕ те арăмне чышса ячĕ. Уляна путмар çине йăванса кайрĕ. Виçĕ кĕçĕн хĕрĕ пĕр кĕтесе хĕсĕнсе макăрма тытăнчĕç. Кĕтерук пӳртрен тухса тарчĕ.

Халиччен Уляна хăйне çапсан, айăпне йышăннă пек, ним шарламасăр выртаканччĕ. Ку вара Прахăр çиллине тата ытларах шăртлантаратчĕ те арăмне халтан ӳкичченех хĕнеме хистетчĕ. Халĕ Улянă, путмар çинчен вăр-вар сиксе тăрса, упăшки çине çулăмлă куçĕсемпе пăхрĕ те:

— Чыш! Татах чыш! Арăма хĕнесси ачусене тăрантарассинчен çăмăлрах! ― тесе çиллĕн кăшкăрса ячĕ.

Прахăрăн татах чышма хатĕр чăмăрĕ шĕлтĕрех кайрĕ. Анчах кăмăлĕ çаврăнса мирлешес вырăнне, вăл малтанхи пекех:

— Хуп çăварна! ― тесе кăшкăрса пăрахрĕ.

— Хупмастăп! ― хăюллăн тавăрса хучĕ Уляна, ― Ахаль те ĕмĕр тăршшĕпех сан патакна çисе пурăнтăм. Эсĕ чурăс кайăкран та тискертерех. Вăл та хăйĕн çурине юратать, тăшман тăпăнасран хӳтĕлет. Эпе сана тăватă хĕр çуратса патăм. Пĕринчен тепри илемлĕрех, паттăртарах. Аллисем тесен — ылтăн. Эсĕ вĕсене юратас, тăшманран хӳтĕлес вырăнне кашни утăмрах хурлатăн. Хутаç çактарса яратăп тесе хурлантарасшăн пултăн. Çук, пĕрре те хурланмастăп. Кирлĕ пулсан, хам çуратнă ачамсемшĕн хутаç çакса тухма та хатĕр! Анчах Сехмет килне урăх пĕр хĕре те ямастăп! Çунса кайса кĕл пултăр вăл ылханлă кил!

Прахăр, вăйсăрланнă пек пулса, пукан çине лашт ларчĕ. Хăйĕн ĕмĕрĕнче пуçламăш хут, паянхи кун çеç мар, иртнĕ кунсенче те арăмĕпе хĕрĕсене ятланишĕн чĕрине намăслăх касса кайрĕ. Вăл, вăтаннипе тăван çемйи çине пăхма хăймасăр, пуçне усрĕ.

Мĕн калас пеккине каласа пĕтерсен, Уляна чарăнчĕ. Кăмăлĕ йăшнипе икĕ куçĕнчен куççулĕ шăпăртатса анчĕ. Çук, чунĕ тарăхнипе çеç ытларах каларĕ вăл. Упăшки хĕрĕсене чунтан юратнине такам та пĕлет. Вĕсене чипер пăхса ӳстересшĕн çĕрне-кунне пĕлми ĕçленипе вăхăтсăр ватăлчĕ вăл. Тӳсме çук йывăр пурнăç унăн кăмăлне авăклантарчĕ. Уляна хăйне хăй алла илме тăрăшрĕ:

— Прахăр... — терĕ вăл çемçен. — Ыран-паян Лаврский улпут тырă вырма тара тыта пуçлĕ. Çурласене кайса пар. Эпир пиллĕкĕн. Хĕле кĕричченех тара кĕрĕшсе ĕçлеме пултаратпăр.

Кĕтерук кил хушшине чупса тухрĕ те чарăнса тăчĕ. Унăн чĕри вут çинче çуннă пек ыратрĕ. Вăл ашшĕ-амăшĕ хута кĕрессе шаннăччĕ. Ашшĕ ăна усрав хĕр пек йышăнса хурлантарчĕ. «Мĕн тăвас ĕнтĕ? Ăçта кайса кĕрес... Нивушлĕ Якурах качча тухас?» Хĕрĕн чĕри ку шухăша мĕнпур çамрăклăхĕпе хирĕçлерĕ. «Апла тесен, мĕн тăвас-ха? Е хуçа патне таврăнас та... Çук, çук! Сехмет кулли пуличчен пурнăçăма пĕтерем. Вара пурте çырла-хать. Тусăмпа сывпуллашас та...»

Анук алкум вĕçĕнче тĕрĕ тĕрлесе ларатчĕ. Кĕтерук йӳле пилĕкĕн, çара пуçăн вирхĕнсе çитнине курсан, вăл нимле мар пулса кайрĕ.

— Тусăм, мĕн пулчĕ сана?

Кĕтерук Анук патне чупса çитрĕ те унăн арки çине ӳксе макăрса ячĕ.

Тусăмĕ çак териех хуçăлнине Анук нихçан та курман. Халĕ унăн та чĕри лаштах çурăлчĕ. Вара хăй те макăрса ярасран аран-аран тӳссе:

— Савнă тусăм, кам кӳрентерчĕ сана? ― терĕ.

— Пурте... ― куççулĕ витĕр тухакан сассипе пăшăлтатрĕ Кĕтерук. Макăрса лăплансан пуçне çĕклерĕ те, куçне шăла-шăла, Михха патĕнче мĕн пулса иртнине каласа пачĕ. Юлашкинчен:

— Ах, тусăм, текех пурăнасси пулмасть... ― тесе вĕçлерĕ сăмахне.

— Кирлĕ мара ан калаç, тусăм! ― ик куçĕнчен куççуль юхса анчĕ Анукăн. ― Ăнланатăп, йывăр сана. Анчах унашкал усал шухăша пуçа ан тыт! Пурăна киле сывалĕ сурану. Е шурăмпуç çуталса килнине курас килмест-и, е сарă хĕвел çути хаклă мар-и саншăн? Пурнăç, тем пекех начар пулсан та, вилĕмрен пахарах. Вилсен, пĕтĕмпех çухалать, пĕтĕмпех хупланать. Вилтăпри айĕнчен каялла таврăнаймăн.

— Кам патне таврăнас ман? Хуçа мăшкăл тума тапăнчĕ. Тăван аттем хута кĕрес вырăнне каллех Сехмет патне хăвалать. Якур та пулин, эпĕ телейсĕррине кура...

— Тусăм, эсĕ Ваçлие маннă!

Ваçли ятне илтсен, Кĕтерук куçĕсем самантлăха чĕррĕн пăхса илчĕç те каллех тĕксĕмленчĕç.

— Манманнин мĕн усси. Халь ĕнтĕ Ваçли те сивĕнĕ манран...

— Çук, çук, тусăм! Йăнăшатăн эсĕ. Ваçли сивĕнмĕ. Унăн кăмăлĕ çав тери ырă, чĕри сар хĕвел пек ăшпиллĕ. Вăл таврăнĕ те, акă, эсĕ никамран та телейлĕ пулăн...



XXIV


Самай вăхăт пахча тăрăх тунсăхне вĕçтерсе çӳренĕ хыççăн Лукарье, ăш хыпнине туйса, килнелле утрĕ.

Малти пӳрте кĕрсен, урай варринче хăрах сăран атă выртнине курчĕ те тĕлĕнсе кайрĕ. Нимĕн иккĕленмелли те çук, унăн куçĕ умĕнче упăшкин сăран атти выртать. «Ку вăхăтра нихçан та киле таврăнакан марччĕ, паян мĕн хăваласа килнĕ ăна? Тата хăй ăçта вăл, ма пӳртре курăнмасть?» Лукарье ыйтнине хирĕç хуравланă пекех, чăланта харлаттарнă сасă илтĕнсе кайрĕ. Лукарье чăлан алăкĕ тĕлне вирхĕнсе çитрĕ те тата ытларах тĕлĕнчĕ. Урайĕнче Михха çывăрать. Çурăмĕ çаппа-çарамас. Тăршшĕпе çурса антарнă кĕпи икĕ еннелле уçăлса кайнă. Хăрах ури атăпа, хăраххи çарран. «Мĕн пулса иртнĕ кунта?» ― ирĕксĕрех çуйланса шухăшларĕ Лукарье. Тавçăрайманнипе хăйне хăй ӳпкелерĕ: «Ма кайрăм-ха пахчана? Ма пӳртрех кĕтсе илмерĕм-ши? Пĕрех хутчен Кĕтерукĕ те килте пулман ĕнтĕ»... Упăшкине юрама тăрăшса, ăна тӳшек çине вырттарма шут тытрĕ. Анчах ăнсăртран кравать çине пăхса илчĕ те тытăнса тăчĕ. Минтерсене тустарса пĕтернĕ, лапчăннă тӳшек çинче сарăпа тутăр выртаççĕ... Кам япалисем кусем? Мĕнле майпа кунта килсе выртнă? Лукарье ку тутăрпа сарă паян Кĕтерук çинче пулнине аса илчĕ те кунта мĕн пулса иртнине тавçăра пуçларĕ. Унăн кăмăлĕ тилĕрсе кайрĕ. «Тур çырлахтăр, вĕсем ман вырăн çинче аснă! Мĕнле тӳсес ку мăшкăла?» Анчах вăл, упăшкине çилленес вырăнне, мĕнпур айăпне Кĕтерук çине йăвантарчĕ: «Хăй ирĕкĕпе парăнман хĕре пусмăрлама кам хал çитерĕ. Вăл тухса тарма пултарнă. Тухса тарма май килмесен, кăравул кăшкăрĕччĕ». Кĕтерука тавăрас кăмăлĕпе Лукарье кил хушшине чупса тухрĕ, анчах ăна тупаймарĕ. Хирĕç чĕнекен те пулмарĕ. «Ăçта кайнă вăл? Ăçта пытаннă?» Лукарье сарайĕнче шыраса çаврăнчĕ, унта та тупаймарĕ. «Э, ара, вăл тахçанах хăйĕн килĕнче-çке, Михха хаклă тӳлерĕ пулĕ те-ха, халь ĕнтĕ пур çемйипе савăнаççĕ-и! Чухăнсен намăс та, чыс та çук вĕт! Тутăрĕпе сарине, ахăртнех, пире пусмăрçăсем тесе хурласшăн пăрахса хăварчĕ пулĕ». Лукарье пӳрте васкаса таврăнчĕ те, тутăрпа сарине илсе, урамалла тухса чупрĕ.

Кĕтерук килĕнче ăна пĕр сăмах чĕнмесĕр, вырăнтан та тапранмасăр кĕтсе илчĕç. Прахăр çеç Миххана курайманнипе тӳссе лараймасăр ури çине тăчĕ, йывăр ĕçпе пиçсе хытнă аллине чăмăртарĕ.

Кĕтерук килте çуккине курсан, Лукарье çилли кăштах хавшарĕ.

— Кĕтерук ăçта? ― ыйтрĕ вăл.

— Пирĕн хĕр сирĕн патăрта ĕçлет. Вăл ăçтине эсĕ пирĕнтен лайăхрах пĕлмелле, эсĕ хуçа арăмĕ...

Прахăр сиввĕн калаçни Лукарье çиллине тепĕр хут тилĕртрĕ. Вăл хăйне хисепсĕр кĕтсе илнишĕн те кăмăлсăрланчĕ.

— Сирĕн сучка хĕрĕр ăçта чупса çӳренине ăçтан пĕлес ман? Акă, тутăрĕпе сарине илсе килтĕм. Курăр та савăнăр!

— Хуп çăварна, çĕлен-калта! ― хаяррăн кăшкăрса пăрахрĕ Прахăр, Лукарье патнелле утăмларĕ. ― Эсир хăвăр сучкасем! Сирĕншĕн пулсан, хĕрĕн чысĕ-и е çынсен куççулĕ — пурпĕрех ним те мар! Анчах ытлашшиех асаймăр, этем куççулĕ пыл-сăра мар, пыра та ларĕ. Шăпу тулсан, эсир те хуняçун ăраскалне тулар .

— Этемрен хăрамастăр, вăтанмастăр. Çӳлти турă умĕнче хăвăрăн ирсĕр ĕçĕрсене пытараймăр. Вăл сире тивĕçлине парĕ! ― çиллессĕн сăмах хушрĕ Уляна.

Лукарье Прахăр чăмăрне курсан, хăраса çухăрса ячĕ. Кĕтерук япалисене урайне ывăтрĕ те пӳртрен тухса тарчĕ.

Килнелле утнă май, Прахăр çемйинче хăйсене курайманлăх вĕресе тăнине шута илчĕ те Кĕтерук çинчен усал шухăшлани тĕрĕс мар тесе ăнланчĕ. Прахăрăн çилĕлле сăмахĕсем ун хăлхинче халĕ те чан сасси пек янăраса пычĕç. Çакă ăна темшĕн пупа хăй патне чĕннине аса илтерчĕ. Çапла, Лукарье, Прахăр çемйине намăс тума кайнăскер, хăй намăсланса таврăнчĕ. Упăшки çав-çавах ним туймасăр çывăрнине курсан, унăн мĕнпур çилли ун çине куçрĕ. «Мăшăру саншăн нимĕн те мар... Ăна тăлăх-турат вырăнне усрасан та юрать. Сана çамрăк хĕр кирлĕ». Лукарье, хăй мĕн тăвасса пĕлмесĕр, кăмака умне турчка кайса илчĕ те упăшкине çурăмĕнчен туртса çапрĕ. Лешĕ туймарĕ. Вара Лукарье авăн çапнă пек ислетме тытăнчĕ. Юлашкинчен Михха йынăшса ячĕ. Халĕ те Якур турткаланă пек туйса:

— Çапла иккен, сăрнай... Хуçа çине алă çĕклетĕн-и?.. Тăхта, кăтартăп-ха сана мыскара... ― тесе мăкăртатрĕ. Ура çине тăма хăтланчĕ, тăраймарĕ — тĕшĕрĕлсе анчĕ.

Михха ыйхинчен тепĕр ирхине тин вăранчĕ. Шăмми-шакки тӳсмелле мар ыратнине, ăшчикĕ вут çинчи пек çуннине туйса: «Ытлашширех сыпнă пулмалла, халех мухмăра уçас пулать», ― тесе шухăшларĕ. Хăй ăçтине те тăруках тавçăраймарĕ вăл. Анчах куçне уçса маччана курсан, пӳртре выртнине пĕлчĕ. Пӳрт ăшчиккинчи япаласене сăнанăçемĕн, хăй килĕнчине тавçăрса хавасланчĕ. Арăмĕ те кунтах пулмалла. Хăвăртрах пыл сăра илсе килтересчĕ:

— Лукарье, кил-ха! — Хирĕç никам та сас паманнипе татах чĕнчĕ: ― Лукарье тенĕ, ăçта эсĕ?! Кил-ха хăвăртрах! Сăрнайсем темерĕн! Ăçта кайнă вĕсем?

Вара ирĕксĕртен мăштăртатса тăркаларĕ те яшка-çăкăр тыткалакан пӳлĕмелле сĕнкĕлтетрĕ. Кăкшăмран пыл сăра тултарса ĕçрĕ. Сывлăшне çавăрсан, тепĕр курка тултарса ӳпĕнтерчĕ. Хăватлă сăра ăшчик хыпса çуннине лăплантарчĕ, çурăлса тухас пек ыратакан пуçне те сиплерĕ, шăмми-шакки çеç çаплах ыратма чарăнаймарĕ. «Мĕн пулнă мана? Мĕншĕн ман шăмшак тăпачăпа ислетнĕ пек ыратать?» ― тем ăса илме тăрашрĕ вал. Хăй çинче кĕпе те çук-мĕн, хăрах ури çарран... Вăл васкаса чăлана таврăнчĕ. Кунта кĕпи çĕтĕкĕпе турчка выртнине курсан тин мĕн пулнине аса илчĕ.

Ĕнер ирхине, урă чухне, унăн пуçĕнче киле таврăнас шухăш пулманччĕ. Йывăç тиенĕ çĕре пулăçсем чĕрĕ çтерлĕк илсе пычĕç те пулă шӳрпи пĕçерсе çинĕ хушăра эрех ĕçрĕç. Пуç патне пырсан, Миххана киле каяс шухăш пырса кĕчĕ. Анчах мĕн тума? Арăмне курас килчĕ-и унăн е килте тумалли ĕçсем пулнă-и? Çук, уншăн та, куншăн та мар. Ăна çамрăк хĕрĕн мăкăнь чечекĕ пек сăн-сăпачĕ, кĕпçе пек кӳлепи илĕртсе килчĕ. Михха куçĕ умне Кĕтерука мĕнле тапăнни тухса тăчĕ. Анчах ăна хĕрĕн чысне варалама пултарни пĕрре те ӳкĕнтермерĕ. Вăл пурĕ те хĕрпе йăпанма май килменнишĕн тарăхрĕ, чăрмантарнăшăн Якура çилленчĕ.

Хапха умне тăрантас кӳлнĕ сарă урхамах пырса чарăнни Миххан шухăшне татрĕ. Вăл васкаса чӳречерен пăхрĕ те тăрантас çинчен хуньăшпе Лукарье аннине курчĕ. Ку мĕне пĕлтернине чухлама та Миххана нумай вăхăт кирлĕ пулмарĕ. «Вăт сăрнай... Вăт сăрнай... Ĕнер мĕн пулса иртни çинчен ашшĕне кайса систерчĕ пулать...» Михха никама хисеплемен, никама шеллемен, никамран хăраман этем пулсан та, хуньстарике ашшĕ вырăнне хисеплет, унран хăрать те. Çавăнпа вăл, унăн куçĕ умне тирпейсĕрле курăнас мар тесе, урайĕнче япса выртакан çурăк кĕпипе турчкана пуçтарса хума васкарĕ. Урăх кĕпе шырарĕ, халиччен нихçан та кĕпе-йĕм тыткаламан пирки тупаймарĕ. Ним тума аптранă енне, тепĕр сăран аттине тăхăнма хăтланчĕ, анчах ĕлкĕреймерĕ ― хунĕ килсе кĕчĕ. Ун хыçĕнчен арăмĕ те кĕрсе тăчĕ.

Лукарье ашшĕ Çемен, аллă çултан иртнĕскер, вăтам пӳллĕ те ырхантарах этем. Мул тĕлĕшĕнчен вăл Михха çывăхне те пыраймасть, çавах таврари пуянсем хушшинче хисеплĕ çын шутланать, Вăл хăмлапа суту-илӳ тăвать.

Кĕрӳшĕ ӳсĕррине, унăн чурăсла йăлисене Çемен халиччен те куркаланă, кунашкаллине пуçласа курать.

Упăшки çав тери тирпейсĕрри Лукарьене тарăхтарма мар, савăнтарчĕ. Халь ĕнтĕ ку килте пурăнма мĕн тери хĕннине ашшĕ те ĕненĕ. Ахаллĕн, Миххан ирсĕр ĕçĕсем çинчен каласа парсан, хута кĕрес вырăнне, ашшĕ кăштах çеç çапса пăрахмарĕ.

Хуньăш ним шарламасăр куçĕпе çини Миххана пушшех тарăхтарчĕ: «Пĕрех хутчен хăвăртрах ятлаçса ирттертĕрччĕ те мирлешесчĕ», ― тесе шухăшларĕ.

Самай вăхăт сăмах чĕнмесĕр тăнă хыççăн Çемен калаçа пуçларĕ:

— Акă мĕнле кĕрӳ иккен эсĕ ман! Упăтене хупнă пек, читлĕх ăшне тытса хуп та ярмаркăна илсе кай. Пĕтĕм халăх култăр!.. Çук, Янаш Петĕрĕн ывăлĕ евĕрлĕ мар эсĕ! Чаплă хуçа пек мар! Шуйттан пĕлет-и сана, кам евĕрлĕ эсĕ?! ― йĕрĕнсе кăшкăрса пăрахрĕ Çемен.

— Пытармастăп, хуньăм, айăплă эпĕ... ― ун çине пăх-ма хăймасăр мăкăртатрĕ Михха.

— Айăплă тетĕн эппин?! ― вĕчĕрхенсе кăшкăрчĕ Çемен. ― Айăплă ачана йĕмне антарса хулăпа çунтараççĕ! Сана вăт никам та çунтаракан çук. Çавăпа эсĕ картран тухса кайнă. Ăçта сан намăс? Ытти пуянсем пĕлсен мĕн калĕç? Эсĕ мăшăрун чысне такам кĕлмĕçĕпе улăштарнă! ― Çемен сывлăшне çавăрса илчĕ, салхурах сасăпа калаçма тытăнчĕ: ― Сирĕн çине пăхатăп та, ачасем, чун ыратать... Мăшăрланни икĕ çул иртрĕ ĕнтĕ, халĕ те ача çук. Хĕсĕр выльăх пек пурăнатăр. Ку пĕтĕмпех сан пирки, кĕрӳ. Эсĕ аскăнланса пурăннăран ача ашшĕ пулас тивĕçе маннă.

Михха çăмăлраххăн сывласа ячĕ. Çил-тăвăл иртсе кайнине туйрĕ вăл. Çавăнтах хунĕ каланисем тĕрессине те туйса илчĕ. «Чăнах, мĕншĕн пысăк çемье çук-ха манăн? Ывăл ача пулсан — начарччĕ-и вара?»

— Хуньăм, каçар... Ĕнер ыр-усал аташтарчĕ мана... Урăх нихçан та унашкал ĕçпе айкашассăм çук...

— Темĕн-çке...

— Ман сăмах — хуçа сăмахĕ, нихçан та çĕре ӳкмен! ― Михха сăхсăхса кăтартрĕ.

Кĕрӳшĕ парăнни Çеменĕн кăмăлне йăлтах çемçетрĕ.

— Курăп, сăмах çине тăрайăн-и, сăмах çине тăмасан, ан ӳпкеле вара. Пуçăнта пĕр çӳç пĕрчи хăвармăп!

— Уншăн ним те ан иккĕлен, хуньăм. Хам сăмах çине тăманни пулман-ха манăн. Ху калашле, эпĕ чăн та хуçа! ― хунĕн кăмăлĕ çаврăннипе хавасланчĕ Михха. — Лукарье, эрехпе пыл-сăра кăларса ларт-ха сĕтел çине! — терĕ вăл юлашкинчен, арăмĕ çине ачашшăн пăхса.

Татьяна сывлăхĕ йывăрланнăçемĕн йывăрланса пынипе Çтаппана халиччен хумхантарнă пурнăç шухăшĕсем йăлтах тухса ӳкрĕç. Халĕ вăл кунне-çĕрне арăмĕ патĕнче ирттерет. Ăна мĕнле те пулин сыватса ура çине тăратас тесе юмăç патне те кайса килчĕ. Юмăç канаш панипе тĕрлĕ курăксенчен имçам шывĕ вĕретсе ĕçтерчĕ. Анчах арăмĕн сывлăхĕ самайланни сисĕнмерĕ.

Татьяна, хăйĕн чирĕпе çырлахнă пек, шăппăн та тӳлеккĕн выртать. Ним ыратнине те шарламасть, нимĕн те ыйтмасть. Имçамсене те упăшки сĕннĕрен çеç ĕçкелет. Çтаппан ыйтнисене хирĕç ялан пĕр майлă калать:

— Аслă турă, эпир ĕненнине пĕлес тесе, пирĕн çине йывăрлăхсем ячĕ... унăн ирĕкĕ пек пултăр ĕнтĕ... ― ялпа пĕрле тырă вырма тухайманни çеç ăна канăç памасть. ― Айтурах, Çтаппан, пĕччен мĕнле ĕлкĕрĕн-ши? ― тет вăл ассăн сывласа.

— Уншăн ан пăшăрхан, Татьяна. Мĕнле те пулин ĕлкĕрĕп. Ытах, хамăн ал çитмесен, пĕр-икĕ хĕрарăм тара тытма та пулать. Ху çеç сывал. Ытти пурте пулĕ... ― арăмне йăпатма тăрăшрĕ Çтаппан.

Пĕррехинче вĕсем патне Миххан çĕнĕ тарçи Трифун пырса кĕчĕ. Вăл ахальтен килменнине вĕсем çав самантрах туйса илчĕç. Анчах тӳррĕн ыйтса пĕлме аван маррипе хăй каласа парасса кĕтрĕç.

Трифун йăла хушнă йĕркепе саламланă хыççăнах:

— Çтаппан пичче, сана Михха хăй патне пыма хушрĕ, ― терĕ.

— Мĕн ĕçпе-ши?

— Мĕн ĕçпине пĕлместĕп. Ăна каламарĕ. ― Тухса каяс умĕн: ― Уретникпе стражник пурччĕ унта, ― тесе хушса хучĕ.

Михха патĕнче уретникпе стражник пурри çинчен Трифун ырă сунса, Çтаппана хăрушлăхран асăрхаттарас кăмăлпа каларĕ пулсан та, ку хыпар Татьянана пушшех çапса хуçрĕ:

— Айтурах, Çтаппан... Ырă енне хăй патне чĕнмест вăл сана. Тата мĕн курмалли пур-ши пирĕн?

Арăмĕ умĕнче ытлашши сăмах персе ярасран Трифуна астутарайманшăн Çтаппан чунтан тарăхрĕ: «Мĕншĕн çенĕке чĕнсе тухмарăм-ха ăна. Унта тем калаçсан та чирлĕ çын хăлхине кĕмĕччĕ, чĕрине çак териех хускатмĕччĕ». Халь ним тума çуккине ăнланса, арăмне йăпатасшăн хăйне кăмăллăн тытма тăрăшрĕ:

— Пӳлĕхçĕм çырлахтăр, Татьяна. Çав териех пăшăрханма нимле сăлтав та çук. Парăм çинчен калаçма чĕнтерчĕ пулĕ-ха. Мĕнех вара, калаçăпăр... Эпĕ ăна хăйĕн сăмахĕçене астутарăп та, иртсе те кайĕ. Ывăл ĕçрен таврансан, тӳлесе те татăпăр.

— Уретник мĕн тума килнĕ-ши унта?

— Хăнана пуль, ара. Михха патне яланах килсе çӳрет вăл. Пирĕн унта ним ĕç те çук. Акă, кайса килетĕп те ыраш вырма тухатăп. Кăçал тырпул ытла та аван. Сывă пулсан, парăма та тӳлесе татăпăр, лаша та илĕпĕр...

— Ах, Çтаппан... Унта пырсан, тархасшăн, хăвна тӳлек тытма тăрăш. Ан хирĕç вĕсемпе...

— Юрĕ, Татьяна, ― сăмах пачĕ Çтаппан. Çтаппан пырса кĕнĕ çĕре Огуречниковпа Мошкова Михха пыл сăрапа та эрехпе хăна тăватчĕ. Вĕсем урмăшнă сассисемпе тем çинчен шавлăн калаçаççĕ, хушăран ахăрашса илеççĕ. Çтаппаншăн ку уретникпе Кармăш пасарĕнчи трактирте тĕл пулнă пекех туйăнчĕ. Ун чухнехи пекех йĕрĕнчĕ вăл. Анчах хăйне хăй ирĕксĕрлесех, камăллă курăнма тăрăшса, вĕсене пуç тайрĕ.

— Аван пурнаççĕ-и?

Никам та хирĕç саламламарĕ. Михха сĕтел хушшинчен тухса ун еннелле ик-виçĕ утăм турĕ те урисене тармакласа тăчĕ. Аллисене кĕсйине чиксе, Çтаппан çине мăнаçлăн та мăнкăмăллăн пăхрĕ.

— Мĕнле пурнатăн, Степан Иванович?

Çтаппан хăйне ырă ĕçпе чĕнменнине килте чухнех туйнăччĕ, халь ăна йăлтах ĕненсе çитрĕ. «Мĕн ĕçпе-ши? Кивçен илнĕ укçана тӳлемеллишĕн çеç пулсан, уретникпе стражникĕн мĕн ĕç унта? Тунас çук вĕт эпĕ. Тата Михха хăй те ку тарана çитсе пĕрре ыйтман. Укçине кивçен панă чухне ырă кăмăллă пек курăнатчĕ. Хăçан тавăрса памаллине те каламарĕ. Мĕншĕн-ха халь çав тери сиввĕн пăхкалать? Тен, кивçен панă укçашăн мар? Апла тесен, мĕншĕн-ши?» Темиçе майлă шухăшласа та тупсăмне тупаймарĕ Çтаппан. Вăл арăмĕ мĕн хушса янине аса илчĕ те, темĕнле ĕç пирки чĕннĕ пулсан та, парăнса, кирлĕ пулсан, йăпăлтатса калаçса, Михха кăмăлне çырлахтарма шухăшларĕ. Анчах мĕн пĕчĕкрен никам умĕнче те тивĕçсĕр пуç тайма юратманни шухăшланă пек тутармарĕ:

— Пӳлĕхçĕ хушнă пек пурăнкалатăп-ха, ― терĕ вара вăл ирĕксĕртен тенĕ пек.

— Çапла эппин? ― сассине чĕтретерех ыйтрĕ те Михха кулса ячĕ. ― Григорий Петрович, илтетĕн-и, пӳлĕхçĕ хушнă пек пурăнатăп тет!

Огуречниковпа Мошков кулас килнипе мар, Михха кăмăлне юрасшăн кулса ячĕç.

— Пӳлĕхçĕ сана кивçен илнĕ укçана та тавăрса пама хушмасть пулĕ? ― терĕ Михха.

Çтаппан çăмăлрах сывласа ячĕ. Кивçен илнĕ укçа çинчен калаçасси уншăн йывăр сăмахах мар пек-ха.

— Пӳлĕхçĕ парăма тавăрса пама хушать.

— Пӳлĕхçĕ хушать те. шыври тытса чарать-и? ― тăрăхласа илчĕ Михха.

— Шыври мĕн тăвасса пĕлместĕп эпĕ. Укçа тупсанах курсĕ парăп. Ху та çаплах каларăн.

Самантлăха пӳртре шăп пулчĕ. Çак вăхăтра Михха парăнма шутламан çын чĕрине мĕн каласа çурма пулать-ши, унăн асапне курса савăнма тата мĕнле майсем пур-ши тесе шухăшласа тăчĕ. Ыттине тарçисем тăвасса шанчĕ вăл. Юлашкинчен ахăрса кулса ячĕ.

— Эсĕ, сăрнай, çавна ĕнентĕн-и?

Михха йăнăшмарĕ. Унăн йĕплĕ сăмахĕсем Çтаппан чĕрине çĕçĕ пек пырса тăрăнчĕç, çамки çине сивĕ тар тапса тухрĕ. Халĕ ăна Михха вăрă-хурахне пĕлсе тăнă çĕртенех унăн усал чеелĕхне сисменни икĕ хутчен лаша çухалнипе ĕне вилнинчен те ытларах тарăхмалла пек туйăнчĕ. «Пӳлĕхçĕм çырлахтăр, мĕнле сисмен эпĕ ăна? Мĕн тесе ĕненнĕ? Манран ухмах кам пултăр!..» ― шухăшларĕ Çтаппан. Аптраса тăни е парăнни — тăшмана çеç савăнтарма пултарать. Вăл хăйне хăй алла илчĕ:

— Ĕнентĕм çав. Тĕне кĕнĕ çын тесе, турăш умĕнче чĕререн тупа турăн пулĕ тесе ĕнентĕм.

— Турăш ятне ан асăн! Санăн çăвару турăш ятне асăнма тивĕç мар! Эсĕ хурах! ― кăшкăрса пăрахрĕ уретник.

— Григорий Петрович, тăхта-ха! ― калаçăва вăхăтсăр хутшăннăшăн кăмăлсăрланса, хыттăн татса хучĕ Михха. Вара Çтаппан енне çаврăнчĕ: ― Эсĕ, эппин, мана тĕне кĕнĕ çын тесе ĕненнĕ? Апла тесен йăнăшман. Эпĕ чăнах та тĕне кĕнĕ чăваш. Эсĕ камне те халех пĕлĕпĕр. Кала-ха, тархасшăн, сан мана миçе тенкĕ памалла?

— Çирĕм пиллĕк, ― шухăшласа тăмасăрах хуравларĕ Çтаппан.

— Çирĕм пилĕк тенкĕ тетĕн эппин?

— Çапла, ― тепĕр хут çирĕплетрĕ Çтаппан.

— Ак хайхине, эсĕ камне пĕлтĕмĕр те. Эсĕ тĕне кĕмен чăваш иккен. Ахальтен мар мана миçе тенкĕ парăм пуррине тунасшăн. Сан шутпа, ху вĕлернĕ урхамахпа йытă, çапса çĕмĕрнĕ хапха, шăтăрнак, çенĕк тата чӳречесем ним хака та тăмаççĕ-и?

Михха сăмахĕсем Çтаппан чĕрине çĕнĕрен те çĕнĕ суран кӳчĕç. Вăл ĕнтĕ уретникпе стражник мĕн пирки килнине те ăнланнă пек пулчĕ.

Çыннăн кăмăлĕ улшăннине Михха çав сăмантрах асăрхарĕ те, унăн хура чунĕ хаваслăхпа тулчĕ. Вăл Çтаппана тата ытларах тарăхтарма шут тытрĕ.

— Эпĕ вăйлă та, Михха манран хăрарĕ, çимĕк чух пĕтĕм ялйыш умĕнче намăса кĕртнине те, килти çуртсене çĕмĕрнине те каçарчĕ тесе шухăшларăн-и? Упа та вăйлă, унтан вăйли арăсланпа тигр пур, вĕсене те тытаççĕ. Эсĕ тислĕк кăмпи çеç! Ман ăрура хамăра хур кӳме хăтланакансене каçаракан пулман. Эпĕ те çавах: хам çине тапăнма хăтланакана, вăл кирек кам пулсан та, ним шеллемесĕр таптаса иретĕп! Акă ĕнтĕ сана тавăрас самант çитрĕ. Эсĕ мана парăмлă укçана паянах кӳрсе паратăн. Анчах çирĕм пилĕк тенĕ мар, икçĕр аллă икĕ тенкĕ!

«Икçĕр аллă икĕ тенкĕ!»

Михха хăйĕн сăмахне малалла каларĕ:

— Урхамахшăн çĕр аллă тенкĕ. Йытăшăн — çирĕм пиллĕк... Çенĕкпе хапхашăн — çирĕм çиччĕ... Чӳрече кантăкĕшĕн — çирĕм пиллĕк. Çирĕм пилĕк тенкине укçан кивçен панă!

Çтаппанăн çилли тилĕрсе кайрĕ, пӳрнисем чăмăртанчĕç. «Пăвса пăрахас та — вĕçĕ пĕттĕр!»

Çтаппан çине тимлĕн пăхса ларакан Огуречниковпа Мошков, вăл тарăхса çитнине курса, аллисене кобура çине хучĕç.

Çтаппан полицейскисем хирĕç тăма хатĕрленнннчен хăрамарĕ. Ăссăрла утăм тăвасран ăна чĕри тытса чарчĕ: «арăмна вĕлеретĕн вĕт, айван!» Хăйне алла илчĕ те Çтаппан, тăшманĕ çине сиксе ларас вырăнне:

— Санăн киревсĕр ĕçӳсене пӳлĕхçĕ тиркештерĕ! Вăл пурне те курать, пурне те пĕлет! ― тесе хучĕ.

— Эсĕ пӳлĕхçĕпе ан хăрат мана. Эпĕ çамрăк-ха, çылăхсене каçарттарма ĕлкĕрĕп. Луччă çакна каласа пар: парăмна хăçан тататăн?

— Укçа хăçан пулать, çавăн чухне парса тататăп...

— Суятăн, паянах парса тататăн! Çĕр, тырру-пуллу, сурăхусем, çурту-йĕрӳ — пурте манăн пулаççĕ!

Юлашкинчен Çтаппан тӳссе тăраймарĕ, Миххана пăвса пăрахасран хăраса, пӳртрен тухса кайрĕ.

Урамра ун пуçне каллех ӳкĕнĕçлĕ шухăшсем пырса кĕчĕç. «Пӳлĕхçĕ çырлахтăр, ма ухмах тес мар мана. Çав сехмете мĕнле ĕненме пултарнă эпĕ. Халь ĕнте йăлтах тĕп тăвасшăн мана. Кун çинчен Татьянана мĕнле каласа парас? Пĕлсен, çавăнтах чĕри çурăлса кайĕ. Çук, çук. Тем пулсан та, тĕпĕ-йĕрĕпе пĕлтерме юрамасть... Тен, мана хăратасшăн çеç каларĕç вĕсем? Тĕп тумах шутлаççĕ пулсан, ан тив, пырса пăхчăр! Вара хăйсемех çынран кулма юраманнине чухласа илĕç!»

Килне çитсен вăл арăмне: «Иксĕмĕр шухăшланă пекех, кивçен илнĕ укçа пирки калаçма чĕннĕ, ― тесе ăнлантарчĕ. ― Эпĕ ăна хăйĕн сăмаххисене астутартăм. Мĕн-пурĕ те çавă çеç».

Татьяна, ĕненнĕ пек пулса, самай вăхăт ним шарламасăр выртнă хыççăн:

— Айтурах, ĕçлесе тупичченех укçине çаратаççĕ, — терĕ.

— Ан тив, çаратчăр. Пӳлĕхçĕ пурне те курать... Хамăр çеç сывă пуласчĕ. Пуç сывă пулсан — йӳнеçтерĕпĕр.

Çтаппан тырă вырма тухса кайма ĕлкĕреймерĕ ― Платун пырса кĕчĕ. Староста нихçан ырăпа çӳременнине пĕлсе, кирлĕ-кирлĕ мар сăмах персе ярасран астутарасшăн, Çтаппан ун патнелле утрĕ. Платун хăраса кайрĕ. Çтаппан тытса силлесшĕн пек туйăнчĕ ăна. Унччен шухăшне каласа пĕтерме васкаса:

— Çтаппан, старшина кантура пыма хушрĕ сана. Халех каймалла. Ху ирĕкпе пымасан, стражниксем тытса каяççĕ тата штрав хураççĕ! ― терĕ.

Çтаппан аллисене чăмăртаса Платун çинелле ыткăнчĕ. Лешĕ пӳртрен тухса ӳкме ĕлкĕрчĕ. Çтаппан, вăйран сулăннă пек пулса, чăмăрне пушатрĕ.

Арăмĕ йынăшса ячĕ те вырăн çинче хускалма хăтланчĕ.

— Айтурах, Çтаппан, мĕн пулчĕ тата? Старшина мĕн ĕçпе чĕнет-ши сана?

Хăй те нимĕн пĕлменнипе Çтаппан пĕр самант сăмах чĕнмесĕр тăчĕ. «Мĕн ĕçпе чĕнтереççĕ-ши? Хыснана тӳлемелли пĕр пус парăм çук. Кантур хушнă ĕçсене те вăхăтра туса пынă. Нивушлĕ Михха кивçен панă укçашăн? Çук, уншăн пулма пултараймасть. Старшина суд та, стражник те мар». Çтаппан çапла шухăшланăçемĕн, хăйне старшина йăнăшпа чĕнтернĕ пек ĕнене пуçласа, ун патне каяс мар тесе тĕвтурĕ.

— Платун каласа хăварнисене юплеме те кирлĕ мар, Татьяна. Хăвах пĕлетĕн, хыснана эпир пĕр пус та парăмлă мар, Урăх ним ĕçпе те чĕнтермелли çук. Старшина патне хыснана парăм пуррисем кайччăр. Е мана питех курасшăн пулсан, акă, тырă вырса пĕтерсен кайса килĕп. Халь унта çӳресе вăхăт ирттерес мар.

Упăшкин сăмахĕсем Татьянана тата ытларах хăратса пăрахрĕç.

— Çук, çук, Çтаппан, каймасан юрамĕ. Ырă пуçлă чухне кайсах кил. Платун ахаль каларĕ тесе ан шутла. Штрав хурсан, мĕнле тӳлĕпĕр? Сана тытма Стражниксем килнине курсан, ман чĕре тӳсеймĕ.

— Пӳлĕхçĕм çырлахтăр, Татьяна... Ытлашши пурне те йывăра ан ил, тархасшăн. Курăн акă, нимен те пулмасть.

— Эсĕ калашле пултăрччĕ, Çтаппан. Анчах кайса киленех пуль, унсăрăн ман чунăм лăпланас çук. Пĕлсе тăран инкек ― пĕр хуйхă, пĕлмен инкек ― çĕр хуйхă.

— Мĕн тăвас тетĕн, ― юлашкинчен килĕшрĕ Çтап-пан, ― кайса килем эппин. Эсĕ, тархасшăн, лăплан. Ним çинчен те ан шухăшла. Эпĕ кĕçех килĕп.

Çтаппана çула пуçтарăнма нимĕн чухлĕ те вăхăт кирлĕ пулмарĕ. Вăл Михха патне кайса килнĕ тумĕпех тухса утрĕ.

Атăлкасси — пысăках мар вырăс ялĕ. Вăл Энĕшкассинчен çичĕ çухрăма, Атăл хĕррине вырнаçнă. Ялтан тăварах пăрахутсем чарăнакан пристаньсем лараççĕ. Ялăн анат вĕçĕнче — эрнере пĕрре пухăнакан пасар вырăнĕ. Хĕвеланăç енчи сăртанкăра француз баронĕн Жеменин аслă кил-çурчĕ, аслă пахчи курăнса ларать. Улпут кил-çурчĕн хыçĕнче вулăс кантурĕпе фельдшерсен çурчĕ вырнаçнă. Чи куçа курăнакан вырăнта станувуй валли çĕнĕ çурт тăваççĕ.

Çтаппан пырса кĕнĕ çĕре вулăс кантурĕнче никам та çукчĕ. Унта ĕçлекенсем — старшина, тиек тата ăна пулăшаканĕ ― ир тесе пулмалла, пĕри те ĕçе килмен-ха. Ялти çынсем кунта тырă вырнă вăхăтра мар, канлĕ вăхăтра та килмеççĕ. Кантур таврашĕнчен вĕсем уретник-стражниксенчен хăранă пекех хăраççĕ.

Çул çинче чух Çтаппан кантура çитсенех, старшина мĕншĕн чĕннине каласа парĕ те, çав самантрах киле таврăнма тухăп тесе шухăшланăччĕ. Никам та çуккине кур-сан, кăмăлĕ авăкланчĕ. «Эккей, ара, çынна килме хушаççĕ, хăйсем пĕри те çук. Вĕсене мĕн, вĕсен тырă вырмалла мар. Эсĕ пур — хаклă вăхăта усăсăр ирттерсе Çӳре». Тем май шухăшласан та, кĕтсе илме тивессине ăнланса, вăхăта мĕнле те пулин хăвăртрах ирттерес тесе, Çтаппан çыран хĕррине тухрĕ. Атăл йăлтах улшăннине пуçламăш хут курнă пек тĕлĕнчĕ вăл. Халиччен ăна Атăл вĕçĕ-хĕррисĕр сарлакан та тĕпсĕр тарăннăн юхса выртнă пек туйăнатчĕ. Халь ун умĕнче ытлашши сарлаках та мар юханшыв юхса выртать. Çтаппан çакна та аса илчĕ: вăтăр çула яхăн ĕлĕкрех Атăлкассипе тĕлме-тĕл хăйăрлă пĕчĕк утрав çеç курăнатчĕ. Ун чухне пăрахутсем те çав утравăн йăлăм еннипе иртетчĕç. Пурăна киле утрав сарăлса, пысăкланса пынăçемĕн, Атăлан йăлăм енчи çулне йăлтах питĕрсе хучĕ. Халĕ пăрахутсем те утравăн тепĕр енĕпе чупаççĕ. «Çутçанталăкра та пурте улшăнать иккен...» ― Атăл улшăннипе темшĕн хăйĕн пурнăçне танлаштарса, ассăн сывларĕ Çтаппан.

Çав вăхăтра кĕрен сăрпа сăрланă пăрахут анаталла чашкăртса иртрĕ те Çтаппана шартах сиктерчĕ. «Пӳлĕхçĕм çырлахтăр, сакăр сехет те çитрĕ, эпĕ çаплах вăхăта ахаль ирттеретĕп».

Пăрахута курса, Çтаппан вăхăт пĕлнинчен нимĕн тĕлĕнмелли те çук. «Самолет» обществин пăрахучĕсем кун каçиччен виçĕ хут шăп пĕр вăхăтра иртсе çӳренипе Çтаппан çеç мар, Атăл хĕрринче пурăнакан ытти чăвашсем те вăхăт чухлама вĕреннĕ.

Çтаппан васкаса кантуралла утрĕ. Кил хушшине кĕрсен, вăл хул айне портфель хĕстернĕ, çинçешке те вăрăм мăйлă этем утса пынине курчĕ. Кунашкал этем таврара та пĕрех пулнăран, Çтаппан вăл камне часах чухларĕ. Миххан тус-йышĕ, Лаврский ваккат иккен вăл. Пурăнасса Энĕшкассинчен виçĕ çухрăмри Сала ятлă вырăс ялĕнче пурăнать. Лаврский вулăс кантурне килнине Çтаппан ним шута та хумарĕ. Кантурăн уçăлса тăракан алăкĕ патне çывхарсан çеç ирĕксĕртен чарăнса тăчĕ. Кунта ăна старшинапа вăтам çулсене çитнĕ, шукăль тумланнă арçынпа Лаврский хушшинчи калаçу интереслентерчĕ. Вакката чи малтан старшина пырса алă пачĕ.

— Здравствуйте, Константин Сергеевич!

— Здравствуйте, хисеплĕ Афанасий Николаевич! ― старшина аллине чăмăртарĕ Лаврский. ― Эпĕ кая юлман-и?

— Çук, çук. Эсир, яланхи пекех, шăп вăхăтра çитрĕр. Ответ тытаканĕ те килмен-ха.

Лаврский палламан çынна алă пачĕ.

— Сывлăхăр мĕнле, Эпифан Миронович!

— Чип-чиперех-ха, Константин Сергеевич!

— Ĕнерхи ĕçкĕ хыççăн хăвăра хăвăр мĕнле туятăр?

— Тĕрĕссипе каласан, халь те тăна кĕрсе çитейместĕп-ха. Сăри ытла та хăватлă пулчĕ.

— Çапла... Лукерья Семеновна çамрăк пулсан та, ун пек тутлă та хăватлă сăра тума пултаракан урăх пулас çук. Тăна кĕрес тесен, пĕр май кăна: мухтавлă сăрана тепрер курка ĕçмелле. Михаил Петрович сире паян каллех хăй патне кĕтетĕп терĕ.

— Эсир ун патĕнче пулнă-и вара?

— Эпĕ унтан тухса килтĕм.

— Сывлăхĕсем мĕнле?

— Яланхи пекех çирĕп... Тата вăл ĕçе хăвăртрах татса парасса кĕтет.

— Уншăн пулсан, ним пăшăрханмалли те çук. Эпĕ ăна хам енчен кăштах та пулин усă кăтартма пултарнă-шăн савăнатăп.

— Афанасий Николаевич, ― старшина енне пуç тайса чĕнче Лаврский, ― Михаил Петрович сире те хăнана чĕнет.

— Тавтапуç, тавтапуç, Константин Сергеевич! ― пуçне тайса хуравларĕ старшина.

Çтаппана ку çынсем темшĕн хăй çинчен калаçнă пек туйăнчĕ. Çакна вĕçне çитиех ĕненме лешсем малалла калаçасса кĕтрĕ.

Лаврский кĕсйинчен сехет кăларса пăхрĕ:

— Ответ тытаканĕ питĕ кая юлнă!

— Шухăшласан, чăн та, тарăхмалла. Сĕмсĕркке чăваш хăйне кĕттерет. Мĕнле тӳсмелле, э? ― шăртланма пуçларĕ старшина. Вăл ăнсăртран алăк еннелле çаврăнчĕ те Çтаппана асăрхарĕ.

— Сана мĕн кирлĕ?

Кĕтмен çĕртен чĕннипе Çтаппан малтанах аптраса тăчĕ.

— Мана нимĕн те кирлĕ марччĕ... Староста сан патна ячĕ, ― терĕ вăл пăртакран.

— Хăш ялтан эсĕ?

— Энĕшкассинчен.

— Хушамату мĕнле?

— Иванов.

— Яту?

— Çтаппан.

— Мĕншĕн кая юлнă! ― кăшкăрса пăрахрĕ старшина, ятлас килнипе мар, пысăк начальник умĕнче мухтава тухасшăн.

Вулăсри чи пысăк начальник ним сăлтавсăр ятлаçма тытăнни Çтаппанăн кăмăлне пăсрĕ.

— Çук, эпĕ кая юлман, ― сассине хăпартрĕ вăл, ― эпĕ паçăрах килнĕ. Эсир çуккипе ним тума аптраса Атăл хĕррине кайса килтĕм.

— Намăссăр, çак тери пысăк çынсем умĕнче суйма мĕнле хăятăн! ― çилленсех кăшкăрчĕ старшина. ― Эпир сана сехет ытла кĕтетпĕр. Çук, хурăн хулли сахалтарах лекнĕ пулас. Тата лайăхрах çунтармалла сире. Вара ăса кĕрĕттĕр, пысăк çынсем умĕнче хăвăра мĕнле тыткаламаллине те чухлăттăр.

Çтаппанăн та çилĕ авăкланчĕ. Чĕлхи çине хаяр сăмахсем капланса килчĕç. Хăйне мĕншĕн чĕннине пĕлменни кăна унăн вăй-хăватне тăлласа тăчĕ. «Тем каласан та, старшина кăмăлĕ йăвашланас çук. Унпала хыттăн калаçса, ху валли инкек шырани çеç».

Старшина палламан çын еннелле çаврăнчĕ.

— Господин земски начальник, эсир кĕтекен хресчен çакă вăл.

Бернадский хăй умĕнче хăйне кирлĕ чăваш тăнине старшина кăтартичченех тавçăрнăччĕ.

— Юрĕ, ĕçе тытăнар. Тиеке чĕнĕр! ― хушрĕ вăл.

— Халех чĕнетĕп, господин земски начальник! ― пуçне тайса хуравларĕ те старшина тепĕр пӳлĕмелле кĕрсе кайрĕ.

«Земски начальник...» ― хăраса шухăшларĕ Çтаппан. Уездра çынна хăйĕн ирĕкĕпе айапласа суд тума та, каçарма та пултаракан кунашкал пысăк начальник пуррине тахçанах илтнĕ вăл, хăйне çеç халиччен курма май килменччĕ. Халь Çтаяпанăн асĕнче земски начальникăн каçарма пултаракан тивĕçĕ çеç тăрса юлчĕ. Ытти чăвашсем пекех, Çтаппан хăй куллен тĕл пулман тӳре-шарасем мĕн чухлĕ пысăк вырăнта тăраççĕ, çавăн чухлĕ ырă кăмăмăрах, кирек мĕнле ĕçе те тĕрĕс татса параççĕ тесе шухăшланă. Патша çинчен калама та кирлĕ мар. Ăна хресченсем çĕр çинчи турă вырăннех хисепленĕ. Çĕр çинче мĕнпур этем унăн ачи тенĕ. Патша умĕнче пуянĕ, чухăнĕ — пурте пĕр тан тесе ĕненнĕ. Хресченсен инкекĕ вырăнти тӳре-шарасем тата Михха пек киревсĕр пуянсем ашкăннине патша пĕлменнинчен килет тенĕ. Çтаппан малти стена çумĕнче патшан сăнӳкерчĕкĕ çакăнса тăнине курчĕ те, вăл ун çине тус-йышлăн та савса пăхнăн туйăнчĕ. «Тӳрĕ-шарасем, Миххапа староста халăха епле пусмăрланине пĕлес пулсан, патша вĕсене тивĕçлипе айăплĕччĕ! Анчах Атăлкасси вулăсĕсенче кам мĕн ĕç тунине ăçта пĕлтĕр-ха вăл? Чăваш хресченĕ нихçан та çăхав çырса курман, патша патне каяс çул ăçта иккенне те пĕлмест вăл». Çтаппан пуçне сасартăк тепĕр шухăш пырса кĕчĕ. «Патша патне илсе пыракан çула чăваш хресченĕ пĕлмест пулсан, тӳре-шарасем те пулин пĕлме кирлех. Тен, земски начальник те пĕлме пултарĕ. Ăна Михха мĕн таран сĕлĕхне каласа парсан, вăл ун çинчен патшана пĕлтерĕ те, Миххана та килçе çăварлăхлĕç. Вара Энĕшкасси хресченĕсене пурăнма çăмăлрах пулĕ».

Юнашарти пӳлĕмрен старшина таврăнчĕ — Çтаппанăн шухăшĕ татăлчĕ.

— Господин земски начальник, тиек халех килет! ― йăпăлти сассипе пĕлтерчĕ вăл. Сĕтел умĕнчи тенкел çине тĕллесе кăтартрĕ те: — Иванов, лар çавăнта! — тесе хушрĕ.

Çтаппан ним шарламасăр тенкел çине пырса ларчĕ. Улитин чернилпа хут илсе тухрĕ. Лаврский, уйрăм сĕтел хушшине вырнаçса, портфелĕнчен хутсем кăларса хучĕ. Юлашкинчен Бернадский те сĕтел хушшине вырнаçрĕ.

— Иванов!

— Эпĕ, ― терĕ Çтаппан ларнă çĕртенех.

— Ура çине тăр! ― хыттăн кăшкăрса пăрахрĕ старшина, ― санпала господин земски начальник калаçать!

Çтаппан яшт! çеç сиксе тăчĕ. Бернадский хăй шухăшне малалла каларĕ:

— Эсĕ Михаил Янашова тӳлемелли парăмна йышăнатăн-и?

«Акă мĕншĕн чĕнтернĕ мана...» ― вĕçсе иртрĕ шухăш Çтаппан пуçĕнче.

Çтаппан çийĕнчех калайманнипе каллех старшина сасси янăраса кайрĕ:

— Эсĕ мĕн, хăлхасăр-и? Санран ыйтаççĕ вĕт!

— Йышăнатăп, — терĕ Çтаппан, тăна кĕрсĕ.

— Миçе тенкĕ йышăнатăн?

— Çирĕм пилĕк тенкĕ, ― шухăшласа тăмасăр хуравларĕ Çтаппан.

— Апла иккен... — Çтаппан çине тăрăхласа пăхрĕ Бернадский, — урхамахшăн кам тӳлет?.. Хапхапа çенĕкĕ, чӳречесене кам çĕмĕрнĕ пулать вара? Йытта та эс вĕлермен-и?..

Çтаппан, пысăк начальниксем ырă кăмăллă пулма кирлине астуса, Миххапа иккĕшин хушшинчи ĕç-пуçсене пĕтĕмпех йышăнма шут тытрĕ:

— Кусене те йышăнатăп, ваше благороди.

— Йышăнатăн пулсан, мухтава тивĕç... Бернадский хăй майлă калаçнă пек ăнланса, Çтаппан тата ытларах хăюланчĕ.

— Ку ĕçсемшĕн эпĕ айăплă мар. Мана ирĕксĕртен тума тиврĕ вĕсене...

— Интереснă! ― илтĕнчĕ Лаврскин йĕрĕнчĕк сасси.

— Чăн та интереснă! ― Миххан халиччен пĕлмен тĕлĕнмелле ĕçĕсем çинчен итлеме хатĕрлĕнсĕ килĕшрĕ Бернадский. ― Каласа пар, Янашовăн урхамахĕпе йыттине мĕншĕн вĕлертĕн? Хапхине, çенĕкне, чӳречисене мĕншĕн çапса çĕмĕртĕн?

Пĕтĕмпех каласа пама шутланă Çтаппан Бернадский сăмахĕсене хирĕç кĕскен çеç хуравларĕ:

— Пӳлĕхçем çырлахтăр, ваше благороди, çутçанталăкра эпĕ хĕрĕх çул ытла пурăнатăп, никампа та ятлаçса курман. Пуринпе те килĕштерсе пурăннă...

— Эсĕ мĕнле пурăнни кирлĕ мар пире! ― хыттăн каласа хучĕ Бернадский. ― Эсĕ пире мĕн ирĕксĕрленипе Янашовăн урхамахне вĕлерни, унăн çурт-йĕрне çĕмĕрсе тăкни çинчен каласа пар!

Çтаппанăн йĕркипе калас шухăшĕ арпашса кайрĕ.

— Ваше благороди, Янашов вăрă-хурах! ― тесе ячĕ вăл кĕскен.

Бернадский пуç тăрăх вĕри шыв янă пекех сиксе тăчĕ:

— Мĕн тетĕн эсĕ?!

Лаврский вăрăм мăйне сĕтел урлă тăсрĕ:

— Господин земский начальник, протестлетĕп!

— Эçĕ ухмаха ернĕ-и? ― илтĕнсе кайрĕ старшинан çилĕллĕ сасси.

Хисеплĕ тӳре-шарасем арăш-пирĕш кăшкăрашни Çтаппан хăлхине кĕнĕ-кĕмен иртсе кайрĕ. Вăл хăйĕннех печĕ:

— Янашов мана урхамахĕпе таптама тапăнчĕ! Хăйĕн Хĕлип вăрă-хурахĕпе манне икĕ лаша вăрларĕç, ĕнепе пă-рăва вĕлерчĕç... Эпĕ ăна çавăншăн...

— Чарăн! ― куçпуçне чарса пăрахрĕ те Бернадский чăмăрĕпе сĕтеле чышрĕ. ― Чарăн! Эпĕ сана сăмах памастăп!

— Протестлетĕп! Ку этем хисеплĕ хуçана никам илтмен-курман хур кӳчĕ. Протестлетĕп!

Старшина та ыттисенчен юласшăн пулмарĕ:

— Мĕнле хăятăн эсĕ, путсĕр! Е сивĕ çĕре кĕрсе ларас килчĕ-и?

Çтаппан чарăнчĕ. Тӳре-шарасем юнаса кăшкăрнинчен мар, калас шухăшĕсем йăлтах арпашса кайнăран.

Лаврскипе старшина та кăшкăрма чарăнчĕç. Кантурта Бернадский сасси çеç янăрарĕ:

— Путсĕр этем темерĕн! Уезчĕпе чи ырă та хисеплĕ хуçана хурлама пăхасшăн. Ун вырăнĕнче тепĕр çын пулсан, сана тахçанах Çĕпĕре ăсатнăччĕ! Ку вара хăйне сиен тунине шыраса илнипех каçарасшăн!

«Сап-çара тăратса хăвариччен каторгăна ăсатни аванрахчĕ», ― хуйхăрса шухăшларĕ Çтаппан.

Бернадский. ку хресченĕн сехрине çителĕклех хăпартрăм тесе, лăпкăнрах сасăпа калаçма тытăнчĕ:

— Юлашки хут ыйтатăп, Янашова тӳлемелли парăмусене йышăнатăн-и эсĕ е йышăнмастăн-и?

Вернадский мĕнле «ырă кăмаллине» курса ĕненнĕ Çтаппан:

— Мĕн калас пеккине паçăрах каларăм. Урăх сăмах çук манăн, ― терĕ.

Кун пек ĕç Бернадские те йăлăхтарса çитерчĕ. Хăвăртрах вĕçлес тесе, Лаврские сăмах пачĕ.

— Господин земски начальник, ― мăйне сĕтел урлă тăсса, сăмахне пуçларĕ Лаврский — Ответ тытаканĕ Янашовран çирĕм пилĕк тенкĕ илнине хăех йышăнчĕ. Ытти парăмсем çинчен уретникпе староста тата пунеттейсем кăтартса пани пур. Çавăнпа Ивановран икçĕр аллă икĕ тенкĕ шыраса илмеллине çирĕплетме ыйтатăп. Халех пама укçи çук пулсан, Ивановăн икĕ ят çĕрне, вырса илмен тырри-пуллине, пилĕк сурăхне тата кил хушшинчи мĕнпур çурт-йĕрне туртса илмелле тума ыйтатăп!

Ваккат ларчĕ.

— Иванов, хушса каламалли çук-и сан? ― ыйтрĕ Бернадский.

— Çук, ― паçăрхи пекех ниме пĕлтермен сасăпа хуравларĕ Çтаппан.

Бернадскипе Улитин тепĕр пӳлĕме кайрĕç. Вăхăт нумай та иртмерĕ, ― унтан таврăнчĕç те, Бернадский кĕскен çырнă приговора вуласа пачĕ.

Çтаппан çакна ăнланчĕ: патша ячĕпе унăн çĕрне, тырри-пуллине, сурăхĕсене тата кил хушшинчи çурт-йĕрне Михха валли туртса илеççĕ. Ан тив, земски начальникĕн кун пек ĕçсене татса пама ниепле тивĕç те пулман пултăр. Тĕттĕм чăваш ăна-кăна чухлаймарĕ. Вăл тарăхма çеç пĕлчĕ: «Пӳлĕхçĕм çырлахтăр, никам курман киревсĕр ĕçе патша ячĕпе турĕç. Мĕншĕн ирĕк парать вăл вĕсене иртĕхме? Е хăй те пĕр урапа çинчех пулсан?.. Кама ĕненмелле вара? Мĕнле пурăнмалла çутçанталăкра?» Ку шухăшсем Çтаппана вилĕм пекех хăратса пăрахрĕç. Вĕсене хăвăртрах сирме васкарĕ. «Çук, çук, патша айăплă мар унта. Атăлкассинчи ĕçсене ăçтан пĕлтĕр вăл? Ун çинчен кам каласа парĕ ăна. Раççей аслă, патша пĕр-пĕччен. Ырă мар этемсем юри ун ячĕпе усал ĕç тăваççĕ.»

Çтаппан киле май утрĕ. Кăштах кайсан, вулăс кантурĕнче Сехмет аташтарнипе çеç темĕнле ăнланмалла мар ĕç пулса иртнĕ пек туйăна пуçларĕ ăна. Ку туйăм чĕрине те кăштах лăплантарчĕ. Уй-хире тухса, çынсем тырă вырнине курсан, кантурта мĕн пулса иртнисем çинчен йăлтах маннă пек пулчĕ. Юлашкинчен килне хăвăртрах çитсе, тырă вырма тухас ĕмĕт-шухăш çеç тăрса юлчĕ.

Ял çывăхĕнче ăна çӳрен утсем кӳлне шанкаравлă лав çитрĕ те, пĕлĕт пек тусан çĕклесе иртсе кайрĕ. Çтаппан тăрантас çинче Бернадские, Лаврские тата старшинана палласа юлчĕ. «Михха патне пыл-сăра ĕçме кайрĕç иккен». Ун куçĕ умне вулăс кантурĕнче пулса иртнĕ ĕçсем аслатиллĕ хура пĕлĕт пек хăрушшăн тухса тăчĕç. Чирлĕ арăмĕ вăл ырă хыпарпа таврăнасса кĕтсе выртнине аса илчĕ те пĕтĕм чунĕпе салхуланчĕ. «Пӳлĕхçĕм çырлахтăр, чăннине пĕлсен, мĕн курĕ вăл... Ку усал хыпар вĕлерсех пăрахĕ ăна. Çук, çук, чăннине каласа пама юрамасть. Тĕп тумах шутлаççĕ пулсан та, паян-ыранах тăваймĕç. Унччен арăм сывалма ĕлкĕрĕ». Çак шухăшсемпе Çтаппан килне таврăнчĕ.

Упăшки пӳрте кĕнĕ-кĕменех Татьяна пуçне ун еннелле пăрчĕ:

— Кайса килтĕн-и?

— Кайса килтĕм, Татьяна... ― вăйĕ çитнĕ таран хăйне кăмăллă тыткалама тăрăшрĕ Çтаппан.

— Мĕн ĕçпе чĕнтернĕ?

— Леш укçа пиркиех пăвăртаççĕ. Михха старшинана каласа панă — Татьяна хăраса ӳкнипе Çтаппан ăна йăпатма васкарĕ: ― Уншăн тесен, ним пăшăрханмалли те çук. Старшина манран; «Миххана тӳлемелли парăм пур-и сан?» ― тесе ыйтрĕ. Эпĕ: «Пур», ― терĕм. «Хăçан тӳлесе татма шутлатăн?» ― терĕ. «Укçа пулсанах тӳлесе тата-тăп», ― терĕм. Вара сăмахĕ те пĕтрĕ. Вăхăта уссăр ирттерни çеç пулчĕ. Юрĕ, ку нимех те мар-ха... Уй-хирте çынсем ытлашши нумаях марччĕ. Хуллен хуса çитĕп вĕсене.

Анчах ĕмĕр тăршшĕпе пĕрле пурăннă, пĕрре пăхсах чухлама вĕреннĕ çынран ăшра мĕн пуррине пытарма хĕн çав. Татьяна та çавнашкалах, вăйсăрланнă куçĕсемпе Çтаппан çине тинкеререх пăхрĕ те вулăс кантурĕнчи ĕçсем пуçĕпех урăхла пулнине туйса илчĕ:

— Ах, Çтаппан, эсĕ тĕрĕссине каламарăн пулас. Арăмĕ ĕненменни Çтаппанăн ырă та нихçан суйса курман чĕрине сăнă пек пырса тăрăнчĕ. «Юрĕ, паян суйрăм пулам. Сывалсан, тĕпĕ-йĕрĕпе каласа парăп та каçарĕ».

— Пӳлĕхçĕм çырлахтăр, Татьяна чунăм. Эпĕ сана хăçан суйса каланă вара?..

Татьяна чĕри кăртах турĕ. Вăл ку тарана çитсе те упăшки суя калаçнине курманччĕ-ха. Çапах та паян упăшки каланине вĕçне çитиех ĕненес килмерĕ...

— Апла тесен, мĕншĕн куçна манран пытаратăн? Сассу та чĕтрет ав.

— Эсĕ йăнăшатăн, Татьяна... ― ĕнентермех тăрăшрĕ Çтаппан. — Таса мар кăмăллă çынсем çеç куçĕсене пытараççĕ. Ман кăмăлăм сан умăнта хĕвелтен те тасарах. Уссăрах пăшăрханатăн, чунăм. Нимĕн хăрушши те пул-ман. Акă, тырпула чипер пухса кĕртĕпĕр, ывăлăм таврăнĕ... Каллех ĕлĕкхи пек пурăнма пуçлăпăр.

Сасартăк урамра темĕнле шăв-шав илтĕнсе кайрĕ. Çтаппан арăмĕнчен хăпса чӳрече патне пычĕ те хăйсен умĕнче темиçе пушă лав тăнине курчĕ. Малти урапа çинчен Огуречниковпа Мошков сиксе анчĕç. Лавçасем картиш алăкĕн сайхахĕсене кăлара-кăлара ывăтма тытăнчĕç. Çтаппан вăйран кайса сак çине ларчĕ. «Эккей, э, сывлама та памаççĕ-çке... Кусем çаратса кайнă хыççăн тата мĕн тăрса юлĕ? Никама та кирлĕ мар пархатарсăр пурнăç çеç. Мĕн тесе шеллемелле-ха ăна? Хирĕç чупса тухас та, ан тив, пăшалĕпе печчĕр — ĕçĕ те пĕтнĕ!» — пĕтĕм чун хавалĕпе тăвăлланса тĕвтурĕ Çтаппан. Анчах арăмĕ йынăшса янă сасă чарчĕ ăна.

— Çтаппан, тулта камсем шавлаççĕ унта? Çтаппан чĕри тапма чарăнчĕ. Вăл, хытса кайнă пек, пĕр сăмах чĕнмесĕр ларчĕ.

— Айтурах, Çтаппан, ма нимĕн те шарламастăн? Мĕн тăваççĕ пирĕн кил хушшинче?.. ― Самантлăха чарăнса сывлăшне çавăрсан, хурлăхлăн ӳпкелесе илчĕ: ― Паян иртенпех туятăп. Тем пытаратăн эсĕ манран.

Урисене аран улăштарса пусса, Çтаппан арăмĕ умне пычĕ те чĕркуçленсе ларчĕ.

Татьяна шалт тĕлĕнсе кайрĕ, чĕтрекен аллине упăшкин пуçĕ çине хучĕ.

— Ман сана нимшĕн те каçармалли çук. Эсĕ ман умра нихçан та айăпа кĕмен, ĕмĕр тăршшĕпе мана чун-тан парăннă, чăн-чăн тӳрĕ мăшăрăм пулнă. Ура çине тăр, тархасшăн. Капла аван мар...

— Пӳлĕхçĕм çырлахтăр, Татьяна... ― терĕ Çтаппан хуллен. — Паян эпĕ икĕ хут та суйрăм. Инкек çитсе çап-ма ĕлкĕриччен эсĕ сываласса ĕметленнĕччĕ. Пулаймарĕ... Халĕ вăл — пирĕн кил хушшинче...

— Ăнланаймарăм-çке, Çтаппан. Мĕнле инкек çинчен калаçатăн эсĕ?

Çтаппан Михха патĕнче тата вулăс кантурĕнче пулса иртнисене каласа пачĕ.

— Пуриншĕн те хам айăплă. Çимĕк кунне сан самахна итлесе Сехмете çул панă пулсан, нимле инкек те тивес çукчĕ пире. Халь йăлтах тĕп тăваççĕ ĕнтĕ. Тархасшан каçар, Татьяна, ― терĕ те вăл пуçне вырăн хĕррине хучĕ.

Татьяна макăрса та ямарĕ, ӳпкелемерĕ те. Вăл, леш тĕнчери пурнăçа ĕненекенскер, чунĕ тухас вăхăт çывхарнине сиснĕ май, çĕр çинче пурăнас килнĕ халне çухатрĕ. Çак самантра ăна пĕр шухăш пăшăрхантарчĕ: ку тĕнчере унăн икĕ савнă чунĕ — ывăлĕпе упăшки — мăшкăлпа хур айне пусăнса тăлăха юлаççĕ. Пĕр-икĕ ăшă сăмах та пулин каласа йăпатмасăр мĕнле уйрăлăн вĕсенчен. Татьяна, пĕчĕк ачана савакан амăшĕ пек, хуллен те ачаш сассипе:

— Çук, Çтаппан... Эсĕ нимшĕн те айăплă мар ман умра. Ку тĕнчере никам та хăй ăраскалĕнчен иртме пултараймасть. Атте турă эпир ĕненнине тĕпчесшĕн усал сывлăш Михха сăнарлă курăнса килчĕ. Ан хурлан, савнă тусăм. Ан тив, тĕп туччăр. Ку тĕнчере эпир пурте... Михха та икĕ ĕмĕр пурăнас çук. Леш тĕнчене куçсан, хăй шыранине тупĕ. Ан çиллен... каçар ăна... ― терĕ те вăйĕ пĕтсе çитнипе калаçма чарăнчĕ.

Çтаппана арăмĕн сăмахĕсем пил панă пекех илтĕнчĕç. Вăл пĕтĕм ăшчикĕпе чĕтренсе сассăр макăрчĕ. Сасартăк Татьяна алли ун пуçĕ çинчен хуллен шуса анчĕ. Çтаппан тӳрленсе хаклă сăн-пит çине пăхрĕ те ăна вилĕ сăнĕ çапа пуçланине сисрĕ.

— Татьяна, савнă чунăм... ― куççулĕ витĕр чĕнчĕ вăл. Татьяна куçĕсене уçрĕ.

— Çтаппан... тархасшăн, пачăшкăна кайса ил-ха...

— Мĕн тума?! ― темле хăрушлăх çывхарнине туйса ыйтрĕ Çтаппан.

— Эпĕ чăнлăха куçас вăхăт çывхарчĕ... Тархасшăн... васка — калаçма чарăнса куçне хупрĕ Татьяна.

Çтаппан ăнланчĕ. Мĕн тери çылăх! Чунтан савакан мăшăрĕ кĕлтумасăрах вилет. Вăл чĕркуççи çинчен тăчĕ те пӳртрен тухрĕ.

Кил хушшинче Михха çыннисем сарай тăрринчи улăма сире-сире антараççĕ. Сывлăшра йăвисенчен хăратса кăларнă чĕкеçсем вĕçеççĕ. Вĕсен çуйлă сассисем çурт-йĕрне упрайманшăн кил хуçине ӳпкеленĕн туйăнчĕç.

Земски начальник суд тунă тăрăх Михха çыннисем Çтаппан хуралтисене куçарма тытăннă хыпар яла сарăлчĕ. Кун çинчен Макçăм килĕнче те пĕлчĕç. Çавăнпа вĕсем Çтаппана шеллесе кĕтсе илчĕç. Макçăмпа Верука кумăшĕ хуйхи-суйхи çинчен каласа чĕрине лăплантарас тесе килчĕ пулĕ тенĕччĕ... Анчах...

— Кум, лаша пар-ха, тархасшăн. Татьяна пачăшкăна кайса илме хушать, ― терĕ Çтаппан.

— Çав териех йывăрланчĕ-им? ― хăраса ӳкрĕ Верук.

— Пачăшкăна кайса илме хушрĕ çав, — терĕ Çтаппан.

— Ара, ĕнер çеç самай пек калаçатчĕ-çке, тата мĕн пулчĕ-ши?

— Ахлатса вăхăта ан ирттер, Верук. Хăвăртрах кума патне кай. Тен, ăна мĕнле те пулин пулăшу кирлĕ, ― терĕ Макçăм.

Верук ним сăмахсăр тухса чупрĕ.

Çтаппан пупа лартса килнĕ çĕре Михха çыннисем сарай тăррине сӳтсе антарнă. Кил хушши талккишĕпе кивĕ улăм, патак-çатак, каштасем сапаланса выртаççĕ. Чĕкеçсем çаплах пуç тăрринче вĕçеççĕ-ха...

— Мĕн тăваççĕ кунта? Сарая ма куçаратăн? ― тĕпчеме тытăнчĕ пуп.

— Ман кил-çурта Михха ăмсанчĕ. Хăйĕн пурри çитмен ăна, ― терĕ Çтаппан.

Миххапа Çтаппан хушшинчи ĕçсем çинчен пуп тахçанах илтнĕ. Халь Михха çыннисем сарай куçарнине курсан, Çтаппан никама парăнмасăр пурăнма хăтланнишĕн инкек курнине те ăнланса илчĕ. Айăпсăр çын хутне кĕрсе, инкек кӳрекене кураймасăр сивлес вырăнне, вăл Çтаппанăн хаяр кăмăлне пусарма, Миххан киревсĕр ĕçĕсемпе çырлахтарма васкарĕ.

— Турă ырлăх патăр сана! ― салху сасăпа мăкăртатрĕ пуп. ― Ун умĕнче эпир пурте пĕр тан. Кирек хăçан пулсан та, ун сучĕ умне тăмасăр юлаймăпăр. Вара вăл пире кашнинех хамăра тивĕçлине парĕ. Çĕр çинчи пурнăç хăналăха çеç. Этем сиен кӳнĕшĕн хуçăлма кирлĕ мар...

— Леш тĕнчере çапла пулĕ те, пачăшкă, ку тĕнчере пире, халăха, пурăнма ытла та хĕн-çке.

Çтаппан сăмахĕсенче Миххана чунтан курайманнине çеç мар, тĕн пирки иккĕленнине те сисрĕ пуп. Хресченсем хушшинче турра ĕненессине çирĕплетме тата пурнăç хуçисене пăхăнса пурăнма вĕрентекен пупшăн кунтан хăрушши мĕн пултăр ĕнтĕ! Вăл Çтаппана лăпкă чĕреллĕ пулма, парăнса пурăнма чĕнсе калаçасшанччĕ, ĕлкĕреймерĕ. Лаша çенĕк умне çитрĕ те, Çтаппан урапа çинчен сиксе анчĕ. Пупăн чи пахи — вилме выртнă çынна кĕл-тăвасси. Сывă чухне вĕсенчен нихăшĕ те хăйĕн çылăхĕсем çинчен чунне уçса каласшăн мар. Пуп шухăшĕпе, çынсем хушшинче икĕ питлисем, тӳрĕ маррисем яланах уçа кăмăллисенчен, тӳррисенчен ытларах-мĕн. Вилĕм çывхара пуçласан çеç, леш тĕнчере лайăх вырăн йышăнма май тăвас тесе, вĕсем хăйсен чунĕсене яриех уçса кăтартаççĕ, Мĕн кăна пытанса тăмасть этем чунĕнче! Пуп вĕсене йăлтах тĕпчесе пĕлме тăрăшать.

Вилме выртнă çĕршер этемĕн чĕрчĕлĕхĕ пулса курнă пуп вĕсем миçе çултине, сыва чухне мĕн ĕçлесе пураннине пăхса, вилес умĕн хăйсене мĕнле тыткалама пултарасса та малтанах чухлать. Çамрăк ачасем, вĕçен кайăк пекех, вилĕме ним хăрамасăр кĕтсе илеççĕ-мĕн. Йăла тĕлĕшĕнчен пăсăлман çамрăк хĕрсемпе каччăсем, вилĕм çывхарнă май, хăйсене пушшех те паттăррăн тыткалама хăтланаççĕ. Çулланнă, пурнăçăн тути-масине чухланă, тăванлă, тус-йышлă пулма ĕлкернĕ этемсем вилĕме ытла та асаплăн кĕтсе илеççĕ. Пуринчен ытла пуянсем вилесшĕн мар. Хăйсенчен юлакан кашни пус, кашни тĕпренчĕк пурлăх вĕсен чунĕсене вут çинчи пек çунтарать.

Татьянана пуп пурнăçран уйрăлас килменнипе асапланакансенчен пĕри тесе шутланăччĕ, çавăнпа сăмахпа йăпатса леш тĕнчене ăсатма хатĕрленнĕччĕ. Анчах — шалт тĕлĕнмелле ― Татьяна нимĕн те чĕнмерĕ. Пуп кунпа килĕшесшĕн пулмарĕ. Вилес çыннăн йăрăсне вăлтса пĕлес тесе, вăл пит-куçне кĕлтунă чухнехи пек турĕ те:

— Турă чури Татьяна, — терĕ. — Эсĕ çĕр çинче тунă çылăхсемшĕн ответ тытас самант çывхарчĕ. Мана каласа парсан, вĕсем каçĕç. Васка... Вăхăт пур чухне, турă умĕнчи пекех, ним пытармасăр каласа пар.

— Çук... ― таçтан кăкăр ăшĕнчен пĕр сăмах тухрĕ те, Татьяна каллех шăп пулса выртрĕ.

Турă чурин чунĕ туха пуçланине туйрĕ пуп. Унăн кунта ним ĕç те çук. Вăл васкаса çенĕке тухрĕ. Унта ăна Çтаппан, Верук, Макçăм, кӳршĕсем тата Татьянан çывăх тусĕсем кĕтсе илчĕç.

— Ĕнтĕ кĕме пултаратăр, ― терĕ вĕсене пуп.

Пурте пӳрте кĕчĕç. Çтаппан арăмĕн чĕрнисем кăвакарнине асăрхарĕ. Татьяна юлашки вăйне пухса куçĕсене мăчлаттарса илчĕ.

— Çтаппан... пĕччен... тăлăххăн йывăр пулать. Авлан... Ывăлăма... пиллетĕп. Телей сунатăп... Каçа-а...

Вăл каласа пĕтереймерĕ.

— Ара, тăвансем! — хыпăнса ӳкрĕ Верук. — Кума вилет-çке! Чӳрече умне куркапа шыв ăсса лартас. Чунĕ шыва кĕрсе тасалса кайтăр!

Татьянан икĕ куçĕнчен икĕ тумлам куççулĕ тухса пит-çăмарти çинче чарăнса тăчĕ, тăванĕсемпе, тус-йышĕсемпе сывпуллашсан, мăйĕ айне шуса анса çухалчĕ.

Татьяна вилчĕ.

Çтаппан арăмĕ умне чĕркуçленчĕ те сасăпах макăрса ячĕ.

  
   Иккĕмĕш пайĕ


   I


Ыран Михаил Архангел кунĕ тенĕ чухне, вăхăт каç енне сулăнсан, Энĕшкасси ялĕн пус хапхи патне икĕ çамрăк çын пырса çитрĕç. Тумĕсенчен пăхсан, вĕсен хушшинче уйрăмлăхах çук. Çийĕсенче иккĕшин те килте тĕртсе тунă кивĕрех пустав пиншак, пуçĕсенче çыхса тунă шӳреке тӳпеллĕ кивĕ çĕлĕк. Шурă пиртен çĕленĕ йĕмĕсем сăмалапа вараланнă та хура шăлавар тĕслех курăнаççĕ. Урисенче — çăм тăлапа çăпата. Çурăмĕсем хыçĕнче тулли кутамккасем.

Пĕвĕ-сийĕсене, сăн-сăпачĕсене пăхсан çеç иккĕшин хушшинче пысăк уйрăмлăх пурри курăнать. Сылтăм енче утса пыраканĕ çамрăк, яштака пӳллĕ. Пичĕ-куçĕ çаврака, сăмси кăштах шĕвĕркке, хура куçĕсем çивĕч те ăшшăн пăхаççĕ. Кăчăл тапса тухнă мăйăхĕ унăн илемлĕ сăн-сăпатне тата маттуртарах кăтартать.

Тепĕр çамрăкĕ лутрарах та сарлака хул-çурăмлă, тăрăхларах сăн-питлĕ, сăмси пуклакрах, куçĕсем çутă та чее пăхаççĕ.

Пус хапхинчен кĕрсен, малтанах шут туса хунă пек, иккĕшĕ те пĕр харăс чарăнса тăчĕç. Пуçласа ӳкнĕ çемçе юрпа капăрланнă ял вĕсене çитĕннĕ хĕр пĕркенчĕкпе юсанса, савнă каччине кĕтнĕ пек, кĕтсе илчĕ.

Çуралнă çĕршывăм! Тăван ял! Санăн лапсака туратлă йăмрусем, кăтра пуçлă хурăнусен сулхăнĕнче, çу вăхăтĕнче кавир пек çемçе сарăлса выртакан курăк çинче çара уран çӳресе, хĕл кунĕсенче пĕчĕк çунашкапа е конькипе çил-тăман кăларса сăртран çырма хĕрнелле вĕçсе ӳснĕ этемшĕн ытла та хаклă эсĕ! Кирек ăçта кайсан та ху еннеллех илĕртетĕн!

Кам кĕтмен пуль кунта икĕ çамрăк çынна! Ашшĕ-амăшĕсем, тăванĕсем, тус-йышĕсем, тен, чун савнисем те...

Икĕ çамрăк çуралнă ялне çитнĕ май, савăнăçлă аса-илӳсене путса самай вăхăт хушши ним шарламасăр утрĕç.

— Аранах çитрĕмĕр! ―хумханса саса пачĕ юлашкинчен яштака çамрăкĕ, Микулай.

— Аранах çитрĕмĕр! ― юлташĕ пекех хумханса каларĕ тепĕр çамрăкĕ, Ваçли.

Микулайпа Ваçлие ―Çтаппанпа Макçăм ывăлĕсене ― юлашки рейс ытла та йывăр килчĕ. Баржине вăйсăр пăрахут туртнипе Царицынран Рыбинск хулине вĕсем уйăх çурă кайнă. Кĕр йĕпе-сапа килнипе вĕсене час-часах чĕреслетсе çăвакан çумăр айĕнче хӳре тытса пыма лекнĕ. Пĕр хут шӳнĕ тумтирĕсене типĕтме ĕлкĕреймен, каллех çумăр айне тухма тивнĕ. Çитменнине, баржа çинче мунча кĕме, тумтирĕсене çакса ăшалама май та пулмарĕ. Хуласен тĕлĕнче те, апат-çимĕç тухса илме ĕлкĕрмелĕх çеç чарăнса тăчĕç.

— Ыран Михаил Архангел кунĕ тесе, паян икĕ килĕнчен пĕринче мунча хутнах ĕнтĕ. Хамăр калашле, сирĕн хутнă пулсан, эсĕ килсе калатăн. Пирĕн хутнă пулсан, эпĕ пырса систерĕп е Уçкана ярса чĕнтерĕп, ―терĕ Ваçли.

— Юрĕ, çапла тăвăпăр! ―килĕшрĕ Микула.

Вăл малалла утрĕ. Акă ватă йăмра та курăна пуçларĕ. Микула чĕри сиксе тухас пек тапма тытăнчĕ. Вăл хăвăртрах çитсе ашшĕ-амăшĕпе чĕререн калаçасшăн. Ав картиш алăкĕ. Тăван пӳрт те курăнса кайрĕ. Анчах лаç ăçта?.. Мĕншĕн сарай çук?.. Кĕлет те курăнмасть?.. Микулан куçĕ умне мĕн ачаранпа курма вĕреннĕ хуралтăсем вырăнне çара вырăн тухса тăчĕ те, вăл ни вилĕ, ни чĕрĕ пулса кайрĕ. «Мĕн пулса иртнĕ кунта? Нивушлĕ вут-кăвар... Çунса пĕтеймен пĕренесем е кăмрăк купи те пулин юлмалла-çке? Юр тарăнах мар-çке, пытарма ĕлкĕреймен. Вăрăсем çаратса кайман пуль те? Çук, вăрăсем пушă стенасене тивмелле мар. Апла тесен, мĕн пулса иртнĕ-ха кунта?» Микула пуçне сасартăк тата хăрушăрах шухăш пырса кĕчĕ. «Турă çырлахтăр, аттепе анне вилмен-и? Ахаль мĕнле майпа çак териех çаралнă вĕсем? Пӳрте кĕрсе, ашшĕ-амăшĕнчен мĕн юлнине пĕлес тесе вăл картиш алăкĕ урлă каçрĕ те çенĕк патне тайкаланса пычĕ. Алăк чĕриклетсе уçăлчĕ. Ку сасса манайман пулин те, Микулай чĕри шартах сикрĕ. Вăл йывăррăн утăмласа çенĕке кĕчĕ, пир тĕртекен станпа сӳреке ларнине курчĕ. Лара çинче ала, савуксем, валашка тата кĕтесре катка-пичке выртнине асăрхарĕ. Микулана тинех чун кĕчĕ пек пулчĕ... Пурăнакан килте çеç япаласем çакăн пек тирпейлĕ тăма пултараççĕ. Вăл пӳрт алăкне хуллен уçрĕ те ăна хирĕç ăшă сывлăш тапса тухрĕ. Микулан тата ытларах чун чĕрĕлчĕ. «Кунашкал ăшă сывлăш та пурăнакан пӳрт-ре çеç пулма пултарать!» Микула пӳрте кĕрсе тăчĕ. Тĕпелти сарлака сак умĕнчи каска пуканĕ çинче, çурăмне алăк еннелле туса, арçын çăпата тирсе ларать.

Пӳрте çын кĕнине Çтаппан та илтрĕ. Вăл çаврăнса пăхрĕ. Çавăнтах ывăлне палласа илсе, ура çине сиксе тăчĕ. Тирме пуçланă çăпати аллинчен тухса ӳкрĕ.

Ку тĕлпулу чипер вăхăтра пулнă пулсан, ашшĕпе ывăлĕ савăнсах ыталанĕччĕç. Халь вĕсене çак савăнăçран хуйхă уйăрса тăчĕ.

— Пӳлĕхçĕм çырлахтăр, ― ассăн сывласа ячĕ Çтаппан. ― Мĕншĕн алăк патĕнчех тăратăн, ывăлăм? Хывăн та тĕпелелле ирт...

Тăван ашшĕн сассине илтсен, Микулан чĕлхи те уçăлчĕ. Вăл пуçĕпе кил хушши еннелле сулса кăтартрĕ:

— Атте, мĕн пулнă унта?

— Ун çинчен кайран калаçăпăр. Халь хывăн та тĕпелелле ирт...

Микула, мĕн пĕчĕкрен ашшĕ хушнине пăхăнса пурăнма хăнăхнăскер, тепĕр хут тĕпчеме хăймарĕ. Кутамккине хывса тенкел çине хучĕ. Пиншакĕпе çĕлĕкне путмар çинелле пăрахрĕ. Кастарнă çӳçне ывăç тупанĕпе сăтăрса, ашшĕ патнелле утрĕ. Çтаппан ывăлне темĕнле кăнттамăн ыталаса илчĕ, пĕчĕк чухнехи пек пуçĕнчен саврĕ:

— Хаклă ывăлăм... Манăн пĕртен-пĕр савăнăçăм... Ашшĕн вĕри куççуль тумламĕсем питçăмартине пĕçертнине туйсан, Микула хăй те аран макăрмасăр чăтрĕ.

— Атте, мĕн пулчĕ сана? Ма макăратăн?

— Ку куççуль — савăнăç куççулĕ, ачам, эпĕ сана çав тери кĕтнĕ вĕт. Кĕтсе илтĕм те — чĕре тӳсеймерĕ... Ура çинче ан тăр, ачам... Çул çинче ывăннă та пулĕ. Пыр, сĕтел хушшине лар. Эпĕ халех чей вĕретĕп...

Микула сĕтел пуçне пырса ларчĕ. Ашшĕн çипуçĕнче, пӳрт ăшчиккинче вăл хăй ĕçе кайнă чухнехинчен улшăнусем пулнинех туймарĕ. Тирпейлĕ çӳреме хăнăхнă ашшĕ, яланхи пекех, тап-таса. Кăшăлласа каснă çӳçĕ те яка выртать. Сĕтел, путмар хăмисем, саксем, урай сарă сăрпа сăрланăн туйăнаççĕ. Вĕсене халĕ те кашни кунах хыраççĕ пулмалла. Кун пек тирпейлĕхпе тасалăха амăшĕ çеç тытма пултарать çав.

— Атте, чей вĕретме ма çав териех васкатăн? Ĕлкĕрĕпĕр-ха. Анне таврăнсан вĕретсе парĕ.

Ывăлĕ çапла каласса Çтаппан кĕтсех тăнăччĕ. Арăмĕ вилнĕренпе самай вăхăт иртнĕ пулин те, унăн чĕри пĕр самантлăха та ыратма чарăнман. Вăл хăйĕн суранĕсене хăнăхнипе çеç асапне туйми пулнă. Халь ак, ывăлĕ аса илтерсен, çав сурансем çĕнĕрен ыратма тытăнчĕç. Пыра темле кумкка пырса капланчĕ.

— Аннӳ... текех таврăнас çук ĕнтĕ, пирĕнпе пурăнасшăн пулмарĕ вăл — терĕ Çтаппан аран тухакан сассипе, пуçне тата ытларах усрĕ.

Микула çанçурăмĕ çине сивĕ тар тапса тухрĕ.

— Мĕн?.. Анне?!

— Çапла, аннӳ... вилчĕ.

— Пулма пултараймасть! Мĕнле майпа? Хăçан?..

— Çĕре кĕни тăватă уйăх çитрĕ ĕнтĕ. Сана... пил парса хăварчĕ... ― Малалла калаймарĕ Çтаппан, тăвăлса тухнă куççулĕ сапăнтарса ячĕ.

Пӳрт пуçхĕрлĕ çаврăна пуçларĕ. Çанçурăмне вут-кăвар пек çунтарма тытăннă хуйăхне тӳсеймесĕр Микула çенĕке чупса тухрĕ. Кунта, алăк янахĕ çине таянса, пĕчĕк чухнехи пек ĕсĕклесе макăрчĕ. «Анне... ăçта эсĕ?.. Анне...» ― çунса тухакан сассипе пăшăлтатрĕ вăл. Çав самантрах унăн куçĕ умне иртнĕ пурнăçĕ, вăл малтанхи хут астума пуçланăран, ĕçе ăсатнă кун таранчченех, тухса тăчĕ. Ăшпиллĕ амăшĕ ăна нихçан сив сăмах каласа курман. Ĕçе тухса кайнă чухне ăна турăш кĕтесĕ енне пăхтарса чĕркуçлентерчĕ. Кĕтесри тураша илсе Микулан пуçĕ çине хучĕ те: «Çӳренĕ çĕрте сиплĕх пултăр сана, ачам... Тур папай упратăр... сывлăх патăр», ― тесе пиллерĕ. Унтан турăша вырăнне хурса: «Çул çӳренĕ çĕрте чипер пурăнма тăрăш. Усал çынсемпе ан явăç. Çын мулне хапсăнакансемпе тус-йышлă ан пул. Хăвăнтан ваттисемпе ан хураллаш. Тантăшсем умĕнче сăмсуна ан каçăрт. Картла ан выля. Эрех ан ĕç. Тумтир тума, апат-çимĕç валли укçана ан шелле. Пĕр пусран икĕ пус тума тăрăш», ―тесе ăсатрĕ. Микула тăван ялĕнчен, тăван килĕнчен инçетре çичĕ уйăх хушши амăшĕ вĕрентнисене чĕрере тытса пурăнчĕ. Таврăнсан ăна савăнтарма ĕмĕтленчĕ. Анчах амăшĕ вăхăтсăр вилни унăн ырă та таса ĕмĕчĕсене касса пăрахрĕ. «Анне... анне...»

Микула çенĕкре хăй мĕн вăхăт тăнине сисмерĕ, сивĕпе алли-урисем кӳпчеме пуçланине те туймарĕ. Анчах куççуль çăл шывĕ мар, хăçан та пулин типетех. Микула та куççулĕ юхса пĕтсен ыратни кăштах лăпланнине туйрĕ те ашшĕ çинчен аса илчĕ. Куççульне кĕпе çаннипе шăлса, пӳрте кĕчĕ.

Çтаппан та кăмăлне хытарма ĕлкĕрнĕ, ывăлне лăпкăн кĕтсе илчĕ, ăна йăпатма тăрăшрĕ.

— Пӳлĕхçĕм çырлахтăр, ачам... Ытла та пысăк инкек килсе çапрĕ пире. Эпир иксĕмĕр хамăрăн пурнăçра чи хаклине — сан аннӳне ―çухатрăмăр. Пӳлĕхçеме çавнашкал кирлĕ пулчĕ-и тен. Çапах пуçа çухатар мар. Вилнĕ çынпа юнашар тупăка кĕрсе выртма çук. Пирĕн пурăнасси çинчен шухăшламалла.

— Анне сывмарри çинчен те пулин пĕлтермеллеччĕ мана. Каçарттарма та пулин килнĕ пулăттăм.

— Ун çинчен тем чул та шухăшларăм та, эсĕ ăçтарах çӳренине пĕлеймерĕмĕр-çке...

Микула тутине татса илес пек çыртрĕ. Вăл, хут пĕлекенскер, çу каçиччен те киле пĕр çыру ямарĕ. Тĕрĕсех, ялта хут пĕлекен тата Михха çеç. Микула хăйĕн çырăвĕсене ют çынна вулаттарасшăн пулмарĕ. Анчах халь ытла та пысăк хуйхă-суйхă пусарса ӳкернипе çыру ярса пĕлтерменшĕн хăйне хăй тарăхса ӳпкелерĕ Микула.

— ...тата сывалĕ те, сан чĕрӳне хускатни ахаль пулĕ тесе шутларăм. Тен, çаплах та пулĕччĕ...

— Вара?.. ― васкатрĕ Микула. ―Атте, эсĕ манран темĕн пытарасшăн. Ан хăра, пĕтĕмпех каласа пар. Эпĕ пурне те итлеме хатĕр... Мĕн пулса иртнĕ килте? Мĕншĕн анне çав тери хăвăрт вилчĕ?

Çтаппан каска пукан çине ларчĕ те калама пуçларĕ. Васкамасăр, шухăшласа калаçрĕ.

Микула пĕр сăмахне çĕре ӳкермесĕр итлерĕ. Куççулĕ типнипе амăшĕ мĕнле вилни тĕлне çитсен те макăрмарĕ. Çтаппан каласа пĕтерчĕ. Микула çав-çавах хускалмасăр ларчĕ. Шухăшĕсем инçете-инçете вĕçрĕç. Вăл çулта çӳренĕ чухне курни-илтнисене аса илчĕ. «Пурнăç пур çĕрте те Энĕшкассинчи пекех-мĕн. Пуянсен аллинче пăрахутсем, баржăсем, заводсем, хапрăксем, пысăк çурт-йĕрсем. Вĕсем пылпа çу çинче ишеççĕ. Ыттисем хĕн-хур айĕнче, выçлăн-тутлăн пурăнаççĕ. Пуянсем пурте, Михха пекех, чухăнсенчен мăшкăлласа кулаççĕ. Ма çакнашкал-ши вăл пурнăç?»

— Атте, мĕншĕн пĕрисем пуян пурăнаççĕ, теприсем чухăн? Мĕншĕн пĕрисем телейлĕ, теприсем телейсĕр?

— Пӳлĕхçĕн ирĕкĕ çавнашкал пуль, ачам. Вăл кашнинех хăйне тивĕçлине парать.

— Апла тесен, мĕншĕн-ха Миххана нимле инкек те тивмест? Вăл туман усал ĕç çĕр çинче мĕн пур-ши? Çав Сехмете пула пирĕн хуçалăх саланнă, анне вăхăтсăр çĕре кĕнĕ. Турă ăçта пулнă çав вăхăтра? Мĕншĕн çав ирсĕрĕн вараланчăк аллине тытса чарман?

Ывăлĕн сăмахĕсем тĕрĕссине туйрĕ Çтаппан, туйрĕ те... анчах тура çинчен ытла хăюллăн калаçни кăмăлне килмерĕ.

— Пӳлĕхçĕм çырлахтăр, Микула. Вăл пурне те курать, пурне те пĕлет те — вăхăт çитмесĕр каламасть. Миххан ашшĕ те ывăлĕ пекех сехметчĕ. Каскăн йытă пек хăйне валли ют çĕршывра вилĕм тупрĕ. Ĕмĕр сакки сарлака, ачам, Михха та пуçне ăçта çухатасси паллă мар-ха, Микула парăнасшăн пулмарĕ:

— Эпĕ нимĕн те ытлашши каламарăм, атте. Хĕн-хур айĕнче асапланса пурăнакансем эпир çеç мар. Çу каçиччен эпĕ нумай хуласенче пулса куртăм, тĕрлĕ халăхпа тĕл пултăм. Пур çĕрте те çавах! Пĕрисем тӳсмелле мар йывăр ĕçпе суха хăми пек авăннă. Теприсем ырлăхпа савăнса каçăрăлнă. Пурнăçра мĕншĕн çавнашкал-ши, атте?

Ун пирки Çтаппан та нумай шухăшланă, тупсăмне çеç ниепле те тупайман. Халĕ те, урăх ним калама аптраса, турă çине ячĕ.

— Пӳлĕхçĕ ĕçне никам та пĕлме пултараймасть. Çĕр çинче тĕрĕсмарлăх пур пулсан, пӳлĕхçĕме çавнашкал кирлĕ пулĕ. Унăн ĕçне тишкерме эпир тивĕçлĕ мар,

Кун çинчен ашшĕпе калаçни халь ним усă та парас çуккине сисрĕ Микула. Пăлханса кайнă чĕри çеç килĕшесшĕн пулмарĕ, çапăçăва чĕнчĕ. Анчах мĕнле çапăçăва? Мĕн туса тавăрмалла Миххана? Микула Атăл таврашĕнчи халăхсене асăнчĕ, вĕсен юррисенче пурăнакан паттăра аса илчĕ те, унăн хăйĕн те çав паттăр пек пулас килчĕ. Вара Миххана, уретнике, земски начальнике тавăрма май пулĕччĕ...

— Ку çапла пулĕ те, атте... Вăл ĕлĕк... Атăл çинче пĕр паттăр пулни çинчен калаçаççĕ. Вăл чухăнсене хисепленĕ, çĕр улпучĕсемпе хуçасене пĕтернĕ, тет.

— Кирлĕ мара калаçатăн, ачам, ― ывăлĕн ăраскалне те инкек çапса хуçасран хăраса пăшăлтатрĕ Çтаппан.

Микула ăнланмарĕ ăна. Ку шухăшсем ун пуçĕнче ытла та çирĕп-мĕн.

— Кирлĕ марри çук унта, атте. Эпĕ чăн пулса иртни çинчен каларăм. Вăл та сан ятлах пулнă теççĕ.

— Çтаппан ятлă-и?

— Ийя. Çтаппан Разин ятлă пулнă. Ун çинчен Атăл тăршшĕпе калаçаççĕ. Таçта анатра йăлăм енче пĕр сăрт пур, тет. Çав сăрт çине çав паттăрсăр пуçне никам та хăпарса курман, тет. Çав сăрта Разин сăрчĕ теççĕ, тет. Ун çинчен те юрă пур. Ăна эпĕ хам та юрласа курнă...

Çтаппан тарăннăн сывласа ячĕ. Ывăлĕ каласа панисем ун чĕрине те ăшăта пуçларĕç.

— Халĕ ăçта вăл, çав паттăр?

— Халĕ çук вăл, атте. Патша хушнипе унăн пуçне касса татнă, тет...

Çакна илтсен, Çтаппан чĕри çумĕнчи тăванне çухатнă пекех туя пуçларĕ.

— Шел... Пӳлĕхçĕм çырлахтар, асатте каласа панăччĕ... Ĕлĕк пирĕн çĕршыв урлă та Пăкач паттăр каçса кайнă, тет. Вăл та пуянсене пĕтернĕ, чухăнсемпе тус-йышлă пулнă, тет. Унăн пуçне те... ― «патша хушнипе каснă» теме тытăннă Çтаппан сасартăк шăп пулчĕ... Пурлăхне те патша ячĕпе туртса илчĕç-çке. Пур çĕрте те патша!.. Хăйĕнчен хăй хăраса, Çтаппан сăмахне вĕçлемесĕрех чарăнчĕ..

Микула шухăша кайрĕ. Баржа çинче те лайăххи сахал. Водоливĕ ырă кăмăллă этем пулнăран кăна вĕсем ытлашши йывăрринех курмарĕç. Хуçин Атăл тăрăх вуншар пăрахут, баржа çӳреççĕ пулсан та, Микуласем ăна курма мар, вăл камне, мĕнле этемне, ăçта пурăннине те пĕлеймерĕç. Кунта, Энĕшкассинче, кашни утăмрах Михха ирĕкĕ. Кил-çурт таврашĕ те пĕртен-пĕр пӳрт кăна. Çĕрсĕр, пĕр выльăх чунĕсĕр мĕнле пурнăç пултăр?

— Атте, ман шутпа, пирĕн иксĕмĕрĕн те Атăл çине çеç каймалла. Çынсем Атăл çинче ĕçлесех пурăнаççĕ.

Çтаппан, йывăр ыйхăран вăраннă пек, ывăлĕ çине хăраса пăхрĕ:

— Мĕн тетĕн? Ăçта кайма чĕнетĕн мана?

— Çуркунне çитсен, Атăл çине атя. Ялта пурпĕрех нимĕн те çук пирĕн...

Çтаппан çанçурăме сивĕ тытнă чухнехи пек сăрлатса илчĕ. Тăван ялне, ĕмĕр тăршшĕпе чаваласа пурăннă çĕре пăрахса хăварма-и... Кунашкал этемсенчен, ытти хресченсемпе пĕрле Çтаппан та «ылтăн кут», «кимĕ айĕнчисем» тесе кулнă. Ывăлĕн сăмахне итлесе килтен тухса кайсан, ăна та çын тесе шутламĕç. Ватăлмалăх кунсенче йăваран пистернĕ чурăс кайăк пек пулас-и вара? Е ашшĕпе амăшĕ çĕр ĕçлесе пурăнма пехиллемен-и ăна?

— Çук, яла пăрахса кайма пултараймастăп эпĕ, — татса каларĕ Çтаппан. ― Хамăр çĕр çинче çуралса ӳснĕ, хам çĕр çинчех вилсе, аннӳпе юнашар кĕрсе выртам. Сана чармастăп...

— Çĕрĕ ăçта? Çĕр çук терĕн-çке эсĕ?! Çтаппан пуçне усрĕ.

Микула кирлĕ мар сăмах персе янине сисрĕ.

— Атте, ытлашши каларăм пулĕ. Сана кӳрентересшĕн марччĕ эпĕ...

— Нимех те мар, ачам. Эсĕ тĕрĕссине каларăн.

— Килте пурăнас тесен, çĕре каялла илме тăрăшмалла, атте!

Çтаппан пуçне çĕклесе ывăлĕ çине пăхрĕ. Çĕре каялла илес тени хавхалантарчĕ ăна.

— Мĕнле майпа илĕпĕр?

— Укçа тӳлесе.

Çтаппан куçĕнче савăнăç çиçсе илчĕ те çав рамантрах сӳнсе ларчĕ.

— Ун чухлĕ укçа ăçтан тупăпăр эпир?

— Ан çиллен, атте. Ытла та пысăк хуйхă кансĕрленипе эпĕ сана хам мĕнле ĕçлесе килни çинчен те каласа параймарăм. Эпĕ çичĕ уйăх ĕçлесе çӳрерĕм. Уйăхне вун-виçшер тенкĕ тӳлерĕç. Апат çисе виçшер тенкĕ пĕтертĕмĕр. Алла вуншар тенкĕ юлса пычĕ. ― Микула шалти кĕсйинчен пилĕк хĕрлĕ хут укçа кăларчĕ те ашшĕне тыттарчĕ. ― Ан çиллен, атте, укçипе тĕрлĕ япаласем илкеленĕччĕ.

Çтаппан аллинче нихçан курман пуянлăх. Ку пуянлăха чунтан юратакан ывăлĕ илсе килчĕ. Çтаппан куçĕсем каллех шывланчĕç. Михха тĕп туман пулсан, кăçал шурă пӳрт лартатчĕ вĕт. Халь ку укçапа мĕн тумалла-ши ĕнтĕ? Çĕре каялла илсен тем пекехчĕ те. Вăл ывăлĕ çине пăхрĕ те:

— Тавтапуç, ачам... ― терĕ савăнса.

Микула сĕтел çине хăпартупа кĕренке кăлпасси хучĕ. Пулштух эрех кăларса лартрĕ. Ашшĕне çитсă пачĕ те: «Ку сана валли кĕпелĕх», ― терĕ. Амăшĕн пайĕ çинчен çеç шарламарĕ. Аллине икĕ тутăр лексен, вĕсене тата тĕпнерех тĕркелесе чикрĕ, йӳнĕрех тăракан пуставран çĕленĕ ваткăллă пиншак, шăлавар, çĕлĕк, тумтир çинчен çыхмалли хăмаç пиçиххи тата тальянка хуткупăс кăларчĕ, ашшĕне куçран пăхма хăяймасăр:

— Килте инкек пулнине пĕлнĕ пулсан... ― терĕ.

— Пӳлĕхçĕм çырлахтăр, ачам. Эсĕ ытлашши ним те илмен. Пĕтĕм чун-чĕререн тав тăватăп сана. Эпĕ шаннине çĕре ӳкермерĕн...

Пӳрте Уçка васкаса кĕчĕ те:

— Аван-и, Микула пичче, ― терĕ хавасланса.

— Аван-ха, Уçка! ― чун-чĕререн хуравларĕ Микула. Çӳçне шăлса: ―Ух, эсĕ, ача! Йăлтах каччă пулнă. Паянах авлантарма юрать! ― терĕ.

— Апла мар-ха, Микула пичче. Малтан сире, Ваçли пиччепе иксĕре, авлантарасчĕ!

Хĕрне ăçтан тупса парас тетĕн?

— Хĕрĕ пур, инçех те мар.

— Кам-ши вăл?

Уçка савăнăçлăн кулса ячĕ.

— Ваçухха, юмăç карчăк!

Ача шӳт тунипе Çтаппан кăмăлĕ те уçăлчĕ.

— Эсĕ килни аван пулчĕ-ха, Уçка, ―Çтаппан ăна çавра чĕл хăпартупа пĕр татăк кăлпасси касса пачĕ.

— Ку сана валли кучченеç... Уçка тав турĕ те:

— Микула пичче, пирĕн мунча пулнă, атя часрах, ― терĕ.

— Чăнах-и?

— Ваçли пичче хывăнчĕ те пуль ĕнтĕ.

— Халех пыратăп, ―килĕшрĕ Микула, кутамккинчен таса кĕпе-йĕмпе супăнь кăларса.

Çтаппанпа ывăлĕ мунчаран тĕттĕм пулсан тин таврăнчĕç. Сĕтел умне хăйчикки çутрĕç.

— Ма лампа çутмастăн? ―халиччен хăйă çутманнине аса илсе ыйтрĕ Микула.

— Краççын çук-ха, хам тĕллĕн çеç пурăннă чухне кирлех те мар пекчĕ. Ыран кайса илĕпĕр ак.

— Апатланма вăхăт мар-ши, атте? Ман кучченеçсене тутанса пăхар.

— Юрĕ, ачам, апатланăпăр... Сан кучченеçсем ытла та ятне пулчĕç. Кĕçĕр ваттисене асăнмалла. Эпир те аннӳне асăнар...

Вĕсем сĕтел хушшине кĕрсе ларчĕç. Çтаппан хăпарту сăмсине çурмаран касçа уйăрчĕ те пĕр татăкне Татьяна чĕрĕ чухне ларнă вырăн тĕлне хучĕ.

Малтанхи хут вĕсем çăкăр сăмсине Татьяна Çтаппана качча килсен, хĕрсе туй пынă вăхăтра пайласа çинĕ. Ун чухне икĕ касăкĕ çине те пылпа çу хурса, иккĕшĕн мăшăрлăх кунçулĕ ĕмĕр тăршшĕпех çапла пултăр тесе асăннă. Çăкăр сăмсине вĕсем кайран та çурмаран пайласа çиетчĕç. Ку вара вĕсем пĕр-пĕрне чунтан юратса, вĕр-пĕрин сăмахĕнчен тухмасăр пурăннине пĕлтернĕ. Вăтăр çул ытла пĕрле пурăнса, пĕрне-пĕри кӳрентермелли сăмах каласа курман.

Хăпарту сăмсине уйăрса хунă çĕрех Çтаппан кăлпасси касса хучĕ те:

— Пӳлĕхçĕм çырлахтăр, Татьяна. Эпир мĕн çинине эсĕ те çи. Эпир мĕн ĕçнине эсĕ те ĕç. Эпир тутă, эсĕ те тутă пул. Йывăр тăпру çăмăл пултăр. Чуну сĕтлĕ кӳлĕре çӳретĕр, ― тесе пăшăлтатрĕ.

Çак сăмахсенех каласа, вĕсем пĕрер черкке эрех ĕçрĕç. Пӳрте Ваçли пырса кĕчĕ. Вăл, ялан хаваслă та шӳт тума юратаканскер, халĕ кĕскен кăна:

— Апат тутлă пултăр, ― терĕ.

— Эсĕ калашле пултăр. Кил-ха, сĕтел хушшине лар!

— Тавтапуç, Çтаппан пичче. Эпĕ тин çеç çисе тухрăм.

— Пулсан та, кил-ха! Пирĕн çăкăр-тăвара астивсе кур.

— Чăнах, Çтаппан пичче, тăраничченех çине те...

— Ваçли, кирлĕ мара калаçса ан тăр! Сĕтел хушшине лар тенĕ-тĕк лар! — хушрĕ Микула.

Ваçли сĕтел хушшине пырса ларчĕ. Çтаппан эрех тултарса пачĕ. Ваттисен йăлипе Ваçли малтан Татьянана асăнчĕ, вара эрехне ĕçрĕ. Ваттисене асăнса пĕтерсен, Ваçлипе Микула алăк патĕнчи кравать çине кайса ларчĕç.

— Мавра аппа патĕнче кĕçĕр хĕрсем улах кукăлĕ çиме пухăннă тет, ―терĕ Ваçли. ― Варуç каларĕ. Кунта килнĕ чухне тĕл пултăм та.

— Улахĕнче камсем пулаççĕ-ши?

— Камсем-и? ― Ваçли юлташĕ çине куларах пăхрĕ те: — Ануксем пулаççĕ! — тесе хучĕ.

Микула чĕри ăшшăн та савăнăçлăн тапрĕ.

— Кĕтерук та пулать-и?

— Çавна пĕлеймерĕм, ― хумханса хуравларĕ Ваçли.

— Ан тĕлĕнтер! Чи кирлине пĕлместĕн-и?

— Ыйтма хăяймарăм, ―ыхлаçлăн каларĕ Ваçли. ― Анук пур çĕрте Кĕтерук та пулĕ-ха. Каятпăр-и?

— Килĕшӳллĕ пулĕ-ши? Пире никам та чĕнмен-çке?

— Пире чĕнме мар, вĕсем эпир ăçтине те пĕлмеççĕ...

— Халь пĕлеççĕ-ши?

— Ман шутпа, пĕлмеççĕ. Эпир таврăнни çинчен Варуçа никама та калама хушмарăм. Кĕтмен çĕртен пырса кĕрсен авантарах пулĕ тесе шутларăм. Кам пĕлет, тен, унта пирĕн хĕрсем чĕннĕ каччăсем те пулĕç...

— Куна, чăн та, аван шухăшласа кăларнă эсĕ. Ахаллĕн çынсене култарма та пулать. Çичĕ уйăх нумай вăхăт. Ку хушăра темле улшăну та пулма пултарнă...

— Каяр-и эппин?

Микула шухăша путрĕ: «Анне ятне асăннă каç улаха çӳрени килĕшӳллĕ-ши? Атте кӳренмĕ-ши? Паллах, улаха тухсан, сăмсана усса ларас çук...» Анчах çамрăк чĕри ик-кĕленекен шухăшсене парăнасшăн пулмарĕ.

— Атте, Ваçли мана улаха чĕнет те... Кайсан килĕшӳллĕ пулĕ-ши? ― тесе ыйтрĕ Микула, Çтаппан кӳренме мар, савăнчĕ.

— Пӳлĕхçĕм çырлахтăр, Микула, ун çинчен сăмах хускатма та кирлĕ марччĕ. Паçăрах каласа ирттертĕмĕр: аннӳне ним туса та чĕртес çук. Пирĕн, чĕрĕ пуçсен, пурнăç çинчен шухăшламалла. Нимĕн пăшăрханмасăрах кай.

Тус-йышсемпе курнăçса савăн. Аннӳ те пуçна усса çӳреме хушмарĕ.

Ку каç Энĕшкассинче ваттисене асăнаççĕ. Халь ĕнтĕ çуркуннехи пек мар, кашни хресченех автан е чăх та пулин пусса кукăль пĕçернех. Юр-варлăраххисем сурăх та пуснă. Пăру пусакансем те пур. Кашни килтех сăра вĕретнĕ. Нумайăшсем, тăванĕ-хурăнташĕсене пухса, ĕçкĕ тăваççĕ.

Çамрăксем пуринчен те хаваслăрах. Хĕрсем кĕçĕр, çулталăкра пĕртен-пĕр каç, никамран именмесĕр, юратакан каччисене чĕнсе кукăль çитерме пултараççĕ. Çавăнпа вĕсем, ытти каччăсем пырса ан чăрмантарччăр тесе, улахрах кил-çурт шыраса тупма тăрăшаççĕ.

Ануксен ушкăнĕ, ку каçа улаххăн та савăнăçлă ирттерме, Мавра пӳртне суйласа илнĕ. Кунта вĕсем темиçе кун каярах сăра вĕретсе хатĕрленĕ. Паян кăнтăрла чăх ашĕнчен хуплу пĕçерсе кăларнă. Вĕсем, ултă хĕр, Мавра патне кула-кула калаçса пырса кĕчĕç.

— Килĕрех, — кăмăллăн кĕтсе илчĕ хĕрсене Мавра.

— Килтĕмĕр ĕнтĕ! ―Пуринчен малтан Варуç сăмах чĕнчĕ. Кĕнчелеççисене вырнаçтарса тăратсан: ― Мавра аппа, тирĕк пур-и? ― тесе ыйтрĕ.

— Пулма кирлĕччĕ те... Мĕн тумаччĕ-ши?

— Мăйăр хума.

— Халех тупса паратăп. — Мавра тĕпелтен тăм тирĕк илсе сĕтел çине лартрĕ. ― Акă, çакăнта хурăр!

Хĕрсем, черетпе пыра-пыра, кĕсйисенчен мăйăр кăларса тирĕк çине хучĕç. Анчах нихăшĕ те пĕтĕмĕшпех хумарĕ. Кашниех юратакан каччине улаххăн çитерме кĕсйи тĕпне хăварчĕ. Мăйăр чи хисеплĕ кучченеç. Ăна хĕрсем, качча тухсан упăшкине çитерме тесе, çичшер çул та упраса усранă.

Анук çеç пĕр мăйрине те хăвармарĕ. Унăн юратакан каччи инçетри хуласенче çӳрет. Урăх никама та улах мăйăрĕ çитерме шутламарĕ вăл.

Тулнă тирĕке кăмака умне кайса лартрĕç те хĕрсем сăхмавĕсене хывса малти сак çине купаласа хучĕç. Кашниех камăн мĕн пурпа капăр тумланса килме тăрăшнă, анчах нимле уйрăмлăхах та çук вĕсен хушшинче. Пурте шурă пиртен е улачаран çĕленĕ аркăллă кĕпе тăхăннă, çитса саппун çакнă. Урисене шурă çăм чăлха çинчен хура çăм нуски тăхăннă, çĕн çăпата сырнă.

— Хĕрсем, хуплу кăмакараччĕ. Кăкшăмри сăри те кăмака умĕнчех. Каткари сăра тĕпелти сак айĕнче. Сăри калама çук чипер йӳçнĕ вара! Ĕçĕр, ĕçĕр, савăнăр, килти пекех пулăр — терĕ Мавра.

— Мавра аппа, эсĕ каясшăн-им?

— Кӳршелле кайса пăхас тетĕп-çке.

Мавра кайсан хăйсене ирĕк пулассипе хĕрсем савăнчĕç, анчах çакна палăртасшăн мар хаваслăн та янравлăн шавласа илчĕç:

— Мавра аппа, ан кай! Пирĕнпе пĕрле ĕçсе-çисе савăн!

— Эй, хĕрĕмсем... Эпĕ хамăнне тахçанах ĕçсе-çисе ирттернĕ ĕнтĕ. Эпир, карчăксем, çамрăксене кансĕрлет-пĕр çеç. Ĕçĕр, юрлăр, ташлăр, савăнăр ирĕккĕн, — хĕрсен шухăшне туйса хуравларĕ Мавра, телейлĕ каç сунса хăварчĕ. Пӳрт труках шăпланчĕ. Йĕкесем шăхăрса урайне аннă сасă та илтĕнекен пулчĕ. Каччăсем пухăниччен кашниех йĕке тултарма васкарĕç.

Анук та ыттисенчен юласшăн мар. Чĕри çеç нихçанхинчен те ытларах тунсăхларĕ, нăйкăшрĕ. Юлташĕсем савнă каччисене кĕтеççĕ. Кĕçех килĕç те ĕнтĕ. Вĕсем ăш кăмăллăн калаçĕç, шӳт тăвĕç. Анук мĕн тума пĕлĕ пĕччен? Кампа калаçса йăпатĕ чĕрине? «Çук, Микуларан урăх никам та кирлĕ мар мана. Ăçта çӳреççĕ-ши халь вĕсем? Мĕн тăваççĕ-ши? Пăрахутпа баржăсем Атăл тăрăх чупма чарăннă ĕнтĕ, вĕсем çаплах. таврăнмарĕç...» Микула ĕçе тухса каяс умĕнхи каçа аса илчĕ. Ку вăл çуркунне, юр тăрăн çырмасенче çеç тăрса юлнă вăхăтра, пулчĕ.

Хĕрсемпе каччăсем, яланхиллех, юр çине шуратма сарнă пирсене сыхлама пир выртмине тухрĕç. Анукпа Микула та çĕр хутах юнашар. Ытти çамрăксемпе пĕрле шӳт турĕç, юрларĕç, савăнчĕç. Хушăран чĕререн тухакан сăмахсем выляткаласа илчĕç. Ирпе Микула ăна ăсатма пычĕ. Мĕн çинчен калаçрăмăр-ха эпир ун чухне? Мĕн каласа хăварчĕ вăл уйрăлас умĕн? «Çапла. Нумайлăха уйрăлатпар иксĕмĕр, эсĕ, урăх каччă тĕл пулсан, мана манса каймăн-и?» тенĕччĕ. Эпĕ кӳрентĕм. «Çав териех çăмăлттай хĕр тесе шутлатăн-и мана? — терĕм. ― Эпĕ унашкал маррине ху та лайăх пĕлетĕн, мĕншĕн кӳрентеретĕн тата?» «Анук, ― терĕ вăл юлашкинчен, ― эсĕ яланах манăн чĕрере, манăн куç умĕнче тăрăн!» Хăвна юратни çинчен каланине итлеме ытла та савăнăçлă çав! Халĕ те, акă, ун çинчен аса илсенех Анукăн ӳт-пĕвĕ тăрăх ăшă хум чупса кайрĕ... чупса кайрĕ те сасартăках шăнса ларчĕ. Ун пуçне каллех çынсем каласа тултарнă шухăшсем пырса кĕчĕç. «Этем чĕри тени сĕм каçри пекех тĕттĕмре... Куçĕсем выçă та ăмсанма юратаççĕ. Микула та урăх хĕре ăмсанса мана манмарĕ-ши?» Анук чĕри тата ытларах тунсăхласа нăйкăшма тытăнчĕ. «Улаха та ахалех килтĕм. Кĕтерук манран ăслăрах пулчĕ — килмерĕ». Анук салхуллăн юрласа ячĕ:



Атăл варринчи пуллине

Ăсса илесчĕ, ăскăч çук. 

Чунăм савни инçетре, 

Вĕçсе каясчĕ, çунат çук...



Анук хыççăн ытти хĕрсем те юрларĕç. Çав вăхăтра кил хушшинче çын сассисем илтĕнчĕç. — Килеççĕ! Килеççĕ!..

Хĕрсем юрлама чарăнчĕç. Саппунĕсем çине тăкăннă сӳс хухисене силлесе тасатма тытăнчĕç.

Пӳрте ултă каччă кĕрсе тăчĕ. Пиллĕкĕшĕн çийĕнче килте тĕртсе тунă пуставран çĕлетнĕ вăрăм та пĕрмеллĕ сăхман. Урисене çăм тăлапа çăпата сырнă. Павăл кăна пасарта илнĕ пустав пиншакпа, уринче — çăматă.

Якур та пĕрлех иккен. Вăл урамра тĕл пулнă каччăсен ушкăнне явăçса килнĕ. Анчах куна ăнсăртран теме çук. Кĕтерука Михха мăшкăлласран хăтарнă кунах, хăйне хĕр юратманнине туйрĕ пулсан та, çамрăк чĕри çырлахмарĕ. Пурăна киле вăл Кĕтерук ун чухне качча пыма килĕшменнине ытла та хăранипе çухалса кайнăран çеç пек ăнланма тăрăшрĕ. Улахрах çĕрте тепре курнăçса йĕркеллĕрех калаçсан, килĕшес пек сунчĕ. Унтанпа çу та, кĕр те иртрĕ. Якур хĕрпе тĕл пулаймарĕ. Кĕтерук ăна тарăхтарасшăнах-и, улаха та тухмасăр пурăнчĕ. Çавăнпа Якур, ку каччăсем Анукăн юлташ хĕрĕсем патне кайнине пĕлсенех, улахра Кĕтерукпа курнăçасса шанса килчĕ. Кĕтерук кунта та çукки ăна питех те пăшăрхантарчĕ. Вăл каялла тухса кайма та хатĕрччĕ — Анукпа калаçса пăхас шухăш тытса чарчĕ.

— Улах вăйлă пултар! — те Павăл салам пуриншĕн ларĕ.

— Эсĕ калашле пултăр! ―хĕрсемшĕн Варуç хуравларĕ те çавăнтах ӳпкелесе илчĕ: ―Хуткупăс ăçта сирĕн? Ма хуткупăссар килтĕр?

— Хуткупăс пасартан таврăнаймарĕ-ха! Çавăнпа хамăр çеç килтĕмĕр! — Павăл хирĕç тавăрса хучĕ. Унтан сăмсипе нăш-нăш сывларĕ те: ―Ачасем, чур! ―тесе эхлетрĕ. Каччăсем чĕмсĕрленсе хăлхисене чăнк! тăратсан: ― Сисрĕр-и? ― терĕ ытарлă сасăпа.

— Мĕне сисмелле?

— Мĕн çинчен калаçатăн эсĕ? ―тĕлĕнчĕç ыттисем.

— Акă, турă пур, хĕвел пур! ―Павăл çавăнтах сăх-сăхса кăтартрĕ. ―Пӳртре чăх ашĕнчен пĕçернĕ кукăль шăрши кӳ-ӳ кĕрет!

— Ку сана аннӳ кукăль пĕçернĕрен туйăннă!

— Пирĕн килте кукăль тавраш никам та пĕçермен!

— Çук, хĕрсем! ― пӳрнипе юнаса илчĕ Павăл. ― Анне пĕçернĕ кукăль шăрши мар ку. Улах кукли шăрши. Эпĕ куна çеç мар, мăйăр шăрши пуррине те туятăп!

Çапла шӳтлĕн кула-кула калаçкаланă хушăра пилĕк каччă пилĕк хĕр çумне ларчĕç. Анук мăшăрсăр юлнине курсан, Якур ун патне пычĕ:

— Эсĕ те ман пекех тăлăх-турат курăнать. Иксĕмĕр юнашар ларсан, хаваслăрах пулмĕ-ши?

— Лар... ―килĕшрĕ Анук. Якура вăл хăйĕнчен çичĕ çул аслăрахран хисеплет. Тата тусне мăшкăлран хăтарнăшăн ăш кăмăлпа пăхать.

Якур ларчĕ. Анук чĕри пурпĕрех вырнаçмарĕ. Вăл салхуллăн юрласа ячĕ:



Алкум вĕçĕнчи çавра кӳлне

Уçса яма састăп çук. 

Тăвăнса килнĕ чунăмне 

Уçса яма савни çук...



Ытти хĕрсем, каччисемпе калаçса ларнăран, паçăрхи пек кĕр юрламарĕç. Çавăншăн Анук сасси тата салхуллăрах янăрарĕ:



Тенкĕлĕх тенкĕ хушшинче 

Пĕр аллă пус тенкĕ пур. 

Пур юлташсем хушшинче 

Пĕр телейсĕр эпĕ пур.



Хĕвел тухать те хĕвел ларать, 

Çути пĕртте курăнмасть. 

Ир пулать те каç пулать, 

Ман чун пĕр те савăнмасть...



Урамра хуткупăс сасси илтĕнчĕ. Хĕрсем юрлама чарăнчĕç. Каччăсем сисчĕвленсе хăлхисене чăнк! Тăратрĕç. Хуткупăс сасси Мавран кил-çурчĕ патнелле çывхарчĕ.

— Камăн хуткупăсĕ?

— Кирек камăн пулсан та, пирĕн ялта хуткупăс çук!

— Ачасем, чур! ―пӳлчĕ Павăл. ― Эпĕ пĕлетĕп!

— Кам?

— Кам-и? ― ахăлтатсах Павăл пӳрнипе Анук çине тĕллерĕ: ― Камне унран ыйтса пăхăр!

Çамрăксем Анук çине пăхрĕç. Хаваслăн та шӳтлĕн шавларĕç:

— Вăл прихутри чи лайăх качча чĕннĕ иккен!

— Пире те систермен!

Анук та, хуткупăс сассине илтсенех, Элекçей килнĕ пек сунчĕ. Мĕншĕн тесен, Элекçейрен урăх прихучĕпе пĕр каччă та хуткупăс тытайман. Тата вăл улăхран таврăннăранпах Анукпа паллашма тăрăшнине пурте пĕлеççĕ. Пасара тухсан е чиркĕве кайсан, Элекçей яланах Анук çывăхĕнче явкаланнине кам курман? Ку вара Энĕшкасси хĕрĕсене ытла та кĕвĕçтернĕ...

— Тусăмсем, тĕлĕнтеретĕр эсир! Хăвăрăн каччăрсене манран ыйтмасăрах чĕнтĕр-çке. Анчах эпĕ чĕннĕ каччă сире те кирлĕ пулĕ. Хăвăрах шухăшлăр, хуткупăссăр улах мĕн улахĕ вăл?

— Тĕрĕс, Анук!

— Хуткупăслă качча чĕнме тавçăрнăшăн тавтапуç сана! ― Анука ырласа хаваслăн шакăлтатрĕç çамрăксем.

Хуткупăс сасси кил хушшине кĕчĕ. Павăлпа Варуç чӳречерен пăхрĕç те икĕ каччă иртсе кайнине курчĕç: пĕри яштака пӳллĕ, тепри лутрарахскер.

— Хĕрсем, вĕсем иккĕн! ―пĕлтерчĕ Варуç.

— Тепри кам-ши?

— Камне паллаймарăм. Ман шутпа, Элекçей çук унта!!

— Элекçейсĕр пуçне хуткупăс камăн пултăр?

— Ман шутпа, Элекçей мар! ―çав-çавах килĕшмерĕ Варуç. ― Хуткупăсли яштака. Элекçей ун çумĕнче... ― шухăшне каласа пĕтермесĕрех ал сулчĕ вăл.

Якур, курма шанса килнĕ хĕрĕ çуккишĕн пăшăрханса лараканскер, Анук Элекçее улаха чĕнни çинчен каласа панине илтсен, тăвăлса кайрĕ. Вăл, йăлăмра чухне те, Элекçей кансĕрленипе Кĕтерукпа калаçайманччĕ. Каллех чăрмантарма килет. Çук, текех ашкăнтарма юрамасть! Якур никам кĕтмен çĕртен урай варрине çиксе тухрĕ.

— Ачасем! ―хумханса чĕнчĕ вăл. ―Ан тив, Элекçее Анук чĕннĕ пултăр та, эпир, каччăсем, хамăр улаха ют ял ачисене кĕртме пултараймастпăр. Вĕсене хамăр улаха кĕртсен, пирĕнтен тĕнче кулĕ.

Якур сĕннипе ытти каччăсем те килĕшрĕç. Анчах ют ял хусахĕсене улаха кĕртес килменнипе мар, Элекçее курăйманран. Лавккине тавар илме пырсан, сахал кулнă-и вăл вĕсенчен? Пуринчен малтан Павăл сасă пачĕ;

— Ют каччăсен шăрши ан пултăр пирĕн улахра!

— Чышкă-маклашкă парас!

— Парас! ― ытти каччăсем те килĕшсе хĕрӳллĕн шавласа илчĕç.

Анук каччăсене ӳкĕтлесе çапăçма чарасшăнччĕ. Пур-пĕр итлес çука ăнланнипе шарламарĕ. Тата хăйĕн вăрттăн усăллăхĕпе: «Ан тив, кăштах пуç тӳпинчен паччăр. Вара ман хыççăн чупма пăрахĕ», ― тесе шухăшларĕ.

Хуткупăс сасси çенĕк алăкĕ тĕлне çитсен татăлчĕ. Якур лампăна сӳнтерчĕ. Хĕрсем кăмака умне кĕпĕрленсе тăчĕç.

Пурте малтан Ваçли, ун хыçĕнчен Микула кĕчĕ. Халĕ çеç çута курăннă пӳртре тĕттĕмленни вĕсене тĕлĕнтерчĕ.

— Лампа ма сӳнтертĕр? ― Ваçли сасă пама ĕлкĕреймерĕ — ăна чăмăрсемпе тăрăслаттарма тытăнчĕç. Йĕркесĕр те тĕлсĕр чышни ытлашши ыраттармарĕ пулсан та, вăл пĕтĕм чунтан тарăхса кăшкăрса ячĕ: ―Мĕн тăватăр эсир? Ма çапăçатăр?

Чăмăрсем çирĕппĕнрех те ыраттармаллах тиве пуçларĕç. Ваçли, сасă пани сиен çеç кӳнине тавçăрса, чĕмсĕрленчĕ. Часах чăмăрсем тивесрен айккинелле тухса тăчĕ. Çапăçу çав-çавах хĕрӳллĕн пырать. Тĕттĕм çĕрте тăшман сассине çухатнă каччăсем, камне пĕлмесĕр, пĕр-пĕринпе тытăçса кайрĕç. Сасă парса кампа çапăçнине пĕлме Элекçей палласран хăрарĕç. Вара вăл тавăрасса никам та иккĕленмерĕ. Вĕсем патне кивçене тавар ыйтма кам кайман пулĕ?

Ваçли айккинерех тăнă çĕрте, каччăсем пĕр-пĕринпе çапăçса кайнине сиссен, хăйсене ислетме май килнине тавçăрчĕ те ал айне лекекене чăмăрĕпе тăрăслаттарма тытăнчĕ. Пӳртре кĕрмешнĕ щав вăйланчĕ.

Каччăсем ытла та хисепсĕр йышăнни Микулана та чунтан тарăхтарчĕ. Унăн кăмăлĕнче те вĕсене тавăрас çилĕ вĕресе хăпарчĕ. Юлашкинчен алăк хыçĕнче путмар пулма кирлине аса илсе, ăна шыраса тупрĕ те, хуткупăсне путмар айне лартса, каччăсем кĕрмешнĕ еннелле ыткăнчĕ. Акă, пĕр каччи ун ал айне лекрĕ. Микула ăна кăкăрĕнчен ярса тытрĕ, ал вĕççĕн çĕклесе урайне тăрăслаттарчĕ. Лешĕ йынăша-йынăша лăчăрканса ӳкрĕ.

Микула çапăçăва хутшăннине сиссен, Ваçли пушшех чăрсăрланчĕ. Акă вĕсем пĕр каччипе тытăçса кайрĕç. Пĕри тепринчен парăнмасăр чăмăрĕсемпе тăрăнтарма пуçларĕç.

Çак хушăра Микула тата такама тытса çапрĕ. Виççĕмĕшне чышса сирпĕтрĕ. Пӳртре кĕрмешнĕ шав вăйсăрланчĕ. Пĕр тĕлте çеç иккĕн мекĕçленни илтĕнет. Микула çавсем патнелле ыткăнчĕ. Алла лекнĕ каччине чышрĕ, Ваçли урайне кĕмсĕртетсе ӳкрĕ. Кунашкал вирлĕ Микула çеç чышма пултарасса ĕненсе кăшкăрса ячĕ:

— Микула, мĕн тăватăн?! Ма мана чышатăн?

— Ара, хĕрсем! ―юлашкинчен çуйланса сасă пачĕ Варуç. ― Шăрпăк камра, лампа çутăр-ха! Ку пирĕн ял ачисем, Микулапа Ваçли вĕт!

Пӳртре шăпах пулчĕ. Пĕр хĕрĕ шăрпăк тивертсе лампа çутрĕ. Хĕрсем, мĕн пулса иртнине курсан, шалтах тĕлĕнчĕç. Ура çинче Якурпа Микула çеç, халь тытăçса каяс пек, хире-хирĕç тăраççĕ. Вĕсенчен инçех мар, урайĕнче Ваçли выртать. Ыттисем — кам сĕтел айне, кам сак айне кĕрсе пытаннă.

Анук урăх кам мĕн тунине курмарĕ. Куçĕ умĕнче тахçантанпах кĕтнĕ каччи тăрать. Вăл кунашкал илемлĕ те маттуррине курман та пулĕ. Анук чĕри хаваслăн вăркăшса тапма тытăнчĕ.

Микула та Якуртан пăрăнчĕ. Вăл ахаль те çапăçасшăн марччĕ, халь тата кăмăлне урăххи илĕртрĕ. Вăл пĕр самантлăха та асран яман савнине шырарĕ. Юлашкинчен тупрĕ те куçĕпе ачашшăн ыталарĕ. Мĕн тери илемлĕ те паха вăл... Микула чĕри юратакан хĕрĕ патнелле туртăнчĕ; Анчах вăл хăйне хăй тытса чарчĕ. Халь вăхăт мар. Вырнаçса ларсан, ун патне пырĕ те аллине чăмăртĕ.

Пӳртри шăплăха Ваçли сирчĕ. Микула чăмăрĕпе тивертнĕ тĕлте халĕ те ыратнине юплемесĕр ура çине тăрса силленчĕ те:

— Хисеплĕн йышăннăшăн тавтапуç! ― терĕ.

Урăх çанăçу пулмасса ĕненнĕ хĕрсем тинех чĕрĕлчĕç, каччăсем сĕтелпе сак айĕнчен упаленсе тухнине курса, кулса ячĕç:

— Акă ăçта вăл паттăрсем!

— Улттăн икĕ çынна тапăннă та — сак айне пытаннă! 

Чи шалти кĕтесре Павăл выртать. Вăл, пуринчен малтан Якур сĕннипе килĕшсе, ют ял ачисене хĕнеме пулчĕ. Анчах çапăçу тапрансанах пытанчĕ те халь пуринчен кайран упаленсе тухрĕ.

— Хĕрсем, пăхăр-ха, пăхăр!

— Çĕр куянĕ пек тăватă ураллă! ―Павăл çине кăтартса кулчĕç вĕсем.

Павăл та, ытти каччăсем те, хĕрсем йĕрлешкеленине илтмен пек курăнма тăрăшрĕç. Вĕсене çапăçу сиенсĕр иртсе кайни савăнтарчĕ. Нихăшĕнне те сăмсине е тути-çăварне çапса çĕмĕрмен. Тумтирĕсем те тăпах.

— Микула... Ваçли... салам! ―Пуринчен малтан Якур тăна кĕрсе хаваслăн ченчĕ. Çавăнтах Микулана та ал парса: ―Ан çилленĕр... Чăн та, аван мар турăмăр. Уншăн пĕтĕмпех Анук айăплă. Урамра хуткупăс сасси илтĕнсенех, вăл пире улаха Элекçее чĕнтĕм тесе каласа пачĕ те, эпир сире Тĕмшер каччисем пек йышăнтăмăр, ― терĕ.

Микула чĕрине темле шĕвĕр япалапа тăрăнтарнă пекех туйăнса кайрĕ. Хăйне хăй тыткалама хăват çитернипе çеç шӳтлеме хăтланчĕ:

— Юлташ темелĕх пур вара эсир! Хăвăр ял каччисене ют ялсенчен уйăрса илеймен!

Якур, йăлтах тӳрре тухма тăрăшса, малалла каларĕ:

— Уйăрса илме те çук, Микула. Хăвах пĕлетĕн, пирĕн прихутра, Элекçейрен пуçне, урăх никамăн та хуткупăс пулман, Анук ăна улаха чĕннĕ тенине те ĕненмесĕр тăма пултараймарăмăр. Йăлăмра утă çулнă чухне Элекçей ăна кăнахвит панине хам куçпа куртăм.

Микула сăнран улшăннине сиссен, Анукăн чĕри чĕпĕтсе ыратма тытăнчĕ. Çамки çине сивĕ тар пăчăртанса тухрĕ. «Турă çырлахтăр, кам туртрĕ ман чĕлхене? Элекçее улаха чĕнтĕм тесе ма суйрăм-ши?»

Микула та пĕр вĕриленсе, пĕр сивĕленсе тăчĕ. Амăшĕ вилни, кил-çурчĕ тĕп пулни сахал, юратакан хĕрĕ те урăх каччăпа туслашнă. «Ахăртнех, пуян качча ăмсанчĕ, мана, чухăн çын ачине, тиркерĕ пулмалла», ― пĕтĕм чунĕпе салхуланса шухăшларĕ Микула. Анчах хăйне алла илме пултарса, Якур сăмахĕсем уншăн ниме те пĕлтермен пек кăтартма тăрăшрĕ:

— Хамăр ял хĕрĕсене ют каччăсенчен упрама хăтланнине мухтама тивĕç те, çакна çеç шута илеймен эсир: ют ял каччи, пуринчен ытла пуян каччă хыççăн чупма шут тытнă хĕре ним туса та чарас çук. Луччĕ тивес мар, пурăнччăр савăнса!

Микула хĕр ятне асăнмарĕ пулсан та, Анук хăй çинчен каланине сисрĕ. Унăн макăрса, кăшкăрса ку сăмахсене сирес килчĕ, хăвăнтан култарни çеç пуласса ăнланнипе шарламарĕ. «Турă çырлахтăр, мĕн инкекĕшĕн Элекçей çинчен сӳпĕлтетрĕм-ши? Ма ун аллинчен кăнахвит илтĕм-ши?» — хăйне хăй тарăхса ӳпкелерĕ халĕ Анук.

— Ачасем, чур! ―сăмах хушса эхлетрĕ Павăл. ―Кирлĕ марри çинчен калаçма пăрахăр! Турă пулăшнипе çапăçу лайăх иртсе кайрĕ. Пурте сывă, пурте тăпах. Анукăн та ӳпкелемелли çук. Паçăр унăн пĕрех каччăччĕ, халь — виççĕ. Хăшне саван — çавна суйласа ил. Ăнсăртран Элекçей килсе тухсан, хăйне хăй ӳпкелетĕр. Ана çав самантрах алăк ăçтине кăтартса ярăпăр!

— Çук, эпир иккĕмĕш, виççĕмĕш каччă вырăнне те пулма шутламастпăр. Эсир кунта шăпах мăшăрăн пухăннă. Тата пире никам та чĕнмен. Эпир Ваçлипе ытлашши этемсем, ― сиввĕнрех хуравларĕ Микула.

— Тĕрĕс, пирĕн тухса каймалла çеç. Чĕнмен хăна чăрмав кӳрет! ―çавăнтах килĕшрĕ Ваçли. Унăн чĕри те Кĕтерук çуккине курсанах салхуланчĕ.

Анук шĕл-кăвар çине пăрахнă пек çунчĕ: «Халь тухса кайĕç те, урăх нихçан та кураймăп. Мĕн тăвас-ши? Ма кам та пулин юлма чĕнмест вĕсене?»

Юлташĕсем Анук чĕринче мĕн пуррине аса та илмерĕç. Каччисем Микуласем тухса каясса кĕтрĕç. Анчах Варуç, Микулапа Ваçли хуткупăспа килнине аса илсе, хăйпе юнашар ларакан юлташĕсемпе вăрттăн калаçса илчĕ те кӳреннĕ сасăпа:

— Ваçли, кутăнланма намăс мар-и? Сире чиперех чĕнтĕм-çке! ―терĕ те çавăнтах юлташĕсем енне çаврăнчĕ: ―Хĕрсем, Ваçли сăмахне ан ĕненĕр, вăл кутăнланать, улаха килме хам чĕннĕ вĕсене!

Хĕрсем хушшинче Варуç хутне кĕрсе шавланă сасăсем илтĕнчĕç:

— Сире чĕннĕ иккен!

— Эсир тата кутăнланатăр! Каччăсенчен малтан Якур сăмах хушрĕ:

— Кутăнланни, чăн та, килĕшӳсĕр. Кунта хуняма патĕнчи мар!

— Ан кайăр! Вырăн пурин валли те çителĕклĕ! ―Аван мар тесе ытти каччисем те Якур хутне кĕчĕç.

Хĕрсем ӳпкелени Микулана кăштах кӳрентерчĕ те. Вăл хăйне никам умĕнче асла хуман вĕт. Анчах ун çине хуравламарĕ. Улаха юлма чĕнсе калани, унăн кăмăлне тепĕр хут çавăрса, кӳреннине сирчĕ. Тухса каяс пек калаçрĕ пулсан та, унăн Анука куçран çухатас килмерĕ. Тата Элекçей килсен, иккĕшĕ мĕнле тыткаланине курас шухăш пырса кĕчĕ.

— Ваçли, пире улахра юлма чĕнеççĕ. Эсĕ мĕн шухăшлатăн?

Ваçли тухса кайма сĕнесшĕнччĕ, юлташĕн кăмăлĕ улшăннине сиссе, килĕшрĕ:

— Мĕнех вара... Маншăн кирек хăш улахра та перех!.. Эпир иксĕмĕр çынсене хисеплесе сума сума та маннă иккен. Пӳрте кĕни мĕн вăхăт ĕнтĕ — хĕрсене ал памасăр тăратпăр!

— Куна тĕрĕс каларăн, Ваçли. Эпир, чăн та, нӳремсĕр. Анчах ку йăнăша юсама вăхăт иртмен-ха...

Анука аранах чун кĕчĕ. Микула халь пырса ал тытĕ те юнашар ларĕ. Ун чухне пĕтĕмпех ăнлантарса парĕ.

Микула хĕрĕ патне çывхарнăçемĕн шухăша путрĕ: «Çичĕ уйăх ―сахал вăхăт мар, çичĕ хут юратса çичĕ хут сивĕнмелĕх те пур, Çитменнине Элекçей Тĕмшер ялĕнче çеç мар, пĕтĕм прихучĕпе пуян та хисеплĕ каччă. Кам хĕрĕ вăл илĕртнĕ хыççăн каймасăр тӳсме пултарĕ! Тата хĕрупраçăн хăй юратнă каччăна суйласа илме ирĕк. Юрату çавăн ятне ĕнтĕ!» Кăштах хавасланма пуçланă чĕри унпала килĕшмерĕ. Якур каланисене те ĕненесшĕн пулмарĕ. Вăл, ним иккĕленмесĕр хĕрпе юнашар ларса, ырă кăмăл-шухăшĕнче мĕн пуррине каласа пама хистерĕ. Ăстăнĕпе мăнкăмăллăхĕ чĕре туйăмĕ хыççăн кайма ирĕк памарĕç. «Чее те ултавлă хĕр умĕнче хăвна мĕншĕн çав тери пĕчĕке хурас? Урăх каччăна кĕтни çинчен хăй каласа панă. Якура ĕненмесĕр тăма та сăлтав çук. Ун сăмахĕсем тĕрĕс мар пулсан, хĕр хирĕç тавăрса калĕччĕ. Вăл чĕмсĕрленсе ирттерчĕ». Микула, Анука алă парса:

— Салам... ― терĕ хăйне тыткалама пĕлнĕ сасăпа.

— Салам... ―чĕри ачашшăн вăркăшнипе хуллен хуравларĕ Анук. Юратакан каччи çак самантрах хăйпе юнашар ларасса кĕтрĕ. Ун валли вырăн та хатĕр.

Микула, халиччен палламан хĕрпе курнăçнă пек, урăх пĕр сăмах чĕнмесĕр айккинелле пăрăнчĕ.

Анук тепĕр хут шĕл-кăвар çине пăрахнă пек çунма тытăнчĕ. Вăл Микулана çĕрĕн-кунĕн кĕтсе пурăннă. Иккĕшĕ юнашар ларса, чĕрере мĕн пуррине калаçса киленессе ĕмĕтленнĕ. Акă, кĕтсе илчĕ те, юнашар ларма мар, пĕр сăмах чĕнмесĕр пăрăнса кайрĕ. «Мĕн пулнă ăна? Е Элекçей çинчен тапратнă халапа ĕненчĕ-и? Апла тесен те юнашар лармаллаччĕ. Вара эпĕ пĕтĕмпех ăнлантарса парăттăм, ман çинчен усал шухăшлама кирлĕ пулмастчĕ. Халь мĕн шухăшлать-ши ĕнтĕ?» Анук çавăнтах хайне хăй йăпатма хăтланчĕ: «Тен, вăл Элекçей çинчен тапратнă халапа илтнĕрен мар, ытла та пысăк хуйхă пусарнипе кăмăлсăрланнă тата пуçĕнчен хĕр шухăшĕсене йăлтах сирнĕ?» Юратакан каччă пурнăçне никам курман пысăк инкек аслати пек çапса çĕмĕрнĕ хыççăн, Анук хăй те питех хуйхăрнă. Микулан амăшĕ вилнине тăван амăшĕ вилнĕ пекех йышăннă. Вĕсем патне кайса, Çтаппана хĕрарăм ĕçне тума пулăшас кăмăл та пулнă. Хурăнташ тивмен е кӳршĕ-кӳпе мар киле çӳремелли йăлара çуккипе çеç тытăнса тăнă. Анчах, Анук куç хӳрипе сăнаса ларнă çĕрте, Микулан пит-куçĕ çинче салхулăх çеç мар, кăмăллăхпа хаваслăх пуррине те астуса илсен, чĕри каллех ыратма тытăнчĕ. Пуçне ют шухăшсем кăшăлларĕç. «Эсĕ кĕтекен каччă урăх хĕре юратнă çеç мар, хĕрарăмсемпе те пурăнать пулĕ. Тăван ялне, çĕрне пăрахса инçете тухса каякан каччă тĕрлĕ çынсем хушшинче, тĕрлĕ хĕрарăмсемпе явăшасран ниепле те хăтăлаймĕ. Унăн шухăш-кăмăлĕпе юратăвĕ те улшăнма пултарĕ». Халĕ ĕнтĕ, Элекçейĕн çак сăмахĕсем тĕрĕс пек туйăннипе, Анук куççулĕ шăпăртатса анасран аран тӳссе ларчĕ.

Çамрăксем хушшинче савăнăçлă сасăсем илтĕнчĕç:

— Микула! Ваçли! Сирĕн хуткупăс ăçта?

— Юрлаттарăр-ха!

— Халех, тус-йышсем! ―хирĕç чĕнчĕ Микула. Хуткупăсне путмар айĕнчен кăларса пукан çине ларчĕ. Хаваслă кĕвĕ калама пуçларĕ. Çамрăксем юрласа ячĕç:



Атăл хĕррине анмăттăм,

Шыв сулхăнне юратап. 

Çак улаха килмĕттĕм, 

Ачисене юратап,



Çуса çакнă шур тутрин

Вĕçĕ вĕл-вĕл тăваять. 

Чун савнине шухăшласан, 

Чунăм вăр-вар тăваять.



Микула хуткупăс каланă май хăй те сăвăллă юрларĕ:



Аслă улăх варринче 

Çава витмен курăк пур. 

Аслă Энĕшкасси ялĕнче 

Асрăн кайми сар хĕр пур. 



Симĕс курăк хушшинче 

Çарран çӳрес килет ман. 

Юратать-ши мана савни? 

Çавна пĕлес килет ман!



Тӳсеймерĕ Анук, кĕмĕл сассипе янăратса, юрласа ячĕ:



Ик хут кантăк чăнк! турĕ, 

Ванчĕ пуль-çке ку терĕм. 

Мана савни сиввĕн пăхрĕ, 

Сивĕнчĕ пуль-çке ку терĕм...



Ваçли çеç юрламарĕ. Кĕтерук çукки салхулантарнипе ним тума аптраса ларчĕ. Баржа çинче ĕçленĕ чухне, Микулапа иккĕшĕ вĕсем, койка е каюта çивиттийĕ çинче выртса пынă чухне, яланах юратакан хĕрĕсем çинчен, киле таврăнсан вĕсемпе улахра тĕл пуласса ĕмĕтленсе калаçатчĕç. Акă таврăнчĕç те, пуçĕпех урăхла килсе тухрĕ. Анук улахра пĕчченех. Кĕтерук ăçта? Мĕншĕн килмен? Мĕн пулнă ăна? Ваçли Анукран ыйтса пĕлме шут тытрĕ, ĕлкĕреймерĕ, юнашар Якур пырса ларчĕ.

Микула та кăшт çеç хуткупăсне калама чарăнмарĕ. Унăн пуçне ирĕксĕрех çĕнĕ шухăш пырса кĕчĕ. «Анук чĕрине нивушлĕ Якур çавăрса илнĕ? Ахальтен мар ултă хĕр патне ултă каччă килнĕ. Элекçей пирки шӳт туса çеç калаçман-ши вĕсем? Микулан çав самантрах тăрса тухса каяс килчĕ. Темĕнле, хăй те ăнланса илеймен вăй-хăват пăталанă пекех тытса чарчĕ.

Пуринчен ытла Анук вĕчĕрхенчĕ. Ăна пуриншĕн те Якур айăплă пек туйăнчĕ. Çавă кирлĕ-кирлĕ мар çĕртен Элекçее тапратса сӳпĕлтетрĕ. Халĕ тата Микула умĕнчех унпа юнашар пырса ларчĕ. Анук хăюллăн та çамрăксем илтмелле сасăпа:

— Якур, урăх вырăна куçса лар-ха! Кансĕрлетĕн мана, ― терĕ.

— Эпĕ сана кансĕрлетĕп-и? ―тĕлĕнчĕ Якур.

— Кансĕрлетĕн çав. Ав, унта пушă вырăнсем нумай! Ку Якур чĕрине кайса тиврĕ. Хĕр ун çине сиввĕн пăхнине туйрĕ вăл. «Мĕн пулчĕ ăна труках? Юнашар ларма хăй сĕнчĕ-çке? Халĕ çине тăрсах хăвалать. Нивушлĕ Элекçейпе иккĕшĕ туслине каласа панăшăн çилленчĕ? Е вырăна ун валли упрасшăн-и?» Анук Микулана юратни çинчен Якур пуçне те пырса кĕмерĕ.

— Хупа юнашар вырăна Элекçей валли хатĕрлесшĕн-и? Килсе кĕтĕр çеç, çавăнтах алăкран тухса ӳкĕ!

— Питех кирлĕччĕ эсир мана Элекçейпе иксĕр! ―çиллессĕн каларĕ те Анук, Якур çумĕнчен вăр-вар тăрса, Ваçлипе юнашар кайса ларчĕ.

Микула чунĕ кăштах çăмăлланчĕ. Якурпа Анук туслă пек шутлани суя пулнине ăнланчĕ вăл. Анук ахальтенех ун çумĕнчен тăрса тармарĕ. Элекçей çеç çав-çавах пуçĕнче сăвăс пек тăрăнса ларчĕ. Анчах Ваçли пурин çинчен те вăлтса пĕлессе шаннипе, вĕсем калаçнине ыттисем ан итлеччĕр тесе, хуткупăсне тата хаваслăрах калама тытăнчĕ.

Анук каччă çумĕнчен тăрса кайнине чăваш хĕрĕсен хушшинчи яланхи йăла теме çук. Хăйпе юнашар кăмăлпа пырса ларнă качча кунашкал хур кӳме кашни хĕрех хăю çитереймĕ. Анукран та, ялан хăйне тӳлек те сăпай тытаканскертен, кунашкал хăтланасса кĕтменччĕ.

Анук çумран тăрса тарни Якура малтанах минретрĕ. Тăна кĕрсен, чĕри ирĕксĕрех тилĕрсе кайрĕ. Ан тив, вăл чухăн, Михха тарçи çеç пултăр. Пурпĕрех хăйне ыттисемпе танах шутларĕ. Халь никам курман намăса кĕртнине тавăрмасан, чăннипех çын вырăнне хумĕç. Якур никам сисиччен Анук патне ыткăнса пычĕ те, ун пуçĕнчи тутăрă сӳсе илсе, хăй вырăнне кайса ларчĕ.

Анук хăранипе малтанах ним каласа яраймарĕ. Кăштах тăн илсен:

— Якур, тутăра пар! Ан ашкăн, тархасшăн! ― терĕ.

— Тутăра парас-и? ―тăрăхларах чĕнчĕ Якур. ―Ма парас мар, паратăп. Юнашар килсе лар!

Микула труках хуткупăсне калама чарăнчĕ. Ытти çамрăксем те юрлама пăрахрĕç.

Хĕрĕн тутăрне туртса илнишĕн чи малтан Ваçлие аван мар пулчĕ. Хăравçă ятне илтес мар тĕсен, йăла хушнă тăрăх, Якура тавăрмаллах. Ваçли ура çине сиксе тăчĕ те юнавлă сасăпа хыттăн каларĕ:

— Якур, тутăра тавăрса пар!

— Сана мĕн ĕç! Вырăнта пек чухне кутна хĕссе лар!

— Сана калаççĕ: тутăра тавăрса пар! ―тата хыттăнрах каларĕ те Ваçли çапăçма хатĕрленсе тăчĕ.

Павăл Микулапа Ваçлие тем пекех кураймасть. Çавăнпа Якур майлă пулас шухăш та пурччĕ унăн. Микула хуткупăсне сак çине лартса Ваçли хутне кĕме хатĕрленни чарчĕ.

Пуринчен ытла хĕрсем хăраса ӳкрĕç. Тавлашакан каччăран пĕри парăнмасан, каллех çапăçу тапранĕ те, тем курса ларăн. Вĕсем те йăлăнса шавлама тытăнчĕç:

— Якур, тутăра тавăрса пар! Пирĕн улăха ан пăс!

— Чĕнмесĕрех килнĕ те ашкăнса ларатăн!

Ытти каччăсем малтанах Якурпа Ваçли çапăçнине курасшăн ĕмĕтленсе лăрчĕç. Унтан кулăшли мĕн пултăр! Хĕрĕсем хăраса кăмăлсăрланни шухăшĕсене улăштарчĕ. Вĕсем çав вăхăтрах Якура тапăнчĕç:

— Якур, тутăра тавăрса пар!

— Пирĕн улаха ан пăс!

Якур çилли ĕрĕхсе каяс пек тулашрĕ пулсан та, хĕрсемпе каччăсем Анук хутне кĕни тата Микула çапăçма хатĕрри тăна кĕртрĕ. «Патăк çийиччен каялла чакни пархатарлăрах. Май килсен, иксĕмĕрех тĕл пулнă чухне пуриншĕн те тавăрăп!» ―шут тытрĕ те вăл ура çине тăчĕ.

— Мейĕр, тархасшăн! ―тесе тутăра ывăтса хăварчĕ.

Хĕрсем тинех çăмăллăн сывласа ячĕç. Çапăçу тапранас хăрушлăх çухалчĕ. Микула та хуткупăсне калама тытăнчĕ, Каллех хаваслă юрă шăрана пуçларĕ.

Пуринчен ытла Анук савăнчĕ. Вăл чăрсăрланни кĕтмен çĕртен ăнăçлă иртрĕ. Çавăнпа пĕрлех, хăйне хăй Якурпа Элекçее шутламасăр тыткалани Микула кăмăлне улăштарнă пек туйрĕ. Ахальтен-и вăл каллех хуткупăсне калама тытăнчĕ. Анук хăйпе юнашар ларакан Ваçли сăмах хускатасса сывлама чарăнсах кĕтрĕ. Чун савни пурнăçĕ çинчен юлташĕ урлă пĕлмесен тата кам урлă пĕлĕн!

Ваçли нумаях кĕттермерĕ. Куçĕсемпе ăшшăн та тĕпчевлĕн пăхса пăшăлтатрĕ:

— Ну... Эпир çук чухне мĕнле пурăнтăр? Куна-çĕре мĕнле ирттертĕр?..

— Питĕ аван... ― Анук та пăшăлтатса хуравларĕ — Хăвăр мĕнле пурăнтăр? Мĕнле ĕçлесе килтĕр?..

— Эх, Анук... Эпир мĕнле пурăннипе ĕçлени çинчен пĕр труках каласа пама хĕн. Çу каçиччен темиçе хулана çитсе тĕрлĕ халăха куртăмăр.

Çак самантрах пуçне шĕкĕлчекен шухăшĕсем тĕрĕссипе тĕрĕс маррине пĕлес килсе кайрĕ Анукăн.

— Тĕрлĕ халăх хушшинче çӳресе, тĕрлĕ хĕрпе тĕл пулса паллашрăр-и?

Ку сăмахсене Анук ăнсăртран мар, чĕри вăрканипе хускатнине Ваçли тавçăрса илчĕ. Хăй те шӳтлесе пăхасшăн тата Ануксем хăйсем мĕнле пурăннине пĕлесшĕн пулчĕ.

— Тунмастăп, Анук...Тĕрлĕ хĕрпе тĕл пулса паллашрăмăр, ―тесе ячĕ вăл. ―Хĕрĕсем пĕринчен тепри хӳхĕмрех. Пĕринчен тепри илемлĕрех. Аса илсен халĕ те чĕре хускалать.

Çакна илтсен, Анук аллинчи йĕке сирпĕнсе кайрĕ те урайне ӳксе ункă çырса хăварчĕ. Вăл, чĕри ыратнине пытарасшăн, йĕке хыççăн пĕшкĕнчĕ. Пурĕпĕр пит-куçĕ хут пек шуралса кайнине пытараймарĕ. Куна Ваçли Анук хăй вырăнне ларсанах асăрхаса илчĕ те вăл Микулана ĕлĕкхи пекех юратнине ĕненчĕ. «Çын тени кĕвĕçнипе çеç çакнашкал сăнран ӳкме пултарать». Ваçли ăшĕнче çăл шывĕ пек тапса тухма хатĕр кулăш хăпарчĕ. Анчах кулса ярас вырăнне вавĕмле хăрушлăх çывхарнинчен хăранă пек пулса кайрĕ. «Ассăр этем темерĕн, мĕн туса хутăм эпĕ? Ман сăмахсене Анук юлташне каласа парсан мĕн тăвас? Кĕтерук, эпĕ кирлĕ мара сӳпĕлтетнине илтсен, пуçĕпех курайми пулĕ». Йăнăша юсама, Анука урăх майлă ăнлантарма шутласа илчĕ вăл.

— Анчах, акă мĕн, Анук... ― терĕ Ваçли. ― Эпĕ никам хĕрĕпе те паллашман.

— Апла тесен, кам паллашнă? — Ваçли çине пăхмасăр хумханса ыйтрĕ Анук.

Ваçли усал тăвасшăн пекех:

— Камне хăвах чухламалла ĕнтĕ. Эпир унта иккĕнех пулнă вĕт! — терĕ.

Анук сасси пăчланса ларчĕ. Чĕри йывăр мăлатукпа çапнăн тапма тытăнчĕ.

Ваçли те хăйне кирлĕ сăмах çине куçаймасăр чĕмсĕрленчĕ. Хĕрĕн сăн-пичĕ улшăнни ытла та кулăшла туйăнчĕ. Çавăнтах: «Кĕтерук мана, Анук Микулине юратнă пек юратсан, çут тĕнчере манран телейлĕ çын та пулас çук», ― тесе шухăшларĕ.

Чĕри çунса тухасла вăрканине пула Анук ним тума аптрарĕ. Юрлама та пăхрĕ, лăпланаймарĕ.

— Анук... — юлашкинчен сăмах чĕнчĕ Ваçли, — эсир халь Кĕтерукпа туслă мар-и-мĕн?

Тусăмĕ çинчен сăмах тапратни Анука чун кĕртрĕ.

— Ку сăмаха ăçтан тупрăн эсĕ? — терĕ вăл ӳпкелешсе.

— Ăçтан тупни паллах. Иксĕр тусăмлă пулсан, ма улаха килмен вăл?

— Ма килмен-и? ― Анук каллех чĕмсĕрленчĕ. Михха патĕнче усал ĕç пулса иртнĕ хыççăн Кĕтерук ниçта та тухмарĕ, çамрăксен нимле вăййи-куллине те хутшăнмарĕ. Анчах ун çинчен мĕнле каласа парас? Ваçли йăнăш ăнлансан, тусăмне аван мар пулĕ. Анук урăх ним сăмах тупайман енне:

— Пирĕнпе вылясшăн-куласшăн пулмарĕ те — килмерĕ, ― терĕ калас килнĕ-килмен сассипе.

Ваçли тата ытларах çуйланчĕ, тата ытларах тĕлĕнчĕ. Вăхăт пур чухне Кĕтерук çамрăксен вăййи-куллнне яланах хаваспа хутшăннине лайăх астăвать вăл. Халь, çулталăкра пĕр хут çеç килекен улаха хутшăнасшăн пулма-сан, ырă еннех мар пулĕ.

— Мĕн пулнă ăна?

Ваçли сассинчи çуйлăха Анук çав самантрах сисрĕ те, вăл инçетри хĕрсемпе паллашни çинчен калаçнине аса илсе, ăна хăйне тĕпчесе пăхма шут тытрĕ.

— Кĕтерук мĕн тума кирлĕ сана? ― хăйне чунсăрла тыткалама тăрăшса каларĕ вăл.

Ваçли, пуçран çапса антарнă пек, ним калама аптраса ларчĕ. Тĕлĕннĕ те хăранă куçĕсемпе Анук çине тинкерсе: «Мĕншĕн çав териех нӳремсĕрле хуравларĕ вăл?

Эпир Кĕтерукпа варлă пулнине пĕлет вĕт? Апла тесен, Кĕтерук урăх каччă тупман-и?..» ― хуйхăрса шухăшларĕ.

— Эсĕ кунашкал калаçасса кĕтменччĕ, Анук... Эпĕ Кĕтерук çинчен ма ыйтнине хăвах пĕлетĕн пулĕ тенĕччĕ. Эсĕ пĕр-пĕрне нихçан курман çын пекех айкашатăн... Эпир ухмаххисем... Сирĕн çинчен мĕн чухлĕ шухăшламан-ши? Сирĕнпе тĕл пуласса мĕн чухлĕ ĕмĕтленмен-ши?

Анук чĕрине труках савăнăçлă шанчăк пырса кĕчĕ. Пичĕ çине хĕрлĕ сăн тапса тухрĕ. Вăл Ваçли шухăшне каласа пĕтериччен кĕтсе илеймесĕр:

— Кампа ĕмĕтленнĕ эсир? ― терĕ хăвăрттăн.

— Ун çинчен ма ыйтатăн? Эпир кампа ĕмĕтленнине хăвах чухламалла, ―хĕрӳленнипе сассине хăпартарах каларĕ Ваçли.

— Ма кăшкăратăн? Çынсем илтчĕр тетĕн-и-мĕн?

— Ан тив, илтчĕр! Эпĕ суйнине мар, чăннине калатăп! Ваçли сăмахне Анук ним иккĕленмесĕрех ĕненчĕ. Хăйне хăй тата ытларах шантарасшăн:

— Тĕрĕслĕх миçе вара сан? ―терĕ.

— Мĕнле тĕрĕслĕх миçе ман? ―ăнланмарĕ Ваçли.

— Ара, хăвах шухăшла... Нумай та пулмасть çул çӳренĕ çĕрте илемлĕ хĕрсемпе паллашнине каласа патăн. Халь тата Кĕтерук çинчен ыйтатăн... Темĕнле ĕмĕтсем пулни çинчен калаçатăн... Çук, Ваçли, ĕнтĕ чĕрне хури чухлĕ те ĕненместпĕр сире!

— Мĕн хĕрĕ пултăр унта! — юлашкинчен аллине сулчĕ те Ваçли тӳррĕн каларĕ: ―Эпĕ инçетри хĕрсем çинчен пакăлтатни пурте суя! Ĕнен, Анук, сире аса илмен кун иртмен пирĕн. Микула тесен... Çывăрнă чухне те санпа аташса выртатчĕ. Мĕн каласси пур вара... Микула çеç-и!.. ― Ваçли каллех аллине сулчĕ те шăп пулчĕ.

Малалла каламасан та Ваçли Микула пекех хăйĕн юратакан хĕрĕшĕн вутпа шыва сикме хатĕррине Анук лайăх ăнланчĕ. Суя сăмах сӳпĕлтетсе салхулантарнăшăн Ваçлие ятлас килчĕ унăн. Чĕри ытла пысăк савăнăçпа тулнăран, ун çинчен çав самантрах манса:

— Ваçли... ― çепĕççĕн чĕнчĕ вăл, ― эсĕ Кĕтерук улаха мĕншĕн килмен тесе ыйтрăн. Ан хăра, ăна нимĕн те пулман... Вăл сана ĕлĕкхи пекех кĕтсе пурăнать. Улаха вăл никампа калаçса тунсăхланă чунне йăпатма май çукран çеç килмерĕ.

Çуйланни тата хуйхăрни те ахаль çеç пулнине илтсен, Ваçли чĕри те савăнăçпа хыпса илчĕ. Вăл Анука тав туса аллине тепĕр хут чăмăртасшăнччĕ. Ытти çамрăксем тĕлĕнесрен именнипе хăймарĕ. Кăштах чĕмсĕрленсе ларнă хыççăн:

— Анук, ыран улаха чĕн-ха ăна. Сана Ваçли питĕ курасшăн те... ― терĕ хуллен.

— Чĕнетĕп... ― пĕр сăмахпа килĕшрĕ Анук.

Çапла ĕнтĕ, Ваçлипе Кĕтерук хушшинче пĕр-пĕрне шанмалла мар сăлтавсем сирĕлчĕç. Анук та хăйне Микула юратнине ĕненчĕ. Чĕри çеç лăпланса çитеймерĕ. Элекçей çинчен сăмах тапратнипе Микула юнашар ларманнине ăнланса, çав-çавах пăшăрханчĕ. Ун çинчен вăл Ваçлие каласа парса Микулана пĕлтерме хушасшăнччĕ, ĕлкĕреймерĕ. Павăл кĕтмен çĕртен кăшкăрса сăмах чĕнни чăрмантарчĕ.

— Ачасем, чур!

Микула хуткупăсне калама чарăнчĕ. Хĕрсемпе каччăсем те юрлама пăрахрĕç.

— Хĕрупраçсем, эсир мĕн, юрăпа хăналаса çĕр ирттерме шутларăр-им? ―терĕ вăл малалла. Хĕрсем çак сăмаха çеç кĕтнĕ пек:

— Вăхăт, ара! Тытăнас!

— Ытла каçа юлас мар! ― шавлăн калаçса илчĕç те кĕнчелеççисене тĕпелти кĕтесе тăратрĕç. Кăмакари хуплуна кăларса тата мăйăр тултарнă тăм тирĕке сĕтел çине лартсан, малтан пырса кĕнĕ пилĕк каччи пилĕк шкалькă эрех кăларчĕç. Микулапа Ваçли, çакна курсан, пĕр-пĕрин çине пăхса илчĕç: «Эпир мĕн хуратпăр?»

Микула нумай шухăшласа тăмарĕ, вак-тĕвек тăкаклăх хăварнă аллă пуслăх кĕмĕлне кĕсйинчен кăларса хуплу çине хучĕ. Микула хыççăн Ваçли те аллă пуслăх кĕмĕл кăларса хучĕ те:

— Хуплу та, мăйăр та, эрех те пур. Укçи хĕрсем валли кăнахвит илме пултăр! ―терĕ.

Кун хыççăн пилĕк каччăпа пилĕк хĕрĕ малтанхи пекех мăшăрăн сĕтел хушшине кĕрсе ларчĕç. Пĕр кĕтесрен Ваçли пырса ларчĕ те, сĕтел хушшинче вырăн юлмарĕ. Микула, нумай шухăшласа тăмасăр, айĕнчи пуканĕпех çамрăксене хирĕç пырса ларчĕ.

Анук вырăнсăрах юлчĕ.

— Ман ăçта ларас ĕнтĕ? ―кулкаларĕ вăл.

— Эсĕ кил хуçи арăмĕ вырăнне пулатăн! ― шӳтлĕн хуравларĕç хĕрсем.

— Мĕн тăвас тетĕн... Ирĕксĕрех сăра ĕçтерме тивет, ―килĕшрĕ. Анук. ― Хуплуне кам касĕ?

— Микула! Микула касать!

— Вăл кил хуçи, эсĕ кил хуçи арăмĕ пулатăн!

Çамрăксĕм хушшийче кăллех хаваслă кула янăрарĕ. Анук пĕр савăннипе, пĕр именнипе хăмач пек хĕрелсе кайрĕ. Микула та хавхаланчĕ.

— Кунашкал хисеплĕ тивĕçрен хăтарма ыйтатăп. Эпĕ нихçан та хуплу касса курман, касма та пĕлместĕп, — терĕ.

— Ан култар, Микула, хуплу касма пĕлмен каччă мĕн каччи вăл? ―тăрăхларĕ Ваçли.

— Пĕлетĕн пулсан, ху кас!

— Çук, Микула, унашкаллин амăшĕ вилнĕ! Эсир Анукпа иксĕр, кил хуçи, пурне те сирĕннех тума тивет. Пирĕн хăна пулса лармалли çеç!

— Микула, хуплу кас хăвăртрах!

— Мĕнле пĕлетĕн, çавнашкал кас! ―шавларĕç çамрăксем.

— Эсир ма çав териех тапăнтăр вара? Ку чăнах та хуплу касма пĕлмест тесе шутлатăр-и? Хуплу касасси баржа ăшĕнчен шыв тăкассиех мар-ха, ăна касма пулĕ! — хуплуна хăй умнелле шутарчĕ Микула. Вара, ваттисен йăлипе хуплу çине çĕçĕпе хĕрес палли чĕртерчĕ те, хуппине тăваткалласа касрĕ. Унтан айккинчен йĕри-тавра касса çаврăнчĕ.

— Акă суеçĕ ăçта! Хуплу касма пĕлместĕп терĕ!

— Кил хуçи тени хуплу касма пĕлмесен тата кам пĕлĕ! — кулкаласа илчĕç çамрăксем.

— Эпĕ хам ĕçе турăм, ĕнтĕ кирек мĕн хăтланăр! ― терĕ те Микула хуплуне сĕтел варрине тĕртсе хучĕ.

— Çук! Çук! ―каллех шавларĕç çамрăксем: ―Эсĕ ĕçтеретĕн, Анук сăрипе хăналĕ!

...Çамрăксем сыпкаларĕç. Хаваслăн та шавлăн шӳтлесе калаçрĕç. Хĕрнĕçемĕн вĕсен сассисем шавлăрах янрама пуçларĕç. Хăшпĕр каччăсем хĕрĕсемпе пăшăлтатма та тытăннă. Çакна кура Микула та Анукпа юнашар ларасшăн çунчĕ, анчах ниепле те май килмерĕ. Никам та хăйсен вырăнĕсене пушатмарĕç. Ваçли юлташĕн кăмăлне ăнланчĕ пулин те пулăшма пултараймарĕ.

— Эпир кил хуçисем пулса савăнтăмăр, ĕнтĕ ыттисем ку ырлăха курса савăнччăр, ― терĕ юлăшкинчен Микула.

— Чăнах та, тантăшсем! Вĕсене улăштарма та вăхăт ĕнтĕ! — юлташĕн хутне кĕчĕ Ваçли.

Çакнашкал ыйтнипе те вырăнтан сикмерĕç çамрăксем. Никамăн та юнашар ларакан савнă мăшăрĕнчен хăпас килмерĕ. Вĕсем çине тăрсах хирĕçлерĕç:

— Эсир пуçланă, эсирех вĕçлер!

Çамрăксем шавлама чарăнсан, Микула кăштах йĕкĕлтенĕн хуравларĕ:

— Юрĕ, ара, эсир калашлех пултăр... Малалла та хамах ĕçтерĕп. Анчах эпĕ сирĕн ташлас килет-и тен тесе шухăшланăччĕ. Ташлас килмесен хăвăрăн ирĕк!

Çамрăксем тин Микулан хуткупăс пуррине аса илчĕç те, ташлас килнипе ура тупанĕсем кĕçĕте пуçларĕç.

Микула хăй пуканĕпех стена çумне сиксе ларчĕ. Хут-купăсне туртса ячĕ. Çамрăксем ал çупма пуçларĕç, Анука ташша чĕнчĕç.

— Эпĕ ĕçлĕ çынне курмастăр-и? Ман сăра ĕçтермелле! ―ташă пуçарасран хăтăлас шутпа каларĕ Анук.

— Сăра ĕçтересси нимех те мар. Мĕнле те пулин хам та тултарса ĕçтерĕп! ― килĕшесшĕн пулмарĕ Ваçли.

Анук кăмака умнелле пăрăнма хăтланчĕ. Ваçли ăна урай варрине çавăтса кăларчĕ.

Анук килĕшрĕ, ташă пуçарнăшăн çăмăлттай хĕр тесе шутласран сăвă каларĕ:



Тарăн варта хур пусрăм, 

Вăрă тесе ан калăр. 

Ташă пуçарса ташларăм, 

Шухă тесе ан калăр.



Анук сăввине каласа пĕтерчĕ те, акăш пек юхма тытăнчĕ. Хĕрсем ал çупа-çупа сăвă каларĕç:



Кĕрес мар теттĕм шыв çине, 

Кимĕ кĕчĕ мĕн тăвас. 

Тухас мар теттĕм ташлама, 

Ташлас килчĕ мĕн тăвас!



Микула тӳссе лараймарĕ. Пукан çинчен тăрса, хут-купăс каласа ташлама тытăнчĕ. Вăл мĕн таран маттур ташларĕ — Анукăн ташши çав таран илемлĕрех курăнчĕ. Анук мĕн таран илемлĕ ташларĕ — Микулан ташши çав таран маттуррăн курăнчĕ.

Ваçли те тӳссе лараймарĕ. Ура çине тăчĕ те, шавлăн ал çупа-çупа, сăвă каласа ячĕ:



 ― Ак ĕнтĕ те пăх ĕнтĕ... 

Кунта мĕскер мыскари? 

Куна пĕлнĕ пулсассăн, 

Виçĕмкунах килмелле!



Ваçли сăвви çине хуравласа Микула сăвă каларĕ:



 ― Тăррăс, тăррăс тапар-и, 

Уратине хуçар-и? 

Уратине хуçар-и, 

Çĕн урата хывар-и?



Ташласан-ташласан Микула хăй вырăнне пырса ларчĕ. Хуткупăсне çаплах хаваслăн каларĕ. Анук пĕр-икĕ çаврăм турĕ те, йăкăш-йăкăш утса пырса, Микулана пуç тайрĕ. Ташлама чарăнса сак çине кайса ларчĕ.

— Вăт, ку пырасла! Куна ташă теме юрать! ―хаваслăн эхлетрĕ Ваçли.

Микула хуткупăс калама пăрахрĕ. Кĕсйинчен сăмса тутри кăларса, тарне шăлса типĕтрĕ,

Тата нумайччен ташларĕç, юрларĕç çамрăксем. Ыттĕкелле выля-выля мăйăр катрĕç. Саланма вăхăт çитсен, пуринчен малтан Ваçли тухса кайрĕ. Ун хыççăн ыттисем те мăшăрăн-мăшăрăн тухрĕç.

Анук, кĕнчелеççисем патĕнче кăштăртатса, юлташĕсемпе пĕрле тухма ĕлкĕреймерĕ. Микула хуткупăсĕпе аппаланса вăхăта ирттерчĕ. Анук хыççăн хуткупăсне хулпуççи çине çакса Микула тухрĕ.

— Пĕччен кайма хăрамастăн-и? ―ыйтрĕ Микула урама тухсан — Ăсатса ярас мар-и?

— Хăрамастăп пулмалла... ―иккĕллĕ хуравларĕ те Анук малалла утса кайрĕ. Микула хуса çитсен, Анук ун çине куç хӳрипе пăхса, кăмăллăн кулса илчĕ. Анчах иккĕшĕ те сăмах пуçараймасăр чĕмсĕрленсе пычĕç.

Сасартăк йытă вĕрсе янă сасă çĕрлехи шăплăха касса кайрĕ. Такамăн кил хушшинче ларакан хурĕсем çуйăхса какалама тытăнчĕç.

Е хĕрпе калаçма сăмах тупайманран, е йытă сасси хăлхине йăкăслантарнипе:

— Вăт явăл пуçĕ! — терĕ Микула.

Каччи çатракаланни тата йытăпа хурсем шав çĕклени Анукшăн кулăшла туйăнчĕ. Вăл хыттăнах кулса ярасран хăйне аран чарса:

— Йыттăн ĕçĕ çавă, уншăн мĕн ятламалли пур? — терĕ. Çав вăхăтра таçта инçетре метеор йăрлатса анчĕ. — Куртăн-и? Çăлтăр ӳкрĕ. Кашни çыннăн хăйĕн çăлтăрĕ пур, вăл ӳксен, çынни те вилет, теççĕ. Чăн-ши çав?

— Пĕлместĕп...

Микула кăмăлĕ çав-çавах пăсăккине сиссе, Анук та пăшăрханчĕ:

— Микула, пăхатăп та сан çине, эсĕ йăлтах улшăннă.

— Эпĕ улшăннă-и? — ирĕксĕррĕн кулса илчĕ Микула. — Çук, Анук, эпĕ мар... эсĕ улшăннă!

— Ытла та кулăшла этем эсĕ, Микула!

— Куна тĕрĕс каларăн. Эпĕ, чăн та, кулăшла этем. Эсĕ урăх каччăна кĕтнĕ, ун вырăнне эпĕ пырса кĕтĕм. Хăвна ăсатма та ирĕк памарăн, эпĕ çаплах хыççăн сĕтĕрĕнсе пыратăп. Ăçтан кулăшла пулмăн? — Юлашкинчен чĕрине ыраттаракан шухăшĕсене каласа пачĕ Микула.

— Кама кĕтнĕ вара эпĕ? Кам çинчен калаçатăн эсĕ?

— Эпĕ мар, ун çинчен улахра Якур та, ытти каччăсем те калаçрĕç.

Анук тӳсеймесĕр янăравлă кулса ячĕ.

— Кулатăн эппин?

— Санран мĕнле кулмастăн пулĕ? Эс сăлтавсăр çилленессе тĕлĕкре те курман эпĕ.

— Анук, эсĕ йăнăшатăн... Эпĕ пĕрре те çилленместĕп, — ӳпкеленĕн тавăрчĕ Микула. — Эпĕ киле таврăнсан, кунашкал халайсене илтессе сунман.

Анук Микула шанманнине сирме тăрăшмарĕ:

— Эсир, каччăсем, хăвăра çеç юрататăр çав! Аякри çулта хăв темиçе хĕрпе те туслашнă-и, тен?

Юратакан хĕрĕ шанмасăр калаçни Микула чĕрине тиврĕ. Кăмăлĕнче мĕн пуррине каласа пама хистерĕ.

— Анук, уссăрах тарăхтаратăн... Эпĕ суйма е кутăна пеме пĕлместĕп, çавăнпа тӳррĕн калатăп: çул çинче тĕл пулнă хĕрсем мана ялта чунтан юратакан хĕр пуррине тата вăйлăрах аса илтеретчĕç. Ку хĕре эпĕ тĕнчери чи илемлĕ хĕрпе те улăштармастăп. Мĕншĕн тесен юрату илемĕнчен ытлараххи урăх ниепле илем те çук. Нивушлĕ Атăл çине тухса каяс умĕнхи каç каласа хăварнисене мантăн?

— Çук, Микула, сан сăмахна манман эпĕ. Халь каланă пекех астăватăп. Эсĕ, вăт, эпĕ каланисене чăн та маннă...

— Анук... эпĕ вĕсене яланах чĕрере тытса усранă. Анчах эп ĕмĕтленнĕ пек килсе тухмарĕ. Эсĕ ху сăмаху çине тăмарăн.

— Эпĕ хам сăмах çине тăманни ăçтан курăнчĕ вăл?

— Ун çинчен улахра каланисене ху та илтрĕн.

— Çынсем темĕн те калама пултараççĕ вĕсем!

— Ма ман çинчен калаçмаççĕ?

— Каламаннине ăçтан пĕлетĕн? Тен, сан çинчен çĕр хут ытларах каланă?

— Анук, эсĕ тĕлĕнтеретĕн. Ман çинчен кам усал сăмах калама пултартăр?

— Усал сăмах калакансем кирек хăçан та тупăнĕç. Эпĕ вĕсене чĕрене хуман çеç. Эпĕ сана шаннă... Тен, эсĕ те ман сăмахсене манман пулĕ?.. Анчах ĕненмен вĕсене. Ĕненнĕ пулсан, çĕрĕк турта пек хуçăличчен манпа юнашар пырса лармаллаччĕ. Пĕтĕмпех каласа панă пулăттăм. Ман санран пытармалли нимĕн те çук... Кĕçĕр те таса пĕлĕт умĕнче сăмах паратăп, санран пытармалли ĕç нихçан та тăвассăм çук...

Хĕрĕн чунтан тухакан сăмахĕсем Микула чĕрине çемçетрĕç. Хăвăрт парăнасшăн мар çеç:

— Апла тесен, ăçтан сиксе тухрĕç ку хăлапсем? Эпĕ вĕсене хам пуçран шухăшласа кăларман вĕт! ― терĕ.

— Тĕрĕс, Микула, ку халапсене, чăн та, эсĕ шутласа кăларман. Тата ăнсăртран та сиксе тухман вĕсем. — Микулан куçĕнче каллех пăшăрхану палăра пуçларĕ. Анук ăна курмарĕ, Элекçейпе иккĕшин хушшинче пулса иртнĕ ĕçпе кĕçĕрхи халапсем мĕнрен пуçланса кайнине тĕпĕ-йĕрĕпе каласа пачĕ.

Вĕсем сисмесĕрех чăвашла хапха умне çитсе чарăнчĕç. Анук сăмахĕсем хуравланмасăрах юлчĕç. Хуравланма та кирлех пулмарĕ. Унсăрăн та вĕсем кăмăлĕсем пĕр-пĕрин умĕнче çак çăлтăрлă тӳпе пекех тасине лайăх ăнланчĕç. Микула хăюланса аллисене Анук хулпуççи çине хучĕ те хăй çумнелле хуллен туртса илчĕ. Анук пуçне Микула кăкăрĕ çине хучĕ.

— Анук... чунăм... уссăрах кӳрентернĕшĕн ан çиллен... — хĕрĕн пит-куçне вĕри сывлăшĕпе савса пăшăлтатрĕ Микула.

— Эпĕ нихçан та сана кӳренмелле тумăп...

— Шанатăп, Анук... Урăх нихçан та... нихçан та сан çинчен усал шухăшламăп...

— Эпĕ, Микула... нихçан та хам çинчен усал шухăшламалла тумăп...

Çапла пĕтĕм таса чĕререн тупа туса тăнă çĕрте вĕсем хăйсенчен телейлĕ çын çут тĕнчере те çук пек сунчĕç. Анук, урисем шăнса, сивĕ çӳлелле хăпарнине туйрĕ. Анчах ку каçа вăл вĕçсĕр-хĕрсĕр тăсасшăн пулчĕ. Вăхăт çеç шеллемерĕ, малаллах шурĕ. Сарай тӳпинче автан авăтса ячĕ.

— Ой, Микула, киле кĕмелле!

— Ма васкатăн? — уйрăлас килмесĕр сăмах чĕнчĕ Микула.

— Тул çутăлса килчĕ. Кашни самантрах атте е анне тухма пултарать. Урампа çынсем çӳреме пуçлĕç. Эпир тăнине курсан тем калĕç!

Микула аллисене Анук хулпуççийĕ çинчен илчĕ.

— Эпĕ кĕретĕп ĕнтĕ... Питех шăнтăм...

— Ыран ăçта тĕл пулатпăр?

— Улах пирĕн мунчара... Ырă каç пултăр...

— Чипер кĕрсе çывăр...



IV


Тепĕр кунне Микула, кăнтăрлахи кĕлĕрен тухсан самай вăхăтран, Михха патне кайма çĕнĕ пиншакĕпе çĕнĕ çĕлĕкне тăхăнчĕ.

Ашшĕ вăтăр тенкĕ укçа кăларса пачĕ те парăнса килĕшме сĕнекен сасăпа:

— Пӳлĕхçĕм çырлахтăр, ачам, тем пулсан та кăмăлна тӳлеккĕн тытма тăрăш. Ятлаçса çĕнтерес те, хăратас та çук ăна. Хуна валли инкек шырани çеç. Аннӳ тем чул та каларĕ мана... Чунĕ сĕтлĕ кӳлĕре çӳретĕр... — Çтаппан сăхсăхса илчĕ. — Ан çыхлан çавăнпала, пăрăн ун çулĕ çинчен терĕ. Эпĕ итлемерĕм. Мĕнпур инкекĕ те çавăнтан сиксе тухрĕ. Эсĕ ăслăрах пул. Кăмăллăн калаçса татăлма тăрăш. Çĕре çеç каялла çавăрса илесчĕ. Каллех ĕлĕкхи пек пурăнма пуçлăттăмăр, — терĕ.

— Ан хăра, атте, хамăра хур кӳме памăп! — ĕнентерсе хăварчĕ Микула.

Урама тухсан вăл çĕр çинчен те манса кайрĕ. Юратнă хĕрĕпе тĕл пулнине аса илчĕ. «Анук, Анук...» юрласа ячĕ унăн чунĕ. Чĕри ăшшăн вăркăшрĕ. «Эпĕ нихçан та... нихçан та хам çинчен усал шухăшламалла тумăп...» — Хĕрĕн ырă сăмахĕсене аса илсе хăйне хăй ӳпкелерĕ: «Ухмах мар-и эпĕ, уйăх пек таса хĕре шанмасăр калаçрăм».

Микула хăй те сисмерĕ, вырăсла хапха тĕлне çитрĕ те, пуçĕнчи хаваслă ĕмĕт-шухăшĕсем вĕçсе саланчĕç. Унăн куçĕ умĕнче амăшне вăхăтсăр вĕлернĕ, пурнăçне тĕп тунă сехметĕн хула пек кил-çурчĕ ахăрса ларать. Килте чухне Михха патне килсе хăйĕн шухăшне тӳррĕн каласа парас-си уншăн нимех те мар пек туйăнатчĕ. Халь, акă, иртнĕ каç ашшĕ каласа панисене тепĕр хут аса илчĕ те, Микула кăмăлĕ пăсăлчĕ. «Мĕн шыраса килтĕм эпĕ çакăнта? Каш-кăр çăварне лекнĕ сурăха хăçан çăлса хăварни пур? Е мăшкăлласа кăларса ярсан... Намăса ăçта чикес вара?» Микула çĕре каялла илес шухăша тапратнăшăн хăйне хăй ӳпкелерĕ. Ашшĕ тӳсейми кĕтнине пула çеç каялла чакма шутламарĕ.

Микула кайри пӳрте хăюллăн кĕчĕ. Çав самантрах, Миххана тĕл пуласса кĕтнĕскер, никам çуккине курсан кичемленсе кайрĕ. «Мĕн хăямат, килте çук-и кусем?» Анчах ним шухăшласа ĕлкĕриччен алăк патне ура сасси çывхарни илтĕнчĕ. Кирек кам тухсассăн та никама пăхăн-маннине палăртас шутпа Микула икĕ аллине каялла тытрĕ, пуçне кăшт каçăртрĕ.

Малти пӳртрен уяв майĕпе юсав тумланнă Лукарье тухрĕ. Алăк патĕнче тăракан яштака пӳллĕ, илемлĕ те маттур çамрăк çине пăхса илчĕ те сăмах чĕнсе мĕн ĕçпе килнине ыйтас вырăнне аса илме тăрăшрĕ: «Ăçта... хăçан тĕл пулнăччĕ эпĕ ку çамрăка?» Унăн шухăшĕсем» çиçĕмрен хăвăрт чупса, айлăмра утă çулнă вăхăта çитсе ӳкрĕç. Вăйă варрине пĕр яштака каччă тухса тăчĕ. «Ну! — кăшăллатса кастарнă çăра çӳçне силлентерсе, янăравлă сассипе кăшкăрчĕ вăл: — Хаваслăрах кала хуткупăсна, эпĕ ташлатăп!» «Çавă!» — кăшт çеç хыттăн каласа яраймарĕ Лукарье. Чĕри серепене çакланнă кайăкăнни пек тапма тытăнчĕ. Вĕриленнĕ юнĕ питçăмарти çине хĕрлĕ сăр сапса хăварчĕ.

Хуçи вырăнне арăмĕ тухнине курсан, хĕрарăм умĕнче паттăрланма пăхни Микулана аванмарлантарчĕ. Çавна пулах вăл Лукарье хăйне мĕнле куçпа кĕтсе илнине те асăрхаймарĕ. Анчах кунта мĕн ĕçпе килнине астунăран вăхăта пушăлла ирттермесĕр сăмах чĕнчĕ:

— Ман Миххана курмаллаччĕ.

Ăмсанакан каччăн сасси çывăхрах илтĕнни Лукарье хăлхинче кĕсле хĕлĕхĕ янăранăн туйăнчĕ. Вăл, пуçне çĕклесе пăхма хăймасăр, чĕри майăн сывларĕ. Хумхануллăн та çепĕççĕн хирĕç чĕнчĕ:

— Мĕн ĕçпе кирлĕччĕ вăл сана?

Лукарье ыйтăвĕ çине хуравланă пекех малти пӳртре арçын сасси илтĕнчĕ:

— Кам унта?

Лукарье труках тăна кĕчĕ. Камне ятран каласан, упăшки кăмăл-шухăшĕнче мĕн пуррине пĕлессĕн туйăнчĕ. Вара çынна ним вырăнне хуман сассипе;

— Такам, палламастăп! ―терĕ те малти пӳртелле кĕрсе кайрĕ.

Арăмне хирĕç Михха тухрĕ. Çийĕнче сатин кĕпе, жилетка. Кăкăрĕ урлă сехет вăчăри çакăнса тăрать. Уринче сăрăллă çăматă.

Михха паян хавас кăмăллă. Ĕнер çеç-ха вăл марисен енчен ăнăçлă ĕç туса таврăннă. Вăрман улпучĕсем ăна Элнет юханшывĕ хĕрринчех пуртă пырса кĕмен вăрман уйăрса пачĕç. Кас та шыва йăвантар. Ан тив, куншăн вăрман улпучĕсене «кучченеç» сахалах памарĕ пултăр. Тупăшĕ тата ытларах пуласса шанать. Кăçал вăл, Элнет юхан-шывĕпе пиншер тăваткăл чалăш йывăç юхтарса, Царицынпа Аçтăрхан хулисене çĕршер челена ăсатма шутлать. Тырпул сутăн илес ĕç те ăнса пырать. Куланай хывнине тӳсеймен чăвашсем пурлă-çуклă тыррине те (ыраша пăтне хĕрĕх пуса, сĕлĕпе урпана — çирĕм пилĕкшер пуса) Михха амбарĕсене пырса йăвантарчĕç. Пуласлăхри ĕмĕчĕсем тата пысăкрах. Вăл тем пулсан та Атăлкасси улпучĕ пек куç ытамне вырнаçайми çĕр тытасшăн, шутласа кăларайми выльăх-чĕрлĕх ĕрчетме тăрăшать. Вара, ку таранччен Хусан хулинчен инçех кайса курманскер, ют патшалăхри хуçасемпе суту-илӳ пуçарса, вĕсен çĕршывне те кайса курĕ.

Михха кĕтмен çĕртен Микулапа тĕл пулнипе хумханса кайрĕ. Вĕсене тĕп тунăшăн намăсланнипе мар, труках çамрăк чухнехине аса илнĕрен. Микуларан виçĕ çул аслăрах пулсан та, иккĕшĕ пĕрле хут вĕреннĕ, каччă шутне кĕрсен, иккĕшĕ улахсене çӳренĕ. Михха, тем таранах усал чĕреллĕскер, ытти каччăсемпе час-часах çапăçнă. Чухăн çын ачисене ним вырăнне хумасăр мăшкăлланă пулсан та, Микулапа нихçан тытăçман. Мĕншĕн тесен Микула хăй тивĕçлĕхĕшĕн тăма пултарнине аван пĕлнĕ.

— А-а... Микула! — хавхаланса чĕнчĕ те пырса ал тытрĕ. — Эсĕ килнипе ельпох та савăнатăп!

Михха кунашкал йышăнасса Микула ниепле те кĕтменччĕ. Вашаватлăн ал парса саламлани Микула шухăшĕсене арпаштарчĕ. Вăл хирĕç тавăрса калама тивĕçлĕ сăмах тупаймасăр:

— Эпĕ килнĕччĕ... — терĕ те шăпланчĕ.

— Куратăп, эсĕ килнĕ... Çавăншăн савăнатăп та! Михха кулни Микулана тăна кĕртрĕ, çемçеле пуçланă кăмăлне хытарчĕ.

— Пирĕн çĕре миçе тенкĕшĕн туртса илнĕ эсĕ? — тӳр-тен ыйтрĕ вăл.

Михха та труках кулма чарăнчĕ. Çĕр çинчен сăмах хускатнине илтсен, тăна кĕрсе, хăй камне аса йлчĕ. Микула çине тинкерсе пăхрĕ. Яштака та маттур, хăйне хăй никама пăхăнманла тытакан каччă тăнине курсан: «Ашшĕ евĕрех!» — ирĕксĕртен çуйланса шухăшларĕ. Анчах авăкланнă çиллине ирĕк памарĕ. «Кĕлмĕçпе ятлаçса кăмăла пăсас-и вара? Ăна хăй камне астутарнипе те çитĕ». Михха, Микула ыйтăвĕ çине тӳррĕн хуравламасăр, чухăнсемпе калаçнă чухнехи мăнаçлă сасă çине куçрĕ:

— Эпĕ сана ĕç ыйтма килнĕ пулĕ тесе...

Михха хуçалла калаçма тытăнни Микула кăмăлне çирĕплетрĕ. Вăл, сехмет мăнкăмăллăхне хуçма шут тытса, ăна ним вырăнне хуман пек, пуçне кăшт каçăртрĕ:

— Ĕç вăл — шуйттан мар-ха, шыва тармĕ! Атăл — тĕнче пекех аслă. Мĕнле ĕçе саван, унта çавнашкал ĕç пур. Вăхăт çитсен каятăп та. Халь сан патна хамăр çĕре каялла илме килтĕм! Çĕре каялла илме килтĕм, — çирĕплетрĕ Микула. — Уншăн мĕн чухлĕ тӳлемелле?

Микула укçа тӳлеме пулнине илтсен, Михха кăмăлĕ пăсăлчĕ. «Ун; чухлĕ укçа ăçтан тупнă вăл? Ман патра тарçăсем сахал ĕçлеççĕ-и? Икĕ ят çĕрне илмелĕх укçа нихăшĕн те çук».

— Ельпох та çĕре сутăн илмелĕх укçа пур-и санăн?

— Мĕн пурри ―кĕсъере. Хамăр çĕршĕн тӳлеме çитет. ― Микула кăштах шухăшласа тăчĕ те: — Тĕрĕссипе, хамшăн килсе сăмах та тăвас çукчĕ. Маншăн çĕр чăрмав çеç. Унпала алă-урана çыхса лартни кăна. Çĕрсĕр эпĕ кăйкăр пек ирĕклĕ. Çуркунне çитсен, акă, Ваçлипе иксĕмĕр каллех Атăл çине каятпăр. Хамăр кăна мар, ытти çамрăксене те ертсе каятпăр. Ан тив, вĕсем те çут тĕнчере çӳресе курччăр, ырă та ирĕклĕ пурнăçăн тутине астивсе пăхчăр. Ваттисем-çке темшĕн çамрăксен кăмăл-шухăшне ăнланасшăн мар. Атте каçхине çĕре каялла илес тесе сăмах хускатрĕ. Çавна пула сана чăрмантарас терĕм. Халĕ сан сăмахна кĕтетĕп!

Микула ытла та никама та пăхăнманла калаçни Михха чĕрине хускатрĕ. «Çĕрсĕр эпĕ кăйкăр пек ирĕклĕ...» Чăн та, кăйкăр кайăк пекех вĕт вăл. Мĕн çыхса тăратĕ ăна ялта. Йăвине тĕпрен салатнă. Анчах вăл кăйкăра тухни мана мĕн усă кӳрĕ? — шухăшларĕ Михха. Çавăнтах Ми-кула халапĕнче хăрушлăх пуррине те сисрĕ. — Ытти çамрăксене ертсе кайсан?.. Атăл хĕрринче пурăнакан çамрăксем саланса пĕтсен, йывăçа кампа юхтармалла? Хирти ял çамрăкĕсемпе ĕç тăваймăн. Йывăç юхтарас вырăнне хăйсем путса пĕтĕç». Микулапа Ваçли илĕртсен, çамрăксем Атăл çине кайма пултарасса Михха ним иккĕленмесĕр ĕненчĕ. Хуласенче çĕнĕ хапрăк-заводсем шăтса ӳснине, Атăл çинче пăрахутсемпе баржăсем ытларах çӳреме пуçланине, унта рабочисем ытларах кирлине лайăх пĕлет Михха. Çавăнпа Микула ирĕклинчен кĕвĕçме тытăнчĕ. Микулана тавăрас кăмăл-шухăш вĕресе хăпарчĕ. «Анчах мĕнле майпа? Çĕр çумне çыхнипе. Мĕнех вăл маншăн икĕ ят çĕр. Çĕрсĕр этем, чăн та, кăйкăр пекех ирĕклĕ. Ана нимĕн те пĕр вырăнта чарса тăрас çук. Çĕрлĕ этем тымар янă пекех ирĕкне çухатать. Эй, асатте-аннесем... Сирĕн йăласене пăсса, алла лекнĕ мула каялла тавăрса панăшăн каçарăр... Пиллĕр, çырлахăр...»

Михха, тус-йышлăн курăнма тăрăшса, аллине Микулан хулпуççийĕ çине хучĕ те:

— Ельпох та килĕшетĕн эсĕ мана, Микула... Санпала эпĕ çĕр çинчен, пурин çинчен те сӳтсе явма хатĕр. Анчах ура çинче калаçни ăша кĕмест. Сĕтел хушшинче, пыл сăра умĕнче чĕлхе çаврăнарах парать, — терĕ. Лукарьене тухма чĕнчĕ.

Лукарье упăшки чĕннине çеç мар, Микулапа иккĕшĕ мĕн çинчен калаçнине те пĕтĕмпех илтрĕ. Упăшки кайри пӳрт алăкне хупсан, пăл, хăлхине алăк çумне тытса, савакан ыр çыннăн сассине симпыл пек çăтрĕ. Миххана пăхăнмасăр калаçнипе Микула ун умĕнче тата маттуртарах арçын пулса тăчĕ. Кайри пӳртре Микула пĕр-пĕчченех пулсан, Лукарье ним шухăшламасăр чупса тухса ăна ыталаса илĕччĕ. «Кайран хĕвел ан тухтăр!» Анчах упăшки те унпа пĕрли ăна сăнчăрпа кăкарнă пекех тытса чарчĕ. Çак самантра Михха килте пулнăшăн та çилленчĕ вăл. «Турăçăм, нивушлĕ урăх кураймастăп эпĕ ăна... Нивушлĕ манпала сăмах хушмасăрах тухса кайĕ? Пулăшсам, турăçăм. Çитес вырсарникун тата хаклăрах çурта лартăп», — хăй тĕллĕн пăшăлтатрĕ Лукарье. Çĕр çинчен сăмах таппатсан, унăн чĕри шартах сикрĕ. Ман упăшка выççине пĕлмест-ши вăл? Ун çинчен ма сăмах тапратрĕ-ши? Иккĕшĕ ятлаçса каяççĕ пулĕ тенĕччĕ. Ун вырăнне упăшки мирлешнĕ сасăпа сĕтел хушшине ларма сĕннине илтсен, Лукарье чĕри лаштах пулчĕ. Хăйне тухма чĕннине илтсен, тĕкĕр умне пырса васкавлăн тирпейленчĕ те ури çĕре тивнине туймасăр кайри пӳрте тухрĕ. Хавхаланăвне палăртасшăн мар никам çине те пăхмасăр:

— Мĕн тăвас? — тесе çепĕççĕн ыйтрĕ.

— Ку каччăиа палламастăп терĕн-и-ха эсĕ? Лукарье сисчĕвленчĕ: «Е кăмăлăмра мĕн пуррине пĕлчĕ пулсан? Вăлтмалла çеç ыйтмарĕ-шй?»

— Курсах кайман та — палламастăп!

— Палламастăн эппин?... — Михха йăхлатса кулçа ячĕ. — Ялти чи маттур каччăна палламастăн-и?

Лукарье юнлăн-хĕмлĕн пулса кайрĕ. Упăшки те ырласа калаçни хĕрарăм аскăнлăхне пушшех хускатрĕ. Çавăнтах упăшки умĕнче шанчăклă арăм пек курăнма майлă самант çитнине тавçăрса, ун çине хăюллăн пăхрĕ те:

— Маттур каччăсене паллама та кирлĕ мар. Эпĕ качча тухма хатĕрленекен хĕр мар! — терĕ.

— Юрĕ, юрĕ... — кулма чарăнса, арăмне лăплантарма тăрăшрĕ Михха. — Эпĕ сана кӳрентересшĕн каламастăп. Паллашăр, ку каччăн ячĕ Микула. Ĕлĕк эпир унпа пĕрле вĕреннĕ. Пĕрле улаха çӳренĕ. Çапла-и, Микула?

— Çапла пулас...

— Ун чухнехи пурнăç ытла та хаваслăччĕ çав!

— Хальхи пекех.

Юратнă каччă пырса аллине чăмăртасса кĕтнипе Лукарье чĕри ăшшăн та ыррăн вăркăшма тытăнчĕ. Анчах Микула çав-çавах вырăнтан хускалмарĕ. Вара Лукарье хăй именнине çĕнтерсе, Микулана хăюллăн алă пачĕ те çулăмлă куçĕсемпе ыталарĕ.

— Микула, салам!

— Салам...

Микула хисеплĕн те çепĕççĕн хуравлани Лукарье хăлхине кĕмерĕ. Вăл арçыннăн çирĕп алли, сыхланарах пулсан та, хыттăн чăмăртанине сисрĕ. Çав самантрах унăн юратакан каччă ытамĕнче ним юлмиччен ирĕлесси килчĕ. Микула туй чухне хăйне хур кӳнĕрен йăлтах улшăннă пек те туйăнчĕ. «Ман чĕрери кăмăл-шухăш ун чĕрине те тиврĕ пулмалла. Ахальтен-и куçĕсем çепĕççĕн пăхаççĕ?»

Микула, чăн та, Лукарье çине кăмăллăн пăхрĕ. Кунта вăл харкашӳран урах нимĕн те кĕтменччĕ. Вашаватлă йышăннине курсан, ашшĕн ĕмĕтне пурнăçлас шанăç çирĕпленнипе кăмăлĕ самантлăха улшăнчĕ.

— Вăт паллашрăр та... Ĕнтĕ ĕçме-çиме хатĕрле! Каччă чухнехи пурнăçа сума суса ĕçер-ха Микулапа, — терĕ арăмне Михха.

Такамран та хаклă хăнине кайри пӳлĕмре сăйламалла тени Лукарьене кӳрентерчĕ. Качча тухнăран пуçламăш хут упăшки каланă пек мар, хăйĕн кăмăлне кайнă пек тăвас шухăш пырса кĕчĕ.

— Михха, ытла култаратăн эсĕ! — терĕ вăл, сар çу пек ирĕлсе.

— Култаратăп? Мĕн туса? — тĕлĕнсе пăхрĕ Михха.

— Ара, хăвах шухăшла... Ку каччă эсĕ çамрăк чухнехи тус-йышу тесе паллаштартăн. Халь кайри пӳртре хăна ту-ма сĕнетĕн. Хаклă хăна валли пирĕн малти пӳртре те алăк каснă. Ун валли малти пӳртре сĕтел хушшинче те вырăн тупăнĕ.

Арăмĕ хăйне ирĕкрех тыткалани Михха кăмăлне каймарĕ пулсан та хирĕçлемерĕ. «Чăн та, хаклă хăна пек паллаштарнă хыççăн кайри пӳртре пăхма шутлани вырăнсăр тата ют çын умĕнче арăмпа харкашни пушшех аван мар».

— Тĕрĕс каларăн, Лукарье. Хаклă хăнашăн пирĕн малти пурт алăкĕ яланах уçă.

Лукарье нихçанхинчен те ытларах савăнчĕ. Хăйĕн кăмăлне килнĕ пек тума пултарнипе Микулана юратакан еркĕнĕ тăвас самант та çывхарнă пек туйăнчĕ. Вăл, ури çĕре тивнине туймасăр, сĕтел çине ĕçме-çиме хатĕрле пуçларĕ. Акă, ашпа тунă хуплу, панулми кукăлĕ, шăрттан, сӳтĕн, сушка, клентĕр, премĕк пырса хучĕ. Пулштух эрех, кăкшăмпа сăра пырса лартрĕ. Пурпĕрех сахал пек туйăнчĕ ăна. Çак самантра вал, май пулсан, мĕнпур пуянлăхне кăларса хурĕччĕ. Урăх ним хума вырăн юлманни тăна кĕртрĕ ăна.

— Сĕтел хушшине ларăр-ха ĕнтĕ! — вашаватлăн чĕнчĕ вăл.

Арăмĕ чаплă ĕçме-çиме хатĕрлени Михха кăмăлне те тивĕçтерчĕ. Анчах Микулана хăна тăвасшăннипе мар, хăй пуянлăхне кăтартса, Микула чунне пăшăрхантарма май килнĕрен.

— Ну, Микула, кил-ха, сĕтел хушшине ларар! — арăмĕ хутне кĕрсе сĕнчĕ Михха.

Хăйне вашаватлăн йышăнни Микулана йăлтах тĕлĕнтерчĕ. Тем тесен те куна курассăн сунманччĕ вăл. Килĕнчи лару-тăру ĕлĕкхи пекех тикĕс пулсан, Михха тус-йышлă этемне ĕненсе, çав самантрах сĕтел хушшине ларĕччĕ. Кил-çуртне тĕп туни, ашшĕ каласа панисем чĕрине вут çинчи пек çунтарни çухалма памарĕç. Хура чунлă этемпе пĕр куркаран сăра ĕçни амăшĕн ятне яни, ашшĕне хур кӳни пек туйăнчĕ.

Микула ним те шарламарĕ, çакă Лукарьене çуйлантарчĕ. Хĕрарăмăн туйăмлă чĕри каччă кăмăллă маррине сисрĕ. Çав вăхăтрах упăшки хăйне парăнман çынна тӳсейменнипе тилĕресрен те хăрарĕ. Тем пулсан та хирĕçсе кайма парас мар шутпа упăшкине куçран пăхса илчĕ те Микула енне çаврăнчĕ.

— Ара, ма лармастăн? Кунашкал хăяймасан, авланнă чухне мĕн курăн. Хăтана кайсан хĕр памĕç. Хăюллă пулас пулать. Хăюллă качча хĕрсем те юратаççĕ! — ачашшăн кулса каларĕ вăл.

Арăмĕн сăмахĕсем Миххана килĕшрĕç. Вăл кулни ăна та хаваслантарчĕ.

— Ельпох та ман арăм тĕрĕс каларĕ. Кунашкал хăюсăрлансан никам та хĕр парас çук сана! Ман патăмра именни пушшех килĕшӳсĕр. Кил, лар!

Çамрăк хĕрарăм тăрăхласарах калаçни Микулан мăнаçлăхне тиврĕ. Вăл, хăюлăхне кăтартасшăн сĕтел хушшине ларма та шут тытрĕ. Миххана çав-çавах курайманни чарчĕ. Çакăнпа пĕрлех, шарламасăр тăни те аван маррине пĕлсе:

— Сĕтел хушшине чĕннĕшĕн тавтапуç, анчах хăна пул-ма вăхăт çук., Хам та каç çеç таврăннă та, аттепе те тăраниччен калаçман. Вăл кĕтет мана! — терĕ.

Упăшки хута кĕрсе калаçни Лукарьене татах хăюлан-тарчĕ. Вăл Микула кăмăлне йăлтах хăй майлă çавăрас-шăн хушса хучĕ:

— И-и... Сăлтав çукран сăлтав тупса тăратăн! Аçу тармĕ-ха! Унпа калаçма ĕлкĕрĕн!

— Паянах баржа çине каймастăн пулĕ те?.. — арăмĕ хутне кĕрсе шӳтлерĕ Михха.

— Паянах мар-ха...

— Апла тесен мĕн çĕнĕ çын пек турткаланса тăратăн? Лар тенĕ-тĕк лар эсĕ! — Ĕнтĕ сĕнсе çеç мар, сассине хăпартсарах хушрĕ Михха.

Миххан кăмăлĕ улшăннине сисрĕ Микула. Ун куçĕнче хура мĕлкесем ялкăшма пуçласан мĕн пуласса чухлать вăл. Кун пек чухне Михха кампа та пулин çапăçмасăр ирттермест. Микула кунта тухса килнĕ чухне ашшĕ астутарса янисене тата мĕн ĕçпе килнине аса илчĕ те кăмăлне улăш-тарчĕ.

— Юрĕ эппин, — килĕшсе сăмах хушрĕ вăл. — Çăкăр-тăвартан аслă пулма хушман ваттисем...

— Ку питех те тĕрĕс! Паçăрах çапла каламалла, ― мирлешнĕ пек пулчĕ Михха.

Микула, алса тулĕсене пиçиххи хушшине хĕстерсе, сĕтел пуçĕнчи сак çине пырса ларчĕ. Çĕлĕкне хăйпе юнашар сак çине хывса хучĕ.

Лукарье çав самантрах Микула çĕлĕкне илсе йăрхаха çакрĕ те Миххапа юнашар пырса ларчĕ.

Михха эрех тултарнă май куçне-пуçне выляткаласа илчĕ:

— Ну, Микула, ку черккене каччă чухнехине, улахсенче пĕрле пулнисене аса илсе ĕçĕпĕр!

Лукарье кăмăлсăрланчĕ. Михха каччă чухнехи çинчен сăмах тапратни хăйне шутламан пек туйăнчĕ ăна.

— Кай, ― вечĕрхеннĕрех сасăпа сăмах хушрĕ вăл, — ун чухнехипе лăпăртатса ларма каччă-и-мĕн эсĕ? Е арлă-арăмлă пурнăç йăлăхтарса çитерчĕ-и?

Михха хаваслăн кулса ячĕ.

— Кӳрентĕн мар-и? Мĕншĕн? Эсĕ те хĕр чухнехине аса илме пултаратăн!

— Ман хĕр чухнехи çинчен сăмах хускатма кай юлашкисем çук.

— Калаç, калаç! Хĕрпе каччă чухнехине аса илмелле марах этемсем мар эпир. Çапла-и, Микула? — куçне хĕсерех кулса илчĕ Михха.

Упăшкипе арăмĕ хушшинче пыракан халап Микулашăн кулăшла туйăнчĕ. Анчах пĕрин хутне кĕрсе теприне çиллентересшĕн пулмарĕ:

— Тем каламалла çав...

— Ельпох та, Микула, — хăйĕн шухăшне ĕнентерме тăрăшрĕ Михха. — Авлансан ман сăмахсене хăвах аса илĕн. Каччă чухнехи пурнăçа нихçан та манас çук. Тав сана!

Михха черккери эрехе янк! çеç тутарчĕ. Арăмĕ тултарса хатĕрленĕ сăрана ĕçсе сывлăшне çавăрсан, эрех тултарса Микулана пачĕ:

— Ман арăма тав туса ĕç!

Лукарье кăмăлĕ халь вĕçсе каяс пек çунатланчĕ. Чĕри хаваслăн та хăвăрттăн тапма тытăнчĕ. Савнă каччипе тав курки ĕçме тивессе тĕлĕкре те курман вĕт.

— Тав сана!

Лукарьен чĕри кĕрхи çулçă пек чĕтренсе илчĕ. Самантлăха вăл, хăй мĕн тăвасса та асăрхаймасăр, йăлтăркка куçĕсене Микула çине тĕллерĕ. Ана пĕр кашăкпа çăтса ярас пек ăмсанса:

— Сав мана! — терĕ. Çав вăхăтрах тăна та кĕчĕ. Арăмĕн кăмăлĕнче мĕн пуррине курма май килсен, Михха ухмаха ерĕччĕ. Кашкăр пулса арăмĕ çине сиксе ларĕччĕ те пуç тирне сĕвсе антарĕччĕ. Анчах этемĕн кăмăлĕ сĕм вăрман тесе ахальтен каламан. Çав сăмах аскăн хĕрарăмăн кăмăлĕ пирки пушшех те тĕрĕс. Аскăн хĕрарăмăн кăмăлĕ сĕм вăрман çеç мар, тĕпсĕр çыр та. Вăл упăшкине улталанăçемĕн йăпăлккарах, хăйĕнчен тӳрĕ хĕрарăм тĕнчере те çук пек курăнма тăрăшать.

Лукарье те çавах. Хăйне алла илсе кăштах лăпланма ĕлкĕрсен, вăл упăшки çине хăйма вăрлас кушак пек пăхса илчĕ. Ачашланса çумарах çыпçăнчĕ. Хăйĕн мĕнпур шухăшĕ Микула çинче. Качча тухнă чух туй пынă хушăра, сăра пама пырсан, Микула йĕлпĕрсе кулнине аса илчĕ те çуй-ланчĕ: «Е каллех ман алăри сăрана ĕçмесен? Çук, çук! Халь ĕçмесĕр тăма пултараймĕ. Халь йăлтах урăх шут!» — Хăйне хăй йăпатса тепĕр шухăш çине куçрĕ: «Паянхи кун тĕл пуласса ма малтанах пĕлмен-ши эпĕ? Ваçухха аппа патне кайса пуç çавăрттарăттăм та ĕмĕр хама пăхăнса пурăнмалла тăвăттăм».

Микула, Лукарье кăмăлне асăрхамасăр, эрехе иккĕ-виççĕ сыпсан, черккине каялла пама тăчĕ.

— Мĕн айкашатăн эсĕ? — черккине тытмарĕ Михха.

— Кăмăл пур таран ĕçрĕм. Урăх сĕнмесен те пырĕ. Лукарье пĕр вĕриленсе, пĕр сивĕнсе кайрĕ. Микула каллех йĕлпĕрнĕн туйăнчĕ ăна. Тӳсеймерĕ вăл, ӳпкелешсе илчĕ:

— Мана хисеплемест. Çавăнпа/ тав куркине тиркет.

— Ельпох та, Микула! — Арăмĕ мĕн шухăшланине сисмесĕр ахăлтатрĕ Михха. — Хăвна вунçичĕ çулхи хĕр пекех тыткалатăн. Пĕр черкке эрех ĕçейместĕн. Арăм та кӳренме пултарать.

— Паллах, кӳренетĕп, — сăмах хушма васкарĕ Лукарье. Упăшки хăй хутне кĕнипе усă курса; — Мана хисеплетĕн пулсан, ĕçсе пар-ха тĕппипе! — терĕ.

Микула, юлашкинчен килĕшсе, тĕппипе ĕçсе ячĕ.

— Кунашкал вăт, бурлакла! Ельпох калатăп, тĕппипе ĕçекене чунтан юрататăп. Мĕншĕн тесен ― хам бурлак. Эрех ĕçмен бурлак — бурлак мар, çӳрме!

Лукарье сăра тултарнă куркине Микула енне кăнтарчĕ те, сăлтава пула упăшки сăнасран хăрамасăр, Микулана куçран пăхрĕ.

— Кил-ха, сăра ĕç! Микула сăра куркине тытса:

— Тавсье! — терĕ.

— Тавах та, курман! — хаваслăн хуравларĕ Лукарье. Микула малтанах эрех çунтарнине сӳнтермеллĕхне хăвăрттăн сыпрĕ. Эрех çунтарни иртсен, пыл-сăра пылакне тутанса ĕçрĕ.

Лукарье, сăра куркине Микула аллинчен илсе лартсан, çимĕçĕсене ун умнелле купаларĕ:

— Ĕнтĕ çи-ха!

— Çиес тесен, пурте умра, — нихăш çимĕçне тытма хăяймасăр каларĕ Микула. Пуянсем мĕнле пурăнни çинчен калаçнине нумай илтнĕ вăл, сĕтел çинче пĕр труках кунашкал апат-çимĕç пулма пултарассине тĕлĕкре те кур ман.

Михха эрех тултарса арăмне пачĕ.

Лукарье, хушпу çинчи кĕмĕлĕсене чăнкăртаттарса, ура çине тăчĕ. Хăйне сăваплăн тыткаласа, турăш енне çаврăнса сăхсăхрĕ. Унтан, упăшкине парăннăн курăнма тăрăшса, куç айĕн Микула çине ăмсанса пăхрĕ те:

— Эсир каччă чухнехине аса илсе ĕçрĕр, манăн мĕне аса илсе ĕçес-ши? — терĕ.

— Эсĕ те хĕр чухнехине аса илсе ĕç! — сĕнчĕ Михха.

— Çук, — упăшкипе килĕшмен пек пулчĕ Лукарье. ― Хĕр чухнехи пурнăçа аса илесшĕн мар эпĕ. Ман ăраскалăм мăшăрăмпа тăп-тулли телейлĕ.

Михха рехетлĕн сывласа илчĕ. Арăмĕ ырлани ун кăмăлне килĕшрĕ.

— Пĕлетĕр-и эпĕ мĕншĕн ĕçнине? — Икĕ арçынĕ те тавçăрса илейменнине сиссе, Лукарье малалла каларĕ: — Эпĕ Микулана, кăçал авланса, пирĕн пекех телейлĕ пурнăçпа пурăнма сĕнсе ĕçетĕп! — Хăй çавăнтах: — «Турăçăм, ку каччă чĕрине ман майлă çавăрсамччĕ», ― тесе шухăшласа сăхсăхрĕ.

Арăмĕн сăмахĕсем Михха кăмăлне татах çĕклерĕç.

— Лукарье тĕрĕсех каларĕ вĕт, э? Кăçал авланасах пулать сан. Мăшăрпа пурăнма çав тери аван! Акă, пăх! — пуçне сĕлтсе илчĕ те Лукарьепе вылякалама хăтланчĕ Михха.

— Кай, ан ашкăн-ха эсĕ... Çын умĕнче май пултăр! —

Михха ытамĕнчен вĕçерĕнесшĕн хиркеленчĕ Лукарье. Çавăнтах Микула пурнăçĕ çинчен вăлтса пĕлес шухăш пырса кĕчĕ ăна: — Авланасса авланĕ те-ха... Хĕрĕн тĕлĕ пур-ши?

Микула чĕри ыррăн вăркăшса тапма тытăнчĕ. Вăл савнине аса илчĕ. Анчах кăмăлĕнче мĕн пуррине пĕлтересшĕн мар:

— Тĕлĕ çук çав, — терĕ.

Микула ыхлаçлă каланине питех ĕненмерĕ пулсан та, Лукарье хавасланчĕ: «Хĕрĕ çук каччăна çавăрма çăмăлрах!»

Михха арăмĕн кăмăлне пăсрĕ:

— Ман умра суйса ан лар! Сан тĕллесе хунă хĕр пуррипе çуккине лайăх пĕлетĕп! — терĕ вăл Микулана.

Лукарье чĕри картах турĕ. Çавăнтах, хăй кĕвĕçнине туйса, тăшманĕ камне пĕлме шут тытрĕ:

— Хĕрĕ кам-ши? Мана каласа пама кăмăл тумăр-ши?

— Мĕн каламалла марри пултăр унта! Анаткасри Сантăра пĕлетĕн-и?

Лукарье кăштах шухăшласа ларсан аса илчĕ:

— Пĕлетĕп. Вара?

— Вара Микулан чун савнийĕ çав Сантăрăн хĕрĕ — Анук ĕнтĕ.

Савни ятне илтсен, Микула чĕри çемçелчĕ. Ун çинчен каласа парас шухăш та пырса кĕчĕ. Анчах ăстăнĕ тытса чарчĕ.

— Хĕрĕн хĕрĕх тус теççĕ!

Лукарьен ăшне пăр кĕрсе ӳкрĕ. Микулан чун савнă хĕрĕ пуррине йăлтах ĕненчĕ. «Ак мĕншĕн ман çине пăхасшăн мар вăл! Анчах хĕрĕ кам терĕ çав? Анук терĕ мар-и? Паллатăп-ши эп ăна?.. Çапла... Вăйăра ташă пуçарса панине курнăччĕ». — Кĕвĕçсе те тарăхса шухăшланăçемĕн Лукарье палланă-палламан хĕре курайми пулчĕ.

— Хĕрĕн хĕрĕх тус текелесе тӳр сăмахран пăрăнса ан лар. Анукăн хĕрĕх тус çуккине лайăх пĕлетĕп. Чăн та, авланас тесен, хăтана иксĕмĕр кайăпăр. Ельпох калатăп, эпĕ хăтана кайсан, качча пыман хĕр пулас çук. Туйнĕ арăмпа иксĕмĕр те пырăпăр, Четвĕрт эрехне, витре пыл сăрапа! — терĕ Михха.

Ун сăмахĕсем Микулана кӳрентерчĕç. Хăйне шутламан пек туйăнчĕ ăна. «Авланас тесен, сансăр пуçне те хĕр парĕç-ха», — тесе шухăшларĕ хăй ăшĕнче.

— Ырă суннăшăн тавтапуç, Михха. Авланасси патне çитсен, хаваслансах сан ырă кăмăлупа усă курма тăрăшăп... Халех авланас теместĕп-ха эпĕ...

Ют çынсем унăн чĕринчи ырă туйăмĕ çинчен калаçни Микулана йăлăхтарса çитерчĕ. Вăл ку сăмаха пĕтересшĕн пит-куçне пĕркелерĕ те:

— Мĕншĕн авланмастăп-и?.. Ĕмĕр тăршшĕпе пĕрре кăна авланмалла. Ма пуçа çыхма васкас? Пĕр çыхăнсан — сӳтме çук. Эп халь хурт-хăмăр пек! Ăçта пыл ытларах, çав чечеке суйлама пултаратăп. Авлансан çук вара... Çунатсене çыхса яраççĕ, — терĕ.

Микула сăмахне Миххапа Лукарье иккĕшĕ икĕ майлă ăнланчĕç.

Лукарьене вĕсем ытларах лăплантарчĕç. Ытларах шанăç кӳчĕç. Каччă ăна килĕштерни çинчен систерсе калаçнă пекрех туйăнчĕ.

Михха малтанах ӳкĕнсе илчĕ: «Авланман пулсан, эпĕ те, хурт-хăмăр пек, ăçта пыл çавăнта вĕçсе ларăттăм. Халь ал-урана сăнчăрпах тăлласа янă». Çав вăхăтрах иртсе кайнă пурнăçа каялла тавăрма çуккине аса илсе тăна кĕчĕ те, авăкланма хăтланнă кăмăлне йăпатма тăрăшса, тепĕр майлă шухăшларĕ: «Микула çара çерçи çеç. Уншăн авлансан-авланмасан та пурпĕрех. Мана авланмасăр пурăнма юрамасть. Эпĕ хуçа. Укçа пулсан, авлансан та ирĕклĕ».

Тата тепрер черкке эрех, тепрер курка сăра ĕçрĕç: Кăмăлĕсем татах хавасланчĕç. Миххан Микула мĕн-мĕн курса çӳрени çинчен пĕлесси килчĕ.

— Микула, — кăмăллăн чĕнчĕ вăл, — ӳркенмесен каласа пар-ха: ăçти-ăçти çĕршыва çитсе куртăн кăçал?

— Чăнах, каласа пар-ха! — Микулана куç умĕнче ытларах тытасшăн сăмах хушрĕ Лукарье.

Ку ыйтăва хуравлама йывăрах та пулмарĕ. Çавăнпа Микула ним шухăшласа тăмасăрах:

— Нумай çĕршыва çитсе куртăм, — тесе хучĕ. — Атăл тăршшипех курса çаврăнтăм. Хусантан Аçтăрхана анса кайрăмăр. Аçтăрхантан Чулхулана хăпартăмăр. Чулхуларан — Рыбинск хулине. Унтан Шексна юханшывĕ тăрăх Череповец хулине çитрĕмĕр. Питĕрте те пулса кураттăмăр пулĕ, баржа ытла тарăнра ларнипе каяймарăмăр.

Микула кĕскен çеç каласа пани Михха кăмăлне çырлахтармарĕ- Унăн ытларах пĕлес килчĕ.

— Çакă çеç-и вара?

— Çакă çеç-и? — Михха ыйтăвне труках ăнланайман пек пулчĕ Микула. — Сахал-им? Халĕ те Аçтăрхантан Череповеца çитни çинчен каласа патăм-çке?

— Сахал çеç мар, нимех те каламарăн-ха эсĕ. Асăнса çеç иртрĕн. Ман тĕплĕнрех пĕлес килет, — шухăшне ăнлантарса пачĕ Михха.

— Тĕплĕнрех мĕн çинчен каласа парас сана?

— Хулари пурнăçсем çинчен... Сăмахран, Чулхула çинчен пĕлес килет ман.

Михха ку хула çинчен пĕлесшĕнни ăнсăртран пулмарĕ. Кунта тĕнчипе паллă ярмăркка пухăнать. Михха ку ярмăрккаиа кайса курас ĕмĕтпе пурăнать иккен.

— Чулхула-и? — аса илме тăрăшрĕ Микула, унăн умне хăй курнă хула тухса тăчĕ. Çавăнпа пĕрлех Миххаран ытларах курни-пĕлнишĕн мăнаçланас та килчĕ. Вăл Миххасем çине, вĕсене ним шутламан пек пăхса илчĕ те çӳçне ывăç тупанĕпе сăтăрса якатрĕ. Вара васкамасăр сăмах пуçларĕ: — Чулхула тени — питĕ пысăк. Атăлпа хăпарнă чух сулахай енче ларать. Эпир унта малтанхи хут кăнтăрла иртсен çитрĕмĕр. Пыратпăр пасаралла. Пире хирĕç икĕ йĕкĕт вĕçтерсе килет. Пĕри ман патна пычĕ те: — «Çамрăк çын, кунта кил-ха!» — тесе кăчăк туртрĕ. Эпĕ ун çывăхне пытăм. «Çапла, çапла, — терĕ хайхи ку, — эпĕ инçетрисем, киле таврăнма укçа çитмест, çавăнпе сехете сутма шутларăм. Илместĕн-и, йӳнех паратăп. Пасарта та сутма пулĕччĕ те, куншăнах кĕрсе тăрас килмест. Усламçăсен аллине пама та хĕрхенетĕп», — терĕ. «Эхе... мана улталаймăн!» — тесе шухăшларăм эпĕ. Хулари шульăксем пирĕн йышшисене чавса таран лартни çинчен водолив малтанах каласа кăтартнăччĕ пире, «Кирлĕ мар мана, ав, пасара кĕрсе сут», — тесе хăвартăм та пăрăнса кайрăм.

Пирĕн баржа çинче Вятски ача пурччĕ. Вăл выçлăхрахчĕ, çакнашкал япаласене хапсăнарах паратчĕ. Тепĕр йĕкĕчĕ çавăн çумне çыхланнă. Вăл та мана илĕртме пикеннĕ йĕкĕт пекех сехет кăларса кăтартнă та йӳнĕ хакпах пама пулнă. Килĕшсен: «Атя айккинерех, çынсен умĕнче йӳнĕ хакпа сутни аван мар», — тесе, лавккасен хыçнелле ертсе кайнă. Çак йĕкĕт хайхине сехет укçи тӳлеме тесе кăларнă енчĕке кап! туртса илчĕ, тет. Çав вăхăтра тата иккĕн пырса ачана хупăрларĕç, тет. «Мĕн çăвара карса тăратăн, смала кут! Е çăварна çĕçĕпе чиксе пăлхатасса кĕтетĕн-и?» — тесе каларĕç, тет.

Микула халапĕ Михха кăмăлне килĕшрĕ. Вăл каласа пĕтерессе кĕтсе илеймесĕр:

— Вара? — тесе ячĕ.

— Вара-и? Вара ача ни вилĕ, ни чĕрĕ хуса çитрĕ пире. 

Енчĕкĕнче çичĕ тенкĕ те вăтăр пус пулнă.

— Вăт сана сехет! Çăвара карса ан çӳре! — ихĕлтетрĕ Михха.

— Çăвара карса ăн çӳрĕ, параççĕ унта! Чулхулари пĕк чее шульăксем тĕнчипе те çук теççĕ.

— Ельпох та-и?

— Тупата та туршăн! Чулхулари шульăксем пултарни çинчен пĕтĕм тĕнчипе чап сарăлнă. Америкăри шульăксем çакна илтсен пĕр çĕре пуçтарăнаççĕ, тет те: «Пирĕнтен ăс-та шульăксем тĕнчере пулас çук. Ак Раççее каятпăр та вĕсене хăйсен çĕршывĕнчех мăшкăлласа хăваратпăр», ― тесе шут тăваççĕ, тет.

Çакăн хыççăн вăхăт нумай та иртмест — Америкăран Чулхулана хуçалла тумланнă икĕ шульăк килсе çитеççĕ. Пĕр кун пурăнаççĕ Чулхулара, икĕ кун... Вĕсем çумне çыпçăнакан никам та çук. «Э-э, — шухăшлаççĕ хайхисем, — Чулхулари шульăксем çинчен сарăлнă чап суя иккен. Ку-на пĕлнĕ пулсан, килмелле те марччĕ. Миçе талăк пурăнатпăр ĕнтĕ — куçа курăнма хăймаççĕ. Вырăссем пирĕн çĕршыва пынă пулсан, ку темĕн çаппа-çарамас тăратса хăвараттăмăр». Çапла вĕсем урампа пынă вăхăтра, пĕр крючник евĕрлĕ этем лавккаран михпе çăнăх йăтса тухнă та икĕ шульăк умне çитсен миххине çĕре лач! ӳкернĕ. Çăнăх пĕрлетсе вĕçсе икĕ шульăк тумтирне шуратнă. Крючник евĕрлĕ этем, хăй айăплишĕн ӳкĕнсе: «Ырă çынсем, ăнсăртран пулнă инкекшĕн, тархасшăн ан çилленĕр. Халех тасатса яратăп тесе, лавккаран щетка кĕрсе илнĕ те икĕ шульăкăн тумне тасатса янă.

«Тирпейлĕ этем Раççейра та пур-çке?» ― тенĕ те вĕсем ăна «на чай» вунă пус парса хăварнă. Анчах та аякка кайман, пĕр шульăкĕ кĕсйине хыпаласа пăхать — сехечĕ çук та. Юлташне чавсипе тĕкет те: «Сехете тасатнă вĕт хайхи!» — тет пăшăлтатса.

Юлташĕ те çуйланса кĕсйине чиксе пăхать — унăн та сехечĕ тасалнă. Йăванса каяс пекех тĕлĕнчĕç, тет, вара. «Хăвăртрах тухса тарас кунтан, унсăрăн çаппа-çарамас хăварĕç», — тесе шут турĕç, тет те, тухса шăвăнчĕç, тет, хăйсен çĕршывне.

Миххапа Лукарье кулса ячĕç. Анчах Миххан тĕпчевлĕхĕ пурпĕр çырлахмарĕ. Вăл ярмарка çинчен тĕплĕнрех пĕлме тăрăшрĕ:

— Ярмаркăра пулса курнă-и? Унта мĕнле? Эрехпе пыл сăра Микула пуçне самаях минретрĕç пулсан та, Михха ярмарка çинчен ахальтен çеç пĕлесшĕн маррине тавçăрчĕ. Ана хăратас шухăш пырса кĕчĕ те, хăйне шӳт тумасăр калаçнă чухнехи пек тыткаласа:

— Темиçе хут та пулса курнă. Анчах унта пуянсене пурăнма питĕ хăрушă вара, — терĕ.

— Хăрушă? Мĕншĕн? — тĕлĕнчĕ Михха.

— Пĕлетĕн, — Микула йăрăслă сасă çине куçрĕ, — унта, ярмарка тĕлĕнче, çĕр айĕнче, вăрă-хурахсем пурăнаççĕ, тет. Вĕсем, пуян хуçа килнине сиссенех, ăна ярса тытаççĕ, тет те, шăтăка сĕтĕрсе кĕреççĕ, тет. Шăтăкра малтан выçă усраççĕ. Вара тăварлă пулă çитереççĕ. Шыв пĕр тумлам та памаççĕ. Лешĕ хайхи, вилес пек ĕçес килнине тусеймесĕр, мĕнпур пурлăхне парать. Вăрă-хурахсем пурпĕрех кăларса ямаççĕ.

— Нивушлĕ тĕрĕс ку?

— Тĕрĕс пулмасăр. Ку çеç те мар-ха. Пĕтĕм пурлăхне туртса илнĕ хыççăн мăйăр тĕшши çитерсе самăртаççĕ, тет те, кĕркунне вара юнне сăхса ĕçеççĕ, тет.

— Вăт ылханлă сăрнайсем!

— Пирĕншĕн вара нимле хăрушлăх та çукчĕ. Ăçта пырсан та, сутуçăсем хаваспа кĕтсе илетчĕç, хăйсен та-варĕсене илме сĕнетчĕç. Алла чĕре çине хурса калас пулсан, эпир çав тери ирĕклĕ те пархатарлă пурăнаттăмăр. Пирĕн баржăна пăрахут кăкаратчĕ те тăвалла туртса каятчĕ. Атăлăн икĕ айккинчи çыран хĕррипе сĕм вăрмансем, сип-симĕс улăхсем, хуласемпе ялсем куçа илĕртсе ларатчĕç., Çавăнтах хывăнса шыва сикеттĕмĕр те çыран хĕррине ишсе тухаттăмăр. Çыран хĕррипе чупса, пăрахут умне ӳкеттĕмĕр, каллех ишсе баржа çине таврăнаттăмăр. Мĕн çиес килнĕ — çавна çиеттĕмĕр. Ăçтăрханта вара лаххан пек пысăк арбуз илеттĕмĕр. Вуннăн ларса çисе яраймастăмăр. Аш-какай, пулă, сĕт-çу, çăмарта таврашне çиес килми пулатчĕ. Кăлпасси те шурă çăкăр çеç çиеттĕмĕр. Сăмахран каласан, унти пурнăç — рай пурнăçĕччĕ. Çитес çуркунне каллех каятпăр.

Лукарье, Микулан халапĕпе киленсе ларнă май, унран маттур арçын тупас çуккине тата ытларах ĕненчĕ.

Микула йăнăшмарĕ. Унăн юлашки халапĕ Миххана, чăн та, кĕвĕçтерчĕ, мăнкăмăллăхне хуçрĕ. «Ку çара çерçи Атăл тăрăх çӳресе курнă. Эпĕ ылтăн ăшĕнче пурăнса та ниçта тухса курман. Хам ăçти хулана тырпул сутман, ăçти хулана йывăç сутман... Ăçти хуласем пĕлмеççĕ пулĕ мана? Хам вара упа пек пĕр шăтăкра пăнтăхса пурăнатăп. Кунашкал пурăннипе çитĕ. йăлăхтарчĕ. Эпĕ те çӳреме тытăнатăп. Малтан Ярославль хуçи патне кайса килетĕп-ха. Вара Царицына, Астăрхана та çитĕп. Ку кăйкăрăн çунатне çыхас пулать. Текех ан вĕçейтĕр Ыттисем пекех çĕр çинче ăманла шуса çӳретĕр», — тесе шухăшларĕ те Михха, кăмăллăн курăнма тăрăшса:

— Нумай çӳренĕ, нумай курнă эсĕ. Ельпох, эсĕ курса çӳренишĕн хам савăнатăп, — терĕ. Кăштах ларсан, — çапах та... таçти çĕршывра çӳресен те кил килех. Кăйкăрсем те вĕçсе çӳреççĕ-çӳреççĕ те каллех йăвине таврăнаççĕ. Çав йăвашăн, çуралнă çĕршыва сума суса тепрер черкке ĕçер-ха! — Михха эрех тултарчĕ. Анчах ĕçме тăрсан — ĕçмерĕ. Черккине сĕтел çине лартрĕ: — Манса кайрăм, паçăр мĕнле ĕç çинчен калаçасшăнччĕ-ха эпир?

Микула та тăна кĕчĕ. Ăçтине, мĕн тума килнине аса илсе, вăхăта пушăлла ирттернĕшĕн хăйне хăй кӳренчĕ. Килнĕ чухнехи кăмăлне тупса хуравларĕ:

— Эпĕ хамăрăн ят çĕрне укçа тӳлесе илме килнĕччĕ. Лукарье упăшки çине хăраса пăхрĕ. Ун кăмăлĕнчен, вăл мĕн каланинчен Микула çывăх çын е нихçан çавăрăнайми тăшман пуласса аван чухларĕ.

— Тĕрĕссипе, — çемçен чĕнчĕ Михха, — сан аçупа урлă-пирлĕ пулнăшăн питех те ӳкĕнетĕп. Çава çине чул тенĕ пек килсе тухрĕ. Вăл мана хисеплемерĕ. Эпĕ çынна парăнас ятне çуралман. Ман çула пӳлме хăтланакана кирек хăçан та таптаса кайма хатĕр. Ман ирĕкре пуянлăх, тӳре-шарасем — пурте! Эпĕ никам çĕнейми вăйлă! Анчах эпĕ мирлешме те хатĕр. Сана нихçан та хаяр сунман эпĕ. Иксĕмĕр нихçан та ятлаçса курман. Ельпох, килĕштеретĕп эп сана!

— Мĕн чул тӳлемелле сана уншăн?

— Хам вăтăр тенкĕпе илнĕччĕ.

— Ку хака пама хатĕр эпĕ.

— Апла тесен, урăх сăмах та çук. Укçа кăларса пар та — сĕр каллех сирĕн пулать.

Упăшкипе савнă каччийĕ мирлешнине курсан, Лукарье чĕри лăштах пулчĕ, Вăл. иккĕшĕ тав курки ĕçессе кĕтсе, сăра тултарма хатĕрленчĕ.

Микула сĕтел сине вăтăр тенкĕ кăларса хучĕ те:

— Укçи акă... Анчах хут татăкĕ пекки çыркала-ха эс, — терĕ.

— Эс мĕн, шанмастăн-и мана?

— Çаксене темерĕн! — Упăшкипе Микула харкашса каясран хăраса, сăмах хушрĕ Лукарье. ― Кирлĕ мара калаçса лартăр! Шанăçлă пулма ал тытса сăхсăхăр та — ĕçĕ пĕттĕр!

Михха улшăннине Микуля та сисрĕ. Чĕрре кĕрсен, сĕр-сĕрех тухса кяймалла пулясса пĕлчĕ вăл. Ашшĕн ĕмĕчĕ çырлахтарас шутлă кăмăлĕ парăнма та килĕшме чĕнчĕ.

— Эпĕ сана шанмасăр мар, ĕç туни çирĕп пултăр тесе çеç каларăм. Хамшăн тесен тата тепĕр майччĕ. Паçăрах каларăм, маншăн çĕр те, ял та ним мар. Манăн çĕрпе ял Атăл çинче. Ват çынсем кăна чухламаççĕ, ĕçе çирĕп тунине юратаççĕ. Тата çĕре, чăн та, каялла пама шутласа хут туни саншăн та нимех мар.

Микула мирлешнĕ сасăпа калаçни Михха кăмăлне çавăрчĕ.

— Шанмасан вара... хут çырмах тивет. Мĕн тесе çырăпăр? — терĕ.

— Эпĕ, Михаил Янашов, Степан Ивановăн икĕ ят сĕрне каялла тавăрса паратăп. Çавăншăн ун ывăлĕнчен Николай Степановран вăтăр тенкĕ укçа илтĕм тесе çыр та алă пус!

— Юрĕ... — Михха килĕшсе хут çырса алă пусрĕ те Микулана пачĕ. Унтан тин аса илнĕ пек: — Итле-ха, Микула, мана кăçал Элнетпе йывăç юхтарма санашкал маттур йĕкĕтсем нумай кирлĕ пулать. Ху килĕшсен, сана кунне аллă пус тӳлетĕп. Апачĕ те хамăн, — терĕ.

Микула ним шарлаймасăр йĕнчесе ларчĕ. Михха сĕнĕвĕ илĕртрĕ ăна. «Кунне аллă пус... Апат та хусан... Баржа çинче уйăхне те вунвиçĕ тенкĕ кăна тӳлеççĕ. Тата апат та хамăрăн...»

— Ку хака сана çеç тӳлетĕп. Шухăшласа пăх. Килĕшсен — килсе пĕлтер, ―терĕ те, черккери эрехе ĕçсе, Ми-кулана тултарса пачĕ.

Микула эрех йӳççине туймасăрах черккене ӳпĕнтерчĕ. Лукарье тултарса панă пыл сăрана та тутанмасăрах ĕçрĕ. Вара, ашшĕ тӳсейми кĕтсе ларнине аса илсе, ура çине тăчĕ. Турăш еннелле пăхса сăхсăхрĕ те:

— Çитернĕшĕн-ĕçтернĕшĕн тавтапуç! — терĕ. Сĕтел хушшинчен тухса, Миххана ал тытрĕ. — Тавтапуç! Çилленсе ан юл!

— Çилленме мар, эсĕ ман пĕтĕм ырă кăмăла хускатрăн. Çамрăк чухнехисене аса илтерсе савăнтартăн... Эпĕ сĕнни çинчен шухăшласа пăх. Укĕнмелле тумăп, — татах астутарчĕ Миххă, кăмăллăн курăнма тăрăшса.

— Мĕн пулĕ унта, аттепе сутсе явса пăхар-ха, — текелесе. Лукарье енне аллине тăсрĕ Микула.

Уйрăлас самант çитсен. Лукарьен чери хумханма пуçларĕ, ялă тытма васкамасăп сăра тултарчĕ те:

— Тепрер курка ĕçсе кай-ха, — терĕ. — Тыт, çул курки пултăр.

Микула ĕçрĕ. Куркине каялла тавăрса, алă пачĕ:

— Пуриншĕн те тавтапуç ĕнтĕ!

Лукарье пит-куçĕ вут тивнĕ пек çуна пуçларĕ, Ун çепĕç алли каллех чун савнă арçын аллинче. Вăл, хăй мĕн тăвасса та асăрхаймасăр, Микулана куçран пăхрĕ те аллине çăтăрр чăмăртарĕ,

Микула тĕпчевлĕн хирĕç пăхрĕ. Вĕсен куçĕсем тĕл пулчĕç. Лукарье тата хăюланчĕ, Микула аллине тепĕр хут чăмăртарĕ:

— Улĕмрен кил!

Микула, ку хĕрарăм мĕн шухăшлине тĕплĕнех тавçăраймарĕ пулсан та, темле аван мар пек туйса илчĕ хăйне. Урăх ним сăмах чĕнмесĕр сак çине хунă çĕлĕкне шырама тапратрĕ.

— Тăхта, йăрхаха çакнăччĕ ăна, — астутарчĕ Лукарье. Хушпу çинчи кĕмĕлĕсене чăнкăртаттарса, çĕлĕкне кайса илсе пачĕ.

Микула алăкран тухса çухалсанах, Михха тискеррĕн ахăрса ячĕ.

— Мĕн пулчĕ сана? — тĕлĕнчĕ Лукарье.

— Куртăн-и, тус-йыш тупăннă? Пуйса килне, виш! Çĕр кирлĕ, тет, ăна... Çара çерçи темерĕн!

Лукарье упашки ырă шухашлă маррине туйрĕ.

— Ара, хут тусах килĕшрĕр-çке эсир?

Михха кулма чарăнчĕ. Арăмĕ çине ним шутламан пек пăхрĕ те тарçисемпе калаçма хăнăхнă сассипе:

— Мĕн килĕшмелли пур ман унпала? Эпĕ — хуçа, вăл ― çара çерçи. Паян эпĕ унăн çунатне касса ятăм çеç, ыран вăл та манăн тарçă пулĕ, — терĕ.

Лукарье качча килнĕренпе упăшки усал ĕçсем тунине нумай курнă пулсан та юплесех кайманччĕ. Халь савнă каччине куç умĕнчех улталаса янине пĕлсен. упăшки икĕ питлине пĕрремĕш хут курнăн кичемленчĕ. Микулана темĕнле хăрушлăх кĕтнине сиссе, упăшкин çынна курайман-лăх кăмăлне çемçетес шухăш пырса кĕчĕ. Вăл Михха çине тарăхса та йăлăнса пăхрĕ те яланхи сассипе:

— Ах, Михха! Ытла та аван мар-çке! — терĕ. — Апла юрать-и вара?

— Мĕн аван мар?

— Ара, хăвах шухăшламалла... Çын тени эс каланисене ĕненсе тухса кайрĕ те...

— Вара?

— Ял çыннисемпе хирĕçсе пурăнни килĕшӳллĕ пулĕ-ши? Хирĕçмесен аванрах мар-ши?

Арăмĕ ăс пама хăтланни Миххана килĕшмерĕ. Микула хутне кĕрсе калаçни кĕвĕç чунне хускатрĕ.

— Эпĕ мĕн тума шутланипе никамăн та ĕç çук. Лайăх ĕç тăвап-и е усал ĕç-и, çӳлти турă умĕнче кăна ответ тытăп. А эсĕ вăт... ют ăрçын умĕнче хăвна ху тыткалама пĕлместĕн! — терĕ хыттăн.

Лукарье чĕри кăртах турĕ. Унăн пуçне çуйлă шухăш пырса кĕчĕ. Çав самантрах вăл, упăшки шанманнине сир-ме шут тытса, ун çине хăюллăн пăхрĕ:

— Хама тыткалама пĕлмесĕр мĕн турăм вара эпĕ? Мĕн тунă-и? — Михха тивĕç сăмах тупаймасăр чарăнчĕ, арăмне чĕрре кĕрсе хăтăрма çителĕклĕ сăлтав çукки ăна пушшех шăртлантарчĕ. — Курмарăм-и, таçтан килнĕ чаплă хăна пек вашаватлăн пăхма тăрăшрăн!

Лукарье чĕри кăштах лăпланчĕ. Упăшки ахальтен çеç кĕвĕçсе калаçнине сисрĕ вăл.

— Ах, Михха... — паçăрхи пекех тарăхса та ӳпкелешсе чĕнчĕ. Ним туса та юрас çук сана. Ху вашаватлăн йышăнтăн та, эпĕ те çавнашкалах сăйларăм. Ахалин пĕр сăмах та чĕнместĕмччĕ.

— Кша! — урăх сăмах çуккине пĕлтерсе, аллине сулчĕ Михха.

Çтаппан, ывăлĕ таврăнасса кĕтсе ларнăçемĕн, вăл ĕç кăларма пултарас шанăçа çухата пуçларĕ, анчах Микула хĕрĕнкĕрех килсе кĕнине курсан, тĕлĕннипе ним калама аптрарĕ.

Микула пӳрт алăкне хупса тĕпелле пĕр утăм ярса пусичченех:

— Атте, çĕр хамăрăн! — терĕ.

Çухалнă шанчăкĕ тепĕр хут тупăннине илтсен, хăлĕ çеç пăшăрхантаракан çуйлă шухăшĕсем Çтаппан пуçĕнчен сирĕлчĕç. Вăл ачи çине ăшă кăмăлпа пăхрĕ — икĕ куçĕнчен куççуль тумламĕсем юхса анчĕç...



V


Микула кайсан, Михха та нумайх тăмарĕ, марисен енне тухса утрĕ. Лукарье ку киле качча килнĕренпе вара пуçламăш хут упăшки тухса кайнăшăн савăнчĕ. Унăн, пĕччен юлса, юратуллă ĕмĕт-шухăшĕпе çеç пурăнса курас килчĕ. Микула чăмăртаса хăварнă алли халь те вут-кăвар çинчи пекех çунать. Лукарье ăмсаннине Микула та сисмесĕр тăма пултарайман. Ахальтен тĕлĕнерех те çепĕççĕн пăхрĕ-и вăл ун çине. Улах çĕрте курнăçайрасчĕ. Вара Миххан усал шухăшĕсем çинчен те каласа панă пулĕччĕ. Упăшкана хĕрарăм пек е унăн йăрăсне упраса пурăнмалла мăшăрĕ пек улталатăн-и — çылăхĕ пĕрех.

— Анлан, Мавра аппа, эпĕ сан патна юлма пултарайтерсен мĕнле-ши? Çук, юрамасть. Килте ют куçсем нумай, çав самантрах асархĕç. Микула пачăшкă мăр. Пур киле те куç хывтармасăр кĕрсе çӳреме пултараймасть. Ăçта, мĕнле майпа курнăçмалла-ши унпала?» Юлашкинчен аса илчĕ Лукарье. Хăвăрттăн тумланса урама тухрĕ.

Шăп кăнтăр тĕлĕ. Ку вăхăтра урам хушши яланах пушă. Хĕрарăмсем вут хутнипе, арçынсем выльăх-чĕрлĕхĕсене пăхнипе ниçта та тухса çӳремеççĕ. Лукарье, çул çинче никама хирĕç пулмасăр, Мавра килне çитрĕ. Вăл пырса кĕни Маврашăн ыр-усал сиксе тухнă пекех туйăнса кайрĕ. Ку тарана çитсе те Михха ăрăвĕнчи çын ун алăк пуканĕ урлă каçнине курманччĕ. Мавра, амăшĕ тăлăххăн çуратннпе, ытти хресченсем умĕнче те шутсăр пулнă. «Вĕлтрен çинче çуралнă» текен усал чап сарăлнăшăн ун патне пĕр каччă та хăтана пыман. Ун чухне «амăшне пăх та — хĕрне ил» тенĕ йăла ытла та çирĕпчĕ. Çавăнпа Мавра ват хĕр пулса юлнă, Амăшне, ăраскалне, этемлĕхре тĕрĕслĕх çуккине ӳпкелесе пурăннă вăл. Унăн çĕр те çук, виçĕ чăхпа пĕр автанран пуçне нимле выльăх-чĕрлĕх те пулман. Вăл час-часах хутаç çакса ыйткаласа та çӳренĕ.

Пуян та хăватлă Михха арăмĕ пырса кĕнине курсан, Мавра именнипе ним калаймасăр хытса тăчĕ.

Лукарье ăна йăпатса хăй майлă çавăрасшăн:

— Мавра аппа, — йăрăсла сасăпа сăмах пуçарчĕ. — Туятăп: эпĕ килсе кĕни сана тем пекех тĕлĕнтерчĕ... Чĕнмен хăна кирек хăçан та чăрмав çеç. Эпĕ хăна та мар. Эпĕ пысăк ĕçпе килнĕ çын. Анчах мĕн ĕçпе килнине ăнлан-тариччен çакна астутарасшăн: эпĕ кунта пулни тата ман çăвартан тухнă сăмахсем иксĕмĕр хушăмăрта юлмалла. — Мавра хуравласса кĕтсе илмесĕр, кĕсйинчен вунă тенкĕлĕх ылтăн кăларчĕ, ун ывăç тупанĕ çине хурса пачĕ. — Ку сана чĕлхене çыртма пĕлнĕшĕн пулать!

Мавран ывăç тупанĕ çинче темĕнле сарă йăлтăркка япала выртать. Вăл, ылтăн укçана нихçан та курманскер, каллех ним калама аптраса тăчĕ.

Мавра чĕмсĕрленнине йӳн тӳленĕшĕн кăмăлсăрланчĕ пек сунса, Лукарье тепĕр ылтăн кăларса хучĕ:

— Акă тата вунă тенкĕлĕххи паратăп!

«Турă çырлахтăрах, чăн та, ылтăн-им ку?» — чĕри хаваслăн тапма пуçларĕ Мавран. Такам туртса илесрен хăранăн ывçине чăмăртарĕ. Халь вăл чĕлхине чарма çеç мар, Лукарье тем ĕç хушсан та тума хатĕр.

— Ырă кинĕм... Сăваплă иконсем умĕнче тупа туса калатăн: ман чĕлхе сан ирĕкрен тухса пĕр сăмах ытлашши персе ярсан та, ăна касса пăрахăп.

Мавра тупа туни Лукарье шанчăкне çирĕплетрĕ. Вăл чĕринче мĕн пуррине хăюллăн каласа пачĕ.

— Ах, Мавра аппа... Эпĕ Çтаппан ывăлне юратса пăрахрăм. Ăна пула выртсан та ыйхă килмест. Кăнтăрла та ниçта кайса кĕре пĕлместĕп. Тархасшăн, пире иксĕмĕре улах туса лар.

Мавра Лукарьен шухăш-кăмăлне лайăх ăнланчĕ. Ниме тăман ĕç тума ыйтнине илтсен савăнчĕ.

— Улахне тума пулĕ, кин... Хăçан кирлĕ, çавна çеç кала.

— Кĕçĕрех, Мавра аппа... Ăна хăналама эрех, клентĕр, сушка ил. — Мавра шухăша кайса тăнине асăрхасан, вăл хăйне панă укçинчен катасшăн мар пек ăнланса, тата пилĕк тенкĕлĕх кăларчĕ: — Ку ĕçме-çимелли илме пултăр!

— Тавтапуç, тавтапуç кин. Эсĕ мĕн хушнине пĕтĕмпех тăвăп! — хĕрӳленсе хуравларĕ Мавра. ― Каç, хăй çутсан кил вара.

— Килетĕп, килетĕп, Мавра аппа! — килĕшрĕ Лукарье. Пит-куçне шаль тутăрĕпе хупласа тухса кайрĕ.

Мавра, пĕчченех юлсан, чăмăрне уçрĕ. Унăн ывăç тупанĕ çинче сарă та йăлтăркка виçĕ япала. «Тур çырлахтăр, мĕн-мĕн илме пулмасть ку укçапа! Шухăшласан, хуть лавĕпех тырă ил. Лаша е ĕне илме те çителĕклĕ. Кăмăл тусан, пачăшкă арăмĕ пекех капăр тумланса çӳре». Кунашкал пуянлăха вăл тĕлĕкре те курман. «Ватăлмалăх кунăмра турă хĕрхенсе телей пачĕ. Ан тив, Лукарье астăр, ман унта ним ĕс те çук. Микулапа иккĕшне улах туса панăшан çылăхах пулмĕ. Ун вырăнне эпĕ пĕр хĕл те пулин çын çинче çӳремесĕр туттăн пурăнса курăп». Мавра икĕ пысăкрах ылтăнне тутăр таткипе чĕркесе турăш умне хучĕ те, хăй ĕмĕрĕнче пуçламăш хут, пӳрт алăкне тул енчен питĕрсе хăварчĕ.

Микула пĕчченех çĕрулми шуратса ларнă вăхăтра вĕсем патне Мавра пырса кĕчĕ.

— Килях, килях, Мавра аппа! — кăмăллăн йышăнчĕ ăна Микула.

Мавра сăхсăхса илчĕ те сăмах пуçарса ярасшăн, вăл ĕçленинчен тĕлĕннĕн пуçне сулкаласа:

— Çĕрулми шурататăн эппин? — терĕ.

— Шуратас пулать. Шуратса паракан çук та...

— Çĕрулми шуратакан кирлĕ тесен, авланас пулать. Аçупа иксĕр, икĕ упа, пĕр шăтăкра пурăннипе çитĕ.

— Нимех те мар, Мавра аппа. Эпир пур ĕçе те тума хăнăхнă. Авланасси тармĕ.

— Куна тĕрĕс каларăн, Микула. Авлансан нихăçан та качча пулаймăн! — тĕрĕ Мавра килĕшсе. Çавăнтах йăрас сасă çине куçрĕ: — Каç, хăй çутсан, ман патна пыр-ха.

— Хĕрсем сан пата пуçтарнаççĕ-им?

— Çук та.

— Апла тесен ма пымалла сан пата?

— Ма-и? — Мавра хуллен йăхлатса кулчĕ. ― Пырсан хăвах курăн. Пыратăн-и? — Микула ăнлансах каймарĕ пулсан та килĕшрĕ. Лешĕ тата çинерех тăрса хушса каларĕ: — Каç, хăй çутсан пыр вара. Эпĕ кĕтсех тăратăп, асту! Пырсан веçех пĕлĕн, Унччен никама та сăмах ан шăт...

Мавра тухса кайсан, Микула темиçе май шухăшласа та тупсăмне тупаймарĕ. Ытларах Анук улаххăн курнăçма чĕнтернĕ пек туйăнчĕ ăна. Çавăнтах ку шухăшĕпе те килĕшмерĕ. «Мĕн сăлтава пула чĕнет-ши вара? Каç хăйсен мунчинче улах ларатпăр терĕ-çке. Е кĕтмен инкек сиксе тухрĕ-ши? Çапах та вăрттăн улах тума кирлĕ марччĕ. Путлĕ хĕр вăрттăн улах туни халиччен те пулман.

Микула Ваçлипе сӳтсе явасшăнччĕ. Мавра никама та шарлама хушманни чарса тăчĕ.

Юлашкинчен каç пулчĕ. Ашшĕ лампа çутсан, Микула хуткупăсне çакса тухса кайрĕ.

— Килях, килях, Микула! Шăп вăхăтра çитрĕн! — хаваслăн кĕтсе илчĕ Мавра. Анчах Микула алăк çумĕнчен хăпайманнипе: ― Сана, мĕн, алăкран кăкарса тăратнă-им? Е малалла иртме хăратăн-и? — терĕ.

Микула хирĕç чĕнмерĕ, вырăнтан та хускалмарĕ. Кунта килнĕ чухне вăл, пӳрте кĕрсенех е Анука, е кама та пулин урăххине курасса шаннăччĕ. Мавраран пуçне урăх никам çукки ăна питех тĕлĕнтерчĕ.

— Малалла иртме пулĕ, Мавра аппа, — юлашкинчен сăмах чĕнчĕ Микула, — çакна çеç ăнланаймастăп: мĕн ĕçпе чĕннĕ эс мана?

— Ытлашши ан васка-ха. Васкакан арăмĕнчен савăн-ман, теççĕ. Луччă хывăн та тĕпелелле иртсе лар. Эпĕ сана клентĕрпе хăналăп... ― Мавра сĕтел çине клентĕрпе сушка пырса хучĕ. Пулштух эрех тата каçхи улахран юлнă сăра кăларса лартрĕ.

Сасартăк Микула пуçне тавçăру пырса кĕчĕ. «Нивушлĕ ку ват хĕр хăй патне чĕннĕ мана? Кунашкал хĕрарăмсем çамрăксене илĕртни çинчен сахал халап çӳрет-и?» Йĕрĕннипе Микула кăмăлĕ пăтранчĕ.

— Эс ăçта каясшăн? — хăраса чĕнчĕ Мавра.

— Анлан, Мавра аппа, эпĕ сан патна юлма пултараймастăп! — кӳрентермелле сăмах каласа ярасран хуравларĕ Микула.

Мавра та Микула мĕн шухăшлине тавçăрса илчĕ.

— Çук, эсĕ мана кирлĕ мар. Качча хам пата чĕнес вăхăт иртнĕ ĕнтĕ манăн...

— Мавра аппа, ма тĕрĕссине каламастăн эппин?

— Вăхăт çитсен пурне те пĕлĕн. Халь çакна çеç ан ман: сан аллуна телей килет. — Мавра каллех малтанхи хаваслă сасă çине куçрĕ: — Ху нимпе те хăяймастăн ĕнтĕ. Атя, карчăк çеç- пулсан та, сана пăхма тивет. — Вăл Микула аллинчи хуткупăса илсе сак çине лартрĕ. Пуçĕнчи çĕлĕкне хывса йăрхаха çакрĕ. Хăйне сĕтел хушшине кĕртсе лартрĕ. Урам енчи чӳречине кипкепе карчĕ те, черкке çине эрех, курка çине сăра тултарса: — Кăмăлна кайнă таранах ĕçсе çи. Эпĕ каятăп ĕнтĕ, — терĕ.

Мавра тухса кайни Микула пуçне тĕрлĕ шухăшсем çĕмĕрессинчен хăтараймарĕ. Вăл каллех Анука аса илчĕ. «Каччисене вăрттăн улаха чĕнни те пулкаланă, анчах вĕсем хăйсен чысĕсене çухатнă хĕрсем çеç. Нивушлĕ Анук та?..» Микула чĕрине пăр татăкĕ кĕрсе ӳкрĕ. Аллисем ирĕксĕрех чăмăртанчĕç. «Ешĕл ку улаха вăл шутласа кăларнă пулсан, юратнине пăхмасăрах патак çитерсе хăварăп!» Кирек кам килсе кĕрсен те хăюллăн кĕтсе илме тесе, тултарнă эрехпе сăрана тĕппипех ĕçсе лартрĕ. Самай вăхăт иртсен те никам килменнипе, сĕтел хушшинчен тухса, алăкăн-тĕпелĕн уткалама тытăнчĕ. Çул курки тултарса ĕçме тăнăччĕ кăна — алăк уçăлчĕ те, пурте шаль тутăрĕ пĕркеннĕ хĕрарăм кĕрсе тăчĕ. Микула палласа илеймесĕр тĕлĕнсе пăхрĕ. Хĕрарăм тутăрне салтса хулпуççи çине антарсан. Лукарье пулса тăчĕ.

— Мавра аппа ăçта? — çепĕççĕн чĕнчĕ Лукарье. Микула труках хуравлаймарĕ. Çĕнĕ тавçăру унăн чĕлхине çыхса лартрĕ. «Çакăн ĕçĕ мар-и ку? Вăл хăналама шутламан-и?» Кĕтмен инкеке çакланас мар тесен, лайăхрах тĕпчесе пĕлмелле.

— Пĕлместĕп! — хыттăн хуравларĕ Микула, — мĕн ту-ма кирлĕччĕ вăл сана?

Микула шучĕпе Лукарье, ĕçпе килнĕ пулсан, çакнашкал хуравланă хыççăн тухса каймаллаччĕ.

— Апла пĕчченех кил хуçи вырăнче ларатăн курăнать?

— Халлĕхе пĕчченех. Мавра аппа хупса хăварчĕ те, çак çимĕçсене сыхласа ларатăп.

— Ман шутпа, эсĕ пĕрре те тунсăхламастăн? Эпĕ хăçантанпа алăк сумĕнче тăратăп ĕнтĕ. Эсĕ саламламастăн та, ларма та сĕнместĕн. Ах, Микула. Микула... Ытля та чунсăр каччă эсĕ... — Лукарье хуллентерех кулса илчĕ те, Микула хуравласса кĕтмесĕр, хывăнма тытăнчĕ.

Мавра йăрăсла калаçнисем, мĕнпур ĕçме-çимине хатĕрлени мĕнрен килнине халь ĕнтĕ Микула ним иккĕленмесĕр ĕненсе çитрĕ. Юратакан хĕрне шанмасăр усал шухăшланишĕн хăйне хăй ӳпкелерĕ. Иртнĕ каç çеç ун пирки нихçан уçал шухăшламăп тесе сăмах панăччĕ.

Лукарье пасартан илнĕ чаплă пуставран çĕлетнĕ кĕрĕкĕпе шаль тутăрне хывса хучĕ, пурçăн кĕпепе саппун вĕç-çĕн тăрса юлчĕ. Хăвăрттăн пырса алăк кĕлине хучĕ те:

— Сехметсем килсе кĕресрен пултăр-ха ку, — терĕ хаваслăн. Унтан, пурçăн кĕпине йăлкăштарса, сĕтел патнелле утăмларĕ. — Мана чĕнмерĕн те-ха эсĕ... Анчах эпир кунта иксĕмĕр те пĕр тан кил хуçисем, — тесе, Микулапа юнашар пырса ларчĕ. Вăл тухас çула пӳлчĕ.

Лукарье хăйне мĕнле тыткаланинчен Микула пуçĕнче тата тепĕр шухăш çирĕпленчĕ. Паçăр кăнтăрла, Михха патĕнче чухне, арлă-арăмлă пурнăçра вĕсенчен телейлĕ, пĕрне-пĕри юратса пурăнакан мăшăр та çук пек туйăннăччĕ. Халь вĕсем ун умне юратусăр çеç мар, этемлĕх чысне çухатнă çынсем пек тухса тăчĕç. Анчах Лукарьешĕн ку та сахал. Вăл, Микулана аташтарса, ăна таса хĕрĕн куçĕ умĕнче çĕре ӳкересшĕн.

Микула шарламасăр ларни вăл халиччен хĕрарăм курманран килет пулĕ тесе, Лукарье тата ытларах аскăнланчĕ.

— Микула, эсĕ тĕлĕнетĕн пулмалла?.. Çапах ан тĕлĕн... Эпĕ сана юратнипе ухмаха тухрăм ĕнтĕ. Ан хăра. Эпĕ санран нимĕн те ытлашши ыйтмастăп. Пĕр хут çеç савасчĕ мана. Халь маяшăн пурпĕр. Эпĕ ниме те шеллеместĕп, никамран та хăрамастăп... — Лукарье лампăна вĕрсе сӳнтерчĕ те Микулана мăйĕнчен ыталаса илчĕ. — Ах, чунăм... асран кайми савнă чунăм... — Микула пичĕ çине вĕри сывлăш сирлĕтсе пăшăлтатрĕ Лукарье. 

Микула мăйĕ тавра хĕрарăм алли мар, Анукпа иккĕшне пăвакан сивĕ ӳтлĕ çĕлен явăннăн туйăнчĕ. Вăл ăна хăвăрттăн ярса тытрĕ те, мăйĕнчен вĕçертсе, сирсе ячĕ.

— Савнă тусăм, мĕн пулчĕ сана? — чĕтреше пуçларĕ , Лукарье. 

— Çул пар тенĕ сана! — çиллĕн кăшкăрчĕ Микула. Лукарье кăларса ярасшăн мар тапаланчĕ. Микула тӳсеймерĕ, ăна вăйпа тĕксе ячĕ. Лукарье сĕтел хушшинчен сирпĕнсе тухса, урайне кайса ӳкрĕ. — Пакăç темерĕн! Эсир çынла пурăнма пĕлместĕр!

Пуртре тĕттĕм пулсан та, Микула хуткупăсĕпе çĕлĕкне хыпашласа тгирĕ те алăкран сирпĕнсе тухрĕ. Урампа таса та уçă сывлăшра, вăл тискер кайăк чĕринчен çăлăннă пек, çăмăллăн сывласа ячĕ.



VI


Çĕнĕ çул каçĕ çитрĕ. Иртнĕ çулхи пурнăç, йывăр пулчĕ пулсан та, халь никама та хăратмасть. Вăл каялла таврăнмасса кашниех пĕлеççĕ. Этемсене килес çулхи пурнăç канăçсăрлантарать. Мĕн илсе килĕ вăл: тутă е выçă пурнăç-и? Телейлĕ е телейсĕр пурнăç-и? Чухăнăн мĕнпур ĕмĕрĕ те ыран тутă, телейлĕ пурнăç килессе кĕтнинче. Ку шанăçа пĕр самантлăха çеç çухатсан та, вăл вăхăтсăр тăпра айне кĕрсе выртĕччĕ. Çĕнĕ çулхи пурнăç мĕн илсе килессе ниепле те пĕлме çук çав. Анчах юмăç пăхнипе çакна та пĕлме май пур иккен. Çав ĕмĕтне Энĕшкассисем салмалăх çăнăхĕнчен тунă пашалу ăшне кĕмĕл е пăхăр укçа чиксе кăмакана хучĕç. Пашалăвĕ пиçсен, ăна пуç айне хурса, тĕлĕк асăнса выртрĕç. Ирхине вара, укçа тĕсĕ мĕнле улшăннине пăхса, килес çулхи ăраскалне пĕлме шутларĕç. Пашалу ăшĕнчи укçа çуталмасан, килес çулхи пурнăç телейсĕр пу-лать иккен. Çуталсан ―телейлĕ. Çĕнĕ çул каç курнă телĕк мĕне пĕлтерессине чухлаттарма юмăç патне кайрĕç.

Микула, Ваçли, Анук, Кĕтерук тата вĕсемпе пĕрле улах ларакансем те çак ĕмĕтпе Мавра пӳртне пухăнчĕç. Урай варне пукан вырнаçтарчĕç. Тăм тирĕке шыв тултарса пукан çине лартрĕç. Тирĕк хĕрри тавра çăкăр, укçа, тăвар тата кĕл хучĕç. Шывĕ çине кăмрăк татăкĕ ячĕç.

— Кам малтан юмăç пăхас тет? — пĕр-пĕрин çине пăхкаласа илчĕç вĕсем.

Кашниех ыттисенчен малтан юмăç пăхса хăй ăраскалĕн пуласлăхне пĕлесшĕн çунчĕ, кăмрăк татăкĕ тăварпа кĕл тĕлĕнче чарăнасран хăраса тăчĕ.

— Эпĕ! — юлашкинчен килĕшрĕ Микула. — Воспоти помилей, пирĕн пуп Данилей... — сăхсăхса илчĕ те, шыври кăмрăк татăкне икĕ пӳрне хушшине хĕстерсе, тирĕк тавра çавăрса ячĕ.

Пурте кăмрăк хыççăн сăнаса пычĕç: «Мĕн тĕлне чарăнĕ?» 

Савăрса янă кăмрăкĕ çăкăр е укçа тĕлне чарăнасса кĕтрĕ Микула. Ку вара, пуян хĕре качча илсе, паян пурнăçпа пурăнасса пĕлтерĕ. Анчах кăмрăк çăкăр тĕлĕнчен иртсе кайрĕ... Укçа тĕлĕнчен те... Шăп кĕл тĕлне çитсен чарăнчĕ. Çамрăксем ахăлтатса кулса ячĕç:

— Микула, сан арăму кукша пуçлă пулать!

Анук çурăмĕ çине сивĕ тар тапса тухрĕ. Хĕрупраçсем хăйĕнчен кулнă пек туйăнчĕ ăна.

Микула аллине сулса тирĕк патĕнчен пăрăнчĕ. Ун вырăнне Кĕтерук пычĕ, кăмрăк татăкне савăрса ячĕ.

Çамрăкссм каллех шăпланчĕç, кăмрăк хыççăн сăнама тытăнчĕç. Лешĕ, çаврăнсан-çаврăнсан, укçа тĕлĕнче чарăнчĕ.

— Кĕтерук, телейлĕ эсĕ! Пуян çын ачине качча тухатан! — юмăç пăхни пуласса ĕненсе калаçса илчĕç.

«Ваçлие качча тухас пулсан, унтан пуян каччă кирлĕ те марччĕ мана. Вăл кăçал та утмăл тенкĕ ĕçлесе килнĕ. Çитес çул тата ытларах ĕçлесе тупĕ. Унпала ĕмĕр тăршшĕпех телейлĕ пулăттăм», — тесе шухăшларĕ Кĕтерук.

Анукăн кăмрăкĕ тăвар тĕлĕнче чарăнчĕ. Ку ĕнтĕ Анук чухăн çын ывăлне качча тухасса пĕлтерчĕ. Хĕрупраçсем хушшинче ассăн сывланисем илтĕнчĕç. Никамăнах та чухăн ачине качча тухас килмест. Нумайăшĕ кукша пуç лексен те, чухăн ачи ан пултăр теççĕ.

Çав вăхăтра урам енчи чӳречерен тахăшĕ:

— Ман арăм пуласси мĕн ятлă?! — тесе кăшкăрчĕ.

— Ваçухха ятлă! Ваçухха! — юмăç карчăк ятне каларĕ Ваçли.

Çамрăксем кĕрр! кулса ячĕç.

Çак хушăра чӳрече тулашĕнче тепĕр сасă янăрарĕ:

— Ман упăшка пуласси мĕн ятлă?

— Ачасем, камăн ятне калас? — хуллен ыйтрĕ Ваçли.

— Кирле пичче ятне кала, унран ватти никам çук, — сĕнчĕ Микула.

— Кирле ятлă, Кирле! — кăшкăрчĕ Ваçли. Чӳрече тулашĕнче ихик! кулса яни илтĕнчĕ. 

Тирĕкри кăмрăк татăкне çавăрса ывăнсассăн:

— Атьăр, тухса чăх тытатпăр! — шут тытрĕç çамрăксем. Манран мĕнпурĕ те виçĕ чăхпа пĕр автан çеç. Вĕсене тытма харăсах улттăн тухрĕç. Картана кĕрсен, чăхсем ларакан каштана хыпашласа тупрĕ те Микула хĕрринче лараканнине хуллен хăпăтса илчĕ. Унпа юнашар Анук пырса тытрĕ, чăххи хăранипе какаласа илчĕ. Ун сассипе Микула аллинчи автан та ыйхăран вăранчĕ, хулăн сассипе авăтса ячĕ.

Чăх вырăнне автан тытни Микулана аванмарлантарчĕ. Çапах та пĕр тытнăскере ярса хăвармарĕ. «Ăраскал пехилленĕ телейрен хăтăлас çук», — тесе шухăшларĕ.

Анукпа Кĕтерук — чăх, Микула автан тытса кĕнине курсан. пӳртрисем ахăлтатса кулчĕç:

— Телей çук сан, Микула. Кăçал авланасси пулаймасть!

— Анук та качча тухаймасть!

— Кĕтерук та!

Юлашкинчен пуслăх йăвантарма тытăнчĕç. Ваçли пуслăхĕ çурçĕр еннелле ӳкрĕ.

— Марисен енне ӳкрĕ! Ваçли мари хĕрне качча илет! — кула-кула калаçса илчĕç çамрăксем.

— Мари хĕрĕ лексен пырĕ. Вутшанкăшăн шухăшламалли çук. Милĕк, пушăт тавраш тесен!.. — шӳтлем пекки турĕ те Ваçли Кĕтерукпа юнашар пырса тăчĕ.

— Мари хĕрне илетĕн-и-ха ĕнтĕ? — тăрăхласа илчĕ Кĕтерук та.

— Мĕнех тăвăн ĕнтĕ, чăваш хĕрĕсем тиркесен, мари хĕрне илме тивет...

Анук пуслăхĕ хĕвеланăç еннелле ӳкрĕ. Куна курсан, пурте Анука шеллесе ассăн сывларĕç. Хĕвеланăç енче çăва пур, пуслăх ун еннелле ӳксен, пуласлăхра вилĕм кĕтме пулать.

Пуслăха пурте йăвантарса пăхрĕç. Пуслăхĕ, ытларах хĕвеланăç еннелле ӳксе, вĕсен кăмăлĕсене пăсрĕ. Сасартăк кӳршĕ картишĕнче автан авăтса ячĕ.

— Çур çĕр çитрĕ... Кайрăмăр! — терĕç те çамрăксем васкавлăн пӳрте кĕчĕç. Кăмака çинче типнĕ хăйăсене илсе тухрĕç. Тавлашмалла чупса çăл патне анчĕç. Аллинчи хăййисене валашкари шыва чиксе кăларчĕç, каялла таврăнчĕç, хăййисене вут тивертсе çунтарма тытăнчĕç. Ваттисен халапĕ тăрăх камăн хăййи вăраххăн çунать, çав ну-майрах пурăнать, хăвăртрах çунса пĕтекеннин — кунçулĕ кĕскерех.

Пуринчен малтан Анукăн çунса пĕтрĕ те: «Мĕн курмалăхне пулĕ-ши ку? Кĕçĕр юмăç пăхнин мĕнпур инкеклĕ тупсăмĕ мана тиврĕ», ― тесе салхуланчĕ.

Юмăç пăхса пĕтрĕ. Килелле саланма вăхăт. Каччăсем хĕрĕсене çавăта-çавăта утрĕç. Микула яланхи пекех Анука ăсатма кайрĕ. Хĕрĕ салхуланса пынине сиссе, ăна йăпатма тăрăшрĕ:

— Анук, хуйхăрма пăрах эсĕ! Юмăç кăтартни пурте пулас пулсан... Кашни çулах камăн та пулин хăййи маларах çунса пĕтнĕ, пуслăхĕ хĕвеланăç еннелле ӳкни те пулман мар. Анчах уншăн никам та вилни туйăнмасть. Пули-пулмишĕн пăшăрханар мар.

— Микула, тархасшăн, унашкал ан калаç. Пуласлăхра такам умне тем сиксе тухасси пур! Ана никам та пĕлес çук. Кĕçĕр, юри пекех, юмăç пăхнин усал тупсăмĕсем иксĕмĕре тиврĕç.

Микула, хăй çавăрса янă кăмрăк татăкĕ кĕл тĕлĕнче чарăннине аса илсен, кулса ячĕ:

— Юмăç пăхнипе ман арăм кукша пуçлă пулмалла. Тĕрĕс-и вара ку?

Микула мĕне систерсе каланине Анук ăнланчĕ.

— Тĕрĕссипе тĕрĕс маррине калама ир-ха. Авланма тăрсан темле хĕр лекĕ?

Чăвашла хапха патне çитсен, Микула Анук çулне пӳлчĕ.

— Эсĕ мĕн, мана шăнтса вĕлересшĕн-и? — çурри çурмалла шӳтлесе каларĕ Анук.

— Ан хăра... нумаях тытса тăмăп. Ман санпала кăштах калаçмалли пур, — терĕ те Микула ним калама аптраса тăчĕ.

— Кала эппин, итлетĕп... — ачаш та çепĕç сассипе пăшăлтатрĕ хĕр.

— Анук, — юлашкинчен хăюлăх çитерчĕ Микула, — Вăт... атте мана авланма хушать...

Анукăн кăмăлĕ савăнăçпа тулчĕ. Анчах Микула хумханни кулăшла туйăннипе шӳтлеме тĕв турĕ.

— Аçу авланма хушрĕ... Хăвăн авланас килмест-и?

— Çук, хам та авланма шут тытрăм.

— Апла тесен ма авланмастăн?

— Ку санран килет, Анук.

— Манран килет?.. — Анук кулса ячĕ. — Эсĕ ытла та тĕлĕнмелле этем, Микула. Сан авланасси мĕн сăлтавпа манран килет пулĕ? Е хĕрне пăсасран хăратăн-и?

— Анук, шӳтлеме хăтланса, ним пĕлмене персе ан тăр. Манăн малашнехи пурнăç телейлĕ пуласси санран килессе ху та лайăх ăнланатăн. Эпир иксĕмĕр нумайранпа туслă. Ĕнтĕ ку таранччен тĕвĕленсе пынă туслăха венчетре тăрса çирĕплетес самант çитрĕ. Е, кăмăл тумасан, ĕмĕрлĕхе уйрăлăпăр, — Микула чарăнса сывлăш çавăрчĕ те хушса каларĕ: — Анчах татăклă сăмах париччен каллĕ-маллĕ шухăшласа лăх. Эпĕ сана качча илсен çупа пыл çинче усратăп тесе суйма шутламастăп. Пирĕн пурнăç çулĕсем ытла та тумхахлă, тара ӳкиччен ĕçленипе çеç майлăрах пурăнма пултарăпăр...

Анукан пуçĕнчен шӳтле шухăшсем тухса ӳкрĕç. Чĕри çеç нихçанхинчен хаваслă тапрĕ. Ку хыпара хăй пурнăçĕнчи чи хаклă самант пек кĕтнĕ вăл. Микулана качча тухсан телейлĕ пуласса тахçанах ĕненнĕ. Анчах хĕрĕн каччăна юратнипе пуçне çухатма юрамасть, харпăр хăйне алăра тытма пĕлмелле.

— Микула, эпĕ килĕшнине ху та пĕлетĕн вĕт...

— Анук!.. — хĕре ыталаса хăй çумне пăчăртарĕ йĕкĕт.

— Микула, ман килĕшни çеç çителĕксĕр. Эпĕ сĕм вăрманта е хирте ӳснĕ курăк-чечек мар, манăн аттепе анне пур. Вĕсем мĕн калĕç?

— Вĕсемшĕн ан хăра, Анук. Аçупа аннӳ тиркемессе шанатăп эпĕ.

— Çапах кăштах тăхта. Ӳте тин çеç кĕнĕ, ĕлкĕрĕпĕр... Унччен Тĕмшерти Плаки аппа патне ларма кайса килме ирĕк пар...

— Каймасан юрамасть-ши?

— Хамăн та каясах килмест те, апла питĕ чĕнсе хăварчĕ. Тата анне те килĕшрĕ. Юрĕ ĕнтĕ, юлашки хут лар-ма кайса килем... Эсĕ те кунта каччăлла çӳресе юл.

— Мĕн тăвас тен, кайса кил эппин...

— Ĕнтĕ кĕретĕп эпĕ... Ырă каç пултăр...

Микула хĕре хăрах аллипе хулпуççинчен, тепринпе пилĕкĕнчен ыталарĕ те чуптума хăтланчĕ.

— Ан васка... Нумаях кĕтмелле пулмĕ... Кĕçех пĕрлешĕпĕр...

Çак вăхăтрах ялăн тепĕр вĕçĕнче, Прахăр карталăкĕ умĕнче, тепĕр мăшăр уйрăлайми тăрать.

— Кĕтерук, ыранччен кăна кĕтмелле ĕнтĕ, ыран евчĕ яратăп, ― терĕ юлашкинчен Ваçли. — Урăх эс нихçан та çын ĕçне туса çӳремĕн...

Кĕтерук шарламарĕ, тутине каччă тути сĕртĕнсе вут тивертсен те пĕр сăмах каламарĕ. «Ан тив, чуптутăр. Пурĕпĕр ыран евчĕ ярать. Кĕçех унăн арăмĕ пулăп». Кĕтерук пыл-сăра ĕçсе ӳсĕрĕлнĕ пекех уйрăлчĕ Ваçлирен. Пӳрте кĕрсен, васкавлăн хывăнса, йăмăкне ыталаса выртрĕ.

— Натюш, — савăнăçлăн пăшăлтатрĕ Кĕтерук. Тутисем хăйĕн çав-çавах вут пек тĕлкĕшрĕç.

— Мĕн эсĕ? — ыйхă тĕлĕшпе аппăшĕн ытамĕнчен вĕçерĕнесшĕн пулчĕ Натюш.

— Натюш... — тата хытăрах пăчăртарĕ ăна Кĕтерук.

— Ма çывăрмастăн? Мĕн мĕштĕртетсе выртатăн?- ― Тутлă ыйхăран вăратнăшăн ӳпкелесе илчĕ Натюш аппăшне.

— Савнă йăмăкăм... Çывăрас та килмест ман... Эпĕ ытла та телейлĕ...

— Мĕнле телей çинчен сӳпĕлтететĕн эс?

— Ыран пирĕн пата евчĕ килет. 



VII


Тепĕр кунне Ваçли ыйхăран яланхи пекех ир вăранса тумланчĕ те кил хушшине тухрĕ. Сурăхсене картаран кăларса ыраш улăмĕ пăрахса пачĕ. Лашине шăварса ларĕ. Вара пӳрте кĕрсе ыттисемпе пĕрле ирхи апат çиме ларчĕ. 

— Атте, анне... — хумханарах сăмах пуçарчĕ. Вăл. Макçăмпа Верук, ывăлĕ темĕнле пысăк ĕç çинчен калама шутланине сиссе, кашăкĕсене сĕтел çине хучĕç те хăлхисене чăнк тăратрĕç. — Улаха чупса çӳреме текех çамрăк мар ĕнте эпĕ. Турă ырлăхĕпе çирĕм виçĕ çула çитрĕм. Авланма шут тытрăм.

Верук ывăлĕн кăмăлĕпе пĕр сăмахсăрах килĕшрĕ. Килте ăна, пĕр хĕрарăма, йывăр тивет. Ултă çынна пĕччен тумлантармалла унăн. Çав хушăрах килти ĕçсене те кая хăварма юрамасть. Упăшки хĕрарăм ĕçне хутшăнсах каймасть. Ăна кура ачисем те амăшне питех пулăшасшăн мар, Макçăм та шухăша кайрĕ. Вăл, ытти хресченсемпе танах, шурă пурт лартма ĕмĕтленет. Кун валли унăн кĕсйинче Ваçли ĕçлесе тупнă утмăл тенкĕ выртать. Çитес çул та çавнашкалах ĕçлесе килсен, шурă пӳрт лартасса шаннăччĕ вăл. Халех ывăлне авлантарсан, утмăл тенкĕрен нумаях та юлмĕ, туй тунă çĕре кайĕ. Ывăлне уйăрса кăлариччен тĕп хуçалăха та хытарса хăвармалла. Çапах ывăлĕпе килĕшменнине Макçăм уççăнах пĕлтерме хăймарĕ. Çапах та Ваçли васкамасан аванахчĕ.

— Пурнăçра пĕр хут кăна авланмалла та-ха... Ытла кĕтмен çĕртен пулать-çке капла. Тĕрĕс, çамрăках мар ĕн-тĕ эсĕ, ватах та мар. Тата пĕр-икĕ çул пурăнсан шăпах вăхăтлă пулĕччĕ.

Ашшĕпе амăшĕ ним чармавсăрах килĕшессе шаннăччĕ Ваçли. Çавăнпа вĕсенчен ыйтса-туса тăмасăрах Кĕтерук патне евчĕ яма сăмах пачĕ. Халь, ав, ашшĕ иккĕллĕ калаçать.

— Атте, çитес çула хăварма сăлтав çук. Кăçал-и е çи-тес çул пурпĕр авланас пулать. Анчах эсир ман кăмăла хирĕç пырасса шутламанччĕ, — çинерех тăма шут тытрĕ Ваçли.

— Тĕрĕс, Ваçли.., Ман шутпа та çитес çула хăварма кирлĕ мар пек, — ывăлĕ хутне кĕрсе сăмах хушрĕ Верук.

— Апла тесен мĕнех вара?.. Авланмалла-тăк, авланмалла. Пиçнĕ çырлан хăйĕн вăхăчĕ... — Каллĕ-маллĕ шухашласа ларнă хыççăн килĕшрĕ Макçăм. — Кам хĕрĕ патне хăтана ярас тетĕн?

Ваçлин палăртса хунă хĕре пуррине сисрĕ Макçăм. Верук та ашшĕ хутне кĕчĕ:

— Чăнах, Ваçли, кам хĕрĕ патне хăтана каймалла?

Ваçли юратакан хĕрĕн ятне хаваспах каласа парĕччĕ. Ашшĕпе амăшĕ хăйсемех тавçăрса илмĕç-ши тесе шухăшласа тăчĕ.

Хамăр ял хĕрĕсенчен кама кин тума тивĕç тесе шутлатăр эсир? Ман çавна пĕлесчĕ.

Ашшĕ-амăшĕ тенин, кирек камăн та, хĕре валли качча, каччă валли хĕр сăнаса хуни пурах ĕнтĕ. Ун çинчен вĕсем вăхăт çитмесĕр никама та каламаççĕ. Верук та çавах, ывăлĕ вĕсен шухăшне пĕлесшĕн пулнине илтсен вĕсен, халичченех шут туса хунă пек, Анук ятне асăнчĕç те ăна мухтама тытăнчĕç.

Ашшĕпе амăшĕ калаçнисене итлесе ларнăçемĕн Анук чипертен чипер хĕр пек курăна пуçларĕ, çавăнпа та Ваçли юлташĕн телейĕшĕн пĕтĕм чунĕпе савăнчĕ. Кĕтерук та Анукран юлмасса ĕненсе, ашшĕпе амăшĕ хăйсен шухăшĕсене каласа пĕтерсенех:

— Çук, Анук мар! — терĕ çирĕппĕн.

— Мĕншĕн? — тĕлĕнчĕç Макçăмпа Верук.

— Анукăн хăйĕн каччи пур.

Ывăлĕ кунашкал ăнлантарса пани Макçăмпа Верукшăн ниме те пĕлтермерĕ.

— Урăх каччи пур тетĕн-и? Каччă упăшка мар вăл, ун енне кайсан, кам вăл пирĕнпе тавлашма шутлакан? Сăмах çук, ĕлĕкрех Çтаппан кум пирĕнпе тавлашасшăнччĕ. Курăпăр, Сантăр кама маларах йышăнĕ? Вăт... Анука качча илме кăмăл тусан, тăрăшса пăхар...

— Атте... эсĕ те, анне... Çын пурнăçĕ çинчен калаçса вăхăта ан ирттерĕр-ха. Луччă ман валли урăх хĕр тупма тăрăшăр, ― Кĕтерука асăнасса шутласа калаçрĕ Ваçли.

Ывăлĕ килĕшменнине кура Макçăмпа Верук ытти хĕрсене суйлама тытăнчĕç. Анчах Верука килĕшекен хĕр Макçăма килĕшмерĕ, Макçăма килĕшекенни — Верука. Иккĕшĕ те кăмăллакан хĕр тупăнсан, Ваçли тиркерĕ. Ялти хĕрсене тишкерсе тухнă хыççăн, вĕсем ют ял хĕрĕсене суйлама тытăнчĕç. Çапах та виççĕшин кăмăлне ларакан хĕр тупăнмарĕ. Вуншар хĕре суйланă хушăра та Кĕтерук пуррине аса илмерĕç. Вара каллех Анук çинчен сăмах тапратрĕç.

— Хуть шыра, хуть ан шыра, Анукран лайăх хĕр тупас çук. Çавăн патне хăтана каяс!

— Ахалех унашкал шутлатăр эсир. Анук пек лайăх хĕр татах пур! — терĕ Ваçли. — Кĕтеруках илер! Мĕнтен япăх вăл!

— Кĕтерук?..

Макçăм пуçне Прахăр арăмĕ хĕр çеç çуратни, çакна пула вăл ытла чухăн пурăнни аса килчĕ. «Хĕр çеç çуратакан амăшĕн хĕрĕ ывăл ача çуратасси пур-и вара?

_ Çук, Ваçли, Кĕтерук пирĕн киле килĕшмелле хĕр мар. Эпир хамăр патăрта чăх кĕтĕвĕ ĕрчетме пултараймастпăр. Этемĕн ăрăвĕ пуçланнăранпах: чăх кайăк, хĕрарăм çын мар тенĕ.

Ваçли чĕри кăртах турĕ. Кун çинчен вăл нихăçан та шухăшламан. Арăмĕ ывăл çуратасса кам ĕмĕтленмĕ! Хĕр çеç çуратакан хĕрарăма кам ылханмĕ.

Кĕтерук ĕçлĕхлĕ, сăн-пичĕпе, пĕвĕ-сийĕпе те Анукран кая хĕр маррине Верук лайăх пĕлет. Хăй хĕрарăмĕпе Улянан телейсĕр ăраскалне те ăнланать. Çакăнпа пĕрлех, Кĕтерукăн пир-авăр çуккине те сисет. Унашкал хĕре качча илнĕ кунах тумлантарма тивет, Нивушлĕ ун ывăлĕ пир-авăрлăрах хĕре качча илме тивĕç мар? Верук та упăшки хутне кĕчĕ:

— Пĕлетĕп, Кĕтерук хурламалли хĕр мар. Ĕçчен вăл. Пит-куçĕ, пĕвĕ-сийĕнчен те аптрамалла мар. Çапах та пирĕн киле юрамасть.

— Мĕншĕн? ―чунтан тарăхрĕ Ваçли.

— Вăл çаппа-çарамаспа пĕрех. Ăна тумлантарма... хамăрăн та çӳпçе тĕпĕ курăнать.

— Хаклă аттем. Хаклă аннем... Эпĕ сире ăнланатăп. Эсир те мана ăнланасчĕ. Кĕтерукпа иксĕмĕр эпир пĕр-пĕрне чунтан юрататпăр. Ана эпĕ никамăн хĕрĕпе те улăштарассăм çук. Эсир мана хăвăрăн ывăлу вырăнне шутласа телей сунатăр пулсан, Кĕтерук патне хăтана кайăр!

Макçăм парăнмарĕ, килĕшесле мар сасăпа:

— Эсĕ çамрăк халь, пурнăçра нимĕн те курса чухламан. Эпир, аннӳпе иксĕмĕр, аллă çине пусрăмăр. Мĕн тусан хамăр ачасене лайăх пуласса та чухлатпăр. Юлашкинчен çакна çеç калатăп: сирĕн юратуран телей мар, çĕтĕк сăхман та çĕлесе тăхăнас çук, — терĕ те вăл, ачи хутне кĕресрен, арăмĕ çине сиввĕн пăхса илчĕ.

Ашшĕ килĕшес шутлă маррине туйсан, Ваçли те татса калама шут тытрĕ:

— Апла эпĕ те çакна калама пултаратăп: килĕшетĕр-и эсир е килĕшместĕр-и, пурпĕр Кĕтерука качча илетĕп!

Макçăм аптраса ӳкрĕ. Хăй килĕнче унăн шухăшĕпе килĕшменнине пуçламăш хут курчĕ.

— Сан кил ăçта вăл? Эс малтан кил ту-ха, вара кирек кама çавăтса кĕр! Ку ман кил чухне, кунта хуçи — эпĕ!

— Тĕлĕнмелле, укçа тыттарнă чухне эпĕ аван ывăлччĕ. Хам кăмăла каякан хĕре качча илес тесен начар ывăла тăрса юлтăм.

Ашшĕпе ывăлĕ хушшинче харкашу тапраннине курсан Верук хăраса ӳкрĕ. Ӳпкелесе те йăпатуллă сассипе:

— Мĕн çитмен сире? Эсĕ, Макçăм, йăлтах ухмаха тухрăн курăнать. Мĕн тăван, пĕр-пĕрне килĕштереççĕ пулсан, ан тив, мăшăрланччăр, Вĕсемпе пирĕн пурăнмалла мар вĕт! — терĕ.

— Эс мана вĕрентме-и? — хаяррăн кăшкарса пăрахрĕ те Макçăм арăмне çупса ячĕ.

— Аннене ан тив! — ура çине сиксе тăчĕ Ваçли.

— Мĕн терĕн эсĕ, йĕксĕк пуçĕ?! — пӳлĕннĕ лаша пек хашкарĕ Макçăм. Тилĕрнĕ куçĕсем çулăмланчĕç.

— Ваçли, Ваçли! — куççуль витĕр ӳкĕтлерĕ Верук, ― Яла ан култар, тархасшăн. Тухса кай хăвăртрах!

Тытăçас пулсан, ашшĕне вăй çитерессе шанчĕ Ваçли. Анчах кун хыççăн ял кулли пуласран хăрарĕ. «Анне сăмахне итлени пархатарлăрах пулĕ!» — тесе шухăшларĕ те тухса кайрĕ.

— Малтан пӳрт лартса кур, вара чăх кĕту ĕрчет! — кăшкăрса юлчĕ Макçăм.

Кил хушшине тухсан, Ваçли куçĕнчен куççулĕ юхса анчĕ. Унан мĕнпур ырă ĕмĕтне тăван ашшĕ сая ячĕ. «Мĕн тăвас ĕнтĕ? Кĕтерук куçĕ умне мĕнле курăнас? Вăл евчĕ пырасса кĕтет вĕт». Ваçли юлашкинчен юлташĕ патне кайса канаш ыйтма шут тытрĕ. Тен, Çтаппан пиччĕшĕ ашшĕ кăмăлне çавăрĕ?

Ваçли паян Кĕтерук патне евчĕ ярасса Микула та пĕлнĕ. Ним иккĕленмесерех хăтана кайни ăнăçлă пуласса та шаннă. Вĕсем, эрне каярах е маларах хĕрĕсене çураçсан та, венчете пĕрле кеме шут турĕç. Анчах Ваçли пырса кĕрсен, Микула юлташне. инкек çапса хуçнине сисрĕ.

— Мĕн пулнă сана? Мĕншĕн çав териех салху?

— Аттепе ятлаçрăмăр... — ассан сывларĕ Ваçли. Çтаппана Ваçли сăмахĕсем тĕлĕнтерчĕç:

— Мĕнле майла аçупа ятлаçма хăйрăн вара?

— Тĕрĕссипе, эпĕ мар, Çтаппан пичче, атте ятлаçса кайрĕ. Авланма шут тытрăм та, атте, эпе савакан хĕре тиркесе, çураçма килĕшмерĕ. Çавна пула тилĕрсе кайрĕ.

Ваçли канаш кĕтнине ăнланчĕ Çтаппан. Анчах сăмахне каличчен малтан Макçăм вырăнĕнче хăй мĕн тума пултарасси çинчен шухăшларĕ. Вăл ачисем ашшĕ-амăшĕн ирĕкĕнчен тухманнине юратать. Ун килĕнче арăмĕпе ывăлĕ те ăна хăйсен ирĕкĕпе пăхăнса пурăннă. Микула хăй шухăшне пурнăçласшăн çине тăрсан, Çтаппан сăмахсăрах килĕшĕччĕ-и тен. Ывăлĕ ашшĕ-амăшне е хăйне сиен кӳмелле ĕçе пуçăнас çука пĕлет вăл. Макçăм пуçĕпех урăх кăмăллă этем. Килĕнче вăл никама та ирĕк памасть. Пурне те хăй аллипе тыткалать.

— Тен, чăнах та, хĕрĕ тиркемелле? Сире çавăрма нумаях кирлĕ мар. Хĕрĕ çепĕç те йăпăлтирех пулсан эсир хăвăра та манатăр! — терĕ Çтаппан.

— Ваçли херĕ, атте, калама çук маттурскер! — калаçăва хутшăнчĕ Микула. — Кĕтерук!

— Кĕтерук?.. Прахăр хĕрĕ мар пулĕ?

— Çавă, атте!

Çтаппан ку хĕре питех пĕлмен пирки иккĕллĕ каларĕ:

— Кĕтерука нимшĕнех те хурлама пултараймастăп. Ашшĕ-амăшĕ ĕçлĕхлĕ, тӳрĕ çынсем. Çапах аçуна итлемеллеччĕ. Аçупа аннӳ тиркеççĕ пулсан, вĕсем ун çинчен санран аванрах пĕлеççĕ.

— Çук, Çтаппан пичче, вĕсем нимĕн те пĕлмеççĕ! — кӳренсе хирĕç тавăрчĕ Ваçли. — Вĕсем, хăйсем пуян пек, Кĕтерука чухăн çын хĕрĕ тесе хурлаççĕ. Тата, Уляна аппа хĕр çеç çуратнăран, Кĕтерук та ывăл çуратмĕ тесе сӳпĕлтетеççĕ. Малашне мĕн пуласса кам пĕлме пултарĕ?

Чухăн çын хĕрне ăмсанма кирлĕ мар тесе канаш парасшăнччĕ Çтаппан, анчах Ваçлин юлашки сăмахĕсем ун чĕрине те кайса тиврĕç. Вăл çавăнтах хăй ăраскалне аса илчĕ. Вăл та ытлăн-çитлĕн пурăнакан хресчен шутĕнчеччĕ, халь çап-çарах тăрса юлчĕ. Сантăр патне хăтана кайсан, вăл та Макçăм Прахăра хурланă пек хурласан, ăçта кĕрсе каймалла? Çтаппан ирĕксĕрех чĕмсĕрленчĕ.

— Мĕн тăвас-ха ĕнтĕ? Мĕн канаш паратăр мана?

— Ваçли, ман шутпа, акă мĕн, — каллех сăмах хушрĕ Микула, — каялла чакма юрамасть. Пурнăçра кăмăла каякан хĕр нумай тупаймăн. Авланасса та ĕмĕр тăршшĕпе пĕрех авланатăн!

— Авлан та ĕç пĕттĕр!

— Вара? Вара ăçта каймалла?

— Ун енне кайсан, Кĕтеруксем патне кай. Вĕсен ывăл çук. Сана хаваслансах йышăнĕç. Малалла мĕн тумалли пурăна киле курăнĕ!

Ку шухăша Микула юлташне мĕнле те пулин май тупса парас кăмăлпа каларĕ. Анчах Ваçли кӳренчĕ:

— Эсĕ, яла култармалăхне, хама качча тухма хушатăн иккен? Ку юлташла канаш мар вара!

— Акă мĕн, Ваçли, — терĕ Çтаппан. — Эсĕ пирĕн патăрта лар-ха, эпĕ кайса аçупа калаçса пăхам.

— Тархасшăн, Çтаппан пичче. Хам та çавна каласшăнччĕ сана.

Макçăм килĕнче мĕн пулса иртнине курсан, Çтаппан тĕлĕнмеллипех тĕлĕнчĕ. Урайĕнче пукансем ӳпне-питне саланнă. Кашăксем, тăм тирĕк ванчăкĕсем сапаланса выртаççĕ. Алăк патĕнче кĕтесре Верук макăрса ларать. Ун çумне пырса тĕршĕннĕ икĕ хĕрĕ ĕсĕклесе йĕреççĕ. Малти кĕтесре Уçка чĕтресе тăрать, Макçăм, халь хăшне те пулин тытса силлес пек, каллĕ-малле уткаласа çӳрет.

— Пӳлĕхçĕм çырлахтăр, кум, мĕн пулнă сире? — сăмах чĕнчĕ Çтаппан, самай вăхăт шарламасăр тăнă хыççăн.

Макçăм хирĕç чĕнмерĕ. Анчах килĕнчи йĕркесĕрлĕхсене кумăшĕ курнипе аванмарланчĕ.

Çтаппан килсе кĕни Верука хăюллантарчĕ. Вăл куç-çулĕ витĕр тухакан сассипе:

— Пирĕннинчен путсĕр кил ниçта та çук! Пирĕн Макçăмран путсĕр этем те çук! — терĕ.

— Çăварна хупла!

Макçăм чăмăрне çĕклесе Верук патнелле утăмларĕ. Çтаппан иккĕшин хушшине кĕрсе тăчĕ:

— Тăхта-ха, кум, ытлашши ан вĕрилен!

Çтаппан хута кĕнине курсан, Верук татах хăюлланчĕ.

— Çук, хупламастăп! Пĕтĕмпех каласа паратăп! Ан тив, эсĕ ухмахланнинчен пĕтĕм ял култăр! Ывăлна хăваласа кăларса ятăн, мана хĕнесе тăкрăн. Сĕтел çинчи тирĕк-чашăка çапса çĕмĕртĕн!

Макçăм арăмне чышса ярасшăн пулчĕ — Çтаппан ирĕк памарĕ.

— Ах, кум, — хурлăхлăн каларĕ Верук. — Ваçли авланма шут тытнă. Ку, путсĕрскер, харкашу тапратса ячĕ. Кĕтерук пирĕн киле юрăхлă хĕр мар имĕш! Эсĕ ху çине чипертерех çаврăнса пăхасчĕ. Ху кам-ши?

Çтаппан Макçăм кăмăлне çавăрма тăрăшрĕ:

— Хаклă кумсем... Эпĕ те Ваçлие авлантарасси çинчен сӳтсе явма килтĕм. Халь вăл пирĕн патăрта ларать-ха...

Макçăм куçне çĕклесе Çтаппан çине пăхрĕ, хăлхине тăратрĕ. Кумăшĕ ывăл хутне кĕме килнине пĕлсен, Верук та макăрма чарăнса шăпланчĕ.

— Эпĕ çакна каласшăн, кум... Кĕтерук çав териех начар хĕр мар. Прахăр та хурламалли çын мар. Вĕсем чухăнни пӳлĕхçĕрен килнĕ-и, тен? Эпир пурсăмăр та унăн ирĕкĕнче...

Макçăм çавăнтах пулчĕ ăна:

— Кĕтерук аван хĕр тесен, мĕншĕн пире илтересшĕн эс ăна? Сан хăвăн та авланас ывăл пур. Илсе пар та кин ту!

Çтаппан ирĕксĕрех сассине хăпартрĕ:

— Пӳлĕхçĕм çырлахтăр, кум... Микуля Кĕтерук илме шухăшласан, хирĕç пĕр сăмах та калассăм çук. Иккĕшĕ пĕр-пĕрне килĕштерсен телей çеç сунăп. Кунашкал харкашу тапратмастăм. Сан Ваçли пек ăслă та маттур ывăлăн кăмăлне хуçмастăм.

Кумăшĕ тĕрĕс каланине ăнланчĕ Макçăм. Анчах арăмĕпе ачисем умĕнче труках парăнас килмерĕ.

— Кум, тархасшăн, ан вĕчĕрхентер. Ман санпала пĕрре те хаяр пулас килмест!

— Иксĕмĕр хушăра туслăха хакламасан, хаяр пулма та тивет. Эпĕ хам сăмаха пурпĕр каялла илессĕм çук. Сан Ваçлипе килĕшмеллех!

— Макçăм, кум тĕрĕс каларĕ... Килĕш те, ĕçĕ пĕттĕр! Верук сăмах хушни Макçăма çĕнĕрен тарăхтарса ячĕ.

— Кум, акă мĕн... Килна кай та йĕрке ту! Эпĕ хам кил-те хам хуçа!

Кун хыççăн, чăн та, урăх ним калаçмалли юлмарĕ. Çтаппан ассăн сывларĕ:

— Ху пĕлетĕн, кум... Сан ывăл — сан ирĕк... Кайран çеç ӳпкелешмелле ан пултăр!

Çтаппан тӳсĕм çитерсе çине тăнă пулсан, Макçăм парăнĕччĕ-и тен. Анчах кумăшĕн çатрака кăмăлне пула Çтаппан аллине сулчĕ:

— Пӳлĕхçĕм çырлахтăр эппин... Хăвăн ирĕк... Сăмах тунăшăн хаяр ан сунăр! — тесе тухса кайрĕ.



VIII


Прахăр çемйинче, хăйсĕр пуçне, паян Ваçлин евчи килессе пурте пĕлчĕç. Ку хыпар Натюшран тухрĕ. Вăл хăйĕнчен çамрăкрах йăмăкне каласа пачĕ, лешĕ — тепĕр аппăшне. Виççĕмĕшĕ амăшĕн хăлхине çитерчĕ. Вара вĕсем ирех евчĕ кĕтме хатĕрлене пуçларĕç, пӳрт ăшчиккине çуса тасатрĕç.

Хăйне телейлĕ суннипе Кĕтерук нихçанхинчен те ытларах савăнчĕ. «Кĕçех евчĕ килет, — шухăшларĕ вăл. — Атте-анне качча тухма пиллĕх парĕç. Вара ман ĕмĕт пурнăçланĕ. Урăх эпĕ нихçан та çын ĕçне туса тарăхмăп, пĕтĕм чуна парса Ваçлие пăхма, унăн ашшĕ-амăшне пулăшма тăрăшăп...»

Вăхăт кăнтăрларан та сулăнчĕ — евчĕ килеймерĕ. «Нимех те мар, — хăйне йăпатма тăрăшрĕ Кĕтерук. Хăтана ялан тĕттĕмленсен çӳреççĕ». Кĕтерукăн хăвăртрах каç пултарасси килчĕ. Анчах вăхăчĕ, юри тенĕ пекех, васкамарĕ.

Юлашкинчен пӳртре хăй çутрĕç. Евчĕ çаплах çитеймерĕ. Труках Кĕтерук чĕрине иккĕленуллĕ шухăш пырса кĕчĕ те сивĕ тытнă чухнехи пекех шăнтса пăрахрĕ. «Чуптăвасшăн çеç çапла каламарĕ-ши вăл? Турă çырлахтăр, мĕн турăм эпĕ?» Кĕтерук пит-куçне намăслăх вут-кăварĕ хыпса илчĕ.

Кĕтмен çĕртен Мавра пырса кĕчĕ. «Куна евчĕ туса яман-ши?..» Прахăр çемйи сисчĕвленчĕ, Уляна Маврана вашаватлăн йышăнчĕ. Анчах вăл евчĕ маррине пĕлсен, Прахăр çемйи каллех салхуланчĕ, Мавра, вăхăт тупса, Кĕтерук çывăхне пычĕ те:

— Ман пата кай-ха эсĕ! — тесе пăшăлтатрĕ. — Сана унта Ваçли кĕтсе ларать.

Кĕтерук çакна çеç ăнланчĕ: юратакан каччипе иккĕшĕн хушшинчи пурнăçра кĕтмен инкек сиксе тухнă. Унсăрăн хăй патне чĕнтермен пулĕччĕ вăл.

Кĕтерука каччи кăштах тăнăçланнă чĕрепе кĕтсе илчĕ. Ашшĕ килешменнипе Ваçли авланасса çитес çула хăварма шутларĕ. Çулталăк кĕтме ытла нумаях та мар пек туйăнчĕ ăна. Тата çак хушăра вăл пӳрт лартмалăх ĕçлесе тупасса та шанчĕ.

— Кĕтерук... — çепĕççĕн те хурлăхлăрах чĕнчĕ Ваçли, — тархасшăн каçар... Ман сана ăнлантарса памалли пур...

— Мĕн тата? — çуйланчĕ Кĕтерук.

— Кăçал туй тăваймастпăр...

Кĕтерук чĕри çĕçĕпе чикнĕ пекех ыратса кайрĕ. Ваçли хăтана пыма пулнине хăй çеç пĕлнĕ пулсан тепĕр майлăччĕ. Халь ĕнтĕ амăшĕпе йăмăкĕсем те пĕлеççĕ. Ваçли шухăшне улăштарнине пĕлсен мĕн калĕç вĕсем? Тусĕн куçĕ умне мĕнле курăнас? Вĕсем иккĕшĕ венчете пĕрле кĕме шут тунăччĕ вĕт.

— Апла тесен, улталарăн-и мана... ― чунĕ тăвăлланса килнипе пăшăлтатрĕ Кĕтерук.

— Çук, Кĕтерук, улталаман... Иртнĕ каç сана чĕрери чи ырă шухăша каласа патăм... Анчах паян... Атте мана хирĕçлессе шухăшлама та пултарайман...

— Ваçли, ан суй! Аçу сана мар, мана хирĕçлет. Тархасшăн, кала-ха, мĕншĕн çав териех килĕшмерĕм-ши эпĕ ăна?

Ваçли, хĕрĕ умĕнче йăлтах тӳрре тухасшăн, ашшĕпе иккĕшин хушшинче мĕн пулса иртнине пытармасăр каласа пачĕ. Кĕтерук мăйран пăвса пат пекех пӳлĕне-пӳлĕне сывла пуçларĕ, кунта килнĕшĕн пăшăрханчĕ, Ваçли ăна йăпатма васкарĕ:

— Кĕтерук, эпĕ сана нихçан та юратма пăрахас çук. Тархасшăн, лăплан. Тепĕр çул кĕтесси нимех те мар.

— Ваçли, кирлĕ мар... Урăх нимĕн те ан кала! Пурне те илтрĕм, пурне те ăнлантăм. Тепĕр çултан нимĕн те улшăнас çук. Манăн анне ывăл ача çуратмĕ. Атте пуяймĕ... ― Кĕтерук ура çине тăчĕ.

— Кĕтерук!..

— Кирлĕ мар, кирлĕ мар, Ваçли. Ан чар мана. Эпĕ сана усал сунмастăп... Телейлĕ пул... Малалла калаймарĕ Кĕтерук. Куçĕнчен куççулĕ шăпăртатса юхса анчĕ.

Урам хушшинче вăл ăçта пуснине курмасăр чупрĕ. Хăйне çăмăл креслаллă лав хуса çитнине те сисмерĕ. Такам ăна пилĕкĕнчен ыталаса тытрĕ те темĕнле тĕпсĕр çĕре пăрахрĕ. Кĕтерук кăшкăрмарĕ те, Кирек ăçта ӳксен те пур-пĕрех мар-и? Унăн пĕтĕм ырă ĕмĕт-шухăшне татрĕç...



IX


Микула тĕксе хăварнă хыççăн Лукарье, тăна кĕрсе, ура çине тăчĕ, кĕрĕкне тăхăнчĕ, шаль тутăрĕпе питне хупласа çыхрĕ те Мавра пӳртĕнчен тухса кайрĕ. Киле вăл мунчаран сĕрĕм лектерсе таврăннă пек çитрĕ. Хывăнмасăрах вырăн çине ӳксе, хурлăхлăн ĕсĕклесе макăрчĕ. Качча тухнăранпа икĕ çул хушшинче упăшки ăна пĕр хут çеç кӳрентермен, пĕр хут çеç хур кӳмен пулсан та, вăл куççуль кăларманччĕ. Упăшки Кĕтерука мăшкăллама тапăннине те тумлам куççулĕ кăлармасăр тӳссе ирттерчĕ. Микулай хисеплеменни унăн тӳсĕмлĕхĕнчен вăйлăрах пулчĕ. «Пакăç темерĕн!» — вăл йĕрĕнсе каланă сăмахсем Лукарье хăлхинчен туха пĕлмерĕç, чĕрине мăка çĕçĕ пек каскаларĕç. «Мĕн тумалла-ха ĕнтĕ? Кунашкал намăс курнă хыççăн мĕнле пурăнмалла тĕнчере?.. Ма йĕрĕнчĕ-ха вăл манран? Çав териех начар хĕрарăм-ши эпĕ? Е ăна çавăрма пĕлмерĕм-и? Вăл пачăшкă маррине мĕншĕн çавăн чухнех тавçăрса илеймерĕм-ха? Лешĕ авланнă, аскăнланса та курнă. Ку чунĕпе, ӳчĕпе те каччă-и тен?!» Микула хĕрĕ Анук тенине аса илчĕ те Лукарье ун çинчен шухăшлама тытăнчĕ. Пĕлет-и ăна вăл? Çук, ялти ытти хĕрсемпе танах, сахал пĕлет. Микула хăйне хур туни Анука юратнинчен килнĕ пек сунса, Лукарье чĕрине хĕре тавăрас çилĕ капланса килчĕ. Анчах мĕнлĕ майпа? Курайман çынсене упăшки Хĕлип урлă тавăрнине Лукарье лайăх пĕлет. Ку меслетпе усă курма ăна та йывăр мар. Хушмалла çеç. Вара Анукăн пĕтнĕ пуçĕ çавăнта пулĕ. Лукарьен хĕре çӳренĕ çĕртех типĕтсе хăртас килчĕ. Куна асамăçласа кăна тума май пур. Лукарье куç-çулĕсене типĕтмесĕрех çывăрса кайрĕ. Ирхине тăртăннă куçĕсемпе вырăн çинчен тăчĕ...

Лукарье Ваçухха патне пырса кĕчĕ. Пӳртри пăнтăхнă сывлăшпа йӳçĕ тĕтĕм кăкăрне хĕртсе илчĕç. Ана таçта, виле шăтăкне аннăнах туйăнчĕ. Кăмака çинче çын йăшăлтатни, çав самантрах хăрăлтатса тухакан сасă илтĕнчĕ:

— А-а... Камăн хĕрĕ е ывăлĕ пулчĕ çавăнта? Сехмет-и е пӳлĕхçĕ хăваласа килчĕ сана?

— Эпĕ-ха ку, Ваçухха аппа...

Ваçухха, суккăрлана пуçланă куçĕсемпе тинкерсе пăхса, ку хĕрарăм пуян килтен килнине тавçăрчĕ.

— А-а... хĕрĕм... паллаймарăм-çке сана?

— Эпĕ — Лукарье... Михха арăмĕ.

Лукарье тени юмăçшăн ниме те пĕлтермерĕ, анчах Михха ячĕ хыпăнтарса ӳкерчĕ ăна.

— А-а... хĕрĕм... Телей е инкек... Сехмет е пӳлĕхçĕ хăваласа килчĕ сана ман патăма?

Лукарье ылтăн укçа кăларса кăмака çумне пычĕ те:

— Ваçухха аппа, ме-ха сана кучченеç! — тесе, юмăçăн ывăç тупанĕ çине хучĕ.

— А-а... — сассине тăсрĕ Ваçухха. Куç çути вăйсăрланнă пулсан та ылтăн укçана уйăрса илчĕ. Çавăнтах ăна хĕвне ярăнтарчĕ.

— Ваçухха аппа, эсĕ чĕлхене тытма пĕлет тенине илтнĕ эпĕ, ― астутарчĕ Лукарье.

— А-а, хĕрĕм... Уншăн нимĕн те ан шухăшла... манăн чĕлхе вилтăпри пекех чĕмсĕр. Ман пата çĕршер, пиншер этем килсе кайнă. Эпĕ вĕсен ятне те астумастăп. Мана пулĕхçĕ çынсен йăрăсне тытса усрамалăх ăстăн паман. Ман умра кăмăл-шухăшна пĕтĕмпех каласа пама пултаратăн...

— Ваçухха аппа... — пăшăлтатрĕ Лукарье. — Ялта пире курайман тăшмансем пур... Унăн ячĕ — Анук...

— А-а... — Анук камне аса илме тăрăшса, сассине тăсрĕ Ваçухха. Ялта Анук ятлă хĕрарăм нумаййипе: — Камăн хĕрĕ е арăмĕ пулать-ха вăл? — тесе ыйтрĕ.

— Сантăр хĕрĕ вăл.

— А-а... — пĕлнĕ пек мăрлатрĕ Ваçухха.

— Çав Анук текеннин каччи пур — Çтаппан ывăлĕ Микула. Иккĕшне сивĕтесчĕ те, Анукне вут-кăвар тивнĕ чечек пек типĕтсе хăртасчĕ.

— А-а... Эпĕ сана... канаш парăп, хĕрĕм... Эсĕ Анукăн çӳç пĕрчине туп, кĕпи-йĕмминчен пĕр саплăк касса ил те çăхан йăви çине кайса хур. Çуркунне çăхан йăвана ларĕ те Анук типсе хăрма тытăнĕ. Тата çуркунне ертекен мăшăр шапана тыт та, çиппе çыхса, кăткă йăви ăшне алтса чик. Асту, шапасем кăшкăрнă сасă хăлхуна пырса ан кĕтĕр, вара ху та пĕтетĕн. Тепĕр кунне кай та алтса кăлар. Унта эсĕ вĕсен шăммисене çеç тупăн. Пĕр шăммине илсе кил те, çав шăмăпа Микулана виçĕ хутчен сĕртĕн. Вара вăл Анукран сивĕнĕ... теприне юратма пуçлĕ... — Ваçухха шухăшне каласа пĕтермесĕрех чарăнчĕ.

— Кама юратĕ вара? — тӳссе тăраймарĕ .

— А-а... Пурне те каласа пама эсĕ кӳренесрен хăратăп, хĕрĕм.

— Кала, пĕтĕмпех кала, Ваçухха аппа. Нимĕн те ан пытар манран! — йăлăнчĕ Лукарье.

— Сана юратĕ, хĕрĕм...

— Ан тив, юраттăр... Анукран çеç çивĕнтĕрччĕ! — савăннипе вутлăн-хĕмлĕн пулса каларĕ Лукарье.

— Сивĕнет, сивĕнет, хĕрĕм...

Лукарье труках тăна кĕчĕ. Юмăç карчăк сĕннисене çуркунне çеç пурнăçлама пулать. Унччен Микулапа Анук ним чăрмавсăр мăшăрланĕç те...

— Ваçухха аппа, çуркуннене кĕтсе илесси. Унччен темĕн сиксе тухас пулĕ? Часах раштав çитĕ, ӳте кĕрĕ...

— А-а... Анланатăп, хĕрĕм, ăнланатăп... Апла тата тепĕр канаш парăп сана: çитес вырсарникун чиркĕве кай, çурта ил те Микула угодник умне: «Анук пуçĕ каялла пултăр, пурнăçĕ çак çурта пекех çунса кайтăр», — тесе пуçхĕрлĕ ларт.

— Тавтапуç, тавтапуç, Ваçухха аппа. Эс каланисем пурнăçлансан, нимĕн те хĕрхенмĕттĕм!

Лукарье юмăç карчăк патĕнчен хавасланса тухрĕ. Вырсарникуна кĕтсе, Мавра патĕнче пулса иртнĕ ĕçсем çинчен ял хушшине сăмах тухнипе тухманнине пĕлме тăрăшрĕ. Ним сас-хура та илтĕнменрен упăшкине пĕр пăшăрханмасăр кĕтсе илчĕ, каллех марисем енне ăсатса ячĕ. Вырсарникун чиркĕве кайса, юмăç карчăк хушнă пек турĕ. Кун хыççăн кун, эрне хыççăн эрне иртрĕ. Анук типсе хăрма мар, тен, пушшех те чиперленсе пычĕ-и? Микулапа иккĕшин хушшинчи юрату татах çирĕпленсе тĕвĕленчĕ. Лукарье ним тума аптраса каллех юмăç патне кайса ăс ыйтрĕ. Çавăнтан вара Сантăрсен кил таврашĕнче асамласа пăрахнă укçа, çăкăр татăкĕ тата ытти вак-тĕвексем тупăна пуçларĕç. Пĕррехинче Анукăн çуса çакнă кĕпине касса кайнă терĕç. Сантăрпа Наçтик, хăйсен килне асамăçланине сиссен, темле инкек çывхарасса кĕте пуçларĕç.

Анчах Лукарье тарăхăвне асамлани Анука нимле сиен те кӳмерĕ. Çитменнине, ӳте кĕнĕ-кĕменех Микула Анука качча илес хыпар сарăлчĕ. Лукарье пуçĕпех канăçне çухатнипе Ваçуххана ӳпкелерĕ. Лешĕ айапне хăй çинчен сиресшĕн: «Эпĕ асамлани нимĕн те тăваймарĕ пулсан, Анукпа Микула ăрăвĕнче манран та хăватлă вăй пур», — тесе ăнлантарчĕ. Çуркунне, Анукăн çӳç пĕрчисене тата кĕпинчен касса илнĕ татăка çăхан йăвине хурсан, вăл пурпĕрех пĕтессе ĕнентерме тăрăшрĕ.

Лукарье çуркуннене кĕтесшĕн пулмарĕ. Халех сиен кӳресшĕн урăхла меслетпе усă курма шут тытрĕ. 



X


Ваçлипе ашшĕ хушшинче харкашу пулса иртнĕ хыççăн икĕ кунтан, Михха килте çук вăхăтра, Лукарье хăй патне Маврана чĕнтерчĕ те:

— Мавра аппа, — терĕ, — Микула Анука качча илес хыпар пур. Тем пулсан та чарасчĕ вĕсене. Эсĕ Анук ашшĕ-амăшĕ патне кай та Микула путсĕрри çинчен каласа ĕнентер. Эрех ĕçет, картла вылять те. Инçетри çулта çӳренĕ чухне сутăнчăк хĕрарăмсемпе явăçни çинчен каласа пар. Кунашкал йĕркесĕр пурнăçа вăл малашне те пăрахаймĕ, те. Çуркунне çитсен каллех Атăл çине кайма шутлать. Анук Микулана качча тухсан, унран телейсĕр хĕр те пулмĕ.

Мавра самантлăха иккĕленсе ларчĕ. Куçа-куçăн тумалла ĕç ирĕксĕрех намăслантарчĕ ăна. Асамăçланă япаласене Ануксен килне пыра-пыра пăрахнă чухне ку намăса туйманччĕ вăл. Çапах та Лукарье хушнисене мĕнле тумăн-ха! Вăл укçа панипе çеç Мавра ĕмĕрĕ тăршшĕнче малтанхи хут лайăх пурăнма пуçларĕ. Сасартăк Мавра пуçне пархатарлă шухăш пырса кĕчĕ. «Вĕсен юратăвне Ваçухха асамлани сивĕтеймерĕ, эпĕ сӳпĕлтетни те усси пулас çук. Юрĕ эппин... Кашкăрĕ те тутă пулĕ, сурăхĕсем те чĕрĕ юлĕç. Ман кăмăла та нимле кирĕк çаклаймĕ».

Тепĕр чухне пулсан, Мавра пырса кĕни Анук ашшĕ-амăшне тĕлĕнтермĕччĕ те. Вăл килкелесе çӳренине Сантăрпа Наçтик хăнăхса çитнĕ ĕнтĕ. Паян вăл килни темшĕн пăшăрхантарчĕ. Энĕшкасси ялĕнче иккĕмĕш кун ĕнтĕ мĕн-пур халап Якур Кĕтерука вăрласа кайни çинчен пырать. Хăшпĕрисем Якур паттăрлăхне ырларĕç, теприсем Кĕтерука шеллерĕç. Сантăрпа Наçтик çак инкек хăйсен хĕрне те тивесрен хăрарĕç. Анука та вăрласа кайсан мĕн тумалла? Çакна ял тăрăх çĕнĕ хыпарсене пухса-сарса çӳрекен Мавраран лайăх кам пĕлтĕр?

— Мавра аппа, эпир тухсах çӳреместпĕр те, ним пĕлмесĕрех пурăнатпăр... Эсĕ такам патĕнче те пулатăн, ялти пур хыпара та илтетĕн, Каласа пар-ха, Кĕтерука мĕнле майпа вăрласа кайнă тата? — ыйтрĕ Наçтик.

Ку ĕç çинчен вăл, чăн та, ыттисенчен лайăхрах пĕлнĕ. Анчах ял тăрăх хăлхине тăратса çӳренĕрен мар, Кĕтерука вăрласа кайма хăй пулăшнăран. Çав каç Мавра Кĕтерука Ваçли патне кăларса ячĕ те хăй Якура систерме чупрĕ. Лешĕ, Мавра патне Ваçлирен маларах çитсе, тутăр парнелесех Кĕтерука чĕнсе кăларма ыйтнăччĕ. Кун çинчен Мавра халиччен никама та шарламан, шарласшăн та пулмарĕ. Хăйне ним пĕлмен çын вырăнне хурасран çеç Наçтик хутне кĕнĕ пек ассăн сывларĕ:

— Тем курса ларăн, Наçтик кин... Кĕтерук пурнăçне пысăк инкек çапса хуçрĕ. Шухăшласан, хĕрĕн ăраскалĕ ним мар!.. Çав каçхине Кĕтерука çăмăл çуна кӳлнĕ лав хуса çитнĕ. Лавĕ çинче Павăлпа Якур пулнă. Хуса çитсенех, лашине чарнă та вĕсем Кĕтерука çуна çине йăтса пăрахнă. Çавăнтанпа Кĕтерук икĕ кун хушши чарăнайми куççуль юхтарать теççĕ.

— Турă сиртĕрех ку инкеке... — ахлатрĕ Наçтик. 

Мавра, кил хуçисем хĕрне хĕрхеннине сиссен, Лукарье хушнисене пурнăçлас вăхăтне чухласа, хуйхăллă сассипе малалла каларĕ:

— Çын çинчи — йывăç çинчи тенĕ ваттисем, Наçтик кин... Сирĕн хăвăрăн та хĕр пур... Ăна усалсенчен упрама тăрăшмалла...

Ку сăмахсем Наçтик чĕрине пушшех хускатрĕç, Сантăр та сисчĕвленчĕ.

— Тен, сирĕн кăмăла хуçакан сăмах персе ярăп, ан çилленĕр, тархасшăн...

— Турă çырлахтăр, Мавра аппа, нимшĕн те çилленес çук. Мĕн пĕлнине пĕтĕпех кала.

— Ĕненĕр, Наçтик кин... Эсĕ те, Сантăр... таса чунтан калатăп: сирĕн Анукран лайăх хĕр ялта тупас çук. Анчах вăл хăйне тивĕçсĕр каччăпа çыхланнă.

Сантăрпа Наçтик пĕр-пĕрин çине çуйлăн пăхса илчĕç. Мавра ăна асăрхамасăр малалла каларĕ:

— Анука юратман, сире хисеплемен пулсан, ку сăмахсем ман çăвартан тухас çукчĕ...

— Мавра аппа, уçăмлăрах калама пулмасть-ши? Путсĕр каччăпа çыхланнă тени мĕне пĕлтерет вăл? — юлашкинчен тӳссе тăраймарĕ Сантăр.

— Халь те ăнланмаллах калатăп-çке. Сан хĕр Микулапа туслă. Ун çинчен усал хыпар çӳрет, — хăюллăн хуравларĕ Мавра.

Наçтик чĕри шартах сикрĕ. Хĕрĕ Микулапа туслине вăл тахçанах пĕлет тата ку туслăха ырă та сунать.

Мавра каласа пани Сантăршăн, чăн та, кĕтмен хыпар яулчĕ. Вăл арăмĕ çине сиввĕн пăхса илчĕ. Хĕрĕ çинчен тĕплĕрех ыйтса пĕлесшĕнччĕ, ют çын умĕнче аванмарланчĕ.

— Микула çинчен мĕнле усал хыпар çӳрет вара?

— Ял хушшинче çапла калаççĕ... — йăрăсла сăмах калас пек сассине пĕчĕклетрĕ Мавра. — Микула картла вылять. Атăл çинче ĕçленĕ чухне сутăнчăк хĕрарăмсемпе явăçнă. Эрех ĕçнине хам куçпа хам куртăм. Акă, çумра хĕрес пур, тĕрĕс калатăп. — Мавра сăхсăхса илчĕ. — Эрехе шыв пек ĕçет. Çӳçенсе пăхинччĕ хуть! Çуркунне каллех Атăл çине кайма пуçтарăнать. Унта унăн майра пур теççĕ. ― Мавра шухăшне яланхи сасăпа вĕçлерĕ: — Каллех йăлăнатăп, килсе сăмах тунăшăн ан çилленĕр. Куна эпĕ Микулана хаяр сунса мар, сирĕн хĕре юратнипе тата хăвăра хисеп-ленипе çеç калатăп, инкек сиксе тухасран астутаратăп.

— Ырă суннăшăн тавтапуç, Мавра аппа, — паçăрхи пекех хумханса каларĕ Сантăр.

Усал вăрлăх пулăхлă çĕр çине ӳкнине туйсан, кунта урăх ĕç çуккине кура, Мавра кайма хатĕрленчĕ.

— Мавра аппа, ăçта васкатăн? Ма лармастăн-ха? — чĕнчĕ Сантăр.

Наçтик чĕмсĕрленчĕ. Маврана çилленчĕ пулсан та, сăмах хушма упăшкинчен хăрарĕ. Сантăр та, шухашĕсене пĕтĕçтересшĕн самай хушă нимĕн те шарламарĕ. Юлашкинчен, çын инкекĕнчен савăннă пек пулса:

— Ав, Микула мĕнле каччă иккен! Картла вылять... Эрех ĕçет... Сутăнчăк хĕрарăмсемпе явăçать... Турă ан хуштăр унашкал качча киле кĕртме! — терĕ.

Наçтик çакна лайăх ăнланчĕ: Мавра сăмахĕсене упăшки ĕненсен, Анукпа Микула хушшинчи туслăх пархатарлă вĕçленес çук. Çавăнпа вăл Мавра суйине тăрă шыв çине кăларма шут тытрĕ:

— Суеççĕне ĕненмесен те пырĕччĕ.

— Мĕн ырлăхшăн суймалла ун?

— Уна-кунах пĕлместĕп те... Микула унашкал каччă маррине пурте пĕлеççĕ.

— Ун çинчен сана шарламасан та юрĕччĕ! — сиввĕн каларĕ Сантăр. — Ытла нумай пĕлекен пулнă эсĕ. Микула путсĕр каччи Мавра каламасăрах курăнать. Пуриншĕн те паллă, инçетри çулта тĕрлĕ çынсемпе явăçмалла, тĕрлĕ ăс илмелле. Унта картла выляма, эрех ĕçме, сутăнчăк хĕрарăмсемпе явăçма вĕрентекенсем те сахал мар пулĕ.

Витĕмлĕ сăмах каланă пек шутласа, арăмĕ йăлтах парăнасса шанчĕ Сантăр. Анчах парăнма мар, Наçтик çинерех тăрса хирĕçлеме тытăнчĕ:

— Юрĕ, Сантăр... эсĕ калашле пултăр тейĕпĕр. Микула ăçта çӳресе мĕн тунине эпир пĕлместпĕр... Апла Мавра ăçтан пĕлет-ха? Вăл, мĕн, Микуласемпе пĕрле кайса çӳренĕ-и? Эсĕ çав тăсмак чĕлхене ĕненсе ларнă? Унашкал иртĕхсе çӳренĕ пулсан, мĕнле майпа çавăн чухлĕ укçа ĕçлесе килтĕр вăл!..

— Микула укçа ĕçлесе килнипе килменнине ăçтан пĕлетĕн эсĕ?

— Ан култар, Сантăр, ял пĕлнине эпĕ ма пĕлмĕп-ши? Укçасăр çĕрне те каялла илеймĕччĕ.

Сантăр Микула укçа лайах ĕçлесе килнинĕ çеç мар, ун пирки ялта кĕвĕçсе калаçнине, çуркунне Микуласемпе Атăл çине каяс текенсем пуррине те пĕлет.

Çтаппан çирĕп хуçалăхлă хресченсенчен пĕри шутланнă вăхăтра Сантăр ăна хисепленĕ, тĕл пулсан — малтан çĕлĕкне хывса пуç тайнă. Унăн пурнăçне ăмсанса кĕвĕçнĕ. Çтаппана хыçа хăварса, хăй мала тухасшăн çуннă. Пурнăçра, ăнсăртран пулсан та, Сантăр ĕмĕтленнĕ пекех килсе тухрĕ: Çтаппан çирĕп хуçалăхлă хресченрен нимсĕр тăрса юлчĕ. Халь ĕнтĕ вăл малтан Çтаппан çĕлĕкне илессе кĕтрĕ.

— Мĕн сӳпĕлтетнипе çитĕ! Анук патне никам та хăтана килмен-ха. Килсен калаçăпăр! — ал сулчĕ вăл, калаçăва çивĕчлентересшĕн мар. Çавăнтах сассине хăпартса астутарчĕ: — Хĕрна упрама тăрăш. Эсĕ амăшĕ, хĕрӳ мĕнле сывланине те пĕлме тивĕç. Асту, мĕнле те пулин усал килсе тухсан, çивĕтне хăвармастăп!



XI


Хăй çутрĕç те Сантăрпа Наçтик апат çиме ларчĕç. Анчах ик-виçĕ кашăк сыпма çеç ĕлкĕрнĕччĕ, кĕтмен çĕртен Çтаппан килсе кĕни пĕр тĕлĕнтерчĕ, пĕр намăслантарчĕ вĕсене.

Энĕшкасси çыннисем мĕн авалтан кӳршĕ-кӳпе те тăван-хурăнтăш патне çеç кайса çӳренĕ. Çтаппан Сантăрсен кӳрĕшĕ те мар, тăван та тивмест. Вĕсем кăмăллă пурăннă пулсан та, пĕр-пĕрин патне кайса-килсе çӳремен.

Çтаппан, ун-кун çинчен ним туйманскер, çĕлĕкне хывса сăхсăхрĕ те:

— Салам! — терĕ кăмăллăн. — Апачĕ тутлă пултăр!

— Тавтапуç, Çтаппан! — тăна кĕрсе хуравларĕ Наçтик. Сĕтелĕн пĕр кĕтессине кашăкпа çăкăр чĕлĕ хучĕ: ―Çтаппан, кил-ха! Пирĕнпе пĕрле апат çиме лар!

— Тавтапуç, Наçтик... Эпĕ тин çеç çисе тухрăм, пĕрре те выçман...

— Чăнах, кил-ха, Çтаппан! — арăмĕн хутне кĕрсе сăмах хушрĕ Сантăр.

Апат тĕлне пулни тата вашаватлăн йышăнни Çтаппана ырра пĕлтернĕ пек туйăнчĕ.

— Пӳлĕхçĕ çырлахтăр, çăкăр-тăвартан аслă пулма хушман ваттисем, — Терĕ те Çтаппан, çĕлĕкне хывса хурса, сĕтел хушшине кĕрсе ларчĕ.

Сантăр, аша виçĕ пая уйăрса, пĕр пайне Çтаппан умне хучĕ. Наçтикпе иккĕшĕ те хутран-ситрен Çтаппана çиме сĕнсех ларчĕç, анчах апатланни вăйăн-шайăн пычĕ: Сантăрпа Наçтике сĕтел хушшинче Çтаппан пурри кансĕрлерĕ. Çтаппан, килтен лайăх апатланса тухнăскер, яшкана темиçе кашăк сыпкаларĕ те какайне тутанса пăхмасăрах сĕтел хушшинчен тухрĕ.

— Ара, Çтаппан, ма çимерĕн? Ытла та-çке, какайне те тĕксе те пăхман!

— Пӳлĕхçĕм çырлахтăр, Наçтик, салма яшки калама çук тутлă. Çисе тăранмалла мар, — терĕ Çтаппан сăхсăхса кил хуçисене ал панă май. Унтан юриех пăрăсран иртсе сак çине ларчĕ.

Çтаппан хыççăн кил хуçисем те нумаях лармарĕç, çинĕ-çименех сĕтел хушшинчен тухрĕç. Анчах сăмах пуçараймасăр чĕмсĕрленсе ларчĕç. Сантăр, Çтаппан мĕн ĕçпе килнине тавçăрнă пек пулса, вăл пуçарасса кĕтрĕ. Ахальтен-и Çтаппан уяв чухнехи пек тумланнă: çĕнĕ сарă кĕрĕк, çитсă кĕпе, пасар пуставĕнчен çĕленĕ шăлавар, уринче — çăматă. Пăрăсран иртсе ларни те çавнах пĕлтерчĕ.

Мĕн ĕçпе килнине каласа пама нимĕн те мар пек туйăнатчĕ Çтаппана килте чухне. Халь, патне çитсен, тивĕç сăмах тупайманнипе хăйне хăй ӳпкелерĕ. Анчах шарламасăр ларни аван маррине чухласа:

— Çанталăк татах сивĕтет пулмалла... Çăлтăрсем куçне ытла та чарса пăрахнă, — терĕ.

— Турă шыва кĕнĕ тĕлелле яланах çавнашкал пулакан, — сăмах хушрĕ Сантăр.

Калаçу каллех татăлчĕ.

— Пӳлĕхçĕм çырлахтăр, Сантăр... Наçтик... — терĕ вăл юлашкинчен. — Хăвăр пĕлетĕр, эпĕ юптарса калаçма вĕреннĕ çын мар, тӳррĕн пуплеме хăнăхнă. Тата пирĕн хамăрăн кăмăл-шухăшсене пĕр-пĕринчен пытарма та кирлĕ мар тесе шутлатăп...

Çтаппан тинех мĕн ĕçпе килни çинчен сăмах тапратнине Сантăр çав самантрах сисрĕ. Анчах ытла мăка чĕлхепе пуçарчĕ пек сунса, ăшĕнче кулса илчĕ.

Çтаппан мĕн каласшăнне Наçтик те чухларĕ. Ку саманта вăл тахçанах кĕтетчĕ. Ĕнер Мавра халапĕсене илтнĕ хыççăн упăшки сӳрĕкленни çеç кăшт кӳрентерчĕ. Çапах Çтаппана хирĕçлемерĕ:

— Куна тĕрĕсех каларăн, Çтаппан. Чăнах, пирĕн пĕр-пĕрин хушшинче кăмăл-шухăшсене пытарма сăлтав та çук.

— Пӳлĕхçĕм çырлахтăр, Наçтик, — хавхаланса каларĕ Çтаппан. ― Пĕрле тенĕ пекех ӳснĕ-çке хамăр. Çур ĕмĕр ытла пĕр-пĕрин куçĕ умĕнче пурăнса ирттернĕ. — Каллех чарăнса сывлăшне çавăрчĕ те: — Вăт... ман ывăл та ӳсрĕ... — тесе ячĕ. Вара хăюлана пуçларĕ, хăйне шансарах калаçма тытăнчĕ, — Ăна ырласшăн мар эпĕ. Ан тив, ман ывăла çынсем хак паччăр. Вăл ялйыш умĕнче, сирĕн умăр-та ӳснĕ. Ĕçрен хăрамасть. Кирлĕ-кирлĕ мар ĕç туса пуçтахланса çӳремест. Пӳлĕхçĕ кашнинех ман ывăл пек ача ӳстерме пулăштăр... Сирен, Сантăр, Наçтик... çитĕннĕ хĕр пур. Ăна та мухтаса тăмастăп. Вăл та пирĕн умра ӳссе хĕр пулчĕ. Çакна çеç калама пултаратăп: пӳлĕхçĕ кашнинех сирĕнни пек хĕр ӳстерме пулăштăр. Вĕсем иккĕшĕ çӳпçипе хупăлчи... Çавăншăн сирĕн пата хăтана килтĕм... Вăт... Пирĕнпе хурăнташланас кăмăлăрсем пулсан, хĕрĕре ман ывăла парăр.

Çтаппан чĕлхинче мĕн пуррине каласа пĕтерчĕ те чарăнчĕ. Хăтана килни ăнăçлă иртессе шанса, Сантăрсем мĕн каласса лăпкăн кĕтрĕ.

Наçтик ăшĕнче пĕр сăмахсăрах килĕшрĕ. Унăн шухăшĕпе туйне мĕнле туса ирттересси, хулăм укçи çинчен татăлма та нумаях мар пек туйăнчĕ. Каччи ытах вăй çитереймесен, пĕчĕкрех туй тунипех çырлахма пулать. Хулăм укçи ытлашши пысăках ыйтма кирлĕ мар. Анчах малтан-хи сăмах ашшĕне тивнипе шарламасăр ларчĕ.

Çтаппан ытла тӳррĕн, уççăн калаçни Сантăра самантлăха çухатса ячĕ. Хăтана килекен евчĕ сăмахĕсене юптарса та тавраран çавăрса пырасса кĕтсе тăратчĕ вăл. Ун пек чухне хăвăн шухăшна пытарма та, ĕçе татăклă тăвасран пăрăнма та çăмăл. Сăмах çук, Çтаппан çулталăк маларах хăтана килнĕ пулсан, Сантăр ним пăркаланмасăрах хĕрне Микулана пама килĕшĕччĕ. Халь килĕшес килмерĕ унăн. Çтаппан малашне те ура çине тăрасса шанмарĕ. Çавăнпа пĕрлех Мавра халапĕсем ун пуçĕнчен тухса ӳкеймерĕç. Анчах мĕнле хуравламалла-ха? Çтаппан кăмăлне хуçасран шикленчĕ. Кирек мĕнле пулсан та, Энĕшкасси ялĕнче Çтаппан паян кунчченех чи тӳрĕ те хисеплĕ хресчен шутланать.

— Чăнах, Çтаппан, сан сăмах çине ним калама аптратăй. Лармаран таврăнтăр-ха, амăшĕпе иксĕмĕр ун шухăшне пĕлсен татса калама та çăмăлрах.

Çтаппан, «йывăç пĕрре кассах йăванмасть» тенине асра тытса, Сантăр сăмахĕсенче качча парас мар шухăш пуррине сисмерĕ.

— Сан хĕрӳ лармарине пĕлетĕп, Сантăр. Вăл таврăнсан, пурин çинчен те тĕплĕн калаçса татăлăпăр. Паян сирĕн кăмăлсене пĕлесшĕн килтĕм. Пулĕхçĕм çырлахтăр. Сантăр... Ачасен пуласлăхĕ пирĕн ирĕкрен, эпир вĕсене тӳрĕ çул кăтартса панинчен килет.

— Тем каласан та, Çтаппан, эпĕ хам хĕршĕн тăшман пулмăп. Унашкал ашшĕ пулма манăн вунă хĕр мар. Хăвах шухăшла, эпир иксĕмĕр Анука Микулана качча парас тесе шут тăвăпăр... Е вăл килĕшмесен? Вара мĕн курăпăр? Акă лармаран таврăнĕ те, вара калаçăпăр. Унччен кĕтмех тивет...

Сантăр хирĕçле шухăшлине Çтаппан каллех сисеймерĕ. Кунта тухса кнлнĕ чухне ывăлĕ хăйне Анук тиркеменни çинчен каланине аса илчĕ те ун çинчен Сантăрпа Наçтике пĕлтерме шут тытрĕ.

— Хĕрĕ килĕшĕ-ха, уншăн пăшăрханмастăп. Эсир килĕшни кирлĕ мана.

Сантăр труках авăкланса кайрĕ. Çтаппан ун хĕрне пăсăлнă çын вырăнне шутласа калаçнă пек туйăнчĕ ăна.

— Ашшĕ-амăшĕ кăмăлне пĕлмесĕр мĕнле килĕшме пултарать вăл?

— Пӳлĕхçĕм çырлахтăр, Сантăр... Сирĕн кăмăла пĕлмесĕр килĕшĕ тесе каламастăп эпĕ. Çамрăксен хăйсем майлă кăмăл-шухăш пулма пултарать тесе çеç калатăп. Вĕсем пĕр-пĕрне юратаççĕ.

— Пĕр-пĕрне юратаççĕ?

— Ия, Сантăр. Вĕсем хăйсен ăраскалĕсене пĕрле тĕвĕлеме те хатĕр. Ун çинчен мана Микула хăех каласа пачĕ. Эп йăлтах астăватăп.

— Микула каласа пачĕ тетĕн?.. — Сантăр сăмахĕнче ырă мар шухăш пурри сисĕнчĕ.

Упăшки авăкланни Наçтик чĕрине çуйлантарчĕ. Çтаппанпа иккĕшне мирлештерме шут тытрĕ.

— Эй, тупнă сак эсир кирлĕ марри çинчен тавлашса ларма! Ывăлĕ хăйĕн шухăш-кăмăлне ашшĕне каласа панишĕн мĕнех пулать-ши? Ман шутпа, ашшĕ ачисен кăмăл-шухăшне пĕлни аван...

— Эсĕ! Эсĕ хăвăн хĕрӳ мĕн шухăшлине пĕлетĕн-и? Вăл Микулана качча тухма килĕшет-и?

— Ма килĕшмест-ши? Вăл Микулана тиркес çук. Наçтик упăшки килĕшессе кĕтрĕ. Анчах йăнăшрĕ. Сантăр килĕшме мар, тилĕрсе кайрĕ.

— Ав мĕнле иккен! — хаяррăн кăшкăрса пăрахрĕ вăл. — Эсир ман хĕр Микулана качча тухма килĕшессине те пĕлетĕн! Эпĕ çеç, ун ашшĕ. нимĕн те пĕлмен. Мана ухмаха тăратса хăварма шутларăр-и?!

— Сантăр, майĕ пултăрччĕ...

Наçтик тепĕр сăмаха хутшăнса хăй йăнăшне юсама хăтланчĕ. Сантăр чарса лартрĕ ăна.

— Эс паçăр, — Çтаппан еннелле çаврăнчĕ Сантăр, ― мĕншĕн апла тесе ыйтрăн манран. Халь каласа парăп. Хăйĕн шухăш-кăмăлĕнче мĕн пуррине ашшĕнчен малтан ют çынна каласа паракан хĕр — хĕр-и вăл?

Йăнăш сăмах персе яни ашшĕн мăнаçлăхне хуçнине туйса илчĕ те Çтаппан хăтана пултаруллă евчĕ тупса яманшăн хăйне хăй ӳпкелерĕ. Каçарттарса калаçнипе те юсама пулатчĕ-и, тен, ку йăнăша. Çтаппанăн хăйне çав териех пĕчĕке хурас килмерĕ. Тата вăл Сантăр Микулана хурлас-шăнрах калаçнине сисрĕ.

— Пулĕхçĕм çырлахăтр, Сантăр... — хумханчĕ пулсан та яланхи сассинчен тухмарĕ вăл. — Наçтик тĕрĕсех каларĕ. Эпир хамăр ачасен шухăшĕсене пĕлнинче сиен çук. Микула авланасси çинчен сăмах тапранчĕ те сан хĕрӳпе туслине пĕлтерчĕ. Куна илтсен эпĕ савăнтăм... Анчах эсĕ кăмăлсăрри тĕлĕнтерет. Те ман ывăл сан хĕрне тивĕçлĕ мар теесшĕн эсĕ? Хам шутпа, ман Микулана никам та тиркес çук пек...

Сайтăр ура çинĕ тăчĕ. Çтаппан мăнаçланса калаçни татăклă сăмах çине илсе пычĕ ăна.

— Акă мĕн, Çтаппан... Сан ывăлна кам тиркенипе кам тиркеменнине пĕлместĕп, пĕлме те шутламастăп. Анчах хам хĕре ăна качча пама тăхтатăп!

Çтаппан та ура çине тăчĕ. Кунта урăх ним ĕç те çуккине, малалла калаçнипе ывăлне хур кӳни çеç пуласса та ăнланчĕ.

— Пӳлĕхçĕм çырлахăтр, Сантăр... Наçтик... Эпĕ сире юратса, çирĕнпе хăталлă пулас шутпа килнĕччĕ. Тиркетпĕр тесен — хăвăрăн ирĕк. Килсе сăмах тунăшăн ан çилленĕр... — пăшăрханса каларĕ те Çтаппан çĕлĕкне тăхăнса тухса кайрĕ.

Киле те иккĕшĕ çеç юлсан, Наçтик, халь макăрса ярас пек, упăшкине ятлама тытăнчĕ:

— Мĕн турăн. Кун хыççăн кам ăслă çын тесе шутлатăр сана? Микуларан лăйăх каччă ăçтан тупăн-ши?

— Хуп çăварна! Анук ман хĕр. Ăна валли мĕнле каччă юрăхлине хам пĕлетĕп! — хаяррăн кăшкăрса пăрахрĕ Сантăр.

Наçтик ирĕксĕрех шăлне çыртрĕ.

Çтаппан килне ытла та салху таврăнчĕ. Унăн чĕрине тахçантанпах ыррăн вăркăштарса пурăннă ĕмĕт сая кайрĕ. Кунашкал ăнăçсăр ĕç хĕр çураçма пĕлменрен çеç сиксе тухнă пулсан пĕр хуйхăччĕ. Анчах Сантăр хĕрне Микулана качча пама шутламанни Çтаппан пурнăçĕ улшăннине нихçанхинчен тасарах кăтартрĕ. «Çулталăк каярах, ман хуçалăх çирĕп чухне, Сантăр çакнашкал хăтланĕччĕ-и? Çук. Вăл хаваспах хăталлă пулма килĕшĕччĕ. Халĕ, ав... Микулана мĕн калас ĕнтĕ?»

Кĕçех Микула та персе çитрĕ. Хăтана кайни ăнăçлă пуласса шаннипе вăл ашшĕ мĕнле кăмăлпа ларнине астăваймарĕ:

— Кайса килтĕн-и? — терĕ хаваслăн.

— Кайса килтĕм те... — ывăлĕ çине пăхма хăяймасăр хуравларĕ Çтаппан, ― анчах усăсăр пулчĕ...

— Мĕн апла?..

— Анука... Сана парасшăн мар вĕсем...

Кĕтмен хыпар Микулана имретрĕ. Вăл ним каласа ярасса пĕлмесĕр: 

— Ан тĕлĕнтер! Мĕн пулнă вĕсене? — терĕ.

— Пӳлĕхçĕ çырлахтăр, ачам... — ассăн сывларĕ Çтаппан. — Вĕсене ним те пулман, чухăн çынсемпе хурăнташланасшăн мар кăна...

Микула ашшĕне хуйхă пусарса ӳкернине сисрĕ те чĕри ыратма пуçланипе ним калаймасăр тăчĕ.

Çтаппан юлашкинчен тăна кĕрсе хăйне алла илчĕ. Шарламасăр ларсан та, пыр татăлас пек кăшкăрсан та ӳксе çухалнă япалана тупма çук.

— Юрĕ, тиркеччĕр... Тиркекене тирĕк тĕпĕ тенĕччĕ-ха. Эпир Анук чухлĕ хĕр тупăпăр. Вĕсем сан пек качча шыраса пăхчăр!

Ашшĕн сăмахĕсем Микулана йăпатма мар, тĕпсĕр çыр хĕрринех илсе пынăн туйăнчĕç. Тата тепĕр утăм тусанах çав тĕпсĕр çыра ярăнăн та нихçан каялла тухаймăн. Микула хăрушлăха çĕнтерме шут тытрĕ.

— Çук, атте, — çирĕппĕн татса каларĕ вăл. — Сантăр пичче кутăнĕшĕн Анукпа иксĕмĕрĕн телее пĕтерсе лартма памăп! Эпир ахаль те нумай çухатнă, нумай хур тӳснĕ. Хăрушлăха хирĕç тăрса çĕнтерме те вăхăт!

— Пӳлĕхçĕм çырлахтăр, ачам... Хĕрĕн ашшĕ килĕшмесен мĕн тăвас тетĕн?

— Килĕшмесен ―ан килĕшчĕр. Вĕсемсĕрех тăвăпăр. Акă Тĕмшере каятăп та хĕре лартса килетĕп!

— Кунашкал хăтлăнасшăп марччĕ эпĕ... Асатте-асаннесен, атте-аннесен йăлипе тăвасшăнччĕ...

— Уншăн эпир айăплă мар, атте. Ку çул çине пире Сантăр пичче хăй тĕртет. Хĕр вăрласси те асатте-асаннесен йăлиех. Ав, Якур мĕн туса хучĕ? Макçăм пичче харкашнă хушăра Ваçлие хĕрсĕр тăратса хăварчĕ. Манăн Ваçли хурне курас шухăшăм çук. Хĕре хамăр пата илсе килсен, хулăм укçи çинчен калаçма та çăмăлтарах!

— Пӳлĕхçĕм çырлахтăр, Микулай, ху кăмăлна килне пек ту эппин... — юлашкинчен килĕшрĕ Çтаппан.

Çав каçах Мавра Лукарье патне вĕçтерсе çитрĕ.

— Мĕнле, Сантăрсем патĕнче пултăн-и? Эп хушнине турăн-ж? — хыпăнса ӳкрĕ Лукарье.

— Сывлăша çавăрам-ха, кин... Вара пĕтĕмпех каласа парăп... — Ĕç хакне ӳстересшĕн ывăннă пек курăнма тăрăшрĕ Мавра.

Лукарье пĕр вĕриленсе, пĕр сивĕленсе кайрĕ. Мавра Микулана пăсайман пек е тата Микула хĕре хăй патне илсе кайма ĕлкĕрнĕ пек те туйăнчĕ ăна.

— Мавра аппа, хăратса пăрахрăн эс мана! Мĕн пулчĕ тата, кала-ха часрах!

Лукарье сехри хăпнине сиссе, Мавра ăшĕнче рехетлĕн кулса илчĕ. Ыйтса-туса тăмасăрах пукан çине ларчĕ. Самайран тин:

— Хăрамалли нимех те çук, кин... Савăнмалли çеç, — тесе хучĕ.

— Мĕнпе савăнмалла?

— Сантăр хĕрне Микулана качча памасть.

— Чăнах-и?

— Эй, кин... хăçан улталанă эп сана?

Лукарье, сивчир хыççăн вăйсăрланса юлнă пек, пукан çине ларчĕ. Мавра çине ăшпиллĕн пăхса:

— Тĕрĕс, Мавра аппа... Эсĕ мана нихçан та улталаман. Тĕпĕ-йĕрĕпе каласа пар-ха. Пĕлес килет, — терĕ.

Мавра Сантăрсем патне кайса Микула çинчен мĕнле элек сарнине каласа пачĕ те:

— Тĕттемленсен, ялтан таврăннă чухне, каллех Сантăрсен тĕлне çитрĕм. Пăхатăн: вĕсен хапхинчен Çтаппан тухрĕ. Вăл унта мĕн ĕçпе килнине пĕлесшĕн Сантăрсем патне кĕтĕм. Сантăрпа Наçтик халь-халь тытăçса каяс пек лараççĕ. Ятлаçма та эпĕ пырса кĕнипе кăна чарăннă пулмалла. Вăлтсан-вăлтсан, вĕсем мана Çтаппан хăтана килни, Анука Микулана качча пама шутламанни çинчен каласа пачĕç. Вăт, мĕнпур савăнăç çавăнта, — терĕ.

— Тавтапуç!.. — хаваслăн каларĕ Лукарье. Чăлана васкавлăн кĕрсе тутăр илсе тухрĕ те Маврана тыттарчĕ. — Ку сана ырă хыпаршăн пултăр...

— Эй, кин... Эсĕ мана пĕр иккĕленмесĕр шанма пултарăтăн. Эпĕ саншăн сĕтпе шыва кĕме те хатĕр.

— Шанатăп, Мавра аппа... Ĕнтĕ кай та хăлхуна тăратса çӳре. Мĕн те пулин илтсенех ман пата вĕçтер!

— Паллах, кин... Илтсенех кунта вĕçтерсе килĕп! — пуç тайса хăварчĕ Мавра.

Пĕччен юлсан, Лукарье труках иккĕленме тытăнчĕ: «Мавра аппа пăсни, ашшĕпе амăшĕ килĕшменни çителĕклĕ пулĕ-ши? Микула та Якур пекех хăтланмĕ-ши?» Вăл Микулана Анукран уйăрма урăх майсемпе те усă курма шут тытрĕ.

Тепĕр ирхине выльăх-чĕрлĕхне пăхма тухсан, турă шыва кĕрес умĕнхи шартлама сивĕ Сантăр сăмсине çăтăр чĕпĕтсе илчĕ, çанçурăмне çӳçентерчĕ. Анчах чĕри çав-çавах лăпкăн тапрĕ. Каç Çтаппанпа урлă-пирлĕ пулнине те маннă вăл. Арăмĕ куççуль тăкнине аса илни кăштах хумхатрĕ те, ку та пĕр саманта çеç пычĕ.

Сантăр сурăхĕсене картаран кăларса ыраш улăмĕ пачĕ. Вите алăкне уçса хăварчĕ те хапха патнелле утрĕ. Лаши витерен тухса хуçи хыççăн пычĕ.

Сантăр хапха уçса лашине кăларса ячĕ те каялла хупма тăнăччĕ — куçĕ хуралса килнипе кĕçех кайса ӳкмерĕ. Хапха хăмисене такам тикĕтпе вараласа кайнă. Чысне çухатнă хĕрсен хапхине çеç çакнашкал тикĕтлеççĕ. Нивушлĕ унăн чунтан юратакан хĕрĕ сучкана тухрĕ? Сантăр ĕнер Мавра каланисене аса илчĕ те, уншăн пурте паллă пек туйăнса кайрĕ.

«Акă, картла вылякан, эрех ĕçекен, сутăнчăк хĕрарăмсемпе явăçакан каччăпа туслашни мĕне пĕлтерет? Кам айăплă куншăн? Никам та мар, арăм! Хĕрĕн чысне упрасси, кăмăл-шухăшне хăй ирĕкĕнче тыткаласси унăн тивĕçĕ! Вăл хăйĕн тивĕçне тытса пырас вырăнне хĕре путсĕр каччăпа туслашма ирĕк панă, Сантăр пӳрте урса кайнă пек чупса кĕчĕ.

Наçтик упăшки çине пăхса, кил хушшинче темле инкек сиксе тухнине чухласа илчĕ те:

— Сантăр, мĕн пулнă сана? — терĕ çуйланса.

— Тата ыйтса ларатăн-и? — хаяррăн кăшкăрса пăрахрĕ Сантăр. — Хĕрӳ путсĕр каччăпа туслашнине пĕлнĕ вĕт эс! Пĕлнĕ çеç мар, тен, вырăнне те хăвах сарса панă?! — Наçтик мĕн те пулин хуравлама ĕлкĕриччен ăна чăмăрĕпе ислетме тытăнчĕ.

— Мĕн тăватăн?! Ухмаха ертĕн-им?! — хурланса кăшкăрса ячĕ Наçтик.

— Ухмаха ертĕм! Пыр, хапхуна тухса кур! Эсĕ хĕрне путсĕр каччăпа туслашма пулăшнă! Акă ĕнтĕ вăл пире пĕтĕм прихут умĕнче намăса кĕртрĕ!

Анука качча паманшăн Мнкула Сантăрсен хапхине тикĕтпе вараланă текен хыпар ял тăрăх çиçĕмрен хăвăрт чупса çаврăнчĕ. Кĕтерука вăрлана хыççăн ку çĕнĕ хыпар пулнăран, паян кашни çăлкуçĕ умĕнчех çакăн çинчен калаçаççĕ. Хăшпĕрисем, Анука шеллесе, Микулана ятларĕç. Çав хушăрах, Микула хутне кĕрсе, Анукран кулакансем те тупăнчĕç.

Çак хыпара Çтаппан шыв кӳме кайсан илтрĕ те килне кăмăлсăрланса таврăнчĕ. Сантăр, хăйне кӳрентернĕ пулсан та, Микула. кунашкал ирсĕр ĕç тунипе килĕшмерĕ. Çавăншăн пуçламăш хут ун çине сиввĕн пăхрĕ:

— Пӳлехçĕм çырлахтăр, Микула... Эсĕ кунашкал айкашса çӳрессе кĕтменччĕ.

— Мĕн айкашса çӳрени çинчен калаçатăн, атте? — пĕлесшĕн пулчĕ Микула. 

— Ху пĕлместĕн пулать?

— Çук, пĕлместĕп, атте! Эсĕ ман çине çилленсе пăхни тĕлĕнтерет... 

— Çилленмесен те тӳсме çук. Сантăрсен хапхине тикĕтпе варалама мĕнле хăйрăн? Анука хур тăвас терĕн-и? Ан тив, хĕрне сана памарĕç пултăр. Пурпĕр ăна намăса кĕртме кирлĕ марччĕ. Ку ирсĕр ĕçпе эсĕ ман пите пĕçертрĕн...

Ашшĕ сăмахĕсем Микулана уяр çанталăкра аслати çапнă пекех пулчĕç. Вăл хирĕç ăнлантарса калама сăмах тупаймарĕ. Çавна çеç лайăх ăнланчĕ: ашшĕ ним сăлтавсăрах нихçан та кунашкал авăкланманччĕ. Халĕ те нимсĕрех тарăхас çук. Апла-тăк, мĕн те пулин пулнах...

Микула ашшĕне пĕр сăмах каламасăр васкаса тумланчĕ те урама тухса чупрĕ.

Чăвашла хапха тĕлĕпе шайлашсан, ăнсăртран пек çаврăнса пăхрĕ те хапха хăмисем тикĕтлине асăрхарĕ, темле хăрушă тискерпе тĕл пулнă чухнехи пек сулăнса кайрĕ. Халь ĕнтĕ вăл ашшĕ мĕншĕн çилленнине йăлтах ăнланчĕ. «Кам ĕçĕ ку?» Анукпа пĕрле хăйне те хур кӳнĕн шутласа, тăшманĕ камне тавçăрма хăтланчĕ. Анчах никам çине те калама аптрарĕ. «Анука çак тери мăшкăл туса, айăпне ман çине йăвантараççĕ пулсан, иксĕмĕре курайман тăшман пурах. Кам вăл? Мĕншĕн кураймасть пире? Кама мĕн туса çиллентертĕмĕр эпир? Нивушлĕ Элекçей... айкашрĕ? Çук, пулма пултараймасть. Тĕмшертен кунта çитиччен тикĕт шăнса ларать. Лакунне йăтса килнине кам та пулин куратчĕ. Апла тесен, кам айкашрĕ-ши?» Микула труках Лукарьепе иккĕшин хушшинче пулса иртнĕ ĕçе аса илчĕ, «Урах никам та мар. Тавăрас йăла вĕсен юнĕнче пур!» Вăл çав самантрах хăйсене Михха хур кӳнине аса илчĕ те, кăмăлĕ Атăл çинчи хум пек тилĕре пуçларĕ. Мĕнле тавăрас? Кун çинчен сӳтсе явма вăл чунран юратнă юлташĕ патне кайма шутларĕ.

Кĕтерука Якур вăрласа кайнине пĕлсен, Макçăм хĕпĕртенĕччĕ. Ĕнтĕ ун çинчен Ваçли манĕ те, килте каллех килĕшӳллĕ пурнăç пуласса шаннăччĕ. Макçăм шутланă пек килмерĕ. Ваçли юратнă хĕрĕ çухалнине хăйĕн çамрăклăхĕ иртнĕ пекех йышăннипе, çав-çавах апат çинĕ-çимен, çывăрнă-çывăрман пурăнчĕ, никампа та калаçсах каймарĕ. Верукпа Уçка та Ваçли хутне кĕнипе ашшĕне çилленсе пурăнчĕç. Макçăм çемйине хуйхă пусарчĕ. Микулапа Анук çинчен сарăлнă хыпар çеç вăхăтлăха вĕсен хушшинчи салхулăха сирчĕ. Макçăмпа Верук та Анука шеллерĕç, Микулана çилленчĕç.

— Кам шухăшлама пултарнă?

— Микуларан йĕркеллĕ ача ялта çук темеллеччĕ?

— Çтаппан кумне шел. Тем таранах хуйхăрать пулĕ? ― лесшĕнччĕ, анчах ăна хирĕç кавар тунă çĕре хăй те хутшăннă пек сунса, Ваçли çине сиввĕн пăха-пăха илчĕç.

Юлташĕ çинчен элек сарăлнăшăн чунтан тарăхрĕ Ваçли. Ку ĕçе Микула туманнине аван пĕлет вăл. Иртнĕ каç вĕсем иккĕшĕ, хальчченхи пекех, улăхсенче çӳрерĕç, килне те хăех ăсатса хăварчĕ.

— Йăнăшатăр! Микула ĕçĕ мар ку! — юлташне тӳрре кăларма тăрăшса, сăмах чĕнчĕ Ваçли.

— Халăх çăварне кĕнĕ сăмах суя мар!

— Ах, анчах... тем кăтартĕç ку ача-пăча тени! Шăпах çав вăхăтра Микула пырса кĕчĕ. Кăмăлĕ тилĕрнипе тăнпуçĕ сĕрĕм лекнĕ пек пăтранчĕ пулсан та, кил хуçисем ăшă кăмăллăн йышăнманнине сисрĕ. Макçăм, ăва яланах шӳтле сăмахсемпе кĕтсе илекенскер, халь курасшăн та мар пек, ним шарламасăр кăмака умне утрĕ. Верук та, Микула пырса кĕнине асăрхаман пек, ĕçленçи пулса ларчĕ. Ваçли кăна, паçăртанпах юлташне курасшăн çунаканскер, вăл килсе кĕнипе хавасланса, ун çине яланхи пекех ăшшăн пăхрĕ те:

— Килях, Микула! — терĕ.

Юлташĕ кăмăллăн кĕтсе илни Микулана кăштах лăплантарчĕ. Вăл вăхăта ирттересшĕн пулмарĕ, Ваçлие тула чĕнсе тухрĕ.

— Эсĕ илтнĕ-и? — терĕ Микула сăмах пуçарса.

— Илтнĕ çеç мар. Шухăшласа тăнран кайрăм ĕнтĕ. Ху килмен пулсан, пырас тенĕччĕ. Кам хăйрĕ ку ирсĕр ĕçе тума? Пĕлесчĕ! — Ваçли, такама юнаса, чăмăрĕпе сывлăша кастарса илчĕ.

— Çавăн çинчен сӳтсе явма килтĕм хам та.

— Эсĕ мĕн, камне тĕшмĕртетĕн-и?

— Кăштах чухлатăп пек те.

— Кам пулĕ тетĕн?

— Кам пуласси, паллах, кунашкал ирсĕр ĕçе пире курайми тăшман çеç тума пултарнă.

— Кам вăл пирĕн тăшман? Никампа та ятлаçса çӳремен-çке эпир? Кĕвĕçсе айкашма Анук хыççăн чупакан урăх каччă пурри те палăрмастчĕ?

— Таса хĕре çав тери хур кӳме хăйнă пулсан, унашкал тăшман пурах пирĕншĕн.

Микула вара Лукарьепе иккĕшин хушшинче пулса иртнĕ ĕç çинчен каласа пачĕ. Хăйне хăй таса тыткаланăшăн юлташĕ ырласса кĕтрĕ. Анчах Ваçли ăна мухтама мар, ятлама тытăнчĕ:

— Тăм пуç эсĕ, урăх нимĕн те мар! Алла çакланнă кайăка вĕçертнĕ!

— Ирсĕрпе яваçас килмерĕ!

— Явăçас килмерĕ! — шӳтлĕн тăрăхласа каларĕ Ваçли. — Айван эсĕ, айван... Вăт, ĕнсӳне хыç ĕнтĕ. Урăх никам та мар, çав айкашнă куна. Анукпа иксĕре уйăрасшăн хăтланнă!

— Нивушлĕ хăех айкашрĕ пулĕ?

— Тьфу! — суриш турĕ Ваçли, — виçĕ çулхи ача пекех калаçатăн! Вĕсен йыттисем сахал-и? А Хĕлип мĕн ятне?!

— Пирĕн çул çииче каллех Миххасем-и?

— Çавăншăн калатăп та. Лукарье кăмăлне тивĕçтернĕ пулсан, тен, инкек те сиксе тухас çукчĕ. Миххаран çеç йăванса кайса кулаттăмăр. Пуриншĕн те тавăрни çав пулатчĕ. А эсĕ?..

— Мĕн тăвас-ха ĕнтĕ?

— Мĕн тăвас? Тавăрас пулать!

— Мĕнле майпа?

Ваçли, çынсем илтесрен сыхланнă пек, каллĕ-маллĕ çаврăнса пăхрĕ те Микулана хăлхинчен пăшăлтатса тем каларĕ. Микула килĕшсе пуçне сулчĕ.



XIV


Кĕтмен çĕртен Микула килсе кĕни Маврана калама çук хăратса пăрахрĕ. Ануксен хапхине Микула вараланă тесе элек сараканĕ вăл пулнă-çке-ха, çавăншăн хăйне хурав тыттарма килнĕ пекех туйăнчĕ. Анчах Микула, çакна ни-мĕн те пĕлменскер, хăйне халичченхи пекех тыткалани

Мавра чĕрине лăплантарчĕ.

— Эпĕ мĕн ĕçпе килнине пĕлетĕн-и? — сывлăх суннă хыççăн сăмах пуçарса ыйтрĕ Микула.

— Чухлаймарăм-ха... Каласа парсан пĕлĕп... — сисчĕвленсе хуравларĕ Мавра.

— Каласа парсан, чĕлхӳне çыртма пултаратăн-и?

— Чĕлхесĕр çын пекех пулăп...

— Акă мĕн, Мавра аппа... Эсĕ ху патна Лукарьене чĕнсе кил-ха. Паян каçпулттипе килтĕр вăл. Сана Микула курасшăн, те. Пĕркунне килĕшӳсĕр хăтланнăшăн каçару ыйтать, те.

Мавра, мĕнле килĕшӳсĕрлĕх çинчен сăмах пынине пĕлесшĕнччĕ, анчах ăна хирĕç кавар тунă çĕре хăй те хутшăннипе ыйтма хăяймарĕ. Тата Микула Лукарьене чĕнсе килме хушни савăнтарчĕ ăна. Иккĕшĕнчен пĕри чĕнтерессе тахçанах кĕтрĕ вăл. Вара каллех ылтăн çума тытăнасса шанчĕ. Çавăнпа та Микула хушнине тума хаваслансах килĕшрĕ.

Маврана кăштах канăçсăрланса та çĕнĕ хыпарсем пĕлесшĕн çуннипе кĕтсе илчĕ Лукарье.

— Килях, килях, Мавра аппа... Тĕпелерех иртсе лар! ― Лешĕ сак çине ларсан: — Ял хушшинче мĕнле çĕнĕ хыпарсем пур? — терĕ.

Мавра чеелле кулса илчĕ:

— Ял хушшинче-и? Иртнĕ каç Сантăрсен хапхине Микула тикĕтпе вараланă текен хыпар çӳрет.

— Чăнах-и, Мавра аппа?

— Чăнах, кин. Ял хушшинче никам курман кулăш ахăрать. Сантăрсен килĕнче шăпах тамăк. Халь ĕнтĕ вĕсем Микулана чунтан кураймаççĕ.

Ку хыпарсем Лукарьене савăнтарчĕç. Анчах Микула та Якур пекех тума пултарас хăрушлăх ăна çав-çавах канăç памарĕ.

— Каччисем мĕн шухăшлаççĕ-ши? — Микуласен килĕнчи пурнăçа пĕлесшĕн ыйтрĕ вăл.

Мавра каллех йăрăсла сасă çине куçрĕ:

— Микула мĕн шухăшланине пĕлсен, кин... эсĕ ухмаха ересрен хăратăп.

— Чăнах-и, Мавра аппа? — хумханса сăмах чĕнчĕ Лукарье. — Ырă хыпар илсе килтĕн пулсан, ахаль тумастăп...

— Кин, кин... Хăçан усал хыпар илсе килнĕ эпĕ? — Апла тесен кала... — васкатрĕ Лукарье.

— Микула ман пата пычĕ.

— Мĕн ĕçпе тата?

— Сана курас килет, тет.

— Мана-и?

— Ия, кин... Сана курас килет, тет, — тепĕр хут çирĕплетрĕ Мавра.

Лукарье савăнса кайрĕ, анчах Микула хур кӳнине аса илчĕ те шухăша путрĕ: «Ун чухне тиркерĕ пулсан, халь мĕн тума курасшăн вăл мана? Е ырă кăмăл пырса кĕчĕ-и ăна? Е каллех манран куласшăн-и?»

— Пĕркунне темле килĕшӳсĕр ĕç тунă вара вăл, ун çинчен каласа памарĕ те, анчах питĕ ӳкĕнет, каçару ыйтма хушрĕ. Сана хытах юратса пăрахнă курăнать...

Халь ĕнтĕ Лукарье хăйне намăс тунине пачах та манса кайрĕ, Микулана курас ĕмĕт çĕнĕ вăйпа çунтарма тытăнчĕ. Мавра шухăшне малалла каларĕ:

— Каçпулттипе ман пата пыма хушрĕ сана.

Лукарье пĕр сăмахсăрах чăланĕнчен пилĕк укçа кайса илчĕ те Маврана тыттарчĕ:

— Ку сана, ырă тунăшăн.

— Микулана мĕн калас? — ыйтрĕ вăл юлашкинчен. 

— Кала, пыратăп! Ăна хăналама ĕçме-çиме хатĕрле.

— Пĕтĕмпех эсĕ хушнă пек тăвăп, кин. Пӳлĕхçĕ телей патăр сана.

Мавра татах пуç тайрĕ те кайма тăчĕ. Лукарье ăна яшка-çăкăр тыткалакан пӳлĕмрен кăкшăмпа пыл-сăра илсе килсе тыттарчĕ.

— Сăхман арки айне пытарса кай. Микулана ĕçтер... Малтанхи утăмĕ ăнăçлă пулнипе Микула Мавра патĕнчен хавхаланса тухрĕ. Киле таврăнсан, вăл ашшĕне Анука хур кӳнĕ çĕре хутшăнманнине тупа туса ĕнентерчĕ те вĕсен чĕрине каллех килĕшӳ туйăмĕ таврăнчĕ.

Каç хăй çутнă-çутманах, Ваçли пырса çитрĕ те, Микулапа иккĕшĕ тухса кайрĕç. Мавра кил хушшинче Ваçли сарай айнелле пытанчĕ, Микула пӳрте кĕчĕ.

Мавра вашаватлă кĕтсе илчĕ ăна. Сĕтел çине пулштух эрех, кăкшăмпа пыл-сăра кăларса лартрĕ. Клентĕр, сушкă пырса хучĕ. Пурне те хатĕрлесе çитерсен:

— Кăкшăмри пыл-сăра вара... Юри сан валли парса ячĕ. Кăмăлна килнĕ таран ĕç, çи... Вăл нумай тăмĕ, çитĕ! ― тесе хăварчĕ.

Мавра кайсан, Микула юлташĕ тулта шăнса тăнине аса илчĕ те ун патне тухрĕ. Карталăк урлă урамалла сăнаса пăхрĕ. Лере никам та çук иккен.

— Ваçли, ăçта эсĕ? — çурма сасăпа ыйтрĕ Микула.

— Кунтах-çке... — сарайĕнчен чĕнчĕ Ваçли.

— Атя-ха пӳрте.

Вĕсем пӳрте кĕчĕç. Сĕтел çинчи ĕçме-çимене курсан:

— Ав мĕнле! Эсĕ кунта чухăнах пурăнмастăн иккен! — терĕ хаваслăн Ваçли.

Микула эрех тултарчĕ те Ваçлие сĕнчĕ:

— Ан шарла, ĕç хăвăртрах!

Ик-виçĕ черккине ӳпĕнтерчĕ те вăл, çырткаламаллисем илсе, хăй вырăнне тухса тăчĕ.

Лукарье алăка хуллен уçса пӳрте кĕчĕ. Малтанхи пекех ун çийĕнче сукна кĕрĕк. Пуçĕнче пит-куçне хупласа çыхнă шаль тутăр. Малтанхи пекех хăюллă мар хăй. Микула каллех мăшкăлласран шикленчĕ.

Микула, икĕ черкке ĕçсе хĕрӳленнĕскер:

— Именетĕн-им? — терĕ шӳтлерех.

— Именетĕп çеç мар... хăратăп та санран...

Микула сĕтел хушшинчен тухса Лукарье патне пычĕ.

— Ун чухнехишĕн каçар... Кăмăл ытла та пăсăкчĕ те... аван мар турăм.

Лукарье пуçĕнчи шаль тутăрне салтса сак çине хучĕ Мнкула. Кĕрĕк тӳмисене вĕçертме пулăшрĕ. Лукарье чĕри кăкăрне сирсе тухас пек тапма тытăннипе Микулана ыталаса илесрен хăйне аран чарса тăчĕ. Лешĕ кĕрекне хывăнтарса йăрхаха çакрĕ те, Лукарьене пилĕкĕнчен ыталаса:

— Ан хăра... Тивместĕп... — пăшăлтатрĕ çепĕççĕн. Лукарье тӳсĕмлĕхне çухатрĕ. Вăл, Микулана ыталаса, хĕрӳллĕн чуптума тытăнчĕ.

— Чунăм... Эсĕ манăн пĕртен-пĕр юратакан, пĕртен-пĕр савакан йĕкĕт... Сан çинчен шухăшламан кун-çĕр иртмест ман... Хаклă чунăм... кăмăлна уç та мана сав...

Калаçса татăлнă паллă пуласса сивĕ çĕрте кĕтсе илес çук пек туйрĕ Ваçли. Çав вăхăтра чӳрече витĕр кил хушшине ӳкнĕ çутă пăнч! сӳнчĕ. «Юлашкинчен те пулин... Çăмăллăн сывларĕ Ваçли. Анчах халех кансĕрлеме юраманнине чухларĕ вăл. Ан тив, вырнаçма ĕлкĕрччĕр. Ваçли тата тем вăхăт сарайĕнче уткаларĕ, варă çенĕке кĕчĕ. Пӳрт алăкĕ патне йăпшăнса пычĕ те чамăрĕпе алăка хыттăн тӳнлеттерчĕ.

— Çаклантăмăр! Такам йĕрлесе тупнă пире! ― хыттăн пăшăлтатрĕ Микула. Сав самантрах вырăн çинчен сиксе анчĕ. Лукарье тăна кĕнĕ çĕре вăл, тумтирне тупса, пӳртрен тухса сирпĕнчĕ.

Çенĕк алăкĕ умĕнче ăна Ваçли кĕтсе илчĕ:

— Ну, мĕнле, ĕç пулчĕ-и?

— Пулчĕ! — хумханса хуравларĕ Микула. Утса пынă çĕртех пиншакне тăхăнса тӳмелерĕ.

— Шалча тупас пулать, — терĕ Ваçли урама тухсан.

— Халь мар-ха. Ирччен такам та катĕрме пултарать. Вара тăрăшни пĕтĕмпех сая кайĕ. Тĕмшертен таврăнсан тăватпăр. Халĕ унта васкас!

— Юрĕ, эсĕ калашле пултăр эппин! — килĕшрĕ Ваçли. Вĕсем Ваçлисем патне таврăнчĕç те лаша кӳлсе çула тухрĕç.

Уяр та шартлама сивĕ каç. Çуна тупанĕ айĕнчи юр ыратнине тӳсеймесĕр йынăшать. Сивĕ сывлăша пӳлсе илет те калаçма чăрмантарать. Анчах вĕсем, мĕн калаçмаллине кăнтăрлах калаçса татăлнăскерсем, халь ним шарламасăр шухăшласа пычĕç.

Ваçли каллех Кĕтерука аса илчĕ, ун чухне ашшĕ умĕнче çине тăманшăн тата Микула сăмахне итлеменшĕн хăйне хăй ӳпкелерĕ: «Чăнах, мĕншĕн-ха вăхăтлăха Прахăр пиччесем патĕнче пурăнма юрамарĕ? Кайран, вăй çитерсе пӳрт лартсан, тухма пулĕччĕ. Халь пĕтĕмпех пĕтсе ларчĕ. Чĕрере, тырри юхса тухнă пучах пекех, пушă. Кĕтерук пек хĕр тупаяс çук ĕнтĕ текех».

Микула хăвăртрах Анук патне çитсе, унпа калаçасшăн çунса пычĕ.

Вĕсем, Тĕмшер ялне çитсе, Ваçли кукамăшĕ патне кĕчĕç. Кунта вĕсене аш пăтти пĕçерсе хăналасшăн пулчĕç, анчах Микулапа Ваçли улаха тухса курма васкарĕç.

— Энĕшкасси хĕрне вăрласа кайнă теççĕ-ха унта, ― терĕ самах хушшинчен Ваçли кукамăшĕ.

— Кам хĕрне-ши тата?

— Сантăр хĕрне теççĕ. Вăл амăшĕпе пĕртăван аппăшĕ патĕнче лармара пулнă, тет те.

— Нивушлĕ Анука? — чĕри хĕссе кайнипе тӳсеймесĕр сăмах чĕнчĕ Микула.

Васли юлташĕ çине пăхса илчĕ те:

— Кам-ши вара вăрлаканĕ? — тесе ыйтрĕ кукамăшĕнчен.

— Чиркӳ старостин ывăлĕ Элекçей терĕç пулас. Микула ни вилĕ, ни чĕрĕ пулса кайрĕ.

— Вăт ăнать-тĕк ăнать пирĕн пурнăç! — пуçне пăркаларĕ Ваçли.



* * *

Сак иртнĕ икĕ-висĕ талăк хушшинче Тĕмшер ялĕнче акă мĕнле ĕçсем пулса иртрĕç.

Касмуххапа арăмĕ ывăлне авлантарасшăн çунчĕç, хĕр тупса парса та пăхрĕç. Элекçей вĕсем тупнă хĕре тиркерĕ. Хăй юратакан хĕр тупăнсан авланма сăмах парса вăхăта тăсса пычĕ. Тĕрĕссипе, унăн юратакан хĕрĕ пулнă та. Ана качча илесси çинчен те тахçанах шухăшласа хунă вăл. Хĕрĕ хăйне килĕштернине пĕлейменнипе çеç ашшĕ-амăшне калаймасăр тăчĕ. Хĕрĕн кăмăлне пĕлес шутпа Энĕшкасси улахне каясшăнччĕ. Анукпа Микула туслине илтнипе çеç хăраса тăчĕ. Юлашкинчен вăл хăйĕн кăмăл-шухăшие Анук аппăшне каласа пачĕ, хĕре ларма чĕнсе килме ыйтрĕ.

Плаки Анука ларма чĕнсе килме çеç мар, иккĕшин ăраскалне тĕвĕлесшĕн тем тума та хатĕр пулчĕ. «Элекçей пек пуян качча тухасран пысăк телей мĕнле телей тупăн? Пĕтĕм прихучĕпе чаплă Касмуххапа хăталлă пулнинчен пысăк хисеп мĕнле хисеп пултăр?» Вара Плаки Çĕнĕ çул каç Анука пĕр эрнелĕхе ларма чĕнсе килчĕ.

Малтанхи каç Плаки, кӳршĕ хĕрĕсене чĕнсе, улах хăй патĕнче туса пачĕ. Ытти каччăсемпе пĕрле Элекçей те Анука килсе курни ăна калама çук савăнтарчĕ. Элекçей Анука пырса саламларĕ те юнашар ларчĕ. Урăх ним сăмах каличчен кĕсйинчен кнахвит кăларса пама тăчĕ. Анук илмерĕ. Элекçей куна юплемесĕр татах хăюлланса хăй авланма шутланине пĕлтерчĕ. Ашшĕ-амăшĕ Анука илсе парасшăн тесе суйрĕ. Турра асăна-асăнах хăй юратнине ĕнентерме тăрăшрĕ. Ана качча тухсан, райри пек пурнăç курасса шантарма хăтланса мухтанчĕ.

«Атте килĕнчи хĕрле пурнăçран лайăхрах пурнăç ниçта та пулас çук, çавăнпа качча кайма васкамастăп-ха. Каяс вăхăт çитсен, хамăр пек чухăн ачине суйласа илĕттĕм. Эпĕ пуян пурнăçра пулса курман вĕт. "Пуян çын килĕнче çухалса кайма пултаратăп», ― текелесе ларчĕ Анук.

Элекçей пуян пурнăçа хăнăхма питĕ çăмăл тата унăн ашшĕ-амăшĕсем çав тери кăмăллă этемсем, Анук вĕсем патĕнче хăйне çуралнă тăван килĕнчи пекех туйĕ тесе ĕнентерме тăрăшрĕ.

Анчах ку сăмахсем Анук кăмăлне ним чухлĕ те çавăраймарĕç. Вĕсем калаçса татăлаймасăрах уйрăлчĕç.

Тепĕр каçхине Анука мунча улахне чĕнчĕç. Унта вĕсем каллех Элекçейпе юнашар ларчĕç. Анчах килĕшеймерĕç.

Плаки, хĕрарăмăн тĕпчевлĕ куçĕсемпе сăнаса, хĕрĕн чĕри Элекçей еннелле туртăнманнине малтанхи каçах сисрĕ те унпала калаçса пăхма шут тытрĕ.

— Анук, ним пытармасăр кала-ха, çав Элекçей килĕшет-и сана е çук?

— Элекçей-и? — Анук самантлăха шухăша кайса ларчĕ. Анчах чĕри пĕрре те уй еннелле выртман пирки: — Ытти каччăсемпе танах, — терĕ.

— Кунашкал пулма пултараймасть, Анук! — килĕшесшĕн пулмарĕ унпа Плаки. Вара Элекçейĕпе ашшĕ-амăшĕ те ыррине, пуяннине мухтама, ун пек лайăх каччă прихучĕпе те çуккине ĕнентерме тытăнчĕ. Элекçей ăна чунтан юратнине каласа пачĕ. Кунашкал качча алăран вĕçертекентен айван хĕр тĕнчере те пулас çук тесе астутарчĕ.

Аппăшĕ çине тăрса сăмах хускатни тĕлĕнтерчĕ пулсан та, Анук хăйшĕн Элекçей ним те марри çинчен пытармасăр каласа пачĕ.

— Анук, мĕншĕн пирĕн ял каччисене тиркетĕк-ха эсĕ? Нивушлĕ пĕри те сан кăмăлна каймарĕç? Е хăвăр ялта юратакан каччă пур-и сан? — тĕпчерĕ Плаки.

Амăшĕн йăмăкĕ умĕнче шухăш-кăмăлне пытарасшăн пулмарĕ Анук. Хăй Микулана юратнине ним пытармасăр пĕлтерчĕ, ăна качча тухма хатĕрленни çинчен каласа пачĕ. Хĕр пуçăн юлашки пулатăп ĕнтĕ хăнара терĕ.

Элекçее вăл нихçан та качча тухма килĕшес çуккине Плаки вĕçне çитичченех ăнланчĕ. Ун пек пуян çын ачине качча тухмасан, Анук ĕмĕрлĕхех телейсĕр пулассăн туйăнчĕ ана. Мĕнле манпа сирес ку инкеке? Малтанах вăл Элекçей шухăшĕсене, Энĕшкассине кайса, аппăшĕпе йыснăшне пĕлтерме шут тытрĕ. Лешсем, Микулана тиркесе, хĕрне Элекçее качча пама килĕшессе те шанчĕ. Çапах ку мая прахăç турĕ. Ашшĕ-амăшĕ патне кайса çӳренипе вăхăт ну-май иртессĕн туйăнчĕ. Апла пулсан, Анукăн ăраскалне çырлахтарас ĕç хăй аллинчен вĕçерĕнсе, пуян хăтисен умĕнче хисепе тухасси пĕтме пултарасран хăрарĕ. «Çук, тем пулсан та кунашкал пархатарлă ĕçе хамăнах вĕçлес», — тесе шутларĕ те юлашкинчен Плаки, Анук ларма килнĕрен виççĕмĕш кунĕнче, краççын тыткалакан кĕленчине йăтса, лавккана тухса утрĕ.

Лавккара яланхи пекех Элекçей сутă тăвать. Плаки, ытти çынсем кайса пĕтсен, вăрăм сĕтел умне пырса тăчĕ.

— Плаки аппа, салам! — ăна курсанах хаваслăн чĕнчĕ Элекçей. ―Мĕнле пурăнатăр? Хăна мĕн тăвать-ха?

— Аванах пурăнкалаттăмăр та... Усал хыпар илтрĕм... ― ытарлăн хуравларĕ Плаки.

— Мĕнле хыпар тата?

— Паян çакна илтрĕм эпĕ... — пăшăлтатарах каларĕ Плаки. — Анука вăрласа кайма Энĕшкассинчен Микула килет теççĕ, ―Элекçей сăнран улшăна пуçланине сиссен: — Ешĕл, чăн та Анука юрататăн, ăна хăвăн мăшăру тума шутлăтăн пулсан... кĕçĕр илсе кай. Унсăрăн тăрса юлатăн!

Ку хыпар Элекçее, чăнах та, хăратса пăрахрĕ. Вăл, Анук хăй ирĕккĕн качча пырас çуккине ĕненме пуçланăскер, Плаки сĕннине хапăлласах йышăнчĕ.

— Анчах мĕнле майпа илсе каяс?

— Кĕçер ăна ниçта та ямастăп. Упăшка килте пулмасть. Пырăр та илсе кайăр!

— Ырă сăмахшăн тавтапуç, Плаки аппа!

— Тавне кайран, хурăнташлансан...

— Эсĕ ырă тунине нихçан та манассăм çук! Плаки кайсанах, Элекçей пӳрте кĕчĕ те хăй авланма шут тытни çинчен пĕлтерчĕ. Ку хыпара ашшĕ-амăшсем ыр-ласа кĕтсе илчĕç. Элекçей телейĕшĕнех-и, ашшĕпе амăшĕ Анука лайăх пĕлеççĕ. Йăлăмра чухне, Анук Çтаппанпа ăмăртса утă çулнине илтсен, Тĕмшер хресченĕсемпе пĕрле вĕсем те хĕре ырласа калаçнă. Анука вĕсем тиркемерĕç, Сантăр пуян çын марри çеç аптратрĕ. Касмуххапа арăмĕ хăйсем пекех, тен, тата пуянтарах çемьепе хурăнташланма ĕмĕтленетчĕç.

— Анука эпĕ кĕçĕрех илсе килетĕп, — астутарчĕ Элекçей.

— Ытла ан васкат-ха. Энĕшкассине кайса хĕрне курса килес хуть. Вара мĕн пулĕ унта? — килĕшесшĕн пулмарĕ Праски.

— Хĕрне курма инçех кайма кирлĕ мар, вăл хамăр ялтах, Плаки аппăшĕ патĕнче лармара, — пĕлтерчĕ Элекçей.

Кăнтăрла иртсен, Плакисем патне Праски пырса кĕчĕ. Халиччен пĕр-пĕрин патне кайса çӳременрен, ку ахальтен маррине тавçăрчĕ те Плаки ăна уйрăмах вашаватлăн йышăнчĕ.

Праски, кил хуçипе пĕр-икĕ сăмах калаçкаласа илне хыççăн, Анука калаçтарма тытанса, ашшĕ-амăшĕсем мĕнле пурăнни, кăçал миçе хутăрлăх çип арлани тата арлама сӳс пуррипе çукки çинчен, миçе хутăртан пир тĕртме шутлани çинчен те тĕпчерĕ. Çӳпçере миçе тăрăх пир пуррине ыйтса пĕлме тăрăшрĕ. Кунпа та çырлахмасăр, Анукăн кĕпипе саппунĕ çинчи тĕрĕсене хыпашласа пăхрĕ, арлакан çиппи çирĕппе сирĕп маррине тĕрĕслерĕ.

Праски киле кайма пуçтарăнсан, Плаки ăна ăсатма тухрĕ те:

— Инке, пытармасăрах кала-ха, пирĕн хĕр сан кăмăл-на кайрĕ-и е каймарĕ-и? — тесе ыйтрĕ именмесĕрех.

Хĕрĕ килĕшни çинчен Праски те уççăнах каласа пачĕ. Вара Плаки Анука мухтама тытăнчĕ:

— Сантăр йысна пуян çын мар тесе, хĕрĕн мул çук пек ан шутла. Çӳпçинче вунпилĕк тăрăх çинсе пир выртнине хам курнă. Анукăн кĕрĕкĕ те, çăматти те пур. Тĕрĕ тĕрлес, ал ĕç тăвас çĕрте унран ăста хĕр тупас çук. Çăкăр та хăй пĕçерет, сăра та юхтарать. Тырă вырас, утă çулас çĕрте ăна арçынсем те çитеймеççĕ. Пĕр мухтанмасăрах калатăп, инке, Анука хăвăн кинӳ тусан, пĕтĕм ĕçе вăл тăвĕ. Сана, ватăлмалăх ĕмĕрӳнте, хушса ларма çеç тивĕ. — Плаки чарăнса сывлăш çавăрчĕ те: — Ывăлу телейлĕ пултăр тесен, вăхăта ан тăсăр. Ырана хăварсан тăрса юлма пултаратăр. Ăна илес текен каччăсем нумай.

Праски киле таврăнсан мĕн илтни-курни çинчен пĕтĕмпех каласа пачĕ те упăшкин кăмăлне парăнтарчĕ. Вара вĕсем, Анука кин тума килĕшсе, ăна тивĕçлипе кĕтсе илме хатĕрлене пуçларĕç.

Каçхине Плаки, Элекçее сăмах панă пекех, Анука ниçти улаха та ямарĕ. Анук та тухасшăнах пулмарĕ. Элекçей сăмахĕсем тата амăшĕ килсе кайни ăна сисĕмлентерчĕç. «Килте мунчари мар, енчен кам та пулин ашкăкма шутласан, аппа хута кĕрĕ», — шухăшларĕ вăл.

Анук пĕчченех арласа ларнă çĕрте, юратакан каччи çинчен шухăшласа, чĕрине килентерме тăрăшрĕ. «Вăл та ман пекех тунсăхлать-и, тен... Аппа ятарласах чĕнмен пулсан, нимпе те килессĕм çукчĕ, нимпе те уйрăлас çукчĕ чун савнинчен. Киленсе кĕтĕрччĕ çакăнта... мĕн таран савăнăттăм-ши?» Микула çак самантра ăçтине тата мĕн тунине пĕлесшĕн ĕмĕчĕпе ăна шырарĕ.

Анчах кĕтмен çĕртен Элекçей пырса кĕни Анукăн ĕмĕт-шухăшĕсене татрĕ. Вăл, каччă çине кăмăлсăррăн пăхса, сӳспе хӳтĕленсе ларчĕ.

Элекçей Анук патне пырса алă пачĕ те:

— Мĕншĕн улаха тухмарăн? Пирĕн ял çамрăкĕсем кăмăла каймарĕç-и? — терĕ ӳпкеленçи пулса.

— Кирлĕ мара ан калаç. Сирĕн ял каччи-хĕрĕсем мĕншĕн кăмăла каймаççĕ-ши? Аппа тухма хушмарĕ...

— Тĕрĕс, Элекçей... Улаха эпĕ ямарăм ăна. Вăл ман юратакан йăмăкăм вĕт. Хам куç умĕнче лартса савăнам терĕм, — Анук хутне кĕренçи пулса сăмах хушрĕ Плаки.

Сасартăк карталăк умне лав çитсе чарăннă сасă илтĕнсе кайрĕ. Анук чӳрече витĕр пăхса пĕлесшĕнччĕ, чӳрече куçĕ шăнни кансĕрлерĕ.

— Кам килчĕ-ши, тухса пăхам-ха!

Анчах ытла та васкамасăр тумланнипе ĕлкĕреймерĕ — икĕ каччă пырса кĕчĕç те тӳрех Анук патнелле утрĕç.

Хĕрен чĕри, ырă мара сиссе, çуйлăн вăркăшма тытăнчĕ. Анук, кĕнчелеççийĕ çинчен тарса, кăмака умĕнче кăштăртатакан аппăшĕ патне чупса пычĕ.

— Ма таратăн? Е манран харатăн-и? — кӳреннĕ сасăпа чĕнчĕ Элекçей.

— Чăнах, Анук, ма тартăн? Каччăсем çисе ямаççĕ вĕт сана! — ӳпкелешрĕ Плаки.

— Аминь! — аллнне сулчĕ Элекçей, Вара виççĕшĕ те Анук патнелле ыткăнчĕç.

— Аппа, аппа! Тархасшăн, хӳтĕле! — каччăсем мĕн шухăшлине йăлтах тавçăрса йăлăнчĕ Анук.

— Мĕн аташатăн? Камран хӳтĕлемелле сана? ―каччăсене çул парса каларĕ Плаки.

— Эсĕ те-и?..

Виçĕ каччă, виçĕ кашкăр путеке тытнă пек, ярса илчĕç Анука.

— Кăравул-ул! Çăлă-ăр!.. — кăшкăрса ячĕ Анук. Анчах ăна никам та илтмерĕ. Алăк патне йăтса пырсан çеç:

— Тăхтăр-ха, çарамас ăçта илсе каятăр? — терĕ те Плаки, çакăнса тăракан кĕрĕке илсе, Анук çине хучĕ.

Анук, вĕçерĕнме хăтланса, хурлăхлăн кăшкăрчĕ:

— Аппа, аппа! Ман çамрăк пуçăма мĕн хака сутрăн?!

— Анук, ăслă пул. Анрашса яла ан култар. Ыран хăвах тав тăвăн! — елтрерĕ Плаки.

— Анук, ахалех турткаланатăн, — мăнаçланса сăмах хушрĕ Элекçей.

— Ан тив, кăшкăртăр. Хĕрупраçăн йăли çавнашкал, ― Элекçей хутне кĕчĕ Плаки.

Урамра Анука кĕрĕкĕпе чĕркесе çуна çине вырттарчĕç. Элекçей лашине хăваларĕ. Плаки сăхсăха-сăхсăха:

— Турă телей патăр сана, Анук! — тесе пăшăлтатса юлчĕ.

Анук çул тăршшĕпех кăшкăрса пычĕ. Унăн сассине илтекенсем те пулчĕç. Анчах хута кĕрсе çăлас шухăшлисем çеç тупăнмарĕç.

Çапла майпа ăна Касмухха килне илсе çитерчĕç.

Пӳртре Анук макăрма та пăрахрĕ. Пурпĕрех усăсăррине, ĕнтĕ никам килсе те çăлас çуккине ăнланчĕ вăл. Алăк еннелле ыткăнчĕ, анчах ăна çавăнтах ярса тытрĕç.

Анук куççулĕ витĕр те йăлăнса пăхрĕ:

— Праски инке... Эсĕ те, Петĕр пичче... Кăларса ярăр мана, тархасшăн. Ĕмĕр тăршшĕпех сире тав туса пурăнăттăм...

— Кин... Çаплах каласа чĕнем-ха ĕнтĕ... Эсĕ кăларса янăшăн мар, кунта илсе килнĕшĕн тав тăвăн-ха. Куççуль кăлармалла мар, савăнăçпа çиçмелле сан. Е ху кам килĕнчине чухласа илеймерĕн-и? Тăна кĕр. Эсĕ хисеплĕ Касмухха Петĕр килĕнче. Сана унăн çемйи пулма илсе килнĕ. Куççульне шăлса типĕт те сĕтел хушшине лар. Ан хирĕл.

Сĕтел çинче çăра пăс кăларса пăхăр сăмавар ларать. Çыххи-çыххипе сушкă, клентĕр выртать. Пĕр тирĕкĕпе пыл, тепринпе — çу, пулштух эрех, кăкшăмпа пыл-сăра.

— Эсир камне пĕлмен эпĕ, пĕлессĕм те çук! Эсир хăвăрăн пуянлăхупа хăвăр пурăнатăр. Эпир хамăрăн мĕн пуррипе телейлĕ. Эпĕ Элекçее тем чул та каларăм, халь сирĕн умра татах астутаратăп: юратман эпĕ ăна, нихçан та юратассăм çук! Луччă тытса та ан тăрăр мана! — терĕ юлашкинчен Анук.

Унăн йĕплĕ сăмахĕсем Касмуххапа Праски мăнаçлăхне тиврĕç. Анчах Касмухха çав-çавах шарламарĕ. Праски те, Анук шăртланнине илтмен пек, кăмăллăн курăнма тăрăшса:

— Кин, кин... Иксĕр мăшăрланса пурăнма пуçласан, юрату та килĕ. Эпир те ашшĕпе, хĕрпе каччă чухне, пĕр-пĕрне пĕлмен. Мăшăрлантăмăр та чунтан юратакан пул-тăмăр. Ак ĕнтĕ вăтăр çула яхăн килĕштерсе пурăнатпăр. Эсир те çавах пулăр. Сĕтел хушшине лар та пирĕн çăкăра çыртса пăх, — терĕ. Ашĕнче: «Тăхта-ха, кин тусан пурне те астутарса тавăрăп», — тесе шухăшларĕ.

— Чăнах, мĕн çитменшĕн юнтарса тăратăн? Асран кайнă пек, пирĕн пурнăçа тиркетĕн? — юлашкинчен тӳсеймесĕр сăмаха хутшăнчĕ Касмухха. — Эсĕ пирĕн пурнăçа тĕлĕкре те курман, курас та çук. Пĕлетĕн-и, хула пек кил-çурт пур ман, лавкка, икĕ лаша, сăвакан виçĕ ĕне, картиш тулли сурăх, хур-кăвакал, чăх-чĕп, вăтăр вĕлле хурт-хăмăр, пĕтĕмпех Элекçейĕн вĕсем... Телей мар-и ĕнтĕ ку?..

— Анук... ―çепĕççĕн чĕнчĕ те Элекçей ун патнелле утăмларĕ.

— Ан кил, ан кил ман пата! Эпĕ нихçан та сан арăму пулас çук!

— Курăпăр! — терĕ Элекçей.

Каллех виççĕн Анука ярса тытрĕç те алăк патнелле йăтса кайрĕç. 

Анук хăйне ăçта илсе каясса ăнланчĕ. Текех вара ашшĕ-амăшĕ килне, юратакан каччи патне те таврăнма çук. Анук тискер кайăк чĕрнине çакланнă чĕпĕ пек çуйхашрĕ:

— Кăраву-ул!.. Çăлă-ăр!.. Кăраву-ул!..

— Кин, кин... ма кăшкăратăн... Аçу-аннӳ йăлипе пул. Сана никам та усал тăвасшăн мар... — терĕ те Праски, хĕре илсе тухса кайсан, пӳрт алăкне шалт! хупса лартрĕ.

Анука амбар умне йăтса пычĕç, алăкне уçрĕç. Малтан амбара Элекçей кĕрсе тăчĕ, вара Анука тĕксе кĕртрĕç. Амбар умне юлнă икĕ каччă сасăпах кулса ячĕç.

— Пулнăччĕ хĕр, халь ĕнтĕ çук хĕр!

— Элекçей — турă çынни ятлă каччăччĕ, халĕ ĕнтĕ вăл та çук! — сăмах хушрĕ тепри,



* * *

Пуринчен малтан Ваçли тăна кĕчĕ. Анчах юлташне йăпатма ниепле витĕмлĕ сăмах та тупайман пирки:

— Ну-и, ну... Ман сурансенчен юн кайма чарăнманччĕ — сана çапса хуçрĕç, — терĕ хурлăхлăн.

Микула хăрушă инкек çитсе çапнине тавçăрчĕ. Чĕри çеç çав-çавах парăнасшăн пулмарĕ, юратакан хĕрне çăлма хистерĕ.

— Энĕшкасси хĕрне вăрлани нумай пулать-и?

— Нумаях пулмасть-ха. Урам тăршшипех кăравул кăшкăрса пычĕ теççĕ.

— Ăçталла илсе кайнине илтмерĕр-и?

— Касмухха килне терĕç пулас.

— Атя, Ваçли! — терĕ ура çине тăрса Микула.

— Ăçта, килнĕ-и?

— Килне çав. Çăлас пулать!..

— Кащкăр çăварне лексен... — Кĕтерук ăраскалне аса илсе аллине сулчĕ Ваçли. Вара салхуллăн хушса хучĕ: — Ĕнтĕ вăл...

Ваçли хăй шухăшне вĕçлеймерĕ пулсан та, Микула ăна ăнланчĕ.

— Кирек мĕнле пулсан та курасчĕ ăна... Эсĕ ман юлташ пулсан, атя, каяр часрах! Ваçли пĕр сăмахсăр килĕшрĕ.



* * *

Элекçей ытамне ӳксен, Анук ик-виçĕ хут кăшкăрса илчĕ те чĕмсĕрленчĕ. Мĕне пĕлтерĕ ĕнтĕ унăн сасси? Пурпĕр никам та килсе çăлас çук. Мĕнпур шанăçĕ те хăйĕн вăй-хăвачĕ çинче çеç.

Элекçей хĕре юри хатĕрленĕ кравать патне йăтса пычĕ. Вырăн çине пăрахнă чухне Анук, мĕнпур вăйне пухса, Элекçее тапса ячĕ. Лешĕ стена çумне кайса çапăнчĕ. Анук алăка хыпашлакаласа пĕр-икĕ утăм турĕ те тем çине та-кăнса ӳкрĕ. Чавсипе чĕркуççине ыраттарчĕ пулсан та» сасă кăлармарĕ. Мĕнле те пулин хушăка пытансан çеç çăлăнма май пуррине тавçăрса, тепĕр еннелле упаленсе кайрĕ. Кĕçех катка-пичкесем ларакан тĕле çитсе хĕсĕнчĕ.

— Анук! Ăçта эсĕ?

Ниçта та сасă пулмарĕ. «Юратман çын арăмĕ пуличчен,катка-пичкесем хушшинче шăнса хытам», — тесе шутларĕ Анук. Шартлама сивĕ ӳт-пӳ витĕр ăшчике шăнтма, ал-урисене кӳтерме пуçларĕ. Анук пурпĕрех ним шарламасăр ларчĕ. Чĕри çав-çавах юратакан каччи патне туртăнчĕ. «Эпĕ кунтине пĕлсен, ăмăрткайăк пулса вĕçсе килĕччĕ те мана вилĕмрен хăтарĕччĕ... Анчах вăл эпĕ ăçтине пĕлес çук. Пуриншĕн те хам айăплă... Вăл мана ларма ярасшăн марччĕ. Эпĕ итлемерĕм...»

Анука тĕттĕм çĕрте тупас çуккине туйса илчĕ те Элекçей шăрпăк çутасшăн аллине кĕсйине чикрĕ. Шăрпăкĕ пиншак кесйинех юлнă иккен. Вăл ирĕксĕрех амбартан тухрĕ.

Анук куçĕ умĕнче каç çути пĕр самантлăха çеç йăлтлатса сӳнчĕ пулсан та, вăл алăк хăш тĕлтине астуса юлчĕ. Элекçей тухса кайсан çăлăнма май пур пек туйăнчĕ ăна. Анчах алăка тул енчен питĕрсе илни тепĕр хут пăшăрхантара пуçларĕ. Элекçей мĕн ĕçпе тухнине тавçăраймасан та, çăлăнма май шырарĕ. «Амбартан тухма çук пулсан, ăна кунта кĕртес мар. Пуянăн амбарне шалтан питĕрмелли те пулма кирлĕ».

Анук катка-пичкесемпе михĕсем хушшинчен упаленсе тухрĕ те алăк хăлăпне хыпашласа пăхрĕ. Алăк уçăлмарĕ. Хыпашласах шалти кĕлине тупрĕ, питĕрсе лартрĕ. Вара, кравать çинчи тăлăппа чĕркенсе, тӳшек çине выртрĕ. «Турă çырлахтăр, ку ылханлă каçа мĕнле тӳссе ирттерес?» — шăлĕсене шакăртаттара пуçларĕ Анук.

Кĕçех çăрине уçрĕç те алăка тĕксе пăхрĕç. Алăк уçăлмарĕ. Каллех тĕкрĕç, юлашкинчен тапма тытăнчĕç. Алăкĕ хăнк та сикмерĕ.

— Анук! — илтĕнчĕ тултан Элекçей сасси. — Ахалех питĕрĕнсе айкашатăн. Ку сана пулăшас çук. Эсĕ манпа амбарта пулнине ялĕпех пĕлеççĕ ĕнтĕ. Ыран прихучĕпех саланĕ. Эсĕ чыслине никам та ĕненмĕ текех. Мана кĕртменни сана пулăшас çук. Луччă ырă кăмăлпа уç!

Анук уçмарĕ, сассине те памарĕ. Элекçей хăйне шăхăртса хăварасса сисрĕ. «Куна ял пĕлсен, халиччен никамран кулманнине кулĕç».

Ниçта кайса кĕреймен енне Элекçей юнаса алăка тĕкме, шаккама тытăнчĕ.

Анук ни чĕрĕ, ни вилĕ пулса, вырăн çинчен çĕкленчĕ, стена çумне тĕршĕнсе ларчĕ. Алăк çав тери вăйлă силленнипе халь уçăлса каяссăн туйăнчĕ. «Турă çырлахтăр, кĕле тӳстĕрччĕ... Алăк тӳстĕрччĕ...» — чĕтресе пăшăлтатрĕ вăл.

Çак вăхăтра хапха умне лав пырса чарăннине, кил хушшине икĕ каччă кĕрсе тăнине те асăрхамарĕ Элекçей. Вăл Анук ятне асăннинчен икĕ каччă Анук амбартине тавçăрчĕç. Мĕнле майпа Элекçей тулашне юлнине çеç чухлаймарĕç.

Хăй умне пырса тăрсан тин палларĕ Элекçей вĕсене. Вара кусем мĕн ĕçпе килнине тавçăрса илчĕ те сарайне пуртă патне чупса кайма тăчĕ. Анчах утăм та тума ĕлкĕреймерĕ — Микулапа Ваçли ăна ураран ӳкерчĕç. Ан кăш-кăртăр тесе, çĕлĕкне çăварне тĕркелесе чикрĕç. Пилĕкĕнчи пиçиххине салтса, икĕ аллине каялла çыхрĕç те ура çине тăратрĕç. Ĕнтĕ Ваçли пĕччен сыхлама та пултарасса шанса, Микула алăк патне чупса пычĕ.

— Анук, уç!

«Турă çырлахтăр, паллакан сасă мар-и ку? Е ултав-и?» Анук сывлама чарăнсах хăлхине тăратрĕ.

— Анук, эпĕ ку, Микула! Эпир Ваçлипе сана хăтарма килтĕмĕр. Уç часрах!

Анук тăлăпне хывса печĕ те алăка уçса амбартан сиксе тухрĕ. Амбар умĕнче Микула тăрать. Чăвашсен ĕмĕрхи йăлине пăссах чун савакан каччине ыталаса чуптăвас шухăш пырса кĕчĕ Анука. Шалти сисчевлĕ сасси тытса чарчĕ. «Е эсĕ чыслă хĕрне шанмасан?» Анук ырă кăмăлĕн туртăмне сирсе:

— Микула, тен, эсĕ мана чыслă хĕр тесе шутламастăн?.. — терĕ хуллен те именерех.

— Анук, сăмах ун çинчен мар халь. Кунта ху ирĕкӳпе килмен пулсан, атя хăвăртрах!

— Пыратăп, Микула! Кайрăмăр! 

Микула, Анук кĕпе вĕççĕннине астуса:

— Сан кĕрĕк ăçта? — терĕ.

— Ман кĕрĕк пӳртре. Халех тумланатăп! — Анук амбара васкаса кĕчĕ те тăлăп тăхăнса тухрĕ. ― Кĕрĕке илсе пырсан, тăлăпна паратăп. Илсе пымасан, сан тăлăпран кĕрĕк çĕлетсе тăхăнатăп! — тесе хăварчĕ Элекçее.

Вĕсем хапха патнелле чупрĕç.

— Ку сана асăнмалăх пултăр. Урăх нихçан та ют хĕрсем патне пырса ан çыхлан. Ĕнтĕ хăвăртрах пӳрте кĕр. Си-вĕре шăнса чире кайăн, ― шӳтлесе илчĕ те Ваçли, Элекçее хăварса, Микуласем хыççăн тухрĕ.

Яла çитеспе, Анук астуман чухне, Микула пиншак кĕсйинчен темле япала кăларса Ваçлие тыттарчĕ:

— Ху пĕлетĕн, ман вăхăт çук ĕнтĕ. Пĕчченех ту, — тесе пăшăлтатрĕ.

Ваçли, килĕшсе, пуçне сĕлтрĕ...

Ирхине, кун çути палăрнă-палăрманах, Михха марисен енчен таврăнчĕ. Вăл пустав сăрнă хулăн тăлăппа чĕркеннĕ те лав çинче те хăйне кăмакари пекех туйса пырать. Канлĕ çывăрма сăлтавĕ те пур. Вăрман кастарас ĕç ăнăçлă пулса пырать. Килти пурнăç çинчен нихçан та ытлашши шухăшламан вăл.

Тăкăрлăкран тухса Вăтакасалла пăрăннă çĕрте çуна сулăнка кайнипе Михха тутлă ыйхинчен вăранчĕ. Тăлăп çухавине пит-куçĕ çинчен сирсе пăрахрĕ. Ял хушшипе пынине курсан, тӳрленерех ларчĕ те:

— Çитнĕ-çке эпир, — терĕ ыйхăллă сассине.

— Çитрĕмĕр, — хуравларĕ Трифун.

— Хăвала хытăрах!

Трифун, кивĕ аçам вĕççĕн ларкăч çинче ларса пынипе витĕрех шăннăскер, ăшă пӳрте хăвăртрах çитсе ӳкес кăмăлĕпе, ахаль те юртакан урхамахне татах хăваларĕ. Миххан çурт-йĕрĕ тĕлнелле çывхарнă май, унта хĕрарăмсем йăркканине асăрхарĕ, анчах кунта мĕн пулнине тавçăрма ĕлкĕриччен, хĕрарăмсем, урхамах çывхарнине курса пулĕ, саланса пĕтрĕç.

Трифун сасартăк Михха хапхи тăрĕнчи шалча çинче тем шурă япала вĕлкĕшнине курах кайрĕ: «Мĕн япала ку?» Патнерех çывхарсан мĕнне чухласа илчĕ те, сивве шăннине манса, ăшĕнче хаваслăн кулса ячĕ. Миххана вăл та ытти хресченсем пекех кураймасть вĕт. Ял паттăрсăр мар-мĕн. Миххана намăс кӳме хăякан та пур. Хапха умне çитсен, Трифун айăпсăр та айванла сассипе:

— Ха, мĕн шалчи кăнтарса тăрать унта? — терĕ.

— Ăçта? — ним тавçăраймасăр ыйтрĕ Михха.

— Ав, ара! — чăпăркка аврипе хапха тăрринелле кăтартрĕ Трифун. Çавăнтах: — Тăрринче темле шурă япала вĕçкелет пекех курăнать ман куçăма, — тесе хушса хучĕ.

Михха, çуна çинчен сиксе анса, Трифун кăтартнă еннелле пăхрĕ те сивĕ тытса пăрахнă пек чĕтресе кайрĕ. Хапхана тикĕтпе варалани намăслă, хĕрарăм чĕрççиттине хапха тăрне çакса яни тата намăслăрах, Трифун, çакна аса илсе, Михха чĕрине ытларах йĕплесшен пулчĕ.

— Кулăшла ку хĕрарăм тенипе... Те типĕтме çуса çакнă ĕнтĕ? Вăрласа каясран та хăраман...

— Хупла çăварна, сăрнай! — хаяррăн кăшкăрса пăрахрĕ Михха. — Туртса антар хăвăртрах!

Тепĕр чухне пурнăçра çавнашкал та пулкалать. Сан тавра, сан çинчен темĕн те пĕр калаçаççĕ. Эсĕ нимĕн те илтместĕн, нимĕн те пĕлместĕн. Сан çине пӳрнепе тĕллесе кăтартса кулаççĕ. Эсĕ курмастăн, туймастăн. Ку тĕлĕшпе Михха килĕнче те çавнашкалах пулса иртрĕ. Тарçисем тахçанах вăранса хăйсен ĕçне тытăнчĕç. Нумайăшĕ хапхаран та тухса çӳрерĕ. Анчах хапха тăрринче мĕн пуррине пĕри те асăрхаймарĕç. Хăшпĕр тарçисем Михха кил-çурчĕ те-лĕнче çынсем вĕшкенине, хапха умĕнче чарăнса тăнине те курчĕç. Мĕншĕнне пĕлес текенсем çеç тупăнмарĕç.

Лукарье çĕре лăпкă та тутлă çывăрса ирттерчĕ. Хальччен вăл, йытăсем йăвашшăн вĕрнине те туйса вăранаканскер, кĕçĕр пĕр вăхăта хаяррăн вĕрнине те туймарĕ. Юратакан арçын ытамĕнче пулма ытла та ырă çав. Ку вăхăта вăл çĕр каçичченех тăсасшăнччĕ. Темĕнле усал çын пырса алăка шаккани пĕтерчĕ. Анчах ун çинчен шухăшласа кăмăлне пăсас килмерĕ, чĕрçиттийĕ таçта çухалнине те пĕлесшĕн пулмарĕ. «Васканипе вырăнпа хутшăнса кăйрĕ пулĕ те, Мавра аппа тупсан леçсе парĕ-ха», — тесе шанчĕ вăл,

Ирхине Лукарье йытăсем вĕрнĕ сасăпа вăранчĕ те, хапхи тĕлне лав çитнине илтсен, упăшки таврăннине тавçăрчĕ. Вырăн çинчен васкаса тăрса, тумланма тытăнчĕ.

Михх а пурте кĕчĕ.

— Хывăн! Тулта ытла та сивĕ кĕçĕр, шăнтăн пулĕ? Лукарье упăшки патне чупса пычĕ, хывăнма пулăшасшăнччĕ. Михха хăй çумĕнчен сирчĕ ăна. Алса тулĕпе чăмăртаса тытнă шур япалана ун еннелле кăнтарса:

— Камăн ку! — терĕ хаяррăн.

— Мĕн çинчен ыйтатăн эсĕ? — ăнланаймасăр сăмах чĕнчĕ Лукарье.

— Ахă, мĕн çинчен ыйтнине пĕлместĕн иккен! — Михха чĕрçиттине салатса Лукарье умне илсе пычĕ: — Камăн ку?

Мавра патĕнче çухалса юлнă чĕрçиттийĕ упăшки аллинчине курсан, Лукарье куçĕ хуралса килчĕ. «Мĕнле майпа ун аллине лекме пултарнă? Мĕн хуравласа инкеке сирмелле ĕнтĕ?» Куна каçах тавçăрнă пулсан, мĕн каласа тӳрре тухмаллине хатĕрлесе хунă пулĕччĕ. Халь шухăшламалăх та вăхăт çук. Анчах кĕтмен çĕртен сиксе тухнă инкеке сирме май тупмаллах. Лукарье упăшкине куçран хăюллăн пăхрĕ:

— Камăн пултăр, ара, ман! Тахçанах çухалнăччĕ. Ăçта кĕрсе кайрĕ-ши тесе шыраса та хăшкăлнă ĕнтĕ.

— Ав мĕнле эсĕ? Çухатнă иккен? Çавăнпа шалча тăрринче çакăнса тăрать пулĕ-çке?...

— Мĕнле шалча тăрринче?

Лукарье тивĕçсĕр хур тӳсекен хĕрарăм пек курăнма тăрăшрĕ. Çав вăхăтра Михха ăна чăмăрĕпе тăрăслаттарчĕ.

— Мĕн айкашатăн? — хурлăхлă сассипе çухăрса ячĕ Лукарье. — Курайман çынсем пире хур кӳме тапăннă та, эсĕ мана тиветĕн!

Михха арăмĕн сассине илтмерĕ, ăна енчен енне чышса çĕре ӳкерчĕ, тапкалама тытăнчĕ.



XV


Çав ирхинех Сантăрсем патне Плаки вĕçтерсе çитрĕ те:

— Хаклă йысна... Эсĕ те, аппа... Ырă хыпар илсе килекене ваттисем парне пама хушнă. Эпĕ сирĕн пата ырă хыпар илсе килтĕм. Эсир мана мĕн парнелеме шутлатăр? ― терĕ халавлăн.

Сантăрпа Наçтик малтанах Плаки ытла та ир килсе çитнинчен тĕлĕннĕччĕ, парне çинчен сăмах хускатнине илтсен çуйланчĕç, Анук пирки калаçу пырасса тавçăрса илчĕç.

— Чăн та, ырă хыпар илсе килтĕн пулсан, парне парасси пирĕнтен тармĕ. Анчах мĕнле ырă хыпарне пĕлеймерĕмĕр-ха?

— Эй, аппа... Эпĕ илсе килнĕ хыпар сирĕншĕн, чăн та, тĕлĕнмелле савăнăç! Ку савăнăçа курасса эсир тĕлĕкре те ĕмĕтленмĕн!

— Хунякам, ытарлă, калаçса ан чăрман. Тӳррипе кала, мĕн пулнă? Мĕнле хыпар çинчен калаçан эсĕ? — тӳсеймесĕр сăмах хушрĕ Сантăр.

— Сирĕн хĕр качча тухрĕ!

— Анук качча тухрĕ тетĕн?

— Ия. Сирĕн Анук качча тухрĕ. Тата кама тухнине пĕлесчĕ! — Сантăрпа Наçтик хăраса кайнипе ним шарламасăр ларчĕç. Плаки куна астуман пекех малалла каларĕ: — Сирĕн Анук Касмухха ачине, Элекçее, качча тухрĕ!

Сантăр ĕненнĕ-ĕненмен ларчĕ. Микулана тиркенĕ, хапхине тикĕтпе вараланă хыççăн ку хыпар уншăн ытла та кĕтмен çĕртен сиксе тухрĕ. Вăл ирĕксĕрех хумханса:

— Эсĕ тĕрĕссине каларăн-и? — тесе ячĕ.

— Ан тĕлĕнтер, йысна, пӳртрен хам ăсатса ятăм-çке. ― Плаки вара Анука мĕнле илсе кайни çинчен, ку ĕçре пуринчен ытла хăй тăрăшнине палăртса, кĕскен каласа пачĕ.

Наçтик куçĕнчен куççулĕ юхса анчĕ. Вăл, хĕрĕн чĕрине витĕр пĕлсе тăнăскер, ăна ирĕксĕрленине çав самантрах ăнланчĕ.

— Ман хĕре ху килĕнтен парса яма мĕнле хăйрăн? Са-на парне пама мар, ман хĕршĕн усал ĕç тунине нихçан та манассăм çук!

Плаки нимле мар пулса кайрĕ. Вăл аппăшĕ ырласа тав тăвасса кĕтнĕччĕ. Наçтик, тав тăвас вырăнне, ӳпкелерĕ. Çавăнтах: «Çилленнипе мар, ытла пысăк телей сиксе тухнипе пуçĕ çаврăннăран ӳпкеленçи пулчĕ-тĕр», — тесе шухăшларĕ те:

— Ан ман, аппа... Ĕмĕрне те ан ман... Çавăншăн Анука райри пурнăç туса пама тăрăшрăм хам та. Ĕнтĕ сирĕн Анукрăн телейлĕ хĕр прихутра урăх çук. Касмуххапа хуранташланни хăвăршăн та хисеп! — терĕ.

Сантăр хаваспах килĕшрĕ. Анук Элекçее качча тухни пĕрре персех икĕ кайăка тытнă пек пулчĕ уншăн. Пĕр енчен, тикĕтпе вараласа намăса кĕнине çуса тасатрĕ, тепĕр енчен — Сантăрăн мăнаçлăхне çырлахтарчĕ. Хунякăшĕ калашле, хĕрĕ кунашкал пуян çынна качча тухасса ĕмĕтленмен те вĕт вăл. Касмуххапа хурăнташланни — чăннипех пысăк хисеп. Кун хыççăн ялти хресченсем те пуç тайма пуçлĕç. Кирлĕ пулсан, пуян хăта пулăшма та пултарать.

— Нăйкăшма чарăн, — арăмне хăтăрса пăрахрĕ Сантăр. Плаки енне çаврăнса: — Эсĕ, хунякам, чăнах та, ырă хыпар илсе килтĕн. Сана куншăн парнелеме тивĕç. Анчах мĕн парнелесси çинчен Анук шухăшлатăр. Вăхăт çитсен, эпир ăна ун çинчен астутарăпăр! — терĕ. Çавăнтах: — Халь хă-на валли эрех кайса тупам-ха. Карчăк, эсĕ пăтă пĕçерсе хатăрле! — хушрĕ арăмне.



XVI


Микулапа Анук ку çĕре куç хупмасăр ирттерчĕç. Çĕр каçиччен ăçта-ăçта çитсе ӳкмерĕç, мĕн-мĕн çинчен калаçмарĕç-ши? Хăйсен хапхине тикĕтпе вараланине пĕлсен, Анук макăрчĕ.

— Ялйышĕ мĕн калать-ши ĕнтĕ? Пирĕн туслăх чыслă пулман тейĕç... Ăçта хурас намăса...

— Анук, чунăм... — арăмне йăпатма тăрăшрĕ Микула. — Ан тив, кирек мĕн калаçчăр. Пире уншăн айăп пулас çук. Эпир хамăра хамăр пĕлни те çителĕклĕ.

Тул çутăлса киле пуçларĕ. Çамрăк мăшăрăн ăшă сăмахсем тупăнсах пычĕç. Ашшĕ маларах вăранма пултарасси çеç канăçсăрлантарчĕ вĕсене. Ватти маларах ыйхăран тăни кĕçĕн çыншăн аван мар.

Çтаппан тахçанах вăраннăччĕ ĕнтĕ, ачисен кăмăлне ăнланнипе кăна çывранçи пулса выртрĕ.

Анук тăрса çипуçне юсарĕ. Лампа çутрĕ. Ним шухăшласа тăмасăр, ку киле каç çеç килнĕ пек мар, кунта çуралса ӳснĕ пекех, пӳртри япаласене йĕркелеме тытăнчĕ.

Ĕнтĕ Çтаппана та вырăн çинчен тăма юрарĕ. Вăл юратнă кинĕн чысне упрарĕ. Ыйхăран тин çеç вăраннă пек кăтартасшăн тутлăн анасласа илчĕ те:

— Эккей... çамрăксем паçăрах тăнă курăнать... Эпĕ çывăратăп. Ватлăх пусрĕ пулĕ çав, ― терĕ.

Çтаппан вырăнне пуçтарма тăчĕ. Анчах Анук ун патне пырса:

— Ати, ати... ан чăрман! Хам пуçтаратăп! ―терĕ те хуняшшĕн вырăнне вăр-вар пуçтарса хучĕ. Ĕнтĕ шыв патне кайма вăхăт. Ют яла качча тухнă пулсан, çăл патне малтанхи хут упăшкин хурăнташ хĕрĕ ертсе каймаллаччĕ. Кунта ют ял мар. Тăван ялĕнчи çăл тĕлне Анук никам кăтартмасăрах пĕлет. Ана кĕрĕкĕ çукки, ытти тумтирĕсем ашшĕ килĕнчи те пăшăрхантармарĕ.

— Микула, сан пиншакна тăхăнам-ха!

— Ăçта каясшăн эсĕ?

— Шыв кӳме.

Микула каç Ваçлине хушса хăварнине аса илчĕ те, ку ĕçе хăй хутшăннине ял çинче пĕлеççĕ пек сунса, Анук хăлхине кĕресрен хăраса ӳкрĕ. Çавăнпа шыв кӳме хăй кайса, çынсем мĕн калаçнине илтесшĕн пулчĕ.

— Тăхта-ха, Анук, хам каятăп!

— Ма тата?

— Ман пиншак сана пысăкрах. Унпа çӳреме аван мар. Хăвăн тумтирне илсе килсен кайăн. Паянлăха хамах кайса килетĕп.

Анук килĕшрĕ. Микула васкаса тумланчĕ те, икĕ аллине икĕ витре тытса, тухса кайрĕ.

Тул çути йăлтах сарăлса çитнĕ. Микула витрисене сулкаласа пычĕ. Чĕри савăнăçлăн вăркăшрĕ. Çăл патĕнче, вăл шухăшланă пекех, пĕр ушкăн хĕрарăм пухăнса тăнă та халапа çаптараççĕ. Ку кунсенче хыпар çине хыпар сике-сике тухрĕ. Акă, Якур Кĕтерука вăрланă пирки калаçса пĕтереймерĕç — Сантăр хапхине тикĕтпе вараланă текен хыпар сарăлчĕ, Паян, акă, Лукарье чĕрçиттине шалча тăрне çакнă хыпар кĕрлерĕ. Хĕрарăмсем Миххана хур кӳме хăйнă паттăр ятне пĕлесшĕн çунса çӳрерĕç. Анчах никам та тĕллипе каласа параймарĕ. Унччен те пулмарĕ — Анука вăрласа кайнă хыпар илтĕнчĕ.

Çăл патĕнчи хĕрарăмсем юлашки хыпара пур енчен те сӳтсе яврĕç. Хĕрĕн кăмăл-шухăшĕ мĕнле пулма пултарни пирки çеç аса илмерĕç. Пуринчен ытла вĕсене Анук Элекçее качча тухни кĕвĕçтерчĕ.

— Пăхăр та курăр эсир ăна, мĕнле пуян качча çаклатрĕ?

— Анать Сантăрăн пурнăçĕ!

— Ан васкăр-ха, сăмсинчен юн та анĕ. Пуянăн тӳшекки йĕплĕ тенĕ ваттисем!

— Ан тив, йĕплĕ пултăр. Уншăн Анук, пирĕн пек, татăк çăкăр шыраса çӳремĕ.

Микула килнине курсан, хĕрарăмсем калаçма чарăнчĕç. Лешĕ вĕсем патне çывхарчĕ те:

— Витĕрех куратăп, тахăшне усал чĕлхӳсем çине çаклатнă та, киле те саланасшăн мар. Сăмсусене тăм илтерсе, пит-куç илемне пăсасран хăрамастăр-и? — терĕ шӳтлесе.

Хĕрарăмсем Анука вăрласа кайни çинчен Микула пĕлмест терĕç пулас та унран кулма шут тытрĕç.

— Сана çаклатнă эпир!

Микула самантлăха йĕнчесе тăчĕ. Лукарье чĕрçиттине илсе тухнине ялйыш пĕлнĕ пек туйăнчĕ ăна. Анука каласа парсан мĕн курас? Каялла чакма çуккине кура, Микула шӳтлĕ сассипех хуравларĕ:

— Эй, инкемĕрсем, шăл çемми-и вара эпĕ сире? Çăрттанĕ ытла пысăк мар-и?

— Пулнă тет пысăк!..

— Халь çурри çеç тăрса юлнă!

Ан калаçăр! — тĕлĕннĕ пек хăй тăрăххăн пăхса çаврăнчĕ Микула. — Çук, эсир суятăр! Эпĕ нихăш енчен те катăлма шутламан-ха.

— Ăнланмана перет-ха тата... Анук ăçта? Çавна пĕлетĕн-и? — юлашкинчен татса хучĕ пĕри.

Микула çăмăллăнах сывласа ячĕ. Ку çеç пулсан, тем мар-ха. Ыттине пĕлминччĕç.

— Эсир тем аташатăр курăнать? Е халĕ те ыйхăран уçăлса çитмен-и? Пирĕн килте Анук ятлă çын пулманнине таврипех пĕлеççĕ-çке!

— Кирлĕ мара ан калаç-ха, Микула. Эпир сана Сантăр хĕрĕ çинчен калатпăр вĕт!

— Тĕлĕнмелле этемсем эсир! Мана мĕн тесе шеллемелле? Хăвăрах куратăр, турă ырлăхĕпе эпĕ сывах та чип-чиперех. Сире те ман пек пулма сĕнетĕп!

— Тьфу! Чăн та, айван-мĕн эсĕ, Микула! Сан Анукна вăрласа кайнă вĕт!

— Туршăн та, ытлашши ан култарăр! Анука вăрласа кайнинче ман мĕн ĕç? Вăрланă пулсан, виличченех пĕрле пурăнмалла пултăр. Улмуççи туратти пек ăрăв сарччăр!

— Эх, ачам, ачам... шăхăрса юлтăн иккен. Лайăх хĕре вĕçертрĕн! Алли-ури ылтăнччĕ!

Хĕрарăмсем Анука ырласа калаçни Микула кăмăлне тата савăнтарчĕ. Вăл икĕ витрине те шыв тултарчĕ те, хĕрарăмсенчен уйрăлса, килелле утрĕ.

Ирхи апат çинĕ хыççăн вĕсем кăшт шăкăлтатса ларчĕç. Вара Çтаппан, аса илсе, лăпкăн хушрĕ:

— Пӳлĕхçĕм çырлахтăр, ачамсем... Кинĕн ашшĕпе амăшĕнчен каçару ыйтма та вăхăт. Кайăр та пуççапăр!

Хĕре вăрласан ашшĕ-амăшĕ патне кайса каçару ыйтасси те чăвашсен йăли. Анчах Микула, çилленнипе Сантăр ытлашширех каласа тăкасран хăраса, Анука киле хăварасшăн пулчĕ.

— Атте, хам çеç кайса пăхсан мĕнле-ши?

— Юрĕ апла та, — килĕшрĕ Çтаппан.

Упăшки шухăшне Анук та хирĕçлемерĕ. Халех ашшĕ умне тăма шикленчĕ вăл. Сăхманне Микулана та парса ярĕç тесе шутларĕ.

Сантăр килĕнче ĕçкĕ пырать. Эрехпе хĕрсе кайнă Плаки татти-сыпписĕр Касмухха пуянлăхне, унпала хурăнташланни Сантăрпа Наçтикшĕн пысăк телей пулни çинчен çаптарать. Сантăр, хунякăшне итленĕçемĕн кăмăлĕ йăлтах çаврăннипе, ĕнтĕ пуян кĕрӳшĕ каçарттарма килессе çеç кĕтсе ларчĕ.

Наçтикĕн чĕри те парăнма пуçларĕ. Вăл та, хĕрĕн кăмăлĕ мĕнлине манса, пуян кĕрӳшне хапсăнма тытăнчĕ.

Кĕтмен çĕртен Микула пырса кĕни Плакин хаваслă халапне, Анукăн ашшĕпе амăшĕ ĕмĕтне те татрĕ.

Сантăр куç умне хапхине тикĕтпе варалани тухса тăчĕ, чĕринче Микулана курайманлăх вĕресе хăпарчĕ. Анчах ниме тăман çынпа ятлаçнин усси çук, хăвна намăса кĕртни çеç. Ăна асăрхаман пек сăмах хушмасăр ирттерсен аванрах пулĕ. «Ан тив, хăй камне, эпир камне чухлатăр!» — шухăшларĕ те вăл Микула çине çаврăнса та пăхмарĕ.

Микулана курсан, Наçтик чĕри нăйкăшма тытăнчĕ, хĕрĕ ун мăшăрĕ пулма ĕмĕтленнине, ĕнтĕ ку ĕмĕтсем ĕмĕрлĕхех çухалнине аса илчĕ.

Эрех хăвачĕпе анкă-минкĕленнĕ Плаки вара юратнă хĕрне çухатнă каччăран елпĕрсе куласшăн пулчĕ:

— И-и... Микула килнĕ-çке?.. Килях, килях! Телейлĕ каччă-мĕн эсĕ... Апат тĕлнех пултăн. Çук хуняму ытла та савать сана!

Микула, сĕтел çинче эрех пуррине курсанах, Анука ăнăçлă сутнăшăн ĕçнине, вĕсем хĕрĕ ăçтине пĕлменнине тавçăрчĕ.

— Çук, Плаки аппа, эсĕ питех йăнăшатăн. Мана пур хуняма савать!

— Ан калаç!.. Эс мĕн, авлантăн-им? — ахăлтатса кулчĕ Плаки.

— Авлантăм çав... Çавăнпа сирĕн ĕçке хутшăнма шут тытрăм! — терĕ те Микула, кĕсйинчен пулштух кăларса, сĕтел çине пырса лартрĕ.

Пурте Микула çине чăр! пăхрĕç. Вăл ухмаха тухнă пек туйăнчĕ вĕсене.

— Эсĕ, мĕн, аташни нумай пулать-и? — куçне-пуçне хĕскелерĕ Сантăр.

— Хаклă хуньăм... Çаплах чĕнем-ха ĕнтĕ... Эпĕ чипер тăнлă-пуçлах. Сире Анук ман патăмрине пĕлтерсе, хамшăн тата уншăн каçару ыйтма килтĕм.

Сантăр хунякăшĕ çине тĕпчевлĕн те тĕлĕнсе пăхрĕ. Лешĕ, çăварĕнчи çыртăкĕ пырне ларнипе, сассине аран кăларса:

— Мĕн итлетĕр ăна! Вăл ăсран тайăлнине курмастăр-им? Элекçей патне хам ăсатса янă хĕр ăçтан ун патĕнче пулма пултартăр! — терĕ.

— Куна тĕрĕс каларăн. Эсĕ Анука ăсатнă çеç мар, ăна вăрлаттарма пур майсемпе те тăрăшнă. Санăн усал чĕрӳне хĕр куççулĕпе чунтан йăлăнса ыйтни те çырлахтарман. Анук сана ылханни çинчен çеç каласа памарăн пулĕ ашшĕ-амăшне? Сутрăн та сутсах яраймарăн. Çăлтăмăр эпир ăна. Халĕ вăл пирĕн патăрта. — Кун хыççăн Микула, мĕн пулса иртни çинчен каласа пачĕ те, ашшĕпе амăшĕ Анукпа иккĕшне пил парасса шанса, хушса хучĕ: — Хаклă хуньăм, хаклă хуняма... Сирĕнтен каçару ыйтса, пĕрер черкке эрех тултарса пама ирĕк парăр мана!

Наçтикĕн чĕри ăшпиллĕн вăркăшма тытăнчĕ. Унăн асне ăнсăртран пырса çакланнă Элекçей пуçĕпех тухса ӳкрĕ. Анчах, малтан ашшĕ сăмах калассине кĕтсе, шарламсăр ларчĕ.

Плаки хăйне тикĕтпе вараласа янă пекех пулса кайрĕ.

Сантăр çиллине шăнарайман пирки палламалла мар улшăнчĕ. Хĕрĕ пуян çын ачине качча тухса, пуян çынпа хурăнташланни çинчен шухăшлама та пархатарлăччĕ. Халĕ пĕтĕмпех пĕтсе ларчĕ. Кам турĕ-ха куна? Каллех Микула! Сантăр, мĕн тăвасса пĕлеймесĕр, кăшкăрса пăрахрĕ:

— Мана хуньăм теме мĕнле хăятăн?!

Микула пĕр шикленсе те пĕр тĕлĕнсе Сантăр çине пăхрĕ. Ялан йăваш та кăмăллă курăнакан çыннăн ăшĕнче çак тери хаярлăх пулма пултарасса шухăшламанччĕ.

— Эпĕ ĕмĕрне те сирĕн хурăнташу пулман, пулма та шутламастăп! Хĕр те çук манăн! Тухса кай ман патăмран!

— Сантăр, Сантăр! — йăлăнса чĕнчĕ Наçтик. — Тархасшăн, ытлашши ан калаç. Хамăр ачасем вĕт. Кайран вĕсен куçне мĕнле курăнăпăр? Ялти ырă çынсем мĕн калĕç?

Сантăр арăмне итлемерĕ.

— Тухса кай! — терĕ те вăл тепĕр хут Микула лартса панă кĕленчене тытса алăк патнелле вăркăнтарчĕ. Кĕленчĕ стена çумне çапăнса саланчĕ, эреххи урай талккăшĕпе юхса саралчĕ. — Акă сана каçару! 

Микула чĕри калама çук ыратса кайрĕ. Анчах, яланхи пекех, ваттисене хисеплес йăларан тухмасăр:

— Юрĕ... Хушмастăн пулсан, хальчченхи пекех чĕнĕп. Анчах уссăрах харкашатăн. Халь ĕнтĕ пирĕн пурнăçа тепĕр май çавăрма çук, — терĕ.

— Тухса кай!

— Юрĕ... Каятăп... Сывă пулăр! — сассине хăпартарах каларĕ те Микула тухса кайрĕ.

— Ухмах темерĕн! Мĕн турăн ĕнтĕ! Вĕсен куçне мĕнле курăнас? — ятлаçрĕ Наçтик.

— Хупла çăварна! — кăшкăрчĕ Сантăр.

— Çук, хупламастăп! Пус-кас, хупламатăп! Эсĕ тăм ухмах! Микула чухлĕ маттур качча тиркетĕн! Ухмах эсĕ!

Арăмĕ ӳпкелени Сантăр пуçĕ çине чул пек пере-пере анчĕ. Вăл ним тума аптраса халтан сулăннипе пукан çине ларчĕ. 

— Эсĕ усал ĕç тунине ĕмĕрне те манассăм çук тухса кай пирĕн патăмран, — терĕ Наçтик юлашкинчен Плакине. — Куç ан куртăр!

  
   Виççĕмĕш пайĕ


   I


Октябрь уйăхĕ. Бурлаксем Миххан юлашки йывăçĕсене челенасем çине васкаса тиеççĕ. Рейдăра ĕçпе ĕшеннĕ бурлаксен чун-хавалне çĕклекен шӳтлĕ юрă шăранать:



Атя, инке, вăрмана, 

Хура çырла пуçтарма. 

Идет ходом, водом! 

Идет веселая!..



Паян çак бурлаксем хушшинче пĕр çамрăк бурлак канăçсăрланса ĕçлени палăрчĕ. Халиччен уçă сассипе ялан юрă пуçласа яраканскер, халь теприсем пуçарса юрласан та, хутшăнмасăр ирттерчĕ. Пĕренене берда çине туртса пăрахсан, ял еннелле пăха-пăха илчĕ. Юлашкинчен тӳсеймерĕ вăл. Хĕвел ана пуçланине астусан, ĕçе пăрахасса кĕтмесĕрех ушкăнран васкавлăн уйрăлчĕ те кимĕ çине сиксе кĕчĕ. Кĕсменпе çыран хĕррине тĕксе, Атăл варринелле кĕрсе кайрĕ.

Бурлаксем хушшинче шӳтлĕ калаçусем илтĕнчĕç:

— Мĕн пулчĕ ку йĕкĕте?

— Ма çав териех васкаса кайрĕ вăл?

— Йĕкĕтĕн пуçĕнче мĕн пуррине кам пĕлме пултарĕ! Те арăмне курасшăн-ха?

— Ытла ир-çке?

— Пултаракан йĕкĕтшĕн ир мар!

Бурлаксен пĕр ушкăнĕ ĕçе пăрахсах халапа çаптарса тăнине курсан, Михха хаяр сасăпа кăшкăрса ячĕ:

— Эй!.. Мĕн пăхса тăратăр унта! Ма ĕçлеместĕр! Бурлаксем шӳтлеме чарăнчĕç. Вĕсем, пакурĕсене шывра выртакан пĕрене çине çапса лартрĕç те, кăкăрĕсемпе пакур аври çине выртса, малалла уртăнчĕç. Пĕрене пуçнерех тăракан бурлакĕ юрă пуçарчĕ:



Инке терĕм, мĕн терĕм, 

Çырла татма пыр терĕм!



Ыттнисем, ăна пулăшса, кĕр юрласа ячĕç:



Идет ходом, водом! 

Идет веселая!..



Казак каткинчен те паркарах пĕрене пуçне берда çине туртса вырттарсан, юррăн янăравĕ татах хăватланчĕ:



Хура çырла пыл пекех, 

Пирĕн инке çу пекех!

Идет ходом, водом! 

Идет веселая!..



Çамрăк бурлак Атăл варрине çитерехпе аллисене кантармалла ишме чарăнчĕ. Юлташĕсем ĕç юррине шăратнă сасă унăн хăлхинче шыв юххи пек шăнкăртатрĕ. Кăмăлне татах çĕклерĕ. Вăл, ывăç тупанне йĕпетсе, кĕсменĕсене çирĕпрех ярса тытрĕ те, киммĕ çăмăллăн малалла ывтăнтарса, юлташĕсем хыççăн юрласа ячĕ...

Çамрăк бурлак, хавасланса ишнĕ май, Атăлăн тепĕр енне каçса ӳкнине те сисмерĕ. Кимĕ çыран хĕррине пырса тăрăнни çеç унăн юррине татрĕ. Вăл, васкавлăн сиксе тухса, киммине çыранарах туртса хăварчĕ те сăрталла çул тытрĕ.

Сăрта хăпарсан, çамрăк бурлакăн куç ытамне аслă улăх тухса тăчĕ. Каçхи çил тӳлеккĕн вĕрнипе хăва тăррисем вăркăшаççĕ. Яра куна ĕçлесе ывăннă ӳт-пӳ выртса канма хистет. Ав, утă капанĕсем те инçех мар. Мамăк тӳ-шек пек утă капанĕ ăшне кĕрсе вырт та ыйăха çап кăна. Анчах каччă ывăннине те, пархатарлă çутçанталăк канма илĕртнине те сирчĕ, васкавлăрах утма тытăнчĕ. Кайăксем чĕвĕлтетсе юрланине итлесе пынăçемĕн, вăл шухăшĕпе киле çитсе тăчĕ.

Акă, вăл арăмĕпе юнашар сăпка умĕнче тăрать. Сăпкинче тин çеç çуралнă ача. Ашшĕне тем каласшăн пек, пĕчĕкçĕ тутине сиктеркелет. Çав вăхăтра çамрăк бурлака: «Атте!» тенĕнех туйăнса кайрĕ те, вăл ирĕксĕрех чарăнса итлерĕ. Анчах кайăк юрланисĕр пуçне урăх нимле сасă та çуккипе тăна кĕчĕ. «Хăямат темерĕн... Тем аташса пырăн. Эпĕ ача курас ĕмĕтпе савăнатăп, арăмăн сывлăхĕ темле-ха унта. Çăмăлланнă чухне хĕрарăмăн хăрах ури тупăкра тенĕ ваттисем».

Килне вăл кун çути çухалсан тин çитрĕ. Çенĕк алăкĕ урлă хăрах урине каçарма çеç ĕлкĕрнĕччĕ — шалта арçын сасси илтĕнчĕ:

— Кĕме юрамасть. Кăшт тăхта.

— Ма юрамасть?

— Кин çăмăлланать. 

— Сывлăхĕ мĕнле-ши? 

— Пӳлĕхçĕ ырлăхĕпе чиперех пулĕ.

Çамрăк бурлак чĕри каштах лăпланчĕ. Вăл, пӳртри канлĕхе хускатасран хăраса, урине алăк пуканĕ урлă çав тери хуллен каялла куçарчĕ. Ним сас тумасăр çенĕк алăкне хупрĕ. Ашшĕ ятне илтес самант çывхарни калама çук савăнтарчĕ ăна. «Ывăл пултăрччĕ... Çитес çул çĕр валеçес сас-хура пур. Вара пирĕн тата тепĕр ят çĕр хутшăнĕччĕ. Ывăл пулсан, Атăл çинче ĕçлесе те хăйне валли пурнăç тума пултарать». Çав вăхăтрах унăн пуçне çуйлă шухăш пырса кĕчĕ. «Е хĕр çуратса парсан... Вара мĕн тумалла?..» Сасартăк вăл хăй ывăннине, хăйăрлă шывпа шӳнĕ тăлисем урине хĕснине туйрĕ. Юлашкинчен тӳсеймерĕ. Йăтайми çăк пусарса антарнă пек, çенĕк пусми çине ларчĕ. Унăн çуйланнă шухăшĕсем, çиçĕмрен хăвăрт ял тăрăх вĕçсе çаврăнса, Прахăр килне пырса кĕчĕç. Вĕсем ĕçчен çынсем мар-и? Анчах вĕсенчен чухăн кам пур?

— Микула, кĕр ĕнтĕ!

Çенĕкри арçын сасси çамрăк бурлакăн йывăр шухăшне татрĕ. Вăл ура çине сиксе тăчĕ. Çавăнтах: «Ывăл-и, хĕр-и?» — тесе ыйтасшăнччĕ — хăяймарĕ.

— Çăмăлланчĕ-и? — терĕ вара, хăйне лăпкăн тытма тăрăшса.

— Кĕме хушаççĕ...

Унтан çенĕк алăкĕ, вара пӳрт алăкĕ уçăлса хупăннă сасăсем илтĕнчĕç. Ашшĕпе пĕрле Микула та, пӳрте кĕчĕ.

Эпи карчăк Анука хулĕнчен çавăтнă, урай варрипе каллĕ-маллĕ уттарса çӳретет. Юн нумай кайнипе Анукăн пит-куçĕ хут пек шурнă. Вăйран сулăннă урисене аран улăштарать хăй. Выртса канас килет унăн, анчах эпи карчăк вырттармасть.

— Ан чарăн, хĕрĕм, ан чарăн... Тем пулсан та утма тăрăш. Юн çывăрсан, тем курса ларăпăр, — йăпата-йăпатах уттарать Анука.

Микула пӳрте кĕнĕ-кĕменех куçĕсемпе ачине шыраса çаврăнчĕ. Каллех; «Ывăл-и, хĕр-и?» ― тесе ыйтасшăнччĕ... Ĕлкĕреймерĕ... Ачи, ашшĕ канăçсăрланнине ăнланнă пекех, кăшкăрса пӳрт ăшчиккине янратса ячĕ.

— Арçын темерĕн... Сасси те епле хулăн! — Микулан кăмăлне çырлахтарас шутпа сăмах хушрĕ эпи карчăк.

— Ывăл-и?.. — урăх тӳсеймесĕр ыйтрĕ Микула.

— Ывăл! ― хаваслăн хуравларĕ эпи карчăк. Çтаппан турăш умне пырса чĕркуçленчĕ:

— Пӳлехçе тав ту, ачам... Пӳлĕхçе тав ту! — хушрĕ ывăлне.

Микула ашшĕпе юнашар чĕркуçленсе ларчĕ.

Шурăмпуç çăлтăрĕ кун çутинчен пытанма ĕлкĕриччен Энĕшкасси ялне икĕ çĕнĕ хыпар ӳкерсе хăварчĕ. Вĕсене ир-ирех çăл патне аннă хĕрарăмсем тупса, килтен киле салатса çӳрерĕç.

— Кĕçĕр Микула арăмĕ çăмăлланнă темест-и?

— Çăмăлланнă тет çав.

— Мĕн ача тунă-ши?

— Ывăл теççĕ.

— Вăт телей...

— Михха арăмĕ те çăмăлланнă теççĕ мар-и?

— Çапла сасă пур çав.

Юлашки хыпар Микула арăмĕ çăмăлланнă пирки хускалнă халапа пусарчĕ. Чухăн çын ачи çурални çинчен мĕнех калаçăн ĕнтĕ?

Михха арăмĕ çăмăлланнă текен хыпар ял хушшинче çĕр çĕмĕрчĕ. Малтанах Энĕшкассисем, сехмете турă ывăл паманшăн, калама çук савăнчĕç. Анчах ун çинчен уççăнах калама хăрарĕç — Михха хăлхине кĕрсен тем курса ларăн. Пуяншăн ывăл-и, хĕр-и, пурпĕрех. Çĕрĕ унăн ахаль те çителĕклĕ. Луччă йăпăлтатса юрама тăрăшас. Ку Михха хăлхине кĕрсен, кирлĕ вăхăтра ун патне пулăшу ыйтма кайма та хăюллăрах. Çавăншăн вара, Лукарье хĕрне хăй куçĕпе курман пулсан та, унран чипер хĕрача ку таранччен никамăн та çуралман пек мухтарĕç, каснă-лартнă ашшĕ евĕр сăн-сăпатли çинчен халап сарчĕç.

Энĕшкассисем Михха хĕрне мĕн парнелесси пирки шутларĕç. Михха ун çинчен çăмах калама ĕлкĕреймен-ха. Вăл ача çуралнă ятпа пухнă тăванĕсене, хурăнташĕсене, çывăх тус-йышĕсене вашаватлăн хăналать. Сĕтелĕ çинче ырă йышши çимĕç, четвĕрчĕпе эрех, витрипе пыл-сăра ларать. Çиеççĕ, ĕçеççĕ хăнисем. Хаваслă юрă шăратаççĕ.

Лукарье çеç кравать çинче ним шарламасăр выртрĕ. Ку хĕрарăм чĕри ытла та савăнăçлă, ытла та лăпкă тесе шутлама пултарĕç айккинчен пăхакансем. Кунашкал шутлама сăлтавĕ те пур. Çăмăлланнă хыççăн Лукарье ним ыратнине те туймарĕ, ывăнни те иртсе кайрĕ. Ывăл çуралнă пулсан авантарахчĕ те, анчах турă паманнине туртса илеймен. Хĕрача çуралнăшăн упăшки пĕрре те ӳпкелемерĕ. Пӳрт тулли пуçтарăннă хăнисем кĕçĕр çеç çуралнă хĕрачипе ашшĕ-амăшне вăрăм кунçул, ĕмĕрлĕхе телейлĕ пурнăç сĕнчĕç.

Пуринчен ытла Лукарье ашшĕ, Çемен, савăнчĕ. Вăл кĕрӳшне вĕрентсе каланисем харама каймарĕç. Унăн та мăнук пулчĕ ĕнтĕ.

Чăннипе, Лукарье чĕри пĕрре те вырăнта мар. Вăл сывласса та ассăн сывларĕ. Хăнисене куçран пăхма та аванмарланчĕ. Çав териех пăшăрханма е именме мĕн тунă-ха вăл? Кун çинчен Лукарье хăй çеç пĕлет, ăна пуринчен те пытарать. Кам та пулин тинкеререх сăнанă пулсан, Лукарье улшăнсах пынине асăрханă пулĕччĕ. Упăшки вилĕм хакне ӳкериччен хĕненĕ хыççăн унăн куçĕнчи хаваслăх çулăмĕ сӳнчĕ. Тути çинчи илемлĕ кулă шăнчĕ. Хальччен юсав тумланма юратаканскер, тачка пиртен çĕленĕ кĕпе тăхăнса, çăпата сырса çӳре пуçларĕ. Упăшкине хисеплес тĕлĕшпе те пачах улшăнчĕ. Вăл çултан таврăннине савăнăçлăн кĕтсе илме пăрахрĕ, çула тухса кайсан тунсăхламарĕ, хăй пуçарса сăмах хускатмарĕ. Упăшки чĕнсен те, ним калас мартан çеç кĕскен хуравларĕ.

Арăмĕ улшăннине Михха çийĕнчех сисрĕ те, хĕненĕрен çавнашкал пулĕ тесе, пурăна киле юсанасса шанчĕ. Анчах вăхăт иртнĕçемĕн иртрĕ — Лукарье юсанмарĕ. Вара Михха, çемьере сивĕлĕх пуррине туйса, пăшăрханма тытăнчĕ. Арăмĕ мĕншĕн кунашкал пулса кайнине каласа пама ыйтрĕ. Лукарье çав-çавах юсанмарĕ. Михха, ун чухне арăмне сăлтавсăрах хĕнесе пăрахнă пек ĕненме пуçласа, хăйне хаяррăн ӳпкелерĕ.

Лукарье çав тери улшăнни упăшки хĕненинчен мар, вăл хăй ăшĕнче ют арçынпа пулнă ачана ӳстернинчен килчĕ. Халь ĕнтĕ ача çуралчĕ, амăшĕн тепĕр хуйхă хутшăнчĕ. «Михха пĕлсен мĕн тумалла? Астусарах пăхсан, хĕрача пуçĕпех ун сăнарлă маррине такам та пĕлме пултарĕ. Миххан сăмси лаптăк, куçĕ хĕсĕк, çăварĕ сарлака, тути тачка та усăнчăк. Хĕрĕ — çавра пит-куçлă, шĕвĕртерех сăмсаллă, куçĕсем пысăк та таса, тути чипер».

Ĕçсе-çисе савăннă вăхăтра, усал-тĕсел курăннă пек, Ваçухха пырса кĕчĕ те, алăк çумĕнчен хăпмасăр, туйи çине тĕренсе тăчĕ. Çийĕнче — чăлт-шурă кĕпе, уринче — çĕн çăпата. Михха хăнисем пĕр-пĕрин хушшинче тĕлĕннĕн пăшăлтатса илчĕç:

— Кам ку?

— Юмăç карчăк... Тухатмăш... 

Шикленнипе хăшпĕрисем сивĕ тара ӳкрĕç. 

Ваçухха, вĕсене ытларах хăратасшăн пекех, ăна пуçланă куçĕсемпе кашнинех витер пăхса çаврăнчĕ. Пӳрт шăпланчĕ.

Хăнисем хăраса ӳкни Михха кăмăлне рехетлентерчĕ. Юмăç карчăка ĕçке чĕнтерсе вăл хăй пуяннине, тӳре-шарасемпе туслине çеç мар, ăна тухатмăшсемпе шыврисем те пăхăнса пурăннине, унпа никам та тавлашма пултараймасса кăтартасшăн пулчĕ.

Хăнасем шăплансан, Ваçухха кил хуçине шыраса тупрĕ те, аял пуç тайса:

— А-а... — терĕ хăрăлтатакан сассипе. — Чаплă та хăватлă хуçа... мĕн сăлтавпа чĕнтертĕн-ши мана? Мĕн ыр-усалшăн кил-çуртна кĕме тивĕç турăн-ши?

— Ваçухха аппа, этем пурнăçĕн пуласлăхне уçса па-расси сан ăсталăхра. Эсĕ çӳлти пихампарпа пĕр канашлă, çĕр тĕпĕнчи усалсемпе пĕр чĕлхеллĕ. Кĕçĕр манăн ытарайми арăм хĕрача çуратса пачĕ. Çавна пĕлесчĕ ман: унăн кунçулĕ вăрăм килĕ-ши? Ĕмĕрĕ телейлĕ пулĕ-ши? Тата... тата урăх ачасем çуралĕç-ши пирĕн? Ывăл ача çуралĕ-ши? Ним те ан пытар, Ваçухха аппа. Мĕн пĕлнине пĕтĕмпех каласа пар. Укçан илме кăмăл тусан, укçан тӳлĕп, пир-авăр тесен, пир-авăр парнелĕп.

— А-а... — сассине тăсрĕ Ваçухха. — Ман ăсталăх сан ирĕкре, чаплă та хăватлă хуçа. Эпĕ каланисем çĕре ӳкмĕç. — Хăнисем çав-çавах шарламасăр ларни юмăç кăмăлне мăнаçлантарчĕ. Вăл хăлтăр-хăлтăр кăшкар пек пуçне каçăртарах тытма тăрăшса: — Хĕрачи ăçта-ха? Куçăм-па курам та унăн ăраскалĕ мĕнле пуласси çинчен пихам-партан ăс ыйтам, — терĕ.

— Вĕсем чăланта, Ваçухха аппа. Паçăртанпах сана кĕтеççĕ. — Михха чăлан алăкне уçрĕ те шалалла кăтартрĕ:

— Тархасшăн, кĕр.

— А-а... — хăрăлтатрĕ юмăç. Вара никам ăнланмалла мар чĕлхепе тем сӳпĕлтетсе чăлана кĕчĕ.

— Ваçухха аппа, килях... — терĕ евĕклĕн Лукарье.

— А-а... Салам, хĕрĕм, салам,.. — пуç тайрĕ те Ваçухха сăпка патне пырса тăчĕ. Çывăракан хĕрача çине тинкерсе пăхнă чухне вăл мĕн шухăшланине никам та пĕлеймĕ. Куçĕнче йăлтăркка хĕлхемсем курăнса кайрĕç: — А-а... Мăкăнь чечекĕ пекех илемлĕ... — янăраман сассипе ĕхĕлтетрĕ вăл. Ваçухха мĕншĕн кулнине те пĕлме хĕн. Те хăй пурнăçĕнче пулса иртнисене аса илсе, те тĕттĕмлĕхĕн те-пĕр чури çуралнăшăн савăнса кулать вăл. ― А-а... ―мăкăртатрĕ каллех карчăк. — Ытла та илемлĕ çывăрать. Çывăр, çывăр, пепкеçĕм... Сан канлĕхне, сывлăхна тата пурнăçна пихампар сыхлатăр... Сана нимле лăп-лап та ан çыпçăнтăр... Ман куç ӳкмен, кушак куçĕ ӳкнĕ! — тесе виçĕ хутчен сурчĕ те: — Çĕçĕпе хача тата кăмрăк татки илсе кил-ха! — хушрĕ хĕрача ашшĕне.

— Халех, Ваçухха аппа! — килĕшрĕ те Михха юмăç ыйтнă япаласене илсе пычĕ.

Ваçухха çĕççе хĕрачан пуç вĕçне, хачча ури вĕçне хучĕ. Кăмрăк татăкĕпе çамки çине хĕрес палли сăрларĕ те татах виçĕ хут сурса:

— Сан канлĕхна, сывлăхна тата пурнăçна пихампар упратăр. Сан çумна нимле лăп-лап та ан çыпçăнтăр... Усал çын куçĕ ан ӳктĕр, — тесе пăшăлтатрĕ.

Хĕрачана асамланă хыççăн, çăпатисене лакăштаттарса, Лукарье патне пычĕ.

— Ваçухха аппа, çакăнта лар... ― хăйпе юнашар тӳшек çине кăтартрĕ Лукарье.

Ваçухха лаш ларчĕ те, таçта анса каясран хăраса, аллисемпе хăлаçланса илчĕ. Тӳшек пусăрăнса çитсен, çирĕп вырăна ларнине туйрĕ те:

— А-а... — хашлатрĕ çăмăллăн. Ашĕнче: — Пуянăн ылхавлă тӳшекĕ темерĕн!

— Ваçухха аппа... ире яхăн эпĕ тĕлĕк курнă...

— Мĕнле тĕлĕк, хĕрĕм?

— Миххапа эпир таçтан таврăнатпăр пек. Иксĕмĕр çире те чăлт-шурă тумтир. Çил-çунатлă урхамах çине утланнă та кăвак тӳпепе çĕр хушшинче вĕçсе пыратпăр. Эпир вĕçсе пынă май çеçенхирсем, сĕм вăрмансем, тинĕс-çарансем ирте-ирте юлаççĕ. Ял патне çывхара пуçласан, аялалла пăхрăмăр та, эпир кĕрес çул çине шурă пир сарса хунă. Пире кĕтсе илме ял тулашне хура халăх çăкăр-тăварпа тухса тăнă. Эпир урхамах çинчен ансан, пĕтĕм халăх чĕркуçленчĕ... Малалла тата тем кураттăм... ыйхăран вăраннипе тĕлĕк вĕçсе кайрĕ...

— А-а... — хăрăлтатрĕ Ваçухха. — Ăнлантăм, ăнлантăм, хĕрĕм...

— Мĕне пĕлтерет-ши ку тĕлĕк?

— Ан хумхан, хаклă мăшăрăм... Ваçухха аппа халех каласа парĕ.

— А-а... Эсир таса шурă тумпа пулмасан, тата кам таса шурă тумлă пулĕ?.. Сирĕн урхамах çил-çунатлă пулмасан, камăн урхамахĕ çил-çунатлă пулма пултарĕ?.. Сире хура халăх пуç тайса кĕтмесен, кама пуç тайса кĕтсе илĕç... Ку тĕлĕк эсир ĕмĕр-ĕмĕрех пуян та хисеплĕ пуласса, сире ĕмĕр-ĕмĕрех хура халăх пуç тайса пурăнасса пĕлтерет. — Шухăшĕсене каласа пĕтерсен, пĕрре Михха еннелле, тепре Лукарье еннелле çаврăнса пуç тайрĕ Ваçухха.

Самантлăха нихăшĕ те сăмах чĕнеймерĕç.

— Ĕнтĕ юмăç пăхасчĕ, ― терĕ юлашкинчен Михха. Ваçухха хĕвĕнчи ура сыппи шăммине туртса кăларчĕ.

Уркне явсă ларчĕ те, шăмă çине çыхнă çип вĕçĕнчен тытса, арки çинелле усăнтарчĕ. Пурте илтмелле сасăпа сӳпĕлтетме пуçларĕ:

— Суллан, суллан, суллан... Миххан хĕрачи телейлĕ пулсан, суллан... Малалла вĕсен ывăл ача çуралас пулсан, суллан... суллан... — Нумай вăхăт хушши пĕр тĕле тинкерсе пăхса ларнипе вăйсăр куçĕ алчăраса кайрĕ. Чипер пăхса ларма хăтланнă çĕртех, пĕр шăмăран ик-виçĕ шăмă, пĕр сĕвем çипрен ик-виçĕ сĕвем çип курăна пуçларĕ. Шăмă, майĕпен пысăкланса пырса, куç ытамĕнчен тухрĕ. Çиппине чĕпĕтсе тытнă пурнисем ывăннипе тӳсеймерĕç — вырăнтан хускалчĕç. Шăмми суллана пуçларĕ. Ваçухха хаваслăн эхлетрĕ: — А-а... пăхăр, пăхăр! Епле сулланать! Телейлĕ те таса чунсем... Сирĕн хĕрачан çăлтăрĕ пек çутă çăлтăр кăвак тӳпере урăх çук. Муллă та чаплă пулĕ унăн пурнăçĕ. Вăрăм килĕ унăн кунçулĕ. Сирĕн татах ачасем... ывăл ачасем пулĕç. Сирĕн йăх-тĕп улмуççи турачĕ пек сарăлĕ... — шухăшне вĕçлерĕ Ваçухха. Шăммине хĕвне пуçтарса чикрĕ. Кайма шут тытнă пек пулса, ура çине тăчĕ.

Михха, ывăл ача пулать тенине илтсен, чунтан хавасланса:

— Ырă сăмахсемшĕн тавтапуç, Ваçухха аппа. Ĕнтĕ аслă пӳлĕме тухар та сĕтел хушшине лар. Манăн хисеплĕ хăна пул! — терĕ.



III


Анук çăмăлланнă хыççăн пĕрремĕш вырсарникун çитрĕ. Ирпе ирех Микулапа арăмĕ сарлака сак çинче калаçса ларчĕç. Вĕсен умĕнче такана çине чĕркесе вырттарнă ывăлĕ, амăшĕн кăкăрне ĕмнĕ чухнехи пек тутине сиктеркелесе çывăрать.

— Телейлĕ пулĕ-ши ку пирĕн ача? — ассăн сывласа сăмах хушрĕ Анук. — Ытла та йывăр кун — юнкун çуралчĕ.

— Анук... чунăм.., Ан кулян, вăл телейлĕ пулать, — терĕ Микула, арăмне пилĕкĕнчен ыталаса.

Пӳрте Çтаппан кĕчĕ. Анук Микулана хăй çумĕнчен тĕксе уйăрчĕ.

— Кай, ытла та эсĕ... Яланах мана хĕрелмелле тăватăн. Кинĕ ача çуратнăранпа Çтаппан канăçлăхне çухатрĕ.

Хăй пăхмасан чир-чĕр ересрен хăраса, килтен ниçта хăпса каймасăр пурăнчĕ. Мăнукĕ çывăрнă хушăра çеç çывăрчĕ.

Çĕрле, тем тĕлте пулсан та, мăнукĕ йăшăлтатсанах ыйхăран вăранса, Анука вăратрĕ. Ачине лайăх пăхма кирли, макăртма юраманни çинчен астутарчĕ. Акă халь те вăл чĕрне вĕççĕн утса мăнукĕ патне пычĕ. Лешĕ канлĕн çывăрнине курсан:

— Çывăрать... Ан тив, çывăртăр... Çывăракан ача хăвăрт ӳсет теççĕ, — терĕ çепĕççĕн.

Анук ку килте ытла та телейлĕ. Хуняшшĕпе упăшки ăна чунтан хисеплеççĕ. Ытти хĕрарăмсем çăмăллансан тепĕр куннех килти ĕçе хутшăнаççĕ. Шыв кӳме каякансем те пур. Çавна пула чăваш хĕрарăмĕсенчен нумайăшĕ айăпланса юлнă е çамрăклах ĕмĕрлĕхе куçĕсене хупнă. Анука вара ача пекех пăхса усраççĕ. Ăна ĕç тутарма мар, вĕрĕлесрен хăранипе вучах çывăхне те пыртармаççĕ.

Микула шыв кӳме яланах хăй анни хĕрарăмсене тĕлĕнтерет те, кĕвĕçтерет те.

— Микула, эсĕ мĕн, Анука турăш вырăнне кĕлтуса пурăнма усратăн-и? — теççĕ вĕсем тепĕр чух. Арçынсем те кулма пăхаççĕ унран. Кулмасăр мĕнле тусен! Хĕрарăм тени, çăмăлланни тăватă кун çитсе те, шыв кӳменнине кам курни пур. Хĕне кайнă пулĕ вăл текен хыпар та сарăлчĕ ял хушшинче Анук пирки. Ку сăмах Наçтик хăлхине те пырса кĕчĕ. Хĕрне ытла ачашлантарса янăшăн кĕрӳшĕпе хăтине ӳпкелерĕ. Çак сăмахсем хыççăн, арăмĕ çине тăрсах ыйтнине пула, Микула ăна килти ĕçе хутшăнма тата шыв кӳме ирĕк пама шутларĕ. Çтаппан çине тăрсах хирĕçлерĕ. Хăйĕн арăмĕ вăхăтсăр вилни ăна паян кун та асаплантарчĕ. Тăлăха юлсан, каллĕ-маллĕ шухăшласа пăхнă хыççăн, арăмĕ вăхăтсăр вилни Михха айăпĕпе çеç мар, унăн сывлăхне упрама пĕлменнинчен килнине те тавçăрчĕ. Çтаппан çакна нихçан та манаймарĕ: пĕррехинче Татьяна çăмăллансан тепĕр куннех тырă вырма тухрĕ те нумай хушă сывмарланса пурăнчĕ. Кинĕ те Татьяна пек пуласран хăранипе, унăн сывлăхне упрама тăрăшса:

— Эпир улпутсем мар, — терĕ вăл ывăлне. — Шыв кӳме эсĕ те каятăн. Пӳлĕхçĕ ĕçчене юратать. Ан тив, кин сывалтăр. — Вара Анук енне çаврăнчĕ: — Эсĕ, кин, ĕçлейменшĕн ан пăшăрхан. Çынсен сăмахне итлеме эпир вĕсемпе пурăнмастпăр. Сывлăха сутăн илме çук. Уралансан, акă, кирек мĕнле ĕç те тума пултаратăн...

Чан сасси илтĕнсе кайрĕ, Çтаппан канăçсăрланчĕ:

— Пуçтарăнма вăхăт мар-и? Ирхи кĕлле кĕме чан çапрĕ. Кăнтăрлахи кĕлле кĕриччен, çитсе, ача ятне çыртармалла.

— Каятпăр та-ха... Эпĕ Миххаран укçа кайса илем.

— Ят хунăшăн тӳлеме тата çурта илмелĕх укçа пур-çке пирĕн. Хĕресне хреснашшĕпе амăшĕ илĕç.

— Ку тĕрĕсех те, атте... анчах эпир, пĕчĕк менелник пекки туса, кумасемпе çывăхрах паллашасшăнччĕ, хамăрăн Упана та чĕнсен аванччĕ.

Упа тесе вĕсем шӳтлесе Сантăра чĕнчĕç. Микулапа харкашнă хыççăн, Сантăр хĕрĕн туйне туса ирттерчĕ пулсан та, кăмăлĕ йăлтах çаврăнса çитмерĕ. Касмухха вырăнне Çтаппанпа хăталлă пулни ытла кӳренмелле пек туйăнчĕ ăна. Ахальтен мар ĕнтĕ туй иртни вунă уйăх çитсе те кĕрӳшĕ патне пырса кĕмерĕ. Хăй патне пырсан та сиввĕн йышăнчĕ. Хĕрĕ ывăл ача çуратни савăнтарчĕ пулсан та ют-шăнма пăрахаймарĕ.

Çтаппан килĕшрĕ:

— Апла кайса кил эппин. Ытлашши ан тăр.

— Хреснашшĕпе хреснамăш киличчен таврăнатăп! — терĕ те Микула тухса кайрĕ.

Вăл савăнăçне ниçта шăнăçтарма пĕлеймерĕ. Ачи ятне хурса менелник тăвасси хĕпĕртеттерчĕ ăна. Ку менелнике хуньăшне чĕнĕç, унпала йăлтах мирлешĕç, вара вĕсен телейĕ татах пысăкланĕ. Микула, çынсем илтсен куласран та именсе тăмасăр, сасăпах юрласа ячĕ:



Инке, терĕм, мĕн терĕм, 

Çырла татма пыр терĕм...



Микула хаваслă кăмăлпах Миххан кайри пӳртне пырса кĕчĕ те малти пӳртрен кам та пулин тухасса лăпкăн кĕтсе тăчĕ. Никам тухманнине кура, алăка шаккарĕ. Юлашкинчен Михха тухрĕ. Микулана курсан, никама парăнман мăнаçлă бурлак хĕрача çуралнă ятпа саламлама килнĕ пек сунса, унăн кăмăлĕ рехетленчĕ:

— Эсĕ килнĕ-çке? Ир çӳрекене килĕштеретĕп эпĕ. Хам ир çӳреме юрататăп! Хĕрача чыслăхĕшĕн шкалькăлăх та пама хатĕр!

— «На чай» ыйтма килмен эпĕ! — хирĕç тавăрса каларĕ Микула.

Михха кăмăлĕ пăсăлчĕ, сасси те улшăнчĕ:

— «На чай» ыйтма мар пулсан, мĕн шырама килтĕн? Михха кăмăлĕ улшăнни Микула чĕринчи хаваслăха та сивĕтрĕ.

— Эпĕ ача ятне хуртарма кайма пуçтарăннăччĕ... Михха ахăрса кулса ячĕ:

— Ельпох тĕлĕнтеретĕн эсĕ, Микула! Ача ятне хума эпĕ пачăшкă мар вĕт! Арăму вилсен, кĕлтума пыма та хушăн эсĕ!

— Эсĕ пачăшка пултарсан, кĕлтума та килсе чĕнĕттĕм. Анчах эсĕ пачăшкă мар, çавăнпа чĕнессĕм те çук! — терĕ Микула çилĕллĕн.

Микула сăмахĕсем Миххана савăнтарчĕç, вăл ахăрма чарăнчĕ, тарçисемпе калаçакан сасă çине куçрĕ:

— Апла мĕн шырама килнĕ эсĕ?

— Пилĕк тенкĕ укçа пар-ха мана. Ача ятне хуртарма кирлĕ.

— Мĕн ача çуралнă? — ăнсăртран аса илнĕ пек ыйтрĕ Михха.

— Ывăл! — мăнкăмăллăн хуравларĕ Микула. «Ывăл...» Михха чĕрине çĕçĕ пек пырса тиврĕ. Унчченехт канăç паман шухăшĕсем çĕнĕ вăйпа хускалчĕç. «Мĕншĕн ман ывăл ача çуралмарĕ? Çак мĕскĕнĕн мĕншĕн ывăл ача çуралнă?» Михха йывăррăн сывла пуçларĕ. Çут тĕнчене су-тăн илме май пулсан, хĕвеле те хăй çине çеç пăхтарĕччĕ вăл... Уйăх çине хăпарса, каç сулхăнĕпе тӳпере хăй çеç ярăнса çӳрĕччĕ. Тĕнчери мĕнпур ӳсентăран, чĕрчунтан кĕвенте авса пасара тухса сутĕччĕ. Çук, тĕнчери пур вăй-хăвата та укçапа сутăн илеймĕн. Çапах Михха парăнас шутлă этем мар. Темрен вăл: «Чухăнăн кĕсри хăмламан, пуянăн ăйăрĕ хăмланă» текен халапа аса илчĕ те, унăн пуçне труках чăрсăр шухăш пырса кĕчĕ. «Тĕнчен пур вăй-хăватне те сутăн илме май çук пулсан, сутăн илме май пуррине алăран вĕçертес мар. Юрать-ха укçа ыйтма килнĕ, ыран татах килĕ!»

— Ывăл çурални аван... ӳссен бурлак пулать. Пулас бурлакшăн укçа та шел марччĕ. Анчах укçи ытла та хытă çĕрте-çке... Ĕçлемесĕр никам та памасть ăна...

Михха кунашкал калаçнине Энĕшкасси çыннисем кашниех илтнĕ. Кун хыççăн пушă алăпа тухса кайнисем те сахал пулман. Çакна Микула та лайăх пĕлет. Çавăнпа та вăл хуçа хăйĕн юлашки «çук» сăмахне калама ĕлкĕриччен:

— Ĕçлеме ӳркенместĕп эпĕ. Ана эсĕ ху та пĕлетĕн! Халь мана пилĕк тенкĕ кирлĕччĕ, ― терĕ васкавлăн.

— Паян пилĕк тенкĕ... Ыран пилĕк тенкĕ... Яланах çавнашкал эсир, яланах ман сире укçа памалла... Ельпох калатăп: ман хамăн та укçа çумăр пек çуса тăмасть. ―Михха Микула çине тĕпчевлĕн пăхрĕ. — Ху килĕшсен, эсĕ те укçаллă пулма пултаратăн.

— Мĕнпе килĕшсен?

— Мĕнпе-и? — Микула çине тĕпчевлĕн пăхрĕ Михха: — Эпĕ сĕннипе килĕшсен!

— Пархатарлă сĕнӳ пулсан, ма килĕшес мар!

— Эпĕ пархатарсăр ĕç çинчен калаçса çăвар пылакне те сая ямастăп.

— Апла тесен кала!

Михха, ухăпа тĕл пеме хирлӳне хытă карăнтарнă пек, Микула çине шăтарасла пăхрĕ те:

— Ачун ятне сут мана, Çирĕм пилĕк тенкĕ паратăп! Никам илтмен хак! — терĕ.

Тем усала кĕтнĕ пулсан та, ку сăмаха илтессе сунманччĕ Микула. Ăна пĕрремеш ывăлĕн ятне сутма сĕнеççĕ. Вăл, ним каласа яраймасăр, Миххана куçран чăр! пăхрĕ.

— Ну, килĕшетĕн-и? ―кăшт тăхтасан татах ыйтрĕ Михха. Микула çав-çавах хăй çине шарламасăр пăхса тăнипе канăçсăрлана пуçларĕ. Куç хывнă парни алăран вĕçерĕнессĕн туйăнчĕ ăна ―Сахал тетĕн-и? Юрĕ! Аллă тенкĕ пара-тăп! Татах сахал тетĕн-и? Çĕр тенкĕ паратăп! Çĕр аллă!..

Микулана карланкăран тытса пăвнă пекех туйăнчĕ. Сывлăшĕ çитеймен пирки ним хуравламасăрах урама вирхĕнсе тухрĕ, пыр çыххине вăтăрчĕ. «Ылхавлă çĕрĕ!» Ыратнине тӳçеймесĕр йынăшса янă пек, хăй тĕллĕнех калаçса илчĕ вал. Çĕре каялла илнĕ хыççăн вĕсен тата çирĕм тенкĕ укçа юлнăччĕ. Ку укçа туй тума та çитеймерĕ. Тепĕр çирĕм тенкĕ Макçăмран кивçен илме тиврĕ. Тата хĕл каçмалла пулчĕ. Çуркуннепе акса хăварма вăрлăх туянма лекрĕ. Микуласем çĕре тепĕр хут сутас патнех çитрĕç. Михха кивçен пани кăна пулăшрĕ. Микула Миххан йывăçне юхтарнă çĕрте ĕçлеме юлчĕ. Ăна кура Ваçли те Атăл çине каймарĕ. Ытти хресченсем те лăпланчĕç. Михха, хăй сăмахĕ çине тăрса, Микулана кунне аллă пус тӳлерĕ. Пуçтарăннă укçапа вĕсем парăмсене парса татрĕç, çĕрне те шуратса хăварчĕç. Анчах малалла пурăнма кирлине хатĕрлесе хăвараймарĕç. «Çĕре каялла илмен пулсан, туй тунă хыççăн та укçа хĕл каçмалăх юлатчĕ, Анук валли те çитетчĕ. Хамăр çуркунне Атăл çине каяттăмăр. Ылхавлă çĕрĕ пĕтерчĕ!» — тесе шухăшларĕ Микула чунĕпе тарăхса.

Микула çакнашкал сӳлтĕркесе таврăннă çĕре пӳртре Ваçлипе Кĕтерук лараççĕ. Вĕсем Микулапа Анук ачин хреснашшĕпе хреснамăшĕ пулма килнĕ.

Кĕтерука вăрласа кайнă хыççăн вĕсем кунашкал çывăхран пуçламăш хут тĕл пулчĕç. Якурсен килне тытса пырсан, пурнăçри улшăнусем Кĕтерук асаилĕвĕнчен Ваçлие вăхăтлăха сирчĕç. Тепĕр чухне килсе тухсан, ăна ашшĕ ытла та пысăк хур кӳнине аса илсе хăвалама тăрăшрĕ. Анчах çамрăк чĕри Кĕтерука парăнасшăн пулмарĕ. Пурнăç йывăрланса пынăçемĕн сӳнми юрату суранĕ çивĕчлене пуçларĕ. Çав каç Якур вăрласа кайман пулсан, вăл Ваçли мăшăрĕ пулатчĕ вĕт. Макçăм тепĕр куннех ывăлне Кĕтерука качча илсе пама килĕшнине пурте пĕлеççĕ. Ваçли те паян кунчченех хăйне юратса пурăнни Кĕтерука паллă. Ахальтен-им Ваçли, иккĕшне ирĕксĕр уйăрнăран вара, улаха тухма пăрахрĕ, çамрăксен вăййи-куллине хутшăнмарĕ. Кĕтерук пурпĕрех Ваçлипе тĕл пуласран хăраса пурăнчĕ. Унпала çывăхран тĕл пулни хăйĕн арлă-арăмлăх тивĕçне çĕре ӳкернĕ пек, йăмăкĕсене намăслантарнă пек туйăнчĕ. Анчах паян Ваçлипе тĕл пуласран пăрăнаймарĕ. Анукпа Кĕтерук пĕр-пĕринпе кумаллă пуласси пирки хĕр чухнех сăмах татнă. Ак мĕншĕн Кĕтерукпа Ваçли тĕл пулчĕç те ĕнтĕ паян.

Кĕтерук чылаях ырханланнă пулин те, Ваçли унăн салхуллă куçĕсенче чунне тыткăнра усракан ăшпиллĕхпе çепĕçлĕх сӳнменнине асăрхама ĕлкĕрчĕ. Кĕтерук ăна нихçанхинчен те илемлĕрех те юратмалларах пек туйăнчĕ.

Микула килсе кĕни вĕсен шухăшĕсене татрĕ. Пуринчен малтан Акук хăраса сăмах чĕнчĕ:

— Микула, мĕн пулчĕ сана?

— Çĕр çăттăр! — хаяррăн каларĕ Микула.

— Кампа ятлаçатăн? — тавçăраймасăр ыйтрĕ Ваçли.

— Сехметпе ятлаçатăп! Вăл манăн пурнăçа, манăн пĕрремĕш ывăл ятне туртса илесшĕн.

Кĕтмен хыпар лăпкă та килĕшӳллĕ пурăнакан киле тă-вăллă çавраçил пек кĕрсе хускатрĕ.

— Вăспăти, тем курса ларăн... — ачине, такам туртса илесрен хăранă пек, кăкăрĕ çумне чăмăртаса тытрĕ Анук.

— Выçă кашкăр темерĕн!

— Сехметех çав! — тарăхса сăмах хушрĕ Кĕтерук,

— Нихçан та шăпи тулмĕ-ши? Ĕмĕр сакки сарлака текенччĕ ваттисем. Ашшĕ те çавнашкалах асса пурăнчĕ те, шăпи тулчĕ-тулчех, ырă вилĕмпе вилеймерĕ... ― мăкăртатрĕ Çтаппан.

— Мĕнпур инкеке çĕр пирки куратпăр. Çĕре каяла илмен пулсан, эпир парăма кĕрес çукчĕ... Çуркунне иксĕмĕр те Атăл çине кайса ĕçлес... Ним шухăшсăр, никама пăхăнмасăр пурăнăттăмăр. Халь йăлмак тăхăнтарса янă пекех, пăркаланма çук! — тӳсеймерĕ Микула, чунне ыраттарнă шухăшне каласа ячĕ.

— Пӳлĕхçĕм çырлахтăр, — салхуллă сасăпа хуравларĕ Çтаппан. — Çакнашкал пултăр тесе çĕре каялла илес теменччĕ. Çук... Çĕр акас та пурнăçа сыпăнтарас тенĕччĕ. Ĕмĕтленни килсе тухмарĕ. Телейсем çав таран пулĕ...

«Телей, телей... Ку сăмах хăлхана йĕрентерсе çитерчĕ ĕнтĕ!» — каллех хирĕçле хуравлас шухăш пырса кĕнĕчче Микулана, анчах ашшĕ салхулланнине сиссе, чĕлхи çине килнĕ сăмахсене çăтрĕ.

— Атте, тархасăшн, ан çиллен... Сана кӳрентерес теменччĕ эпĕ, Чунăм ытла хытă тулашнипе тӳсеймерĕм...

Ывăлĕ каçару ыйтни Çтаппан кăмăлне çемçетрĕ. Халĕ ĕнтĕ вăл, пурнăçри мĕнпур хуйхă-суйхă хăйĕнчен килнĕ пек ăнланса, хăйне хăй ачисен умĕнче айăплă шутларĕ.

— Çук, эпĕ çилленмен, ачам... Мĕн тесе çилленес ман... Эсĕ чăннине каларăн-и, тен?.. Анчах паянхи кун уншăнах кăмăла пăсас мар. Ан тив, Михха пуян пултăр, унран пуянни татах пур. Тем чул пуян пулсан та, пӳлĕхçĕ паманнине укçа парса илеймĕ. Эпир, мĕнле те пулин укçа тупса, ача мĕнелникне тăватпăрах.

— Тĕрĕс, Çтаппан пичче! — сăмах хушрĕ Ваçли.

— Эпĕ те килĕшетĕп, атте! — терĕ хавхаланса Микула, васкавлăн тумланса, ачине тирпейлĕн йăтрĕ.

Вĕсем Тĕмшер ялне çитнĕ çĕре чан çапса ячĕ.

— Илтрĕр-и, ирхи кĕлĕрен тухрĕç. Кĕçех ачасене шыва кĕртме тытăнаççĕ. Унччен ятне çыртарма ĕлкĕрмелле, — васкатрĕ Çтаппан.

Чиркӳ картишĕнче халăх лăк-тулли. Çтаппан чиркӳ алăкĕ умĕнче чарăнчĕ те:

— Кин, ачана хăв аллуна ил-ха, — терĕ. Анук ачине упăшки аллинчен илсен, хушса хучĕ: — Халĕ хуралçăсен пӳртне кайса ларăр. Микулапа ача ятне кĕрсе çыртарар.

Çтаппанпа Микула кĕнĕ çĕре Касмуххапа чиркӳ хуралçисĕм тенкел çине пăхăр хуран пырса лартрĕç. Аслă уяв чухнехи пекех, пăрăсран çакăнса тăракан утмăлтурата çутса хатĕрлеме тытăнчĕç. Клирос çинче кĕлĕ юррисем шăранаççĕ.

Чиркӳре çав тери чаплă та хавхалануллăн кĕлтума хатĕрленнине курсан, Çтаппанпа Микула тĕлĕнсе алăк çумĕнчех чарăнса тăчĕç. Иккĕшĕ те сăхсăхса илчĕç. Самай вăхăт ним шарламасăр тăнă хыççăн:

— Михха хĕрне ят хума хатĕрленеççĕ курăнать! — тавçăрса сăмах хушрĕ Микула.

— Ара, пирĕн те çыртарасчĕ-çке!

Çав вăхăтра клирос çинче юрлама чарăнчĕç.

— Аван тухать. Кунашкал юрласан, паян кучченеç пулатех. Ĕнтĕ кăшт канăр та ят хума вăхăт çитсен пухăнăр! ― илтĕнчĕ клирос çинчи тиечук сасси.

— Намăса кĕмелле тумастпăр, Лаврентий Кириллович!

— Михха савăнсах тав тăвĕ!

— Аминь! — вĕçлерĕ тиечук,

Юрлакансем, клирос çинчен васкавлăн анса, чиркӳрен тухса кайрĕç. Тиечук шкапран метрик кĕнекине тата çырмалли хатĕрĕсене кăларса сĕтел çине хучĕ. Çав вăхăтра Çтаппанпа Микула клирос умне пырса тăчĕç, тиечук вĕсене астумарĕ пулсан та, аял пуç тайрĕç.

— Лаврентий Кириллович! — ырă суннăн чĕнчĕ Çтаппан.

Тиечук çаврăнса пăхрĕ те Çтаппанпа ывăлне палласа илчĕ.

— Степан Иванович, мĕн калас тетĕр?

— Пӳлĕхçĕм çырлахтăр, Лаврентий Кириллович, мăнука ят хуртарма илсе килтĕм!

Çтаппан хăй çеç мар, унăн телейĕшĕн тиечук та савăнсах мăнук ятне çырса хумалла пек туйăнчĕ. Лешĕ, çырма тытăнас вырăнне таçталла, айккинелле пăхкаласа, шĕвĕркке сухалне хыçкаласа тăчĕ. Вара тин:

— Степан Иванович эсĕ мăнукăн ятне тепĕр вырсарникун хума кăмăл тумăн-ши? — терĕ.

— Мĕншĕн апла, Лаврентий Кириллович? Мĕншĕн паян хумалла мар?

— Мĕншĕн-и?.. — шĕвĕркке сухалне малтанхи пекех хыçкалам пекки турĕ тиечук. — Паян ят хума хаклăрах пулать. Сирĕн укçа çитмесрен хăратăп.

— Мĕншĕн хаклăрах тата, Лаврентий Кириллович? — тĕлĕнчĕ Çтаппан. — Ят хума виçĕ тенкĕ пулмаллаччĕ-çке? Ун чухлех пур пирĕн...

— Ку тĕрĕс, Степан Иванович, ытти вырсарникунсенче виçĕ тенкĕ илетпĕр. Паян Михаил Петрович хĕрне ят хурас ячĕпе утмăлтурат çутаççĕ тата хор юрлать.

— Мĕн чул тӳлемелле пулать вара?

— Вунă тенкĕ.

Çтаппан чĕлхи çухалчĕ. Вĕсен кĕсйинче мĕнпурĕ те пилĕк тенкĕ çеç. Ку укçапа ят хурасшăн, çурта илесшĕн пулчĕç вĕсем, юлашкипе менелник тума шутларĕç.

Микула чĕри те ыратса кайрĕ. Ят хума илсе килнĕ ачана укçа çитменшĕн каялла йăтса кайма тивет. Çав вăхăтрах Михха хĕрне вĕсем утмăлтурат çутса, хор юрласа ят хураççĕ. Куна пĕлнĕ пулсан, вĕсем килес те çукчĕ. «Пĕрремĕш ывăлах çак тери намăса кĕртме парас марччĕ. Мĕнле пулсан та ятне паянах хурасчĕ. Анчах ун чухлĕ укçа ăçтан тупас-ха?» Пуппа тиечук выççине Микула та пĕлет. Çавăнпа усă курма шутласа, вăл тиечук çеç илтмелле:

— Лаврентий атте, ача ятне эпир паянах хурасшăн. Ыран мĕн пуласса турăран урăх никам та пĕлмест. Ят хумасăр вилсе кайсан тата? Вара ытла пысăк çылăха кĕретпĕр! — Тиечук хăлхине тăратрĕ. Микула татах пăшăл-татрĕ: ―Укçа пирки ним те ан шухăшлăр, Лаврентий атте. Килтех пĕлнĕ пулсан, вунă тенкипех илсе килеттемĕр. Паян та яланхи вырсарникун пек сунса тăнипе, пилĕк тенкĕ çеç илсе килтĕмĕр. — Микула укçине кăларса тиечук умне хучĕ. ― Юлашкине те кĕттермелле тумастпăр. Тата çакна ан манăр, Лаврентий атте... пилĕк тенкĕ çумне хăвăр валли виçĕ тенкĕ хушса парăп... Ĕнтĕ килĕшетĕр-и?

Микула сĕнĕвĕ тиечук выçлăхне тивĕçтерчĕ. Виçĕ тенкĕ çĕрте выртмасть. Анчах ун чухлĕ укçа ăçтан тупса парĕ? Çтаппан пек хресченсемшĕн сакăр тенкĕ мĕне тăнине аван пĕлет вăл.

— Ахаль çеç калаçмастăн-и эсĕ? — тĕпчерĕ тиечук.

— Лаврентий атте, чиркӳре мĕнле ахаль çеç калаçăн!

— Ку тĕрĕсех... Ун чухлĕ укçине ăçтан тупăн-ха?

Микула сасартăк çухалса кайрĕ. Сăмах панă чухне кун çинчен аса та илменччĕ. «Чăнах, ун чухлĕ укçа ăçтан тупмалла?» Халь шухăшлама та вăхăт çук ĕнтĕ. Çак самантрах витĕмлĕ сăмах каламасан, пĕтĕм ĕç пăсăлма пултарать.

— Лаврентий атте, уншăн тесен нимĕн те ан пăшăрханăр. Пилĕк тенкине ăçтан тупнă, ытти те çавăнтанах тупăнĕ, — тесе хучĕ вара Микула.

Тиечука ку та çырлахтармарĕ. Вăл, тата шанчăклăрах пултăр тесе, шкапран хулăн кĕнеке туртса кăларчĕ те:

— Çветтуй турă, çветтуй хăватлă... Сакăр тенкипех паратăп тесе çак евенгели умĕнче тупа ту! — терĕ.

Микула кĕнеке хуплашки çине мĕн çырнине асăрхарĕ те, ку кĕнеке евангели маррине пĕлсе, ăшĕнче тиечукран кулса илчĕ:

— Сăваплă евангели кĕнеки умĕнче тупа тăватăп: юлашки сакăр тенкине те паратăп! — тесе кĕнеке питне ним пăркаланмасăр чуптурĕ.

Тиечук Микула ачи ятне çырса хума çаплах-ха васкамарĕ.

— Юрĕ, килĕшме те пулĕ тейĕпĕр... Эпĕ санран сакăр тенкĕ илмелле тесе çырса хурăп. Эсĕ халĕ пилĕк тенкĕ панине пачăшкă ыйтсан та ан кала.

Ĕç ăнăçлă вĕçленессе ĕненсен, Микулан кăмăлĕ çĕкленчĕ:

— Лаврентий атте, пурне те эсир хушнă пек тăвăп!

— Аминь! — вĕçлерĕ тиечук. Метрик кĕнекине уçрĕ, хăш çул çуралнине палăртса çырмалли йĕркене пин те сакăрçĕр тăхăрвун тăххăрмĕш тесе çырчĕ.

— Ачине мĕнле ят паратпăр?

— Иван ятлă çырăр, Лаврентий атте! Мăн аслашшĕн ятне паратпăр! — хавхаланса хуравларĕ Микула.

— Аминь! — тепĕр хут мăкăртатрĕ тиечук: ―Кайăр та ачана шыва кĕртме хатĕрлĕр.

Тиечук Миххана аял пуç тайса кĕтсе илчĕ.

— Михаил Петрович, праçник пĕрле пултăр!

— Эс калашле пултăр, Лаврентий Кириллович!! — хаваслăн хуравласа алă пачĕ Михха.

— Лукерья Семеновнăпа хĕрĕн сывлăхĕсем мĕнле? — йăпăлти сассипе ыйтрĕ тиечук.

— Питĕ аван!

— Турă пулăштăр, Михаил Петрович!

— Ну, манăн хĕр ятне çыр-ха, Лаврентий Кириллович! — тарçисемпе калаçма хăнăхнă сассипе хушрĕ Михха.

— Хаваспах çыратăп, Михаил Петрович. Сирĕн малтанхи ачан ятне çырма тивĕç пулнăшăн хама телейлĕ тесе шутлатăн. Мĕн ятлă тесе çырма хушатăр?

— Клавдия!

— Клавдия... Илемлĕ ят... — çырнă май мăкăртатрĕ тиечук.

Метрик çинче Иван ятпа юнашар Клавдия ят çырăнчĕ. Михха сĕтел çине пилĕк тенкĕ кăларса хучĕ. Тĕлĕннипе тиечук куçĕ улшăнса кайрĕ. Вăл ним шутласа тăмасăр:

— Михаил Петрович, ытла сахал тӳлетĕр! — терĕ.

— Сахал?.. Эсĕ, мĕн, хаклашма кунта пасарти тесе шутларăн-и?

— Пасарти пасарта мар та, Михаил Петрович, çапах сăмах каласа хăвармасăр тӳсме çук. Эпĕ хам валли ыйтмастăп. Хăвăрах куратăр пулĕ, утмăлтурат çутрĕç. Хор юрлать. Пуриншĕн те укçа кирлĕ.

— Çавăншăн пилĕк тенкĕ патăм эпĕ. Ку укçапа тем тума та пулать!

— Михаил Петрович...

— Лаврентий Кириллович! — тиечука пӳлчĕ Михха. — Ху ĕмĕрӳнте пĕр хут та пулин мана ырă тума май килнĕшĕн савăнатăн пулĕ тесеччĕ. Эсĕ пасарти пек хаклашма тытăнтăн. Ку пĕрре те килĕшмест!

Михха мĕнлине тиечук аван пĕлет, анчах çав териех хыт кукарла айкашасса кĕтменччĕ. «На чай» та пулин пилĕк тенкĕрен кая мар парасса шаннăччĕ. Вăл пурĕ те пилĕк тенкĕ çеç пачĕ. Юрлакансем мĕн калĕç ĕнтĕ? Тиечук, хăй шăртланнине палăртса, метрик кĕнекине çатлаттарса хупрĕ.

Михха, тиечук кăмăлне кăштах çавăрасшăн, аллипе ун хулпуççине çапса илчĕ:

— Лаврентий Кириллович, ан пăшăрхан! Укçа шута юратать. Эпĕ укçана вырăнсăр салатма вĕренмен. Анчах хама ырă тăвакана нихçан та ахаль ирттермен. Акă, кăнтăрлахи кĕлĕрен тухăр та арăмупа иксĕр ман пата, хĕрачан менелникне пырăр. Ун чухне пуриншĕн те тав тăвап! 

— Тавтапуç, тавтапуç, Михаил Петрович! — мирлешсе хуравларĕ тиечук. Михха патĕнче хăнара пулассине пысăк хисеп тесе шутларĕ вăл.

— Ман хĕрачапа пĕрле урăх кам ачине ят хуратăр? — сăмах май тенĕ пек ыйтрĕ Михха.

— Сирĕн ялти Степан Ивановăн мăнукне хуратпăр.

Михха куçĕнче хаяр йăлтăрккасем çиçсе илчĕç.

— Ман хĕрачапа пĕр хуранта никам ачине те шыва кĕртмелле мар!

Тиечук Михха çине тĕлĕнсе пăхрĕ:

— Мĕн терĕр эсир?

— Илтмерĕн-и? Тепĕр хут калама та пултаратăп: ман хĕрачана хăй тĕллĕн çеç ят хуратăр. Эп ăна такам сăрнай ачипе пĕр хурана кĕртсе варалаттармастăп!

Çак сăмахсене илтсен, укçа сахал панăшăн Миххана тавăрас шухăш пырса кĕчĕ тиечук пуçне. Вăл питне-куçне айăпсăр сăпайлă çынсем пек турĕ. Аллисене кăкăрĕ çине хĕреслесе хучĕ.

— Михаил Петрович, эпир сире тем пекех хисеплетпĕр... Анчах куна тума пултараймастпăр.

— Пултаратăр! — хыттăн каларĕ Михха.

Тиечук итлемерĕ те. Хăйне çав-çавах сăпайлă çын пек тыткаласа:

— Михаил Петрович, çут тĕнчере этем тума пултарайман ĕçсем те пур. Ку çӳлти туррăн ĕçĕсем. Çавăнпа эпир Микула ачине те ят хумасăр хăварма пултараймастпăр, — терĕ.

Тиечук парăнманни Миххана тарăхтара пуçларĕ. Харкашса каясран чарăнкаласа, кĕсйинчен вунă тенкĕлĕх кăларса тиечук умне хучĕ.

— Ĕнтĕ мĕн калатăн, тума пулать-и?

Тиечук çав-çавах улшăнмасăр пăхса тăчĕ. Умĕнче выртакан укçа ун куçне савса чунне илĕртрĕ пулсан та килĕшме васкамарĕ.

— Турă каçартăр сире, Михаил Петрович... Хаклашма эпир кунта пасарта мар, чиркӳре...

Михха тӳсеймерĕ, тиечука, икĕ хулпуççинчен çатăрласа тытса, хăйне хирĕç çавăрса тăратрĕ те çулăмлă куçĕсемпе шăтарас пек пăраларĕ:

— Лаврентий Кириллович, эсĕ мана пĕлĕт çинчи ĕçсемпе тĕтĕрсе ан арпаштар! Луччĕ çĕр çинчи чĕлхепе калаç: татах сахал патăм-и?

Тиечук та кутăна пеме пăрахрĕ.

— Хăвăрах ăнланмалла, Михаил Петрович, ку укçаран çуррине ытла пачăшкă илет, юрлакансене тӳлемелле тата чиркӳ тӳпине уйăрса хывмалла. Ман валли нимĕн те юлас çук. Çылăхĕ пуринчен ытла мана тивĕ, — терĕ вăл.

Миххан кăмăлĕ уçăлчĕ:

— Çĕр çинчи чĕлхепе калаçма тытăннăшăн тав тума та тивĕç. Ку вунă тенкĕ пĕтĕмпех сана валли. Пачăшкăпа иксĕмĕр хушăра урăх шут пулĕ.

— Тавтапуç, тавтапуç, Михаил Петрович! — аял пуç тайрĕ тиечук.

— Апла тесен, ĕç тухать-и?

— Мĕн пулĕ ĕнтĕ, Михаил Петрович... Мĕн пулĕ...

Михха кайрĕ. Тиечукăн чунĕ райри пекех савăнчĕ. Паянхи ĕç кунашкал ăнăçлă иртессе шухăшламанччĕ вăл. «Вунă тенкĕ кĕсьере ĕнтĕ. Микуларан илнĕ пилĕк тенкине мĕнле упраса хăварас? Ун ачине халех ят хумасан, ку укçана çухатма та пулать, çухатас мар тесен мĕн тумалла?» Тиечук çакнашкал шухăшласа тăнă вăхăтра пуп персе çитрĕ.

— Лаврентий Кириллович, ĕç-пуçсем мĕнле?

Тиечук хăйне алла илме ĕлкĕрсе хуравларĕ:

— Икĕ ача ятне çыртăм. Михаил Петрович хĕрачине Клавдия ят пачĕ.

— Куна пĕлетĕп эпĕ. Вăл мĕн чухлĕ укçа панине кала.

— Мĕн чухлĕ пани пĕтĕмпех çакăнта, пачăшкă, — сĕтел çинче выртакан пилĕк тенкĕ çине кăтартрĕ тиечук.

— Çакă çеç-и?

— Çакă çеç, пачăшкă.

— Мĕнле вара ытла та сахал? Эсир ыйтмарăр пулĕ?

— Ыйтрăм, пачăшкă. Хушса парас вырăнне мăшкăлласа хăварчĕ. Пасарти пек хаклашма намăс мар-и сире терĕ.

— Ну-и, ну... — çилхине силлентерчĕ пуп. Теприсенчен мĕн чухлĕ илтĕр?

— Пĕр пус та çук, пачăшкă. Кайран паратпăр терĕç.

— Эсир мĕн, кĕтмелле ят хума ухмаха ертĕр-и? — ятласа пăрахрĕ пуп.

— Мĕн тăвас тетĕр эсир, пачăшкă... Ыйтаççĕ, йăлăнаççĕ... Ят хурас мар, ытла та пысăк çылăха кĕретпĕр пулĕ терĕм. Ĕнтĕ хам та ним тума аптраса тăратăп. Юрлакансене валли те кучченеç илмелле...

— Сăмах панă пулсан — илмелле!

— Укçине ăçтан тупас?

— Михаил Петровичпа теприн шучĕ çинчен! — терĕ те пуп сĕтел çинче выртакан пилĕк тенкĕне, сăтăрса илсе кĕсйине ярăнтарчĕ.

— Пачăшкă, тархасшăн, ман валли те хăварăр! — халь макăрса ярас пек йăлăнчĕ тиечук.

— Эсир хăвăрăн тӳпене кĕтмелле килĕшнĕ.

«Михаил Петрович панă вунă тенкĕ çинчен пачăшкă нимĕн те пĕлмест. Микуларан илнĕ пилĕк тенкине пытарса хăварма мĕнле май тупас-ши?»

— Тепри камăн ачи? — ыйтрĕ пуп.

— Энĕшкассинчи Степан Ивановичăн мăнукĕ.

Пуп шухăша каянçи пулса тăчĕ те:

— Михаил Петрович хăйĕн хĕрачипе пĕр хурана урăх никам ачине те кĕртме хушманнине пĕлетĕр-и эсир? — терĕ.

Тиечук чĕри кăртах турĕ. Пуп вунă тенкĕ пуррине пĕлнипе юриех тепĕр ачи çинчен сăмах хускатрĕ пек туйăнчĕ ăна.

— Çавнашкал калаçкаларĕ пулас... Хам та пĕлместĕп, тем тумалла ĕнтĕ...

— Ним шухăшламалли те çук унта. Хушрĕ пулсан — тумалла, Пирĕн пурнăç çулĕсем Çтаппанăннипе мар, Михаил Петровичăннипе пĕрле.

— Ку тĕрĕсех, пачăшкă... Анчах мĕнле тăвас? Çтаппан мăнукĕн ятне çырса хуман пулсан тата тепĕрччĕ...

— Ку нимех те мар. Эсир хуралçă пӳртне кайăр та вĕсене тытса чарма тăрăшăр. Эпĕ çав вăхăтра Михаил Петровичăн хĕрне ят хурăп. Кайран Çтаппан мăнукне те хума юрĕ.

— Çветтуй турă, çветтуй хăватлă, пачăшкă! Сирĕн ăс-тăн Соломон патшаннинчен те хăватлăрах! — килĕшрĕ тиечук. Чунĕ турра мухтаса кĕлтурĕ. Вунпилĕк тенкĕ кĕсьене юлма пултарас шанăç тата ытларах çирĕпленчĕ. Вăл пуп хушнине тума васкарĕ.

Анчах ăна хирĕç ача йăтнă Ваçли, ун хыççăн Микула, Çтаппан тата Кĕтерук чиркĕве кĕнине курсан, тиечук кăмăлĕ улшăнчĕ. Вăл Çтаппансене чарса тăратрĕ.

— Ма çав тери ир килетĕр?

— Иртерех пулчĕ-ши вара? — тĕлĕнерех сăмах чĕнчĕ Çтаппан.

— Ир-ха, ир! — çинерех тăрса каларĕ тиечук. Ачасене ят хума пуçланине хамах систерĕп. Халь хуралçă пӳртне атьăр-ха. Сирĕнпе пĕрле эпĕ те пыратăп!

Çынна шанакан ырă кăмăллă Çтаппан хуралçăсен пӳртне таврăнма та хатĕр пулчĕ. Ваçлипе Кĕтерук та хирĕçмерĕç. Микула килĕшесшĕн пулмарĕ, тиечук ырă кăмăллă маррине сисрĕ вăл.

— Аптрамĕ-çке, Лаврентий атте, кĕнĕ-кĕнех ĕнтĕ, кунта та кĕтсе илме пултарăпăр...

Çав вăхăтра чиркĕве Михха хĕрачине йăтса кĕчĕç те тӳрех хуран патнелле утрĕç.

— Пӳлĕхçĕм çырлахтăр, Лаврентий Кириллович, ир тетĕр эсир, ― урăхла шухăшласа сăмах хушрĕ Çтаппан.

— Лаврентий атте, эсир турă хушнă пек тăвасшăн мар! — хыттăнах каларĕ Микула.

Тиечук хулпуççийĕсене сиктеркелесе илчĕ, ним каламасăрах каялла çаврăнчĕ те шыва кĕртекен хуран патнелле утрĕ. Унăн калаçас та килмерĕ. Пилĕк тенкĕ çухатас хăрушлăх чунне салхулатрĕ.

Çтаппан çемйи те ун хыççăн пычĕ. Вĕсене пуп курчĕ те çилленсе кайрĕ. Вăл Михха хĕрачине пĕр-пĕччен шыва кĕртме сăмах панă вĕт. Çилĕллĕ куçĕсемпе тиечук çине пăхрĕ пуп: «Кусене хуралçăсен пӳртĕнче тытса чарайман ĕнтĕ».

Тиечук пупран та пăрăнса тăчĕ. «Кирек мĕн айкашчĕр те, ман кĕсьери укçана çеç ан тĕкĕнччĕр», — тесе шухăшларĕ.

Пуп Çтаппана, хирĕç васкаса пырса, çурма çулта чарса тăратрĕ.

— Степан Иванович, эсир самантлăха хуралçăсен пӳртне кайăр-ха. Сирĕн ачана кайран, укçасăрах ят хуратпăр!

Ку ĕнтĕ ытларах та пулчĕ. Пуппа тиечук Микула ачине Миххан хĕрачипе пĕр хуранта ят хумасăр намăса кĕртме шутланине пурте ăнланчĕç, пурин чĕри те курайманлăхпа тулчĕ.

— Пачăшкă, мĕне пĕлтерет ку? — чиркĕве пухăннă çынсем илтмелле каларĕ Микула. — Эсир турă умĕнче пур этем те пĕр тан тесе вĕрентетĕр, халĕ çав йĕркесене хăвăрах пăсатăр! Сирĕн шутпа, пĕр ачине ят хума юрать, теприне юрамасть. Е вăл ят хумасăрах вилес пулсан та нимех мар-и?

Халиччен илтмен сăмахсем пупа саламатпа ăшаланă пекех туйăнса кайрĕç. Вăл, хăй çине çĕршер куç шăтарасла пăхнине сиссе, аллисемпе сĕлткелесе, куçĕсемпе хĕскелесе, Микулана шăпланма хушрĕ. Лешĕ, пуп пăлханнине туйса, сассине татах хăпартрĕ.

— Эсир турă çуртне суту-илӳ тăвакансен кил-çурчĕ тăвасшăн! Ăçта сирĕн, пачăшкă, çылăхран хăрани!

— Пӳлĕхçĕм çырлахтăр, пачăшкă... Эсир кунашкал хăтланасса кĕтменччĕ! — юлашкинчен сăмах хушрĕ Çтаппан.

Пуп çамки çине сивĕ тар тапса тухрĕ. Ăна çĕршер ĕненекенĕ умĕнче турă йĕркисене пăсакан тесе айăплаççĕ. Чиркӳ влаçĕнчисем пĕлсен, куншăн ырлас çук. Çтаппан прихутра шутлă хресчен пулнипе, унăн сăмахне ытти хресченсем те итленине пуп аван пĕлет. «Усал хутшăнтарчĕ-и мана ку ĕçе?» — вĕчĕрхенсе шухăшларĕ те вăл, ирĕксĕрех ыр кăмăллăн курăнма тăрăшса:

— Степан Иванович, ахалех хумханатăн. Сан мăнукна ят хурас мар текен çук. Лайăхрах хатĕрлĕр тесе çеç каларăм. Хатĕрлесе çитернĕ-тĕк, хуран патне пырăр. Кĕçех ят хума пуçлатăп! — терĕ.

Тилĕрсе кайнă Михха ним тума аптранипе тутине çыртса тăчĕ.



IV


Ирхине Михха амбар умĕнче вăранса кайрĕ. «Кам сăрнайĕ вырттарнă мана кунта, çара хăма çине? Мĕншĕн эпĕ пӳртри вырăн çинче мар?» — шухăшларĕ вăл ăнланаймасăр, Мухмăр чĕртсен аса илĕп тесе, амбар ум хăми çинчен тăрса, пӳртелле кĕрсе кайрĕ.

Енер упăшки хăйне урнă йытла тыткаласа хĕрачин менелникне пăсни Лукарье чĕрине халĕ те ырттарса тăчĕ пулсан та, вăл ăна яланхи пекех чĕмсĕрленсе кĕтсе илчĕ.

— Эрех пар! — терĕ вăл кĕнĕ-кĕменех.

Лукарье çав самантрах эрех тултарса пачĕ. Михха лăнкăртаттарсах ĕçрĕ. Пĕр-икĕ курка ĕçсен, Михха пуçĕнчи мухмăр сĕрĕмĕ кăштах уçăлчĕ. Ăстăнĕ йĕркелене пуçланă май вăл ĕнер мĕн пулса иртнине, мĕнле майпа амбар умнех выртса çывăрнине те аса илчĕ.

Хĕрачин менелникĕ ире яхăнччен пычĕ. Юрă-ташă самантлăха та йăвашланмарĕ. Икĕ кĕслепе сĕрме купăс хаваслă ташă-юрă кĕввине ырми-канми шăрантарчĕç.

Михха хăйне кăмăллă тыткалама тăрăшрĕ пулсан та, чиркӳре Микулана тапăнни ăнăçсăр иртнине манаймарĕ. Куншăн вăл пĕтĕмпех пупа айăпларĕ. Хаяр эрех-сăра ăс-тăнне минретсе çитерсен, пуп çине кăнн! пăхрĕ. «Вăрăм çӳçлĕ сăрнай темерĕн! Паян эсĕ мана пĕтĕм тĕнче умĕнче намăса кĕртрĕн. Анчах çакна çеç мантăн: Михха парăмра юлма вĕренмен!» Çак вăхăтра музыкантсем шăпланчĕç. Михха тайкаланса ура çине тăчĕ:

— Эй! Музыкантсем! Хаваслăрах калăр, пачăшкă ташласшăн! Музыкантсем, хуçа хушнине шӳт вырăнне йышăнса, кулса ячĕç. Вĕсене курмалăхне ытти хăнисемпе пĕрле пуп та кулчĕ.

Михха урине тăрăс! тапрĕ те, сĕтел чĕтренсе илчĕ.

— Ну, сăрнайсем! Ташă кĕвви калăр!

Музыкантсем, хуçа шӳт туманнине ăнланса, ташă кĕвви калама тытăнчĕç.

Михха пуп патне пычĕ:

Пупăн тути çинчи кулăш пĕрчисем шăнса ларчĕç. Михха шӳтлеменнине вăл та ăнланчĕ.

— Турă каçартăр, Михаил Петрович... Эпĕ ĕмĕрне те ташласа курман.

— Суятăн! Ташлатăн! — хаяррăн кăшкăрчĕ те Михха, пуп мĕн те пулин хуравлама ĕлкĕриччен, ăна урай варрине туртса кăларчĕ. — Ташла!

Пуп турткаланма хăтланчĕ. Михха, çиллине шăнараймасăр, пупа тĕке-тĕке пӳртрен кăларса ячĕ. Ытти хăнисене çак мыскара ытла та пăлхантарчĕ. Пуринчен малтан хунĕ, çилленсе, арăмне илсе тухса кайрĕ. Вĕсем хыççăн ытти хă-иисем саланчĕç. Менелник пăсăлчĕ. Михха кил хушшине тухса амбар умне тӳнчĕ. «Саланчĕç пулсан, саланччăр! Татах килĕç. Пачăшкине çавăрма та нимех мар. Акă, паянах каятăп та мирлешсе пĕрер черкке эрех ĕçĕпĕр», — шухăшларĕ вăл. Анчах ăна кил-çуртсăр çын пек çара хăма çинче çывăрни канăç памарĕ. Арăмĕ пур, темиçе тарçă, пĕри те ырă сунса пуç айне тумтир те пулин хурса паман. Михха хăйне айăпласа илчĕ: «Никам та мар, хăнасене хам хăваласа ятăм та, хĕрачан менелникне пăсса, арăма çиллентертĕм». Кун хыççăн вăл арăмĕ ятлаçасса е ӳпкелессе кĕтрĕ. Анчах Лукарье ку килте пуçĕпех ют çын пек çӳрерĕ, пĕр сăмах та чĕнмерĕ. Михха юлашкинчен тӳсеймерĕ:

— Каç мĕн пулса иртнишĕн савăнатăн-и? — терĕ шăртланарах.

— Çук... Савăнмастăп... Хурланмастăп та... Ху мĕнле этемне хурăнташсем умĕнче аванах кăтартрăн...

Михха авăкланса харкашу тапратма та хатĕрччĕ, Касмуххапа Платун пырса кĕни кансĕрлерĕ. Çав самантрах Михха ĕнер Лаврскипе тата Огуречниковпа калаçса татăлнине аса илчĕ те ку этемсене мĕн ĕçпе килме хушнине ас-турĕ.

— Килĕрех! Килĕрех! — ăшпиллĕн курăнма тăрăшса чĕнчĕ Михха.

Малтан Касмухха пырса алă тытрĕ.

— Ĕçни-çинисене тавсье, Михаил Петрович!

— Тивнĕ пулсан тавах, Петĕр пичче! — Ĕнерхи харкашушăн каçару ыйтас кăмăлĕ пурччĕ Миххан, анчах хăйне пĕчĕкке хурасран шикленсе: — Пуç ыратмасть-и? — терĕ.

— Кăштах пур çав, — пытармарĕ Касмухха.

— Апла юсас пулать ăна. Сĕтел хушшине ларар-ха. Михха Платуна та сĕтел хушшине ларма сĕнчĕ. Лукарье эрехпе пыл-сăра пырса лартрĕ. Пĕрер черкке эрех; пĕрер курка сăра ĕçсен:

— Эпĕ сире мĕн ĕçпе чĕннине чухлатăр-и? — терĕ.

— Халлĕхе çук-ха. Пĕлме килтĕмĕр.

— Акă мĕншĕн чĕннĕ эпĕ сире, Петĕр пичче, — сассине пĕчĕклетсе калама пуçларĕ Михха. — Пирĕн утрав пуррине эсир лайăх пĕлетĕр. Миçе çултанпа ĕнтĕ унта хăвапа йăмра ирĕклĕн ӳсет. Анчах икĕ çĕр общини тавлашса кайнă та, утравпа никам та усă кураймасть. Халь Пиш çĕр общини утрава туртса илесшĕн тенĕ хыпар пур.

Касмуххапа Платун хумханса кайрĕç:

— Унашкал пулма пултараймасть! Утрав пирĕн!

— Çавăн çинчен сӳтсе явма чĕннĕ те ĕнтĕ сире. Эсĕ, Петĕр пичче, халех пасара кай та унта хамăр общинăн уполномоченнăйĕсене тĕл пулса кала: вĕсем хăвăртрах каялла таврăнччăр та хăйсен ялĕсене утраври йăмрапа хăвана касма хăваласа яччăр. Унсăрăн утрава Пиш общини туртса илме пултарать. Витĕмлĕрех пултăр тесе, энĕшкассисем паçăрах кайнă, васкамасан вĕсем чи лайăх вырăнсене йышăнĕç тесе ĕнентерме тăрăш. Кун хыççăн Пиш общинин уполномоченнăйĕсемпе тĕл пулма тăрăш, вĕсене: Ĕнел общини утрава туртса илме кайрĕ тесе, йăрăсласа каласа пар...

— Михаил Петрович, нимĕн те ăнланмастăп, — ăна пӳлсех сăмах хушрĕ Касмухха. — Эсĕ халь çеç утрава пишсем туртса илес пек калаçрăн...

— Халлĕхе ытлашши пĕлмесен те юрать. Кайран ăнланăн. Халь эпĕ хушнине авантарах итлеме тăрăш! Пиш общини уполномоченнăйсене йăрăсласа кала: Ĕнелсем утрава йышăннă те. Вĕсене Ĕнелсем çине тапăнма вĕслет! ― Михха вунă тенкĕ кăларса Касмуххана пачĕ: — Ку сана паянхи тăкак валли пултăр. Ху хăналан тата ытти уполномоченнăйсене хăнала. Ăнлантăн-и?

— Ăнлантăм.

— Ăнланнă пулсан питĕ аван. Ĕнтĕ халех пасара вĕçтер!

— Ма халех? Килтен лаша кӳлсе каятăп!

— Лашашăн ан шухăшла. Çул çинче сана ман урхамах хуса çитĕ. Çав урхамахпа каялла ман пата таврăнăн. Кунта вара малалла мĕн тумалли çинчен сӳтсе явăпăр.

— Апла тесен, эпĕ кайрăм! — килĕшрĕ те Касмухха пуç тайса тухса кайрĕ.

— Эсĕ, Платун пичче, — иккĕшех юлсан каларĕ Михха, — хамăр ялсене халех килĕрен киле пĕлтер, пишсем утрава туртса илесшĕн те. Часрах кайччăр та хăвапа йăмрасене касма тытăнччăр. Кая юлсан ытти ял хресченĕсем лайăхрах вырăнсене йышăнма пултараççĕ те. Пишсене тивĕçлĕн кĕтсе илме кӳсĕксем хатĕрлеччĕр. Ăнлантăн-и?

Ăнлантăм, Михаил Петрович!

— Ăнланнă пулсан аван, — Михха пилĕк тенкĕ кăларса Платуна пачĕ те: — Ку сана сататкă çеç пулать. Ĕç тухсан, тивĕçлипе хаклăп. Ĕнтĕ кай та эпĕ хушнине ту!

— Каятăп, Михаил Петрович! — пуç тайса тухса кайрĕ староста.

Ку çĕнĕ хыпара Çтаппан урамран тупса кĕчĕ.

— Тĕлĕнмелле, пĕтĕм ял пăлханать!

— Мĕн пулнă аплах?

— Пиш халăхĕ утрава йышăнма кайнă теççĕ.

— Пулма пултараймасть!

— Утрав пирĕн вĕт!

— Пишсем те хăйсен тесе шутлаççĕ. Ахальтен мар ĕнтĕ, икĕ община икĕ хуралçă тытса, утрава никам та кĕртмеççĕ.

— Утрав нихçан та пишсен пулас çук!

Чӳречерен труках хыттăн шаккани Çтаппана шартах сиктерчĕ.

— Эй! Килте пур-и?

— Эккей, каяннăй старости темерĕн, шартах сиктерчĕ! ― кăмăлсăрланчĕ Çтаппан. Микула чӳрече умне пычĕ.

— Пишсем утрава йышăнма кайрĕç, тет. Ĕнел халăхĕ парасшăн мар. Хăвăртрах кайăр та хăвапа йăмрасене касма пуçлăр. Кая юлсан, лайăх вырăнсене ытти ялсем йышăнма пултараççĕ. Тĕмшерпе Варасăрсем паçăрах кайрĕç, тет!

Урам енчи сасă çухалчĕ. Тепĕр самантран вăл кӳршĕсен чӳречи умĕнче янлама тытăнчĕ.

— Тĕрĕс иккен! — терĕ Микула.

— Каларăм вĕт сана.

— Мĕн тăвас ĕнтĕ?

— Каяс пулать! ―татса каларĕ Çтаппан. Пире пит пымалла вара ку. Унта сăхман çаннинчен парка йăмрасем нумай. Шăпах хуралтă тума юраççĕ. Кăштах та пулин кил хушшине хӳтĕлесе лартасчĕ.

— Апла тесен кайăпăр, атте, — килĕшрĕ Микула. Анук пештĕре çĕрулми кукли чиксе пачĕ те, Çтаппанпа Микула, пиçиххи хушшине пуртă хĕстерсе, тухса кайрĕç.

Михха урхамахĕпе пасара çĕмĕрсе çитсен, Касмухха тăрантас çинчен сиксе анчĕ те тӳрех хупах патнелле уттарчĕ. Кунта никамах та çукчĕ пулин те, пулштух эрех илсе кĕте пуçларĕ. Икĕ общинăн уполномоченнăйсем тӳрех çакăнта килессе туять вăл.

Пуринчен малтан Варасăр уполномоченнăйĕ персе çитрĕ. Утса пынă çĕртех çĕлĕкне хыврĕ:

— Касмухха, салам!

— Салам! Салам, Тимаç! — хуравларĕ Касмухха.

— Эсĕ мĕн ытла та ир вĕçтерсе килнĕ вара? — шӳтлерĕ Тимаç.

— Санран ытлашши ирех мар!

— Эпĕ хуть урăх шут! Эрех шăршине сиссе çитрĕм. Килтен тухсанах, эсĕ хупахра эрех ĕçсе тăнине туйрăм,

— Сан сăмса ытла та шăрша пĕлет иккен?

— Хурламаллах мар. Тултар-ха.

Касмухха эрех тултарса пачĕ, лешĕ ĕçсе ярсан:

— Çĕнĕ хыпар пур! — терĕ.

— Мĕнле çĕнĕ хыпар?

— Питĕ пысăк хыпар. — Касмухха сассине пĕчĕклетрĕ. — Пишсем пирĕн утрава йышăнма кайрĕç, тет.

— Пулма пултараймасать!

— Пултарать-и, пултармасть-и, анчах ку хыпар тĕрĕсрен те тĕрĕс.

— Мĕн тумалла апла? — канăçсăрлана пуçларĕ Тимаç.

— Пишсенчен маларах утрава хамăрăн йышăнмалла. Энĕшкассисем паçăрах кайнă теççĕ. Васкамасан, йăмраллă лайăх вырăнсене пĕтĕмпех вĕсем йышăнĕç. Хăвăртрах каялла тавран та хăвăр ял халăхне пухса утрава илсе кай. Çул çинче ытти уполномоченнăйсене курсан, манран мĕн илтнине каласа пар, вĕсене те хăйсен ялĕсене утрава илсе кайма хуш.

— Вĕçетĕп! — пĕр сăмахпа килĕшрĕ те Тимаç, чупнă пекех васкаса, каялла кайрĕ.

Касмухха хупах умĕнче эрех сăрхăнтарса тăчĕ. Уполномоченнăйсем пĕрин хыççăн тепри çитрĕç. Касмухха вĕсене эрехпе хăналарĕ, хресченсене утрава хуса кайма хуш-са, каялла ăсатрĕ. Ĕнтĕ вăл тăваттăмĕш пулштух илсе лартрĕ, анчах пишсен аслă уполномоченнăйĕ çаплах килсе çитеймерĕ. Касмухха ирĕксĕрех канăçсăрланма тытăнчĕ, хăй патне кайса килме те шут тытрĕ. Анчах, пасар урамĕнчен икĕ арçын тухса хупах еннелле çул тытнине курсан, чарăнса тăчĕ. Иккĕшĕнчен пĕри пишсен аслă уполномоченнăйне палласа илчĕ.

— Вахлай, паян эсĕ ытла та кая юлнă-çке? — шӳтлесе кĕтсе илчĕ ăна Касмухха.

— Эпĕ васкакан арăмĕнчен савăнман текен шухăша асра тытса пурăнатăп.

— Ку халап пур чухне те юрăхлă-ши? Ир тăракан тулă пĕрчи тупнă теççĕ чăвашсем.

— Ку халап тахçанах кивелнĕ, — парăнмарĕ Вахлăй. — Ир автакан куккукăн пуçĕ ӳксе çурăлнă теççĕ ваттисем.

— Кунашкал пишсемпе çеç пулма пултарать!

— Чăнласах калаçатăн-и эсĕ? — кулчĕ Вахлай.

— Чăнласа. Пуçу ӳксе çурăлман пек чухне пĕр черккине йăвантарса пар-ха! — Касмухха Вахлая эрех тултарса пачĕ.

— Тавсье!

— Тавах та хăвăнне курман! — хуравларĕ Касмухха, ― Тем каласан та, эсĕ паян çывăрса юлнах!

— Ан култар, Касмухха, Çывăрса юлнă пулсан, çак черккене ĕлкĕреймен пулăттăм!

— Эрех мĕн вăл? Эрех тармасть. Укçа кăларса пар та хуть витрипе ил. Вăт утрав тарма пултарать...

— Мĕнле утрав пирки сӳпĕлтететĕн эсĕ?

— Вахлай, Вахлай! Мĕнле утравне те пĕлмесен, аслă уполномоченнăй мар вара эсĕ! Çавăнпа утравран çывăрса юлнă эсир!

— Тăхта, Касмухха, мĕнле утрав çухатни çинчен сӳпĕлтететĕн? — ĕнтĕ шӳтлеме чарăнса ыйтрĕ Вахлай.

— Ху тавçăраймастăн-и? Пирĕн тавлашуллă утрав пĕрех вĕт! Халь ăна та ĕнелсем йышăннă!

— Ан калаç!

— Ĕнелсем паян ирех утрава йышăнма кайрĕç.

— Утрав нихçан та ĕнелсен пулмасть! — хумханса каларĕ Вахлай.

— Ăна-кăна пĕлместĕп, анчах ĕнелсем сире утрав çывăхне те ямĕç. Пырса кĕме ан шухăшлăр. Вара хăвăр валли тинех тип мунча тупăр!

— Шухăшлама çеç мар, ĕнелсене, мулкача йĕрлесе хăваланă пек, хуса кăларатпăр! — терĕ те Вахлай кайма пуçтарăнчĕ.

— Ăçта васкатăн? Тата тепĕр черкке йăвантарса пар-ха! — кула-кула каларĕ Касмухха.

— Кайран, ĕнелсене утравран хăваласа кăларсан, ĕçĕпĕр! — утнă çĕртех сăмахне ыткăнтарса хăварчĕ те Вахлай пасар урамнелле кĕрсе çухалчĕ.



V


Тĕмшерпе Варасăр çыннисем утрава йышăнма паçăрах кайнă тесе шутланă энĕшкассисем хăйсем пуринчен малтан çитнипе самантлăха çухалса тăчĕç. Çав вăхăтра Платун персе çитрĕ те:

— Мĕн пăхса тăратăр?! Малтан çитнĕ пек чухне ма лайăхрах участоксене йышăнмастăр?! — тесе кăшкăрчĕ.

Кĕçех вара Энĕшкассисенчен инçех мар пуртă сассисем янăраса кайрĕç те, шарт сикнĕ вĕтĕ-шакăр кайăксем тӳпенелле пĕлĕт пек вĕçсе хăпарчĕç.

— Илтрĕр-и? — каллех кăшкарчĕ Платун. — Çынсем касма тытăнчĕç, эсир мĕн пăхса тăратăр!

Пуртă сассипе Платун чĕнсе кăшкăрни энĕшкассисене хăюллантарчĕ. Вĕсем утрава кĕрлесе кĕрсе кайрĕç.

— Эй, халăх! Пишсене кĕтсе илме лайăхрах кӳсек хатĕрлеме ан манăр! — кăшкăрса юлчĕ Платун.

Халь ĕнтĕ вуншар пуртă сасси утрава янăрата пуçларĕ. Тӳпери кайăксем, ĕмĕрхи йăвисенчен хăваласа кăларнăшăн ӳпкеленĕ пек, çуйланса вĕçеççĕ. Çтаппанпа Микула пуринчен кайран касма тытăнчĕç. Вĕсене васкамах та кирлĕ мар. Хăйсен лаша çук, пурпĕр кайран турттарма тивет. Унччен касса çитерĕпĕр-ха терĕç.

Кĕтмен çĕртен вĕсем патне Сантăр лашапа пычĕ.

— Турă пулăштăр!

— Тавтапуç! — касма чарăнсах хуравларĕ Çтаппан. Микула та касма чарăнчĕ. Хунĕ вĕсем патне пырса саламлани савăнтарчĕ ăна. Анчах Сантăр мĕн шутпа вĕсем патне пынине тавçăрайман пирки Микулапа ашшĕ шарламасăр тăчĕç.

Сантăр нумаях кĕттермерĕ. Хĕрне качча панăранпах кĕрӳшĕсене чĕнмесĕр пурăннă пирки халь сăмах пуçарма йывăр пулсан та:

— Эпир Наçтикпе сӳтсе яврăмăр та... Хăвăр килĕшсен, пĕрлешсе ĕçлесен аванрах пулмĕ-ши тесе шутларăмăр. Эсир касса тăрăр, эпĕ лашапа киле турттарам, — терĕ.

— Пӳлĕхçĕм çырлахтăр, хăта... Пĕрлешсе ĕçленинчен ырри мĕн пултăр! — çав самантрах килĕшрĕ Çтаппан.

Микула сăмах хушмарĕ. Чĕри çеç савăнăçлăн вăркăшрĕ. Юлашкинчен те пулин хунĕпе иккĕшĕн хушшинче кĕтнĕ лару-тăру çитрĕ.

— Килĕшетĕр пулсан, пĕрлешсе ĕçлĕпĕр. Эсир касăр, эпĕ халех урапа çине тийĕп! — тепĕр хут каларĕ те Сан-тăр каснă йăмрасене урапа патнелле сĕтĕрме тытăнчĕ.

Энĕшкассисем касма тытăнсан вăхăт нумаях та иртмерĕ — Варасăрсем персе çитрĕç те ним чарăнса тăмасăр касма тытăнчĕç. Вĕсем хыçĕнчен Тĕмшерсем кĕрлесе килчĕç...

Ултă уполномоченнăй, вĕсемпе пĕрле Платун та, сăрт çинче калле-маллĕ уткаласа, пишсем ăнсăртран килсе тапăнасран сыхларĕç. Кăнтăрла тĕлнелле Касмухха çитрĕ. Анчах вăл уполномоченнăйсем валли илсе килнĕ эрехе ĕçме ларайнăччĕ — виçĕ енчен те лавсем куçса килнине асăрхакансем «килеççĕ!» тесе кăшкăрни илтĕнчĕ.

Уполномоченнăйсем ура çине тăчĕç те вĕçĕ-хĕррисĕр лавсем çывхарнине курчĕç. Вĕсем, хăва е йăмра турттарса каякан Ĕнел çыннисене хирĕç пулсан, ураписене тӳнтерчĕç. Сӳсмен пăявĕсене, каса-каса, лашисене ирĕке хăваласа ячĕç. Ĕнелсем хушшинче пулăшу ыйтса кăшкăрашнисем илтĕнчĕç.

— Пирĕннисене тивеççĕ! Пырăр хăвăртрах, хăвăр ялсене пухса тухăр! Унсăрăн пишсем, пире хăваласа ярса, утрава та йышăнма пултараççĕ! — кăшкăрчĕ уполномоченнăйсене Касмухха.

Çичĕ уполномоченнăй çичĕ еннелле чупрĕ. Утравра шавлă сасăсем илтĕнсе кайрĕç.

— Эй, варасăрсем!

— Волпуçсем!

— Минкĕшсем!

— Мăнçырмасем!

— Тĕмшерсем!

— Аманиксем!.. Кӳсĕк йăтса тухăр хăвăртрах! Пишсем утрава туртса илме килеççĕ...

Энĕшкассисене никам та чĕнмерĕ. Вĕсен уполномоченнăйĕ Çтаппан ним шухăшламасăр йăмра касать. Ытти уполномоченнăйсем чĕнсе кăшкăрашнине илтсе, энĕшкассисем те утравран тухса сăрт еннелле чупрĕç. Çтаппанран инçе мар Макçăмпа Ваçли чупса иртрĕç. Микула та тӳссе тăраймарĕ. Çтаппан кăна вырăнтан тапранмарĕ. Вăл, харкашăва хутшăнма юратманскер, халь те айккинче юласшăн пулчĕ.

Çĕршер хресчен кӳсекĕсене сулкаласа сăрт çине хăпарчĕ. Пишсен шутласа кăларайми лавĕсем çывхарни вĕсене кулăшла туйăнчĕ. Утрава туртса илме килекен тăшман çухрăма çити тăсăлса сапаланнă. Вĕсем çине Ĕнел халăхĕ пĕр чăмăр пулса тапăнсан, çапса ӳкерме нимех те маррине кашниех ăнланчĕç. Сасартăк пишсен малти лавĕ çинчен виçĕ арçын сиксе анчĕç те кӳсекĕсене йăтса малалла утрĕç. Вĕсене тепĕр лавĕ хуса çитсе татах виçĕ арçынна антарса хăварчĕ. Ĕнелсем куçĕ умĕнчех лавсем çинчен аннă арçынсен ушкăнĕ пысăкланса пычĕ. Вĕсене вулăсĕпе паллă Мыйраки хушаматлă паттăр хăйĕн икĕ юлташĕпе ертсе пырать.

Пишсен шухăшне ăнланса, ĕнелсем кулма чарăнчĕç.

— Халăх! — кăшкăрса чĕнчĕ Касмухха. — Мĕн пăхса тăратăр? Пишсем пĕр чăмăр пулса хамăр çине тапăнасса кĕтетĕр-им? Пĕр çĕре пухăнма ĕлкĕриччен шаккас вĕсене!

— Атьăр! Шаккас вĕсене!

— Утрав тĕлне манса кайччăр! Урра-а! 

Ĕнелсем, шавлăн та хăватлăн кăшкăрса, пишсем çинелле тинĕсри чарусăр хум пек чупса кайрĕç. Пишсем хушшинче тарма шутлисем те тупăнчĕç. Анчах Мыйракипе унăн икĕ юлташĕ ним хăрамасăр малалла утни, шиклĕ чĕреллисене те шанăç кӳрсе, тарма ирĕк памарĕ. Ĕнелсем патне çывхарса пынă май Мыйраки кӳсекне айккинелле ывăтса ячĕ. Ку унăн чеелĕхĕ пулчĕ. Ĕнелсен кӳсекĕсем вăрăммине асăрхарĕ вăл, кӳсекпе çапăçса çĕнтерме май çуккине ăв* ланчĕ. Чăмăрĕпе çапăçса çĕнтерессе шанчĕ.

Ĕнелсем Мыйраки сĕннине йышăнчĕç. Пуринчен малтан ушкăн умĕнче чупса пыракан Микулапа Ваçли кӳсе-кĕсене ывăтрĕç.

Ал çитмелле çывхарсан, Микула Мыйракине чышса ячĕ. Лешĕ, сулăнса кайрĕ пулсан та, ура çинче тытăнса юлчĕ. Микулана мĕнпур вăйĕпе чышрĕ. Микула хăнк та тумарĕ. Анчах тепĕр хут чышма памарĕç ăна. Ун çине Мыйраки юлташĕсем тата темиçе çын тапăнчĕç, ура хурса çĕре ӳкерчĕç. Ваçлипе ун ашшĕне те пусса антарчĕç. Малта пыракан Ĕнел çыннисен сехрисем хăпрĕç. Пуринчен малтан Касмухха каялла çаврăнса чупрĕ. Ун хыççăн ытти уполномоченнăйсем вĕçтерчĕç. Ĕнтĕ пишсем, хăватлăн кăшкăрса, ĕнелсене хăваласа кайрĕç.

Ку çапăçăва ытти ачасемпе пĕрле пăхса тăракан Уçка, малтан Микулана, вара Ваçли пиччĕшне, ашшĕне ӳкернине курсан, макăра-макăра Çтаппан патне чупрĕ.

— Хреснатте! Хреснатте! Микула пиччене вĕлерчĕç. Ваçли пиччепе аттене те вĕлерчĕç!..

Çтаппан чĕрине сăнă пырса тăрăннă пекех туйăнчĕ.

— Пулĕхçĕм çырлахтăр! — терĕ те вăл сăрт çине чупса хăпарчĕ.

Ана хирĕç ĕнелсем, кашкăртан хăранă сурăхсем пек, каялла чупаççĕ. Пуринчен малтан çаплипех Касмухха пырать. Унăн аллă çула çитнĕ ватлăхĕ те таçта кĕрсе кайнă. Касмухха хыçĕнчен ултă уполномоченнăй, вĕсемпе пĕрле Платун, вĕçтереççĕ. Вĕсене Çтаппан курмарĕ, курасшăн та пулмарĕ. Вăл каялла чупакан Ĕнел çыннисем хушшинче Микулана шырарĕ. Ниçта та тупайман пирки, ăна е амантнă, е чăнах та вĕлернине ĕненсе, пишсене çилленсе кайрĕ. Вĕсем килсе çапăçу тапратман пулсан, ниепле инкек те сиксе тухас çукчĕ вĕт! Çтаппан ирĕксĕрех, чышкине чăмăр-таса, пишсене хирĕç утрĕ.

— Пĕтрĕмĕр! Пишсемпе Мыйраки килет! — салхуллăн кашкăрса ячĕ Касмухха, Çтаппанпа танлашсан.

Касмухха хыççăн ыття уполномоченнăйсем те сĕрлĕме тытăнчĕç:

— Çтаппан, хута кĕр!

— Пишсемпе пĕрле Мыйраки килет!

— Утрава туртса илеççĕ!

Çтаппан итлемерĕ те вĕсене. Унăн мĕнпур шухăшĕ ывăлĕ çинче пулнипе:

— Ăçта вăл? — тесе ячĕ.

Касмуххапа ытти уполномоченнăйсем Çтаппан Мыйраки çинчен ыйтнă пек ăнланса:

— Ав, унта! Пирĕннисене хĕнет!

— Хута кĕр, тархасшăн! — шавлăн хуравларĕç.

— Эккей, э?.. — хирĕç чупакан ушкăн витĕр малалла утнă май хăй тĕллĕн калаçса илчĕ Çтаппан.

Ăна курмалăхне, ĕнелсем тарма чарăнчĕç. Каялла çаврăнса, Çтаппан хыççăн утма пуçларĕç. Çав вăхăтра Микулапа Ваçли чупса çитрĕç.

— Атте! ―хумханса чĕнчĕ Микула.

— Эсĕ чĕрех-и? — хĕпĕртесе эхлетрĕ Çтаппан. Микула ашшĕн кăмăлне ăнланаймарĕ. Хăй пишсене парăннăшăн кӳреннĕ пек туйăнчĕ ăна.

— Вĕсем ман çине темиçен тапăнчĕç. Пĕччен е иккĕн-виççĕн çеç пулнă пулсан парăнмастăмччĕ!

— Пӳлĕхçĕ çырлахтăр! ― çăмăллăн сывласа ячĕ Çтаппан. — Эпĕ санран ун çинчен ыйтмастăп. Мана Уçка хăратса пăрахрĕ. — Вăл каялла кайма та хатĕрччĕ ĕнтĕ. Анчах хыçра астутарса кăшкăрнă сасăсем çине-çинех илтĕне пуçларĕç:

— Мыйраки килет! Пишсем килеççĕ!

Çтаппан тăна кĕчĕ, ĕнелсем ухмаха ернĕ пек тарнине тата утрава çухатма пултарассине аса илчĕ. Пишсем чуп-ма чарăнчĕç, утма пуçларĕç. Малта çав-çавах Мыйракине унăн икĕ юлташĕ пыраççĕ. Вĕсем кама та пулин хĕнемен пасар иртменни, эрех ĕçме ирĕксĕрлесе укçа илмен пĕр сутуçă та юлманни çинчен Çтаппан та илтнĕ. Анчах халиччен куçа-куçăн тĕл пулма тивмен пирки, халĕ Мыйраки çине тĕпчевлĕн сăнаса пăхрĕ. Ун патнелле вăтăр-вăтăр пилĕк çулалла çитнĕ, чăвашсем калашле, хапха юпи пек çӳллĕ те патвар, чĕркуççине кăшт çеç çитейми вăрăм алăллă арçын пырать. «Акă мĕнле этем иккен Мыйраки?» ― шухăшларĕ те Çтаппан, ывăлĕшĕн çуйланнă чĕри лăпланнă хыççăн, унăн пит-куçне хаваслă кулăш пĕрчисем тапса тухрĕç.

Мыйракипе унăн юлташĕсем Çтаппана пачах пĕлмен. Вĕсем çеç мар, пишсем хушшинче те Стаппана паллакансем сахал. Çтаппан Энĕшкассинчи ытти хресченсенчен ним-пех те уйрăлса тăман. Хăйне хăй ялан лăпкă тытнă. Энĕшкасси ялĕнче Çтаппан ятлă этем пĕрре чышсах Михха урхамахне вĕлернĕ текен хыпар вулăсĕпех сарăлнă пулсан та, ĕненекенсем сахалччĕ. Хăй вăхăтĕнче кун çинчен Мыйраки те илтнĕ, анчах суя халап вырăнне çеç йышăнса, манма та ĕлкĕрнĕ. Тем пулсан та чăвашсем хушшинче хăйне çĕнекен çын пуррине шухăшламарĕ. Ĕнелсем тарма чарăнса Çтаппан хыççăн хăйсене хирĕç килнине курсан:

— Эй, катемпи хăраххи! Ăçти сехмет илсе килнĕ сана кунта! — тесе кăшкăрчĕ Çтаппана тăрăхласа.

— Мана никам та, ниçтан та илсе килмен. Эпĕ хамăн çĕр çинче тăратăп. Эсĕ, чăнахах та, ют пахчана килсе сĕкĕнетĕн. Сана йĕммӳне антарса ăшалама та тивĕç! — тăрăхласа хуравларĕ Çтаппан.

— Акă ăçта вăл мыскараçă! — Çтаппан çинелле пӳрнипе тĕллесе кулчĕ Мыйраки.

Ăна кура ыттисем те кулса ячĕç.

Мыйраки шăпланчĕ. Тем пекех кулăшла пулсан та, ĕнелсем тарма пăрахса хирĕç килни унăн кăмăлне пăса пуçларĕ. Хире-хирĕç тăрса çапăçиччен, каялла çаврăнса пăхмасăр таракансене хăвалама нимех те марччĕ вĕт. Куншăн çавă, халь ĕнелсене ертсе пыракан палламан чăваш, айăплă. Мыйраки çилли авăкланнипе Çтаппана чышса йăвантарас шутпа ал çитмелле çывăха сиксе пычĕ.

— Эсĕ мана ăшалама шутларăн иккен?! Апла ме! — паттăррăн кăшкăрчĕ те вăл чăмăрне сулса ячĕ.

Çтаппан Мыйракин сулмаклă аллине, ярса тытма ĕлкĕрсе, тимĕр хĕскĕчпе хĕстернĕ пек чăмăртаса лартрĕ.

— Эккей, э... Ху чышма та пĕлместĕн, çапах çапăçма шутлатăн... Ак эпĕ сана мĕнле чышмаллине вĕрентĕп! — терĕ те Çтаппан чăмăрĕпе Мыйракине аякĕнчен тăрслаттарчĕ. Лешĕ пичатнăя сирпĕнсе ӳкрĕ.

Пишсен сехри хăпрĕ. Вĕсен шанăçĕ пĕрре чышсах йăванса кайрĕ.

— Сире утрав кирлĕ иккен! Юрĕ, утрав парам сире! — Пишсене юнаса кăшкăрчĕ Çтаппан.

Малти ретре тăракан Пиш çыннисем, упана курса хăранă пек, каялла тĕр! чакрĕç. Çав вăхăтра ушкăнран Касмухха мала сиксе тухрĕ те паттăрланса кăшкăрса ячĕ:

— Мĕн пăхса тăратăр! Çапăр вĕсене! Çапăр! Ĕнелсем, тепĕр хут шавлăн та хăватлăн ура! кăшкăрса, пишсем çинелле ыткăнчĕç. Лешсем ним хирĕçлемесĕрех Мыйракине йăтрĕç те каялла тарма тытăнчĕç. Халь ĕнтĕ ĕнелсем пишсене хăваласа пычĕç, çул май хуса çитнĕ лавсене тӳнтерчĕç, сӳсмен пăявĕсене каса-каса, лашисене ирĕке ячĕç.



VI


Ĕнелсем эрне хушшинче утраври хăвапа йăмрана нумай хăвармарĕç. Васканипе каснине киле турттаракансем çеç сахал пулчĕç. «Хатĕрленине турттарма кирек хăçан та ĕлкĕрĕпĕр», — тесе шухăшларĕç. Вара пĕр кунхине, кăнтăрла тĕлнелле, шăнкăрав сасси янăраса çывхарни ĕнелсен сехрине хăпартрĕ. Шăнкăравлă лавпа тӳре-шарасем çеç çӳренине аван пĕлеççĕ вĕсем. «Анчах кам, мĕн ĕçпе килет-ши? Куланай тавраш пухма тесен, яла пымалла». Хавшакрах чĕреллисем пуринчен малтан сăрт çине чупса хăпарчĕç те сăнама тытăнчĕç. Тавракурăмра пар лаша кулнĕ лав курăнчĕ. Ун хыççăн тата темиçе лав килеççĕ. Патнерех çывхарнă май ку пар лаши вулăс кантурĕн иккенне палласа илчĕç. Тăрантас çинче тиекпе уретник ларса пыни те палăра пуçларĕ. Вĕсен хыççăн хăйсен лавĕсемпе Касмухха, Тимаç, Платун тата ытти уполномоченнăйсем. Çак хыпар утрав тăрăх чупса саланчĕ. Ĕнел халăхĕ хушшинче çуйлă халапсем хускатрĕ. Анчах темиçе май вакласа та мĕншĕн килнине тавçăрса илеймерĕç.

Çтаппан, уретник килет тенине илтсенех, Мыйракипе çапăçнине аса илчĕ те хăй ăраскалĕшĕн пăшăрхана пуçларĕ, Мыйракин икĕ аяк шăмми хуçăлнă иккен.

Пар кӳлнĕ çӳрен лашасем Ĕнел халăхĕ тĕлне çитсен чарăнчĕç. Вĕсем хыççăн Касмуххапа ыттисем çитсе лавĕсем çинчен анчĕç те вулăс кантурĕн тăрантасĕ патне васкарĕç.

— Халăха кунта пухăр хăвăртрах! — хыттăн хушрĕ Огуречников тăрантас çинчен анмасăрах.

— Халех пухатпăр, ваше благороди! Уполномоченнăйсем пуç тайса илчĕç те хăйсен ялĕсем ĕçлекен çĕрелле чупрĕç. Вара утрав тăрăх чĕнсе кăшкăрнă сасăсем янрарĕç:

— Э, тĕмшерсем!

— Варасăрсем!

— Минкĕшсем!

— Аманиксем!

— Пакăшсем!

— Волпуçсем!

— Мăнçырмасем!

— Энĕшкассисем!.. Халăх çине тухăр!.. Халăх çине!.. Ку сасăсем Çтаппана кăштах лăплантарчĕç. «Çапăçнă пирки мар пулĕ-ха. Уншăнах халăха пухма кирлĕ мар», ― шухăшларĕ те вăл сăрталла хăпарма васкарĕ.

Çтаппан çитнĕ çĕре Ĕнел çыннисем пурте вырăнта. Касмуххапа Платун тата ытти уполномоченнăйсем Огуречниковпа тиек умĕнче явкаланаççĕ. Энĕшкассисен уполномоченнăйĕ пулнипе Çтаппанăн та тӳре-шарасен умĕнче тăмаллаччĕ, анчах вăл унта пымарĕ.

— Пурте пухăнчĕç-и? — ыйтрĕ Огуречников.

— Пурте пухăнчĕç, ваше благороди! — пуç тайса хуравларĕç уполномоченнăйсем!

— Арсентий Ксенофонтович, ăнлантарса парăр! — хушрĕ Огуречников.

— Халех, господин уретник! — парăннăн хуравларĕ те тиек ура çине тăчĕ. Куç ытамне шутласа кăларайми йышлă халăх, вăл мĕн каласса çуйланса кĕтекен ушкăн, тухса тăчĕ. Хресченсем кунашкал чĕмсĕрленсе тăни вулăс тиекĕн кăмалне яланах савăнтарнă. Халĕ те вăл вĕсем çине тăрантас çинчен пăхрĕ те:

— Çĕлĕкӳсене хывăр! — тесе мăнаçлăн кăшкăрчĕ. Хресченсем пуçĕнчи çĕлĕксем вăйлă тăвăл сӳсе илнĕ пекех хывăнчĕç. Тата тепĕр сăмах каласанах çак çара пуçлă мĕскĕнсем хăй умне чĕркуçленсе ларассăн туйăнчĕ тиеке. Кунашкал пысăк хисепе вăл халиччен курманччĕ-ха. Çавăнпа та малтанхинчен мăнаçлăрах сасăпа:

— Итлĕр! Эпĕ сире Хусанти Окружной суд мĕнле решени йышăнни çинчен ăнлантарса паратăп! — терĕ.

Ахаль те чĕмсĕрленсе тăракан халăх татах шăпланчĕ. Вĕсем «окружной» сăмах мĕне пĕлтернине ăнланаймарĕç пулсан та, «суд» сăмаха аван пĕлеççĕ те, ку тӳре-шарасем ырă мар хыпар илсе килнине тавçăрчĕç.

— Утрава хăвăр ирĕккĕн йышăннăшăн Пиш çĕр общини сирĕн çинчен Хусанти Окружной суда çăхав панă. Тата хăвапа йăмрана касса тăкнăшăн вĕсем сирĕнтен пилĕк пин тенкĕ укçа шыраççĕ.

— Утрав пирĕн! Никама та памастпăр!

Тиек пӳлĕнчĕ. Çара пуçлă та парăннипе чĕмсĕрленнĕ халăх сăмах чĕнме хăйни ăна ытла тĕлĕнтерчĕ. Халăх шавлама тытăнни Огуречникова килĕшмерĕ. Вăл ура çине тăчĕ те, чăмăрĕпе халăх çинелле юнавлăн сулса:

— Молча-а-ать! — асар-писерле кăшкăрса пăрахрĕ. — Кам мăкăртатать унта? Кам унта аслă патша саккунĕсене хирĕç тăрасшăн!..

Хресченсем шăпланчĕç çеç мар, сывласса та вăрттăн сывлакав пулчĕç. Огуречников хăйĕн ирĕкĕнче хăватлă власть пуррипе мăнаçланса:

— Арсентий Ксенофонтович, малалла ăнлантарăр! — терĕ.

— Халех, господин уретник!.. — Огуречников еннелле пуç тайса илчĕ те тиек малтанхи мăн кăмăлла сассине тупрĕ. — Эпĕ сире пишсем çăхав тата пилĕк пин тенкĕ укçа шыраса пани çинчен пĕлтертĕм. Утрав камăн пулассине Окружной суд татса париччен кунта пĕр çын та юлмалла мар, пĕр патакне те турттарса кайма юрамасть. Ан манăр, ку ĕçе Хусанта декабрĕн пĕрремĕшĕнче пăхса тухаççĕ. Унта кайма эсир кашни ялтан пĕрер уполномоченнăй суйлама пултаратăр. Ваккат тытма та ирĕк пур. Хам енчен эпĕ Лаврские тытма сĕнетĕп. Унтан лайăх ваккат тупаймăр! Ăна хăвăрах чухлама тивĕç.

Тиек сăмахĕсене вĕçлерĕ те ларчĕ. Огуречников паçăрхи пекех чăмăрĕпе юнарĕ:

— Ăнлантăр-и?

— Анлантăмăр! — пуç тайса хуравларĕç Касмуххапа ытти уполномоченнăйсем.

— Анланнă пулсан аван. Тата çакна астутаратăп: аслă патшан саккунĕсене пăсма шутлăкансене тӳрех Çĕпĕрĕ ăсатăп!

Огуречниковпа тиек лавĕ хускалчĕ. Ĕнелсем икĕ айккинелле сирĕлсе çул турĕç. Ямшăк пар лашине малалла хăваларĕ. Касмуххапа ытти уполномоченнăйсем туре-шарасене пуç тайса ăсатрĕç.

Çӳрен пар лаша курăнми пулнă ĕнтĕ. Шăнкăрав сасси те инçетре вăйсăррăн янласа çухалчĕ. Ĕнел халăхĕ çав-çавах чĕмсĕрленсе тăрать. Вĕсен пуçĕ çине пысăк инкек персе анчĕ. Хăвапа йăмрана тасатнă хыççăн пĕр-ик çултан утравра ухлĕм курăк кашласа ӳсессе пурте пĕлеççĕ. Анчах халĕ вĕсем утрав малашне пысăк тупăш парасси çинчен шухăшламарĕç. Касса хатĕрленĕ хăвапа йăмрана пăрахса хăварас килмерĕ вĕсен.

Ку кичем шăплăха ĕнелсен аслă уполномоченнăйĕ Касмухха сирчĕ:

— Ма нимĕн те шарламастăр! Утрава пишсене парас тетĕр-и-мĕн?

Ĕнелсем чун-чĕрĕленчĕç:

— Утрав нихçан та пишсен пулас çук!

— Пишсене утрав мĕнлине кăтартрăмăр. Кирлĕ пулсан, татах кăтартăпăр!

— Халăх! Ан шавлăр-ха. — Ĕнелсене лăплантарасшăн сасси пур таран кăшкăрчĕ Касмухха. Ун хутне кĕрсе, ытти уполномоченнăйсем те сасă пачĕç. Хресченсем шапланчĕç. Вара Касмухха сасси çиеле тухса ирĕккĕн янларĕс — Ан ашкăнăр! Текех чăмăрпа хăратса çĕнтереймĕр! Тӳре-шарасем пирĕнпе шӳтлемĕç. Уретник Çĕпĕре ăсататăп тенине илтрĕр пулĕ?!

Халăх хушшинче çуйлă сасăсем илтĕнсе кайрĕç:

— Утрава нивушлĕ пишсене парса ларас?

— Ма пишсене памалла? — нăйкăшакан сасăсене касса татрĕ Касмухха. — Патша саккунĕсем хушнă тăрăх хамăр алла çавăрса илмелле. Утрав пишсен темерĕ вĕт тиек. Суд кам майлă татса парать — çавăн пулать терĕ. Суд пирĕн майлă татса парасса ним иккĕленмесĕрех шанатăп. Хăвăр та пĕлетĕр, утрав çеç мар, ĕлĕк-авал мĕнпур улăхĕ-çаранĕ Ĕнелĕн пулнă. Пурăна киле пишсем пуçсăрланса килнĕ.

— Ку тĕрĕс!

— Пишсем пуçсăрланса килсе кĕнĕ кунта! — темиçе çын Касмухха хутне кĕрсе сăмах хушрĕç.

— Паçăрах каларăм, — шухăшне малалла тăсрĕ Касмухха, — утрав пирĕн пуласса шанатăп. Судра çеç кăтартса пама пĕлмелле. Тавтапуç тиеке... Пире аван ăс парса хăварчĕ. Атьăр, вăл хушса хăварнă пек, кашни ялтан пĕ-рер уполномоченнăй тата сакăр яла пĕр аслă уполномоченнăй суйлар, вĕсем ваккат тытчăр, суд умне тăрса пирĕн тивĕçлĕхшĕн витĕмлĕ сăмах калаччăр!

Касмухха шухăшне вĕçлеме ĕлкĕрейчĕ — пур енчен те тимлĕ сасăсем илтĕнсе кайрĕç:

— Çĕнĕрен суйламастпăр! Киввисемех суда кайччăр!

— Касмухха аслă уполномоченнăй пултăр!

Хирĕç калакан пĕр сасă та илтĕнмерĕ. Кун пек чухне Касмухха ĕç пулчĕ тесе пĕлтерекенччĕ те, халăх саланаканччĕ. Хальхинче теме кĕтсе, вĕçлекен сăмахне калама васкамарĕ. Вара пуху варрине Платун тухрĕ те энĕшкассисем енне çаврăнса пуç тайрĕ.

Халăх, Платун темĕн калас шутлине тавçăрса, шавлама чарăнчĕ.

— Энĕшкассисем! ~ хăюллăн чĕнчĕ Платун. — Ытти ялсем кирек мĕн туччăр, унта пирĕн ĕç çук! Эпир хамăрăн уполномоченнăя çĕнĕрен суйлатпăр! Куна эпĕ, сирĕн староста, калатăп!

Темиçе сасă Платун хутне кĕме хăтланчĕç. Анчах вĕсен шавне халăх шăплăхĕ путарчĕ.

Платун сĕнĕвĕ энĕшкассисен ĕмĕрхи йăла тивĕçлĕхĕ çине тапăннă, чыслă та ĕçчен Çтаппана хур кӳнĕ пекех туйăнчĕ. Анчах ку кĕтмен çĕртен сиксе тухнипе вĕсем Платунпа ун майлă кăшкăракансене хуравлама аптраса тăчĕç.

Платун сĕнни Çтаппана çеç тĕлĕнтермерĕ. Платун çĕр ĕçĕпе Энĕшкассин уполномоченнăйĕ пуласшăн çуннине тахçанах пĕлет вăл. «Ан тив, суйлаччăр ăна. Уполномоченнăйра çӳрени ытлашши чăрмав кăна. Халь суда каяс пулать, ответлăх пысăк».

Çтаппанпа юнашар тăракан Макçăм тӳсеймерĕ — пĕтĕм чунĕпе тарăхса:

— Пăх-ха эс ăна, кум, йĕксĕк пуçĕ, мĕн тăвать? Уполмоченнăйсене шаннипе çеç парĕç. Çтаппана мĕне кура шанса:

— Ан тив, пултăр, ним чухлĕ те шеллеместĕп.

— Çук, кум, пултăр мар! Эпĕ ăна халь...

— Тăхта, кум. — Макçăма чарчĕ Çтаппан, — çынна каласа пĕтерме пар.

Платтун вырăнне Касмухха сăмах илчĕ.

— Халăх, эпĕ сирĕн аслă уполномоченнăй Платун сĕннипе чунтан савăнатăп. Сăмах çук, Çтаппан начар çын мар. Анчах ку сахал. Тӳрех калатăп, пирĕн общинăн пĕр пус укçа çук. Кам патне те пулин кивçене каймасăр ирттерейместпĕр. Хăвăрах чухламалла, кивçен укçа пире уполномоченнăйсене шаннипе çеç парĕç. Çтаппана мĕне кура шанса парĕç? Кĕлмĕçе хутаçран урăх нимĕн те шанса парас çук! ― Анука ывăлĕнчен тытса илнишĕн тавăрас шутпа каларĕ Касмухха.

Çтаппан чĕри çурăлса тухас пек ыратрĕ. Касмуххана пурпĕрех çилленмерĕ: вăл тĕрĕссине каларĕ вĕт. Лаша, ĕне, сурăх çук çын, çĕрĕ пулсан та, мĕн хресченĕ! Энĕшкассисем хисеплесе пăхнăран çеç хăй чухăнне асăрхаман пекчĕ вăл. Халĕ Касмухха унăн чухăнлăхне, çаппа-çарамас хăварнă пекех, уçса кăтартрĕ.

Пурте малтанхи пекех шăп тăчĕç. Çакна хăйпе килĕшнĕ пек йышăнса, Касмухха малалла тата хăюллăрах каларĕ:

— Энĕшкассисем! Эпĕ аслă уполномоченнăя Платуна суйлама сĕнетĕп! Вăл сирĕн староста, ăна эсир лайăх пĕлетĕр. Вăл пурлăх енчен те аптрасах каймасть! — Хресченсем çав-çавах чĕнмерĕç. Касмухха кĕткелесе пăхрĕ те ĕçе вĕçлес шутпа: — Халăх, килĕшрĕмĕр! — тесе кăшкăрчĕ.

— Çук, килĕшместпĕр!

Ку пĕччен сасă çеç пулсан та, пушар чанĕ çапнă пекех янласа, халăх шăплăхне хускатрĕ. Унăн халне çĕклерĕ.

— Уполномоченнăя Çтаппанах хăварăр!

— Çтаппанах! — янăраса кайрĕ çĕршер сасă. Касмуххапа Платун тĕлĕнмелĕхне, чи малтан энĕшкассисем мар, ытти ялăн хресченĕсем Çтаппан хутне кĕчĕç. Кайран тин тăн илнĕ пек, энĕшкассисем те кăшкăраша пуçларĕç.

— Платун кирлĕ мар пире!

— Староста пулса та аван лартать!

— Касмуххана хăйне кăларас!

— Вăл пирĕн çĕре сутса сахал пуйман!

— Çтаппана аслă уполномоченнăй тăвас!

— Çтаппана!

Касмуххан чунĕ ура тупанне анчĕ. Михха хушнă пек, Çтаппан вырăнне Платуна суйламаннине те тӳсме çук. Аслă уполномоченнăйран тухса ӳкесси тата хăрушăрах. Кам та пулин пуху варрине тухса вĕçлекен сăмах каламалли çеç юлчĕ. Вара Касмухха вырăнне аслă уполномоченнăй Çтаппан пулĕ. Утравшăн тапраннă тавлашура нихçанхинчен нумай тупăш курасси те пĕтсе ларĕ. Анчах халăх шавланине пула, пуху варрине тухса вĕçлекен сăмах калас кăмăлли никам та тупăнмарĕ.

Пĕтĕм Ĕнел халăхĕ хута кĕни Çтаппан кăмăлне ыррăн çемçетрĕ, икĕ куçĕнчен куççуль кăларчĕ.

Халăх щавĕ вăйсăрланса пычĕ, юлашкинчен пачах лăпланчĕ. Вара каллех Касмухха сăмах илчĕ. Ĕнтĕ пуçсăрланма пултаракан çын пек мар, пĕтĕмпех чиркӳ старости пек курăнма тăрăшрĕ:

— Халăх, хам сăмаха каялла илетĕп. Энĕшкассисен уполномоченнăйĕ Çтаппанах пултăр!

— Эсĕ сĕнни кирлĕ мар пире! Хăвна кăларас!

Халăх тепĕр хут шавласа кайрĕ те пуху варрине Çтаппан тухнине курсанах лăпланчĕ.

Çтаппан, хăйне хăй алла илме ĕлкĕрнĕскер, ним хумханмасăр çĕлĕкне хывса пуç тайрĕ:

— Халăх, шанса хисеп кăтартнăшăн тавтапуç. Куна эпĕ ĕмĕрне те манассăм çук. Анчах Касмуххапа Платун ахалех тăрăшаççĕ. Эпĕ хам та текех уполномоченнăй пуласшăн мар...

Çтаппан шухăшне вĕçлеме памарĕç. Халăх хушшинчен тапса тухнă сасăсем ăна пӳлчĕç:

— Ун çинчен сăмах хускатма та кирлĕ мар!

— Санран урăх никама та суйламастпăр!

— Эсĕ яланах пирĕн уполномоченнăй пулнă, малалла та пулăн!

— Халăх! — шава лăплантарма тăрăшса, сассине хăпартарах чĕнчĕ Çтаппан. — Эсир малтан эпĕ мĕн калани-ие итлĕр-ха. Вара кама суйлас пирки калаçăр!

— Ан шавлăр! Çынна каласа пĕтерме парăр! — Пĕр-пĕрне чарса шăпланчĕ халăх.

— Халăх, эпĕ мĕншĕн уполномоченнăй пуласшăн маррине каласа парсан, эсир те килĕшĕр. Пӳлĕхçем çырлахтăр, Касмухха тĕрĕс каларĕ, эпĕ, чăн та, чухăн çын ĕнтĕ... ― Халăх хушшинче çĕнĕрен шав çĕкленме тытăнсан, Çтаппан сассине хăпартрĕ. — Тăхтăр-ха, каласа пĕтерме парăр мана! Эпĕ, чăн та, чухăн. Мана никам та шанса укçа памĕ. Анчах ку пысăк инкекех мар. Укçа кирлипе кивçене кайма тивсен, Касмуххапа Платуна шанса мар, сире, Ĕнел орщинине шанса парĕччĕç. Кунта Касмухха пуянлăхĕ ниме те пĕлтермест!

— Тĕрĕс! Çтаппан, тĕрĕс!

— Ку çеç те мар-ха. Укçапа нумай япала сутăн илме пулать, ăстăнпа куçа çеç сутăн илме çук. Ухмаха ăстăнлă пуç, суккăра куракан куç лартса параймăн! Касмухха та Платун пекех сĕм-суккăр!

Касмухха тӳсеймерĕ, йăпăлти чиркӳ старостинчен кашкăр пулса, шăлне шăтăртаттарчĕ:

— Ăçтан суккăр эпĕ? Мана хур кӳме мĕнле хăятăн?

— Пӳлĕхçĕм çырлахтăр, Касмухха... — сассине улăштарчĕ Çтаппан. — Эпĕ сана хур кӳрес тесе шухăшламан та. Эсĕ çеç мар, эпир сакăр уполномоченнăйĕ те сĕм-суккăрсем. Хамăр хушăра çĕр валеçнĕ, халăх çĕрне сутса е тара парса ĕçнĕ чухне хут пĕлни кирлех марччĕ. Халĕ халăх пире çав тери пысăк ĕç шанса парать... Пӳлĕхçĕм çырлахтăр, халăх! Эсир пире хут пĕлекен çынсемпе явăçмалли ĕç шанса паратăр. Эпир, сакăр суккăр, мĕн тума пултарăпăр? Пире кашни утăмрах улталама пултараççĕ. Çа-вăнпа ман вырăна хут пĕлекентерех çынна суйлăр. Вăл ытти уполномоченнăйсене те ăнлантарса парĕ, — шухăшне вĕçлесе çĕлĕкне тăхăнчĕ те Çтаппан Макçăмпа юнашар пырса тăчĕ.

Çтаппан сăмахĕсем халăх чĕрине тиврĕç. Анчах хут пĕлекен çынна ăçтан тупас? Энĕшкассинче Михха пур та, вăл халăх ĕçĕпе çыхланас çук. Тата кам пулма пултарĕ?

— Халăх! Пирĕн ялта хут пĕлекен Миххасăр пуçне те пур! — терĕ вара Макçăм, пуху варрине тухса. — Вăл вулăс тиекĕнчен кая пĕлмест!

— Кам вăл хут пĕлекен?

— Микула! — хавхаланса хуравларĕ Макçăм,

— Тĕрĕс! Микула хут пĕлет! — терĕç энĕшкассисем. Çавăнтах хирĕç калакансем тупăнчĕç:

— Çамрăк-ха вăл!

— Ана суйлама юрамасть!

Анчах Микула хутне кĕрекен сасăсем йышлăрах та хăватлăрах илтĕне пуçларĕç.

Çтаппан каллех пуху варрине тухрĕ те çĕлĕкне хывса пуç тайрĕ. Халăх каллех шăпланчĕ.

— Халăх! — паçăрхи пекех тӳлеккĕн чĕмчĕ Çтаппан. — Темиçе май сӳтсе явсан та пирĕн ялта хут пĕлекенсем икĕ çын çеç: пĕри Михха, тепри — ман ывăл. Паллах, Михха пирĕн ĕçпе çыхланас çук. Эпĕ уполномоченнăйран хăтарма ыйтнă чухне хам ывăла асра тытрăм, хамăн сĕнме аван маррипе çеç шарламарăм. Хăвăрах тавçăрасса шантăм. Ним иккĕленмесĕрех суйлама пултаратăр ăна.

Халăх, пĕр сасăллă пулса, Микулана уполномоченнăя суйларĕ.



VII


Микулана чăвашсен йăлине пăссах уполномоченнăя суйланине пула энĕшкассисем самай хушă çавăн çинчен çеç калаçрĕç. Яланхи пекех, пĕрисем, Микула ĕçĕ ăнса пытăр тесе, чĕререн ырă сунчĕç. Теприсем, кĕвĕçнипе хаяр сунса, Микула ĕçĕ путлантăр тесе кĕлтурĕç.

Микулана уполномоченнăя суйланипе Çтаппан ăна хутла вĕрентнĕшĕн, халь ун уссине курма тивнишĕн хĕпĕртерĕ. Ывăлĕшĕн намăса кĕмелле пулмассине шанчĕ.

Пуринчен ытла Анук савăнчĕ. Ун упăшки прихутри шутлă этемсен ретне кĕчĕ, хисепе тивĕç пулчĕ. Урама е кӳршелле тухсан, ялти хĕрарăмсем Анукпа та калаçа пуçларĕç, хăшпĕрисем ăна юрама та тăрăшрĕç. Çăл патне тухсан, черет урлă шыв ăсма ирĕк пама хăтланчĕç.

Уполномоченнăя суйланăшăн Микула хăй савăнма мар, кăмăлсăрланчĕ. Ашшĕ шантарса сăмах пани, община хресченĕсен умĕнчи ответлăха туйни ăна питех канăçсăрлантарчĕ. Е Ĕнел халăхĕ шаннине тӳрре кăлараймасан, утрава пишсене памалла тусан? Пуринчен ытла унăн ашшĕ намăса кĕрĕ! Кунсăр пуçне ăна уполномоченнăйсем шута хуманни тарăхтарчĕ. Вĕсем час-часах пĕр çĕре пуçтарăнса тем сӳтсе явнине, Миххаран пин тенкĕ кивçен илнине, пилĕкçĕр тенкĕ парса Лаврские вакката тытнине те çынсем урлă çеç пĕлчĕ. Пĕррехинче Микула Касмуххана тĕл пулчĕ те хăйне ĕçе хутшăнтарманни çинчен ӳпкелесе каларĕ. Лешĕ вара:

— Халлĕхе пире хут пĕлекен кирлĕ мар. Кирлĕ пулсан хутшăнтарăпăр. Çĕр ĕçĕнче эсĕ пурпĕрех нимĕн те чухлас çук! — терĕ тăрăхларах.

Микула кӳреннипе çавăн чухнех пуху пухтарса уполномоченнăйран тухасшăнччĕ. Ашшĕ çеç тытса чарчĕ: «Халь чăнах та хутла пĕлекен çын кирлĕ мар-и, тен? Судра пур-пĕрех кирлĕ пулатăн».

Ыран суда каймалла тенĕ чухне Çтаппансем патне Касмухха пырса кĕчĕ те, ӳрĕк-сӳрĕккĕн саламланă хыççăн, Микулана çирĕм тенкĕ кăларса тыттарчĕ.

— Ку сана Хусана кайма пултăр!

Микула, укçа хакне аван пĕлекенскер, — вĕсем баржа çинче çирĕм тенкĕшĕн икĕ уйăха яхăн ĕçленĕ вĕт, — тĕлĕнсе кайрĕ.

— Ма çавăн чухлех паратăн?

— Хулара тем вăхăт пурăнма тивет-ха! Çул çинче мĕскĕне персе çӳреме пирĕн община çăпатапа сутă тумасть, — хуравларĕ Касмухха. Хăйсем хушшинче вăтăршар тенкĕ валеçни çинчен çеç нимĕн те шарламарĕ.

Тепĕр кунне ирех Анук пештĕре çĕрулми кукăлĕпе çур çăкăр чиксе хатĕрлерĕ. Микула ăна хулпуççи урлă çакрĕ, сăпкара выртакан ачин пĕчĕк пӳрнисене тытса вылякаларĕ те çамкинчен чуптурĕ. Вара Анукпа иккĕшĕ пӳртрен тухрĕç. Çенĕкре вĕсем чарăнса тăчĕç. Нумай вăхăтлăха мар пулсан та, Микула килтен кайни вĕсемшĕн пуçламăш хут уйрăлни пулчĕ. Анук чĕри салхуланчĕ, вăл пуçне упăшки кăкăрĕ çине ачашшăн хучĕ те, аллипе пиншак тӳмисене хыпашласа, пăшăлтатрĕ:

— Микула... Чипер çӳреме тăрăш... унта хула. Тем курса ларăн?

— Ан хăра, чунăм... Нимех те пулас çук... Эсĕ Ванюша лайăхрах пăхма тăрăш...

Микула арăмне ыталаса чуптурĕ. Вĕсем уйрăлчĕç.

Станцăра Микула ытти уполномоченнăйсемпе тĕл пулаймарĕ. Вĕсем, лашапа маларах ĕлкĕрсе, ирхи пуйăспах ларса кайнă. Микула каçхи пуйăс çине çеç ĕлкĕрчĕ.

Хусана çитес умĕнхи юлашки станцăра вакуна пĕр уш-кăн йĕкĕт кĕчĕç те, ларма вырăн шыраса, Микула тĕлне çитрĕç. Вăл çăм тăлапа çăпата сырнинчен, çурăм хыçне пештĕр çакнинчен чăвашне палласа кулма тытăнчĕç:

— Василь Ваныч! Миленкий трушка!

— Пот кустом сишу, трупкăм курю!

Пĕри тата пештĕр кантринчен ярса тытрĕ те, Микулана вырăнтан туртса кăларма шутласа:

— Ну, Василь Ваныч, марш кунтан! — терĕ. Микула, чăвашран мăшкăлланине тӳсме пултарайманскер, тилĕрсе ура çине тăчĕ. Çулăмлă куçĕсемпе йĕкĕт çине шăтарасла пăхса:

— Сирĕл ман патăмран, путсĕр! — хаяррăн кăшкăрса пăрахрĕ.

Харкашса каясса кĕтсе ларакансем вĕскĕртме тапратрĕç:

— Эсир, мĕн, пĕр чăваша вырăнтан хăвалаймастăр-и?

— Василь Ваныч, маххă ан пар!

Микула йĕкĕте тыттарса яма чышкине чăмăрланăччĕ кăна — чугун çул çинче ĕçлекенсен тумне тăхăннă, вăтăр пилĕк çулалла çитнĕ арçын Микулан пештĕр кантрине тытнă йĕкĕт патне пычĕ те:

— Путсĕр этем! Чипер ларакан çын çумне ма çыпçăнатăн?! Сирĕл ун патĕнчен! — терĕ.

Йĕкĕт хăйне чаракан çын çине çаврăнса пăхрĕ. Лешĕн çивĕч те паттăрла пăхакан куçĕсемпе тĕл пулсан пăрăнчĕ, пештĕр кантрине вĕçертсе, каялла чакрĕ. Чугун çул çинче ĕçлекенсен тумне тăхăннă çын вĕслетсе ларакансем еннелле çаврăнчĕ:

— Намăс мар-и сире? Пăхма хăвăр çуллă çынсем пек курăнатăр, ăсусем ачасеннипе пĕрех. Çак путсĕрсене чарас вырăнне эсир йытăсене вĕслетнĕ пек вĕслететĕр!

Те именнипе, те кĕтнĕ çапăçу пулмасăрах иртнĕшĕн кăмăлсăрланнипе, Микуларан кулакансем лăпланчĕç, айккинелле пăрăнчĕç. Чугун çул çинче ĕçлекенсен тумĕ тăханнă çын Микула çине ăшшăн пăхрĕ те:

— Эсир те, çамрăк çын, уссăрах чĕрре кĕме хăтланатăр! Ухмахпа çапăçмаççĕ. Ухмахран кулаççĕ кăна. Тата чăваш тенишĕн те хурланма кирлĕ мар. Национальноçĕнчен вăтанакан хăйне çын тесе шутламасть. Эсир çын вĕт! — терĕ.

Палламан çын хăйпе çакнашкал кăмăллăн калаçни Микула чĕрине çемçетрĕ. Вăл пуçламăш хут хăй чăвашĕнчен вăтаннăшăн хăйне ӳпкелесе илчĕ. «Чăнах, чăваш тенĕшĕн ма пăшăрханмалла-ха! Эпир те çынах вĕт!» Микула палламан çынна тав туса ăшă сăмах каласшăнччĕ, тивĕç сăмахне тупаймарĕ. Вара, ырă кăмăлне палăртасшăн, хĕсĕнерех ларса вырăн турĕ те:

— Ларăр! — терĕ.

Палламан çын ларчĕ. Кăштах шарламасăр пынă хыççăн:

— Ăçтисем эсир? — тесе ыйтрĕ.

— Шупашкар уездĕнчен, — хуравларĕ Микула.

— Хăш вулăсран?

— Атăлкасси вулăсĕнчен.

— Ăçталла çул тытатăр? 

— Хусана.

— Мĕн ĕçпе? 

— Окружной суда.

— Интереслĕ...

— Утравшăн тавлашатпăр та суда тăма каятăп.

— Апла тесен çĕр ĕçпе килтĕр курăнать?

— Çапла.

Малалла калаçма пулмарĕ. Пуйăс Хусана çитсе чарăнчĕ. Вĕсем анчĕç. Ытти уполномоченнăйсем ăçтине пĕлмен пирки, Микула утса пынă çĕртех шухăша кăйрĕ: «Паян каç пулчĕ, вĕсене тупас çук ĕнтĕ, хам тĕллĕнех çĕр каçма тивет. Хваттер ăçтан тупас-ши?» Инçех мар хăна çурчĕ пулма кирлĕ. Анчах унта хаклăрах тӳлеме лекет. Микулан пĕр пусне те уссăр тăкаклас килмерĕ. Йӳнĕрехе яракан хваттер тупсан аванрахчĕ.

Хулана кĕреспе Микула каллех чугун çул çинче ĕçлекенсен тумне тăхăннă çынна тĕл пулчĕ.

— Ĕнтĕ ăçталла кайма шутлатăр? — терĕ лешĕ.

— Хваттер кирлĕччĕ те... Эсир пĕлместĕр-и, ăçта тупма пулать-ши?

— Кăмăл тусан, атя хам пата! — Микула иккĕленнине туйсан, кăмăллăн кулса ячĕ. — Ан хăрăр... Эпир иксĕмĕр пĕр йышши этемсем пулмалла. Эпĕ рабочи... Эсĕ хресчен...

— Çук, эпĕ пĕрре те хăрамастăп, хам та бурлак...

— Пит аван... Паллашар... Мана Леонид Сергеевич теççĕ. Хушаматăм Кузнецов.

— Николай Степанович, — терĕ Микула, аллине тăсса,

— Пит аван... Ĕнтĕ ман патăма кайрăмăр! Микула, сăмахсăрах килĕшсе, Кузнецов хыççăн утрĕ. Часах вĕсем хула хĕррине тухрĕç. Микула сасартăк иккĕлене пуçларĕ. «Кам ку çын? Ăçта ертсе каять вăл мана? Мĕншĕн ун хушамачĕ Кузнецов? Мĕншĕн Сидоров е тата урăхла мар?» Усал шутлă çынсем айвансене, улах вырăналла илĕртсе кайса, çаппа-çарамас тăратса хăвараççĕ тенине аса илчĕ те Микула, ирĕксĕрех хăрама пуçласа, кĕсйинчи вунă тенкине хыпашласа пăхрĕ. Палламан çынпа ермĕшнĕшĕн хăйне хăй ятларĕ, анчах уйрăлса юлма хăю çитереймерĕ.

Кĕçех пĕр поселока çитрĕç. Урамăн икĕ айккипе икĕ хутлă, ытларах пĕр хутлă йывăç çуртсем лараççĕ. Вĕсенчен нумайăшĕ тĕрек панипе кăна тытăнса тăраççĕ. Инçех те мар йытă вĕрсе ячĕ. Микула яла кĕнĕ пекех туйса илчĕ. Çапла вĕсем пĕр хутлă кивĕ çурт умне пырса тăчĕç. Кузнецов шала шăнкăравларĕ. Вăхăт нумаях та иртмерĕ — шалтан хĕрарăм сасси илтĕнчĕ:

— Кам унта?

— Эпĕ ку, Дуся! Уç!

Алăк уçăлчĕ. Вĕсем пӳрте кĕчĕç.

— Дуся, хаклă хăнă илсе килтĕм, йышăн! — терĕ хаваслăн Кузнецов.

— Хывăнăр! Хывăнăр та малалла ирке ларăр! ―вашаватлăн сĕнчĕ те Дуся текенни Кузнецов хыççăн кĕчĕ.

Пĕччен юлсан, Микула тата шиклене пуçлар!. Кĕçех темиçен тухса тапăнас пекех туйăнчĕ ăна. «Халĕрех тухса шăвăнсан авантарах мар-ши?» Анчах пӳртри тирпейлĕх, пур япала та хăй вырăнĕнчи ăна ирĕксĕрех чарса тăчĕç. Стенисене чечеклĕ шпалер çыпăçтарнă. Урайне сарă сăрпа сăрланă. Пальма, фикус, олеандра тата ытти чечексем, абажур витĕр шупкан эрешленнĕ электричество çути Микулана таçта, юмахри сада илсе çитерчĕç. Вăл пĕр хăранипе, пĕр ытармалла мар илемĕн тыткăнне çакланнипе, вырăнтан сикме те хăяймарĕ.

Кĕçех Дуся кĕчĕ. Хитре çитсă кĕпепе вăл, çивĕчĕсене пуç тӳпине кăшăлласа хунă. Çакна курсан, Микулана ку хĕрарăм юмахри асамлă садра вĕçсе çӳрекен лĕпĕш пек курăнса кайрĕ.

— Николай Степанович, ма хывăнмастăр? — тĕлĕнсе те çепĕççĕн каларĕ Дуся, хăни алăк патĕнчех тăнине асăрхасан. Дуся ăна хывăнма пулăшрĕ, пештĕрне илсе юнашар пӳлĕме кĕрсе çакрĕ.

Пӳртри тасалăх, йĕркелĕх кил хуçисем хисеплесе йышăнни юлашкинчен Микула чĕрине лăплантарчĕç. Хывăн-каласан Микула, тĕпелелле иртме хăяймасăр, алăк пуканĕ çине ларчĕ.

Микула урине салтса ăшă çăматă тăхăнсан, Кузнецов ăна хулĕнчен тытсах пукан çине лартрĕ.

Дуся сĕтел çине вĕресе тăракан сăмавар пырса лартрĕ, чей куркисем тата аш кукли касса хатĕрлерĕ.

Ку хушăра Кузнецов Микулан, арăмĕпе ывăлĕсĕр пуçне, ашшĕ пуррине, вĕсен ялĕ Атăлкасси пристанĕнчен çичĕ çухрăмрине ыйтса пĕлме ĕлкĕрчĕ. Юлашкинчен вĕсем апата ларчĕç. Аш яшки, ăшаланă çĕрулми çирĕç, чей ĕçрĕç.

Сĕтел хушшинчен тухсан, Кузнецов Микулана хирĕç ларчĕ те пирус туртма сĕнчĕ. Микула туртма кăмăл тумарĕ.

— Эсир, мĕн, туртмастăр-им?

— Туртмастăп, вĕренмен.

— Çамрăк çыншăн ку питĕ мухтавлă! — ырласа илчĕ Кузнецов пирусне тивертнĕ май.

Вĕсем шăпланчĕç. Кузнецов тем шухăша кайса ларчĕ. Дуся сĕтел çинчен пуçтаркаларĕ.

Çапла самай вăхăтран Кузнецов сăмах пуçарса шăплăха сирчĕ:

— Николай Степанович, паçăр эсир мана кунта çĕр ĕçĕпе килнĕ терĕр?

— Çапла. Эпĕ, чăн та, çĕр ĕçĕпе килнĕ. — хуравларĕ Микула.

— Питĕ аван... Анчах мĕнле çĕр ĕçĕ вăл сирĕн? Эпир, хула çыннисем, ялта мĕнле пурăннине сахал пĕлетпĕр те... Каласа пама кăмăл тумăр-и?..

Микула малтан хăюсăртарах пуçларĕ. Калаçнăçемĕн хĕрсе пычĕ, утрав пирки икĕ община хушшинче тавлашу тапранса кайнине йĕркипе каласа пачĕ те:

— Ыран пулас суда тăма суйласа ячĕç мава, — тесе вĕçлерĕ сăмахне.

Микула ĕнтĕ Кузнецов ытти уполномоченнăйсемпе ваккат çинчен, çапăçу мĕнле пулса иртни çинчен тĕпĕ-йĕрĕпе ыйтса пĕлессе кĕтрĕ. Лешĕ, мĕнпур шухăшĕ те тапак туртасси çинче çеç пек, ним шарламасăр пирусне ĕмсе ларчĕ. Ку Микулана кӳрентерчĕ те. Кузнецов сăмах çукран сăмах тăвасшăн çеç ыйтса ларнă пек туйăнчĕ ăна. Кузнецов пирусне сӳнтерчĕ.

— Питĕ аван... Питĕ интереслĕ... — хăй тĕллĕн пупленĕ пек сăмах чĕнчĕ те вăл. Микула çине тĕпчевлĕн пăхса: ― Николай Степанович, ыйтса чăрмантарнăшăн ан çилленĕр те-ха... Ман çакна пĕлес килет: сире, çамрăк çынна, уполномоченнăй пулма мĕнле суйларĕç вара? Чăвашсем çамрăксене халăх çинче нимле ĕçлĕ вырăна та суйламаççĕ тенĕ пек илтнĕччĕ эпĕ, — терĕ.

Хула çынни чăвашсен йăлине пĕлни тĕлĕнтерчĕ пулсан та, Микула хаваспах хуравларĕ:

— Эпĕ хут пĕлетĕп. Мана çавăнпа суйларĕç.

— Эсир хут пĕлетĕр-и? Ăçта вĕреннĕ?

— Чиркӳри прихут шкулĕнче.

— Ялта хут пĕлекен сансăр пуçне урăх çукчĕ-и вара?

— Тепĕр çын пурччĕ — Михха. Ял пуянĕ.

— Апла тесен, хăвăр ялта эсир хут пĕлекенсем иккĕн çеç-и?

— Иккĕн çеç.

— Интереслĕ... — каллех хăй тĕллĕн пупленĕ пек сăмах чĕнчĕ те, унăн таса куçĕсем çинче эрленни палăрчĕ, ― Апла тесен, эсир те пуян хресчен ывăлĕ-и?

Микула труках хуравламарĕ. Чухăнни çинчен тĕрĕс каласан, кил хуçисем хисеплеме пăрахĕç тесе, Микулан Кузнецов шухăшне çирĕплетес килчĕ. Анчах мĕн ачаран тӳрĕ пулма вĕреннĕрен суяймарĕ. Тĕрĕссине те калама хăяйман пирки:

— Çапла. Эпĕ вĕреннĕ чухне ман атте-аннесем начарах пурăнмастчĕç, — терĕ.

— Халь мĕнле пурăнатăр?

— Начар... — юлашкинчен тунаймарĕ Микула. Кузнецов куçĕсенче каллех савăнăç хĕлхемĕ çуталчĕ.

— Николай Степанович... Ыйтса йăлăхтарнăшăн ан çилленĕр те-ха... Тем ăнланаймарăм эпĕ. Малтан пуян пурăннă пек калаçрăр эсир. Халь начар тетĕр. Мĕнле вара апла?..

Микулана хăйсем чухăнни çинчен пуçарса калама йывăр пулчĕ. Пĕр хĕрсен вара килти пурнăçĕ çинчен хăй пĕлнине тата ашшĕнчен мĕн илтнине те тĕпĕ-йĕрĕпех каласа пачĕ. Михха хăйĕн хĕрачине ун ывăлĕпе пĕр хуранта ят хурасшăн мар пулнине те манса хăвармарĕ. Ĕнел халăхĕ ашшĕ хутне кĕни, хăйне уполномоченнăя мĕнле суйлани çинчен тĕплĕнрех чарăнса тăчĕ.

Кузнецов, сăмах пуçламăшĕнчех ура çине тăнăскер, халь те каллĕ-маллĕ уткаласа çӳрерĕ. Çтаппан Михха урхамахне пĕрре чышса йăвантарни çинчен каланă чух Кузнецов куçĕсем хаваслăн выляса илчĕç. Пуппа псаломщик выçланнине илтсен, арăмĕпе иккĕшĕ те кулса ячĕç. Хура чунлă Михха Микуласене тĕп туни вĕсен пичĕ çинче нĕрсене тарăнлатрĕ. Пуринчен ытла вĕсене Ĕнел халăхĕ, Касмуххана хирĕç тăрса, Çтаппан хутне кĕни килĕшрĕ. Çавăн çинчен каласа панă хушăра Кузнецов арăмне куç хĕссе: «Куртăн-и, мĕн тăваççĕ ялта?» — терĕ.

Микула сăмахне вĕçлерĕ. Кузнецов вĕсен пурнăçĕ хутне кĕрсе калаçасса кĕтрĕ вăл, анчах кĕтсе илеймерĕ.

— Ку кашни вăтам хресчен ăраскалех. Вĕсен чухăнланас формисем çеç тĕрлĕ пулма пултараççĕ, — терĕ Кузнецов.

Вăл пачах та урăххи çинчен калаçни Микулана тĕлĕнтерчĕ.

— Ку пĕтĕмпех Миххан усал ĕçĕ. Çав пире тĕп турĕ. Çавах аннене вăхăтсăр тупăка вырттарчĕ. Ахальтен мар ăна сехмет тесе чĕнеççĕ!

— Çук, Николай Степанович, унта ĕç Михха çинче çеç мар. Эсир чухăна юлни, нумай инкек тӳсни Миххаран çеç килес пулсан, ăна йăвашлатма сирĕн аçун вăйĕ те çителĕклĕччĕ. Вăл сирĕн аçу çине тапăнма хăйнă пулсан, унта ĕç тата урăхларах. Михха хутне уретник, земски начальник кĕни çинчен каларăр... Вĕсемпе пĕрлех исправник...

Кузнецов шухăшне каласа йĕтермесĕрех чарăнчĕ. «Ытларах каласа панине ăнланайрĕ-ши? Тата шанăçлă этем-ши ку?» ―тесе шутларĕ пулас.

Микула ăна аван ăнланчĕ. Баржа çинчен таврăннă каç ашшĕпе иккĕшĕ шăпах çакăн çинчен калаçрĕç вĕт вĕсем. Анчах ку инкеке сирме çул тупайманни пĕтерчĕ. Халĕ, Кузнецов сăмах хускатнă май, Микулан та хăй мĕн пĕлни-илтни çинчен каласа парасси килчĕ.

— Вăт... вĕсенчен хăраман çын та пулнă, теççĕ.

— Кам çинчен калаçатăр эсир? — ыйтрĕ Кузнецов.

— Эпĕ Степан Разин пирки калатăп.

— Ун çинчен пĕлетĕр-и вара эсир?

— Баржа çинче ĕçленĕ чухне ун çинчен нумай халап, нумай юрă илтнĕ эпĕ. Вăт вăл çĕнтернĕ пулсан...

— Вара мĕнччĕ?

— Вара... Пире пурăнма та çăмăлтарах пулĕччĕ...

— Çĕнтернĕ пулсан темлеччĕ те... — çурри-çурмалла килĕшнĕ пек каларĕ Кузнецов, çавăнтах хушса хучĕ: — Анчах вăл нихçан та çĕнтерме пултарайман!

Чунтан юратнă геройĕ çинчен шутламасăр калаçни Микулана кӳрентерчĕ:

— Арăмĕ сутман пулсан, тата çĕнĕ шайкă пухса, тен, çĕнтерĕччĕ те.

— Çук, Николай Степанович, кунта та ĕç арăмĕ сутнинче мар...

— Мĕнле арăмĕ сутнинче мар! Атăл тăршшĕпех çавнашкал калаçаççĕ-çке? — тĕлĕнчĕ Микула.

— Çаплах, Николай Степанович, кунта ĕç арăмĕ сутнинче мар, кăштах урăхларах, — çирĕплетрĕ Кузнецов.

Нумай калаçмасăрах Кузнецов Микула çинчен çакна пĕлме ĕлкĕрчĕ: ун пуçĕнче политикăлла идейăсем çук. Тĕпчев ăстăнлă. Ĕмĕтленме юратать. Пуянсене чĕререн кураймасть. Май килсен, вĕсемпе çапăçма та хатĕр. Çаксене шута илсе, Кузнецов ăна Разинпа Пугачев çинчен, хресченсем хушшинчи революцилле юхăмпа рабочи класс çинчен те ăнлантарса парасшăнччĕ. Тĕппипех шанса çитменнипе тытăнса тăчĕ. Унпала революцилле юхăм çинчен калаçма тытăниччен вăл шанăçлă çынне тĕпчеме шут тытрĕ. Вара куç курĕ.

— Ун çинчен хам пĕлнĕ таран хăваспах ăнлантарнă пулăттăм, Николай Степанович, анчах вăхăт чылай кирлĕ. Шанатăп, эпир паян курнăçни юлашки хут пулмĕ. Тепре тĕл пулсан, пурин çинчен те калаçăпăр. Халь çакна пĕлес килет ман: — Ваккат тытма тата суда килме укçа ăçтан тупрăр эсир?

— Михха панă, — Кузнецов урăх сăмах çинĕ куçнăшăн кăмăлсăрланарах хуравларĕ Микула.

— Миçе тенкĕ пачĕ вăл сире?

— Пин тенкĕ.

— Интереслĕ... Мĕне шанса çавăн чухлĕ панă-ха вăл сире?

Ку ыйту Микулана та шухăшлаттарчĕ.

— Утрава тара парассипе шантарса илнĕ терĕç, ― аса илсе хуравларĕ вăл.

— Çапла пулĕ тесе шухăшларăм хам та! — калаçма пуçланăранпа малтанхи хут вĕчĕрхенсе сассине хăпартрĕ Кузнецов. — Эсир паçăр утравăн тăршшĕ виçĕ çухрăм, сарлакăшĕ çур çухрăм терĕр-и-ха? Апла утравра икçĕр аллă теçеттин çĕр выртать. Çичĕ-сакăр пин купа утă! Кун чухлĕ утта сутсан, вунтăватă-вунултă пин тенкĕ тупăш пулĕ. Сирĕн сехмет пĕрре те ухмах мар!.. Тĕрĕссипе каласан, Николай Степанович, утрав сирĕн мар ĕнтĕ, Миххан!

— Нимĕн те ăнланмастăп, Леонид Сергеевич, утрав мĕнле Миххан пулма пултартăр?

— Çаплах, Николай Степанович... Эсир судлашăр. Вăл утрава тара илсе усă курĕ. Ман шутпа, сире Миххах çапăçтарнă. Суд ĕçне те вăл хушнипех тапратнă.

— Кунашкал пулма пултараймасть! — ĕненесшĕн пулмарĕ Микула.

— Мĕншĕн пулма пултараймасть тесе шутлатăр? Микула самантлăха çухалчĕ. Анчах çакна манмарĕ:

Кузнецова ĕненсен, ашшĕне тата икĕ общинăри хресченсене тăм-ухмах тесе шутламалла. Мĕнле-ха Миххан усал чеелĕхне вĕсем пĕри те тавçăрса илеймен? Мĕнле-ха ку çын, Ĕнелпе Пиш общинисен пурнăçĕпе ĕçне ним пĕлменскер, çакна тавçăрса илме пултарнă? Микула ашшĕшĕн тата общинăри хресченсемшĕн те эрленсе хуравларĕ:

— Çук, тем тесен те ку тавлашăва Михха тапратса яма пултарайман. Кунта икĕ общинăри çирĕм ял хутшăннă вĕт. Тата çăхавне те пишсем çырнă!

Кузнецов ытла шала кĕме юраманнине тата Микулана хăй пĕлсе ĕненме ирĕк пама кирлине аса илсе:

— Çирĕплетсех калаймастăп, Николай Степанович, анчах ыран сăнама сĕнетĕп! — терĕ.

— Мĕне сăнамалла?

— Сăмахран, пишсен пĕр-пĕр уполномоченнăйĕнчен ыйтса пĕлме тăрăшăр: вĕсем сутлашма укçа ăçтан тупнă? Ман шутпа, вĕсене те Михха панă. Вĕсем те ăна утрава тара пама шантарнă. Икĕ общини уполномоченнăйĕсем те суда тепĕр чухне пăхса тухма ыйтас пек туйăнать мана. Халь эпĕ каланисем тĕрĕс тухсан, утрав кам ирĕкĕнче пуласса хăвăрах чухласа илĕр. — Кузнецов ăнсăртран пек сехет çине пăхса илчĕ те: — Николай Степанович, тархас-шăн каçарăр, сире тахçанах канма вăхăт! — терĕ.

— Леонид Сергеевич, ман пĕрре те çывăрас килмест-ха? — калаçăва татасшăн пулмарĕ Микула.

— Канăр, канăр, Николай Степанович. Ирхи ăс каçхинчен лайăхрах, теççĕ. Ытти çинчен ыран калаçăпăр.

Микула вырăн çине выртсан та нумайччен çывăрса каяймарĕ, Кузнецов сăмахĕсем ун чĕрине тĕпрен хускатрĕç.



VIII


Тепĕр кунне, ирхи апат çисен, Кузнецовпа Микула килтен тухрĕç. Çул çинче Кузнецов ытларах чăвашсен йăлисем çинчен ыйтса пĕлме тăрăшрĕ. Микула хăй авланни, Элекçей Анука мĕнле вăрлани тата Ваçлипе Кĕтерук ăраскалĕсем çинчен каласа пачĕ. Çапла вĕсем хулари икĕ хутлă чул çурт умне çитсе чарăнчĕç.

— Вăт, çитрĕмĕр... Окружной суд çак çуртра, кунта эсир ытти уполномоченнăйсемпе тĕл пулăр, Анчах эпĕ каланине ан манăр!

— Тăрăшăп, Леонид Сергеевич!

— Питĕ аван... Халь сывпуллашмастпăр. Суд хыççăн эсир ман пата пырасса кĕтетĕп.

— Пыратăп! — сăмах пачĕ Микула.

Вĕсем уйрăлчĕç. Микула шала кĕресшĕнччĕ, алăк умĕнче ăна швейцар чарса тăратрĕ:

— Сире кам кирлĕ, çамрăк çын?

Микула суда килни çинчен каласа пачĕ, ытти уполномоченнăйсем килнипе килменнине ыйтса пĕлчĕ. Килмен иккен. Вăл каллех урама тухрĕ, хырăмĕ каскаласа выçа пуçланине туйрĕ. Именнипе паян ир те тăраниччен çиейменччĕ вĕт. Ытти уполномоченнăйсем килессе кĕтнĕ май, Микула çурт çумне таянса тăчĕ те пештĕрĕнче кукăль кăларса çиме тытăнчĕ. Ĕмĕт-шухăшĕпе хăй Энĕшкассине вĕçсе çитрĕ. Килне кĕчĕ. Ырă та чипер арăмĕ пӳртри ĕçсене тăвать. Микула ăна Кузнецов арăмĕпе танлаштарса пăхрĕ. «Леонид Сергеевич арăмĕ илемлĕ те маттур, ман Анук тата илемлĕрех те маттуртарах». Сăпкара чунтан юратнă ывăлĕ тапкаланса выртать. «Кунашкал ывăл ача никамăн та çук пулĕ. Микула йăлтах ырă кăмăл-ĕмĕте путса тăнипе хăй ăçтине, мĕнле майпа кунта килсе лекнине те манчĕ.

Апатланнă хыççăн Микула нумаях та кĕтмерĕ, урамăн тепĕр енче Касмуххасем килнине асăрхарĕ, Ку таранччен вăл, хирĕçсе кайнă Ĕнелпе Пиш хушшинче нимле туслăх та пулма пултарайман пек сунса, уполномоченнăйĕсем те пĕр-пĕрин çине тăшманла пăхасса, уйрăм çӳрессе кĕтнĕччĕ. Халь, авă, икĕ общинăн уполномоченнăйĕ те пĕрле, тус-йышлă та хаваслăн калаçса килеççĕ. Ваккатсем те çавнашкалах.

Чул çурт умĕнче Микула тăнине пуринчен малтан Касмухха асăрхарĕ те:

— Пăхăр-ха, пăхăр! Эсир ăна çамрăк арăмĕнчен ытарса уйрăлаймĕ тесе калаçатăр! Вăл пирĕнтен малтан çитсе тăнă! Ай, Микула! — тăрăхланăн кулса ячĕ.

— Вăл килни-килменни те пĕрех!

Икĕ общинăн уполномоченнăйĕсем те йĕлпĕрсе илчĕç. Ваккачĕсем Микула çине çаврăнса та пăхмарĕç.

Микула килте чухне ку çынсене юратмасть çеçчĕ. Халь чунтан кураймн пулчĕ. Унăн чĕринче витĕмлĕ сăмах калаçа хурас çилĕ тăвăлса хăпарчĕ. Мĕн пĕчĕкрен аслăраххисене хисеплеме хăнăхса ӳсни кăна тытса чарчĕ.

Чул çурта кĕрсен, ваккатсем суд хăçан пуласса пĕлме кайрĕç, Уполномоченнăйсем иртнĕ каç хăна çуртĕнче вăхăта хаваслă ирттерни тата мухмăрпа пуç ыратни çинчен сăмах хускатрĕç.

Пишсен пĕр уполномоченнăйĕ калаçăва хутшăнмасăр айккинерех тăнине асăрхарĕ те Микула, Кузнецов сĕннине аса илсе, ун патне пычĕ:

— Кала-ха, тархасшăн, ваккат тытма тата кунта кил-ме укçа ăçтан тупрăр эсир? — терĕ.

— Пуян çын пачĕ! — калаçас килнĕ-килмен сасăпа хуравларĕ лешĕ.

— Мĕнле пуян тата?

Пиш уполномоченнăйĕ Микула çине тăрăхласа кулнăн пăхрĕ:

— Пирĕн вулăсра укçа кивçен пама пултаракан пуян кăмне пĕлмесен мĕн уполномоченнăйĕ эсĕ?

— Апла тесен, Михха мар пулĕ?

— Тата кам тетĕн?

— Миçе тенкĕ пачĕ вара?

— Пин кăна çав.

— Тĕлĕнмелле...

— Мĕнрен?

— Ара, çавна каласшăн марччĕ-и? Ун чухлех мĕне шанса пама пултарчĕ-ха вăл сире?

— Ытла айван иккен эсĕ. Пире шанмасан, кама шанмалла? Утрав пурпĕр пирĕн пулать вĕт.

— Сирĕн пулсан мĕн вара?

— Вара-и? Утрава тара паратпăр та ĕçĕ пĕтрĕ. Ăнлантăн-и ĕнтĕ? — ыйтса йăлăхтарнипе вĕчĕрхенсе каларĕ Пиш уполномоченнăйĕ.

Микула урăх ыйтма та шутламарĕ. Кузнецов каланă пек килсе тухни ăна имретсе пăрахрĕ...

Ваккатсем таврăнни Микула шухăшĕсене татрĕ.

— Господа, кайрăмăр! Пирĕн ĕçе пăхса тухма тытăнаççĕ! — чĕнчĕç ваккатсем.

Лару пыракан залра нумаях кĕтсе ларма тивмерĕ. Судьясем часах тухса сĕтел хушшине вырнаçрĕç те, уполномоченнăйсене суд йĕркисемпе паллаштарнă хыççăн: 

— Господа! Камăн та пулин çĕнĕ документсем тăратмалли е ыйтусем çук-и? — терĕ.

Пуринчен малтан Лаврский сăмах илсе вăрăм мăйне тăсрĕ:

— Господа судьясем, манăн ыйту пур!

— Мĕнле ыйту, господин Лаврский?

— Эпĕ ку ĕçе тепĕр чухне пăхса тухма ыйтасшăн.

— Мĕн сăлтавпа?

— Эпир тавлашакан утравăн планĕ çук. Ку ĕçе тĕрĕс татса пама чăрмав кӳрĕ. Çавăнпа чи малтанах утрав планне ӳкерсе суда тăратмалла. Вара тин тĕрĕс пăхса тухма пулĕ! — Хăйĕн хакне пĕлнĕ пек мăнаçлăрах каларĕ те Лаврский ларчĕ.

— Эсир ваккат сĕннипе килĕшетĕр-и? — ыйтрĕ судья Ĕнел çĕр общинин уполномоченнăйĕсенчен.

Çичĕ уполномоченнăйĕ те пĕр чĕлхеллĕ пулса, килĕшрĕç. Микула хăй шухăшне каламаннине те астурĕ судья.

— Степанов уполномоченнăй, эсир мĕн шутлатăр? Микула тем калас пек ура çине тăчĕ. Анчах судра та Кузнецов астутарнă пек пулса пынинчен тĕлĕннипе тата судья кĕтмен çĕртен ыйтнипе çухалса кайрĕ.

— Пĕр уполномоченнăйĕ шарламасăр ирттерчĕ тесе протокол çине çырса хурăр! — йĕлпĕрсе кулса каларĕ судья секретарьне.

Сĕтел хушшинчисемпе уполномоченнăйсем йăхлата пуçларĕç.

— Тупăннă хут пĕлекен! Ларасчĕ килте кута хĕссе! — мăкăртатса илчĕ Касмухха.

Микула пĕр вĕриленсе, пĕр сивĕнсе кайрĕ.

Судья кулакансене шăнкăравласа лăплантарсан, Пиш уполномоченнăйĕсене те çав ыйтăвах пачĕ. Лешсем те, пĕр чĕлхеллĕ пулса, ĕнелсем сĕннипе килĕшрĕç. Суд канашлăва кайрĕ. Унтан часах таврăнса, ĕçе тепĕр чухне пăхса тухма хăварни çинчен приговор вуласа пачĕ.

Икĕ общинăн уполномоченнăйĕсем те судьясене тав туса урама тухрĕç. Микула вĕсене куçран çухатичченех пăхса ăсатрĕ. Ĕç пĕтĕмпех Кузнецов калашле килсе тухрĕ. Пишсем те, утрава тара пама пулса, укçа Миххаран илнĕ. Ĕçне те тепĕр чухне пăхса тухма йышăнчĕç. Çапах та вĕçне çитичченех ĕненес килмерĕ унăн. Мĕнле-ха, прахучĕпех ăслă та хисеплĕ шутланакан Касмухха, унпа пĕрле ытти уполномоченнăйсем те, хăйсене çавнашкал улталанине сисмеççĕ? Ĕçе тепĕр чухне пăхса тухма йышăннин сăлтавĕ те уншăн витĕмлĕ пек туйăнчĕ. Утравăн планĕ чăнах çук вĕт. «Çапах ку ĕçĕн вĕçĕ-хĕррине хам тĕллĕн тупаймăп, Кузнецов патне каяс!» — юлашкинчен шут тытрĕ Микула.

Вырăссем патне кăнтăрла иртсен икĕ сехет тĕлнелле çитрĕ вал. Упăшки ĕçрен таврăнман пулин те, Дуся ăна тăван шăллĕ пекех йышăнчĕ. Темшĕн ăна ку кил пĕлĕш кил пек, ку хĕрарăм тăван хĕрарăм пек туйăнчĕ.

— Ялти шкулта мĕне вĕрентнĕ сире? — ыйтрĕ Дуся, сăмах пуçарса.

— Арифметикăна. Кăштах вырăс чĕлхипе грамматикине. Турă саккунĕсене тата чиркӳ йĕркисене пăхăнмалли çинчен.

Дуся, шкулта ытларах турă йĕркисене вĕрентнине пĕлсен, Микула, шкултисĕр пуçне, тата мĕнле кĕнекесем вуланине ыйтса пĕлме тăрăшрĕ. Микула сăваплă çынсен пурнăçĕ çинчен çырнă кĕнекесен ятне асăнчĕ. Вырăс писателĕсен кĕнекисене сахал вуланă вăл. Кун хыççăн Дуся чăваш хĕрарăмĕсен пурнăçĕпе йăлисем çинчен ыйтрĕ.

Кăнтăрла иртсе тăватă сехет тĕлнелле Кузнецов ĕçрен таврăнчĕ.

— Николай Степанович килнĕ-çке! Эпĕ кĕмесĕрех каятăр пулĕ тесе шухăшланăччĕ, ― терĕ вăл хавасланса.

— Сăмах панă япала, кĕмесĕр ма каятăп-ши!

— Ку тата авантарах, Николай Степанович. Сăмах çине тăрасси вырăс халăхĕн чи аслă кăмăлĕ. Чăвашсем те çавах пулас!.. Ну, суд мĕнле иртрĕ?

— Эсир каланă пекех, Леонид Сергеевич!

— Мĕнле апла?

— Пишсене те, утрава тара илме шанса, укçине Михха панă.

— Куртăр-и ĕнтĕ?.. Суд мĕн тесе йышăнчĕ?

— Ĕçе тепĕр чухне пăхса тухма йышăнчĕ, ваккатсемпе уполномоченнăйсем хăйсем ыйтрĕç те.

— Каларăм-и сире?

— Çапла, Леонид Сергеевич, каларăр... Анчах вĕсем тĕрĕс турĕç тес килет.

— Тĕрĕс? Хăш енчен?

— Вĕсем утравăн планĕ çук терĕç. Ку тĕрĕс те ĕнтĕ. — Кузнецов кулса ячĕ. Микула, кăштах кӳренсе:

— Ăнланмастăп, Леонид Сергеевич, мĕнрен кулатăр эсир? Ман шутпа, кулăшли нимĕн те çук унта? — терĕ.

— Каçарăр, тархасшăн, Николай Степанович, — кулма чарăнса каларĕ Кузнецов. — Эпĕ сире кӳрентересшĕн марччĕ. Кунта, чăнах та, ним кулмалли те çук. Макăрни килĕшӳллĕрех!

— Ĕнтĕ пуçĕллех нимĕн те ăнланмастăн, Леонид Сергеевич!

— Халех ăнланăр, Николай Степанович, — чăнласа калама пуçларĕ Кузнецов: — Эсир, мĕн, план кирлине ваккатсем халиччен пĕлмен тесе шутлатăр-и? Çук, вĕсем ăна малтанах пĕлнĕ. Ĕненĕр, Николай Степанович, суд хăçан пулассине пĕлтернĕренпе икĕ уйăх ытла иртнĕ, çак вăхăтра вĕсем, мишавая чĕнсе, утрава план çине ӳкерме те ĕлкĕретчĕç. Ăна туман пулсан, план çукки вĕсемшĕн ĕçе тăсмалли сăлтав çеç. Тепринче каллех мĕнле те пулин сăлтав шыраса тупĕç. Çав хушăра эсир утрава Миххана тара парăр. Тĕрĕссипе, эсир утрав пуçĕпех Михха аллине куçичченех судлашăр! Акă ăçта, Николай Степанович, кулăш та, куççулĕ те!

Кузнецовăн витĕмлĕ сăмахĕсем Микулана ытларах та ытларах ĕнентерчĕç. Çаплах парăнас килмерĕ унăн.

— Ниепле те тăна кĕрсе çитейместĕп, Леонид Сергеевич... Мĕнле-ха, çав тери хисеплĕ, прихучĕпе ăстăнлă çынсем çав ултава сисме пултарайман?

— Ан хăрăр, вĕсене никам та улталаман. Миххана вĕсем пĕлсех пулăшаççĕ. Уншăн хăйсене тивĕçлине те илĕç. Ахальтен мар сирĕн аçуна сиресшĕн пулнă вĕсем, пур ĕçе те сирĕнтен вăрттăн тума тăрăшнă.

— Унашкал нихăçан та пулас çук! — кĕтмен çĕртен хĕрӳленчĕ Микула.

— Мĕн пулас çук?

— Утрав нихăçан та Миххан пулас çук!

— Мĕнле майпа?

— Эсир ман куçа уçрăр!

— Апла тесен ĕнентĕр-и?

— Ĕнентĕм, Леонид Сергеевич! Киле таврăнсанах пуху пуçтарăпăр та пĕтĕмпех тăрă шыв çине кăларăп!

Микула хĕрӳленни Кузнецова килĕшрĕ.

— Ку шухăшсем аван, Николай Степанович... Анчах ытти хресченсем ĕненĕç-и сире?

— Ĕненĕç! — хĕрӳллĕн хуравларĕ Микула.

— Юрĕ, ĕненĕç тейĕпĕр. Анчах Миххана хирĕç тухма хăрушшине хăвăр пĕлетĕр-çке?..

— Пултăр! Пурпĕр тăрă шыв çине кăларăп! Пухура ĕç тухмасан, хут çыратăп!

— Кам патне?

Микула труках çăварне шыв шыпнă пек пулса ларчĕ. Уретникпе земский начальник те Михха хутне кĕнине аса илчĕ.

Кузнецов кăштах тăхтанă хыççăн:

— Николай Степанович, эпĕ сире акă мĕн астутарасшăн: сирĕн утрава Михха туртса илме шут тытнă пулсан, туртса илетех. Халь тĕнче çавăн çинче тарать, — терĕ.

— Апла тесен, тĕнчере терĕслĕх çук? ―ассăн сывласа илчĕ Микула.

— Эпĕ унашкал каламарăм сире. Тĕрĕслĕх çук мар. Вăл пур.

— Ăçта вăл? — çĕнĕрен чун-чĕрĕлчĕ Микула.

— Кун çинчен пĕр сăмахпа каласа пама хĕн, Николай Степанович.

Микула ирĕксĕрех иртнĕ каç калаçнисене аса илчĕ. Ун чухне те Кузнецов шухăшĕсене вĕçлемесĕр чарăнчĕ.

— Леонид Сергеевич, тӳрĕ каласан çилленместĕр-и?

— Тархасшăн, калăр.

— Иртнĕ каçранпах туятăп, эсир тем пытаратăр манран, калас сăмаха каламасăр тăратăр. Пурпĕрех ăнланас çук тетĕр пулмалла?

— Тĕрĕслĕх çинчен сăмах хускатиччен, пирĕн калаçса татăлмалли пур, Николай Степанович. Эсир киле хăçан каясшăн?

— Хăçан та хăçан сирĕн сăмахсене итлесе пĕтеретĕп, çавăн чухне каятăп!

— Питĕ аван! — терĕ те Кузнецов кăшт шухăша кайса ларчĕ.

Ку таранччен ăна рабочисем хушшинче çеç ĕçлеме тивнĕ. Вĕсен ретĕнче те тĕрлĕ çын пур: пĕлекеннисемпе пĕлменнисем те, малта пыракан шухăшлисемпе кайра пыракан шухăшлисем те... Анчах рабочисем хăйсен интересĕшĕн пыракан революцилле кĕрешĕвĕн идейине хăвăртрах ăнланаççĕ. Халь ун умĕнче нумай миллионлă хресченсен, Хусан кĕпĕрнинче пурăнакан кая юлнă вырăс мар нацин представителĕ ларать. Вăл хут пĕлет, çав вăхăтрах сĕм-тĕттĕм. Тĕрĕслĕхе тупма ĕмĕтленет, пуянсене чĕререн кураймасть. Çав вăхăтрах унăн çĕр пур, харпăр хăй хуçалăхпа пурăнас кăмăл-шухăшлă çитĕннĕ. Кунашкал çынна йăнăшрах ăнлантарсан хăратма, рабочи класăн çулĕпе пырасран пăрса яма пулать. Тĕрĕс те витĕмлĕ ăнлантарсан, вăл хăй халăхĕ революцилле юхăма хутшăннă çĕрте кирлĕ çынах пулĕ. Кузнецовсене вырăс мар нациллĕ халăхсем хушшинче революцилле ĕç тăвакансем питĕ кирлĕ. Вĕсене рабочи класăн революцилле юхăмĕнчен айккине тăратса хăварма юрамасть. Анчах мĕнле майпа, кĕске вăхăтра историлле нумай событисем çинчен каласа парса, ăна кăштах та пулин тĕрĕс çул çине кĕртсе ярас? Юлашкинчен Кузнецов ăнланмалла чĕлхепе, класлă общество мĕнле аталанса кайнинчен пуçласа, обществăлла пĕр формацинчен тепĕр формаци çине куçса, çула май Разинпа Пугачев çинчен, вĕсем мĕншĕн çĕнтерме пултарайманни çинчен каласа пачĕ. Çав хушăрах, Микула ăнланнипе ăнланманнине тĕрĕслесшĕн, ыйтусем пачĕ. Лешĕ тĕлĕнмелле аван ăнланса пынине ĕненсен, тата тимлĕрех калама тăрăшрĕ. Раççейри хальхи лару-тăру çинчен, рабочи класпа унăн ролĕ çинчен каларĕ. Сыхланарах пулсан та, рабочи класăн революцилле юхăма ертсе пыракан организацийĕ пурри çинчен те пĕлтерчĕ.

— Вăт çакнашкал, Николай Степанович, влаçа рабочисемпе хресченсем хăйсен аллине илсен, пирĕн тĕреслĕх, рабочипе хресчен тĕрĕслĕхĕ çитĕ! — тесе вĕçлерĕ сăмахне Кузнецов.

— Хăçан çитĕ вăл? — чĕрине çулăмлантаракан хыпара пĕлесшĕн ыйтрĕ Микула.

— Хăçан çитесси çинчен татăклăнах каласа пама пултараймастăп. Тен, уншăн нумай юн юхтарма тивĕ. Анчах вăл пурпĕр çитĕ!

Тепĕр ирхине, Микулапа иккĕшĕ килтен тухса кайма хатĕрленсен, Дуся юнашарти пӳлĕмрен михĕ йăтса тухрĕ те:

— Николай Степанович, ывăлу валли пирĕнтен кучченеç йышăнăр-ха! — терĕ.

— Мĕн тума? Кирлĕ мар, Евдокия Ларионовна!

— Илĕр, илĕр, Николай Степанович. Унта упа çук, хăрама кирлĕ мар! — шӳтлесе каларĕ Кузнецов.

Дуся вĕсене калинкке патне çитиччен ăсатрĕ.

— Николай Степанович, аçупа арăмна манран салам калама ан манăр вара!

— Тавтапуç, Евдокия Ларионовна. Тем пулсан та манассăм çук! — сăмах пачĕ Микула.

Çул çинче Микула пуçарса сăмах хускатрĕ:

— Утрава çăлса хăварма май çук тетĕр-ха эппин?

— Эпĕ çапла шутлатăп. Çапах та иксĕмĕр калаçса татăлнă пек туса пăхăр. Вара мĕн пулĕ.

— Тăрăшăпăр, Леонид Сергеевич. Киле çитсенех çынсене пухăва хатĕрлеме пуçлатпăр. Пирĕн майлисем тупăнасса ним иккĕленмесĕр шанатăп. Пишсем патне те çитĕпĕр!

— Ку пуху сирĕн çав тери интереслĕ иртмелле. Эсир тĕплĕнрех астуса юлма тăрăшăр-ха. Вара ман пата килсен каласа парăр!

Станцăра нумаях кĕтме тивмерĕ. Ирхи пуйăс çула хатĕр тăрать. Билет илчĕç те вĕсем перрона тухрĕç. Сывпуллашнă май Кузнецов Микулана пуху хыççăн хăй патне килме тепĕр хут та чĕнчĕ. Çавăнтах ытлашши тăрăнма, çапăçăва хутшăнма юраманнине тата пуринчен ытла тӳре-шарасем куç хывасран упранма кирлине астутарчĕ.



IX


Çтаппанпа Анук ытти уполномоченнăйсем Хусантан таврăннине çав кунах пĕлчĕç те хăраса ӳкрĕç. «Микула мĕншĕн таврăнаймарĕ! Мĕн пулчĕ-ши ăна? Ăçта çухалчĕ-ши?» Çтаппан тӳсеймерĕ, каçпулттипе Касмухха патне кайса килчĕ. Вăл каласа панинчен Микула Хусана пынă каçах таçта уйрăм çĕрте çĕр каçнине, судран тухсан, каллех ытти уполномоченнăйсенчен уйрăлса кайнине пĕлчĕ.

Анук çĕр хутах çывăраймарĕ. Микула вăрă-хурах аллине лекнĕ пек туйăнчĕ ăна. Ан тив, укçи вунă тенкĕ çеç пултăр. Вăрă-хурахшăн ку нимех те мар. Вĕсемшĕн çынна пĕтерни паха.

Тепĕр ир Çтаппанпа Анукшăн салхуллă та хуйхăллă килчĕ. Вĕсем пĕр-пĕрне йăпатмалли сăмах та тупаймасăр чĕмсĕрленсе çӳрерĕç. Кĕтмен çĕртен Микула килсе кĕни вĕсене тĕлĕнтерчĕ те, савăнтарчĕ те.

— Ăçта çухалса çӳрерĕн çак таранччен?

Тĕпчевлĕн те ӳпкелерех кĕтсе илчĕç вĕсем Микулана.

— Атте... Анук... Эпĕ тĕрĕслĕхе тупрăм... — Микула куçĕсенче хальччен курман темĕнле ырă йăлтăрккасем пуррине асăрхаса илчĕç Çтаппанпа Анук. — Анчах ун çинчен кайран каласа парăп, — терĕ те Микула, миххипе пештĕрне сак çине хурса, сăпка патнелле утрĕ.

Анук, ăмăрткайăк чĕппине хăрушлăхран хӳтĕленĕ пек, упăшки çулне пӳлчĕ.

— Сивĕ çĕртен тӳрех ан пыр. Ачана шăнтса сывмарлатас тетĕн-им? Малтан хывăнса ăшăн.

— Сывах-и вăл? — пăшăлтатса ыйтрĕ Микула,

— Сывах, сывах...

Анук упăшкине хывăнма пулăшрĕ, пиншакĕпе çĕлĕкне йăрхаха çакрĕ, çăпатипе çăм тăлине кăмака çине хучĕ, çăматă илсе пачĕ, Микула кăмака умне пырса ăшăнчĕ те çăпка патне пычĕ. Ывăлĕ яланхи пекех канлĕ çывăрать. Микула ун аллисене хуллен тыткаласа пăхрĕ, ывăç тупанĕне пит-куçне сăтăрса ачашларĕ.

— Ĕнтĕ кунта мĕн пуррине курăпăр! — миххе салта пуçларĕ Микула. — Тĕттĕм кăвак саттин пулас?

— Микула, ытла та тĕлĕнтеретĕн эсĕ... куларах сăмах хушрĕ Анук, — ху мĕн тĕслĕ япала хунине те пĕлместĕн иккен?

— Хам хуман çав. Мĕнпур йăрăслăхĕ çавăнта! — Микула пысăк çыхă кăларчĕ. Вĕсен куçĕ умне ваткă хурса çĕленĕ ача утиялĕ тухса выртрĕ. Унтан икĕ кĕпе, икĕ çивитти, икĕ мăшăр чăлха, тапăчки, клеенка, ĕмкĕч тата вылямалли хăнкăрма сиксе тухрĕç.

Анук савăннипе чуть çеç макăрса ямарĕ. Хăй ывăлне кунашкал юратса, çав тери хаклă парне илсе паракан ашшĕ Энĕшкассинче ку таранччен те пулман вĕт. Пурин ачисем те улача кипкепе ӳсеççĕ. Чиркĕве те çĕтĕкпе чĕркесех илсе каяççĕ. Анук хăй ывăлне юр пек шурă çивиттипе, саттинтан çĕленĕ утиялпа чĕркесе чиркĕве кайĕ. Мĕн таран кĕвĕçĕç вара хĕрарăмсем! Анчах хуняшшĕ çине вăрттăн пăхса илчĕ те хăй шухăшĕпе савăнăçĕнчен хăй аванмарланчĕ. Ку ырă япаласемшĕн ытла та хаклă тӳленĕ пулмалла? Анук кăмăлĕ улшăнчĕ.

— Микула, ку япаласене илсе, ахалех тăккаланнă эсĕ. Пирĕн йышшисене килĕшмеççĕ вĕсем. Тата укçи хуçалăхра кирлĕ пулĕччĕ...

Мăнукĕ валли ытла та хӳхĕм парне илсе килни Çтаппана та савăнтарчĕ. Çав вăхăтрах вăл кинĕ ӳпкеленипе те килĕшрĕ.

— Паçăрах каларăм, Анук, мĕнпур йăрăслăхĕ те çакăнта ĕнтĕ... Ку япаласемшĕн эпĕ пĕр пус та тăккаланман. Ку япаласене ывăл валли парне парса ячĕç.

— Камсем парса ячĕç?

— Вырăс çыннисем парса ячĕç! — хавхаланса хуравларĕ Микула.

— Вырăс çыннисем? — тепĕр хут ыйтрĕ Çтаппан. Вырăссем чăвашсенчен кулаççĕ тенине илтмен мар вăл, çавăнпа та ку сăмахсене ĕненес те килмерĕ.

— Вырăс çыннисем парса ячĕç! ―çирĕплетрĕ Микула. — Вĕсем мана тăван пек йышăнса хăна турĕç. Ача валли çак япаласене парса ячĕç. Курасчĕ сирĕн... Эпĕ вĕсем пек вашаватлă та ырă кăмăллă çынсене нихăçан та тĕл пулман... Каçарăр тархасшăн, савăннипе йăлтах манса кайнă. Вĕсем сире салам калама хушрĕç.

Ку ытла та кĕтмен çĕртен хыпар пулнипе Анукпа Çтаппан ним хуравламасăр тăчĕç.

Микула пештĕрне уçрĕ, тутăрпа пĕр татăк çитсă кăларса, Анука пачĕ.

— Куна сан валли хам укçапа илтĕм.

Анук упăшкин хисеплĕ парнине кăкăрĕ çумне тытрĕ. Чĕри савăннипе тухса ӳкес пек вăркăшма тытăнчĕ. Чăвашсен сăпайлăхĕ çыхса тăман пулсан, вăл çак самантрах упăшкине ыталаса, хĕрӳллĕ чуптуса илĕччĕ! Халĕ мĕнпурĕ те «тавтапуç!» тенипех çырлахрĕ.

Микула пештĕрĕнчен тепĕр татăк çитсă кăларса ашшĕне пачĕ:

— Атте, ку сан валли кĕпелĕх!

— Тавтапуç, тавтапуç, ачам... — хуллен каларĕ Çтаппан, хĕпĕртенипе куçĕсем шывланчĕç. Вăл ывăлне вĕрентнишĕн тепĕр хут рехетленсе илчĕ. Хут пĕлекен çын пурнăçне те лайăхрах аталантарма пултарĕ!

Ыйхăран вăраннă ывăл ачи сасă пачĕ. Пурте ун патне пычĕç, Анук кипкине салтма тытăнса:

— Ванюк, ывăлăм... Аçу килчĕ... — терĕ çепĕççĕн. Ывăлĕ кипке ăшĕнчен тухса ӳкес пек тапкаланчĕ.

— Ав мĕнле куштан иккен эсĕ. Аçуна та палласшăн мар!

Самай вăхăт савăнăçлăн калаçса ларнă хыççăн Çтаппан суд мĕнле пулни çинчен ыйтса пĕлме шут тытрĕ. Ăна ĕçе тепĕр вăхăтра пăхса тухмалла тунă хыпар çырлахтармарĕ. Вăл та, Ĕнелри ытти хресченсемпе танах, утрава хăйсен тесе шутланă-çке-ха. Тата утравра вĕсен те касса хатĕрленĕ йăмрапа хăва самаях выртса юлнă. Ĕнтĕ турттарма ирĕк кĕтеççĕ пурте.

— Мĕншĕн татса памарĕ вара суд пирĕн ĕçе?

— Миххана çавнашкал кирлĕ пулнă, атте.

— Миххана? — тĕлĕнчĕ Çтаппан. — Миххан мĕн ĕç унта?

— Эпир пишсемпе тавлашса кайни пĕтĕмпех Михха ĕçĕ. Çав пире, ухмахсене, вĕслетсе янă та, эпир тăна-пуçа çухатсах çапăçатпăр. Кĕçех хăй утравпа усă курма тытăнĕ.

Ывăлĕн сăмахĕсем Çтаппана имретсе пăрахрĕç. Ытти уполномоченнăйсем Хусантан таврăнсанах сарнă хыпар тăрăх, ĕçе план çуккипе тепĕр чухне пăхмалла тунă тенине пĕлнĕччĕ.

— Микула, эсĕ тем аташатăн пулĕ? Михха мĕнле майпа икĕ общинăна çапăçтарса яма пултартăр-ха? Мĕнле майпа община утравĕпе усă курма пултарĕ?

Микула ашшĕ ĕненменнине ăнланчĕ. Малтан хăй те çавнашкалах хăтланман-им!

— Çук, атте... Эпĕ ним те аташмастăп, — терĕ те Микула, кашни сăмахнех витĕмлĕ çыпçăнтарса, хăй мĕн пĕлни-илтни çинчен тĕпĕ-йĕрĕпе каласа пачĕ.

Çтаппан ывăлне тимлесе итленĕ май икĕ общинăна сăлтавсăрах Михха çапăçтарса янине ăнланчĕ. Сехметĕн хăрушă йăрăсне уçса панăшăн палламан вырăс çыннине чун-чĕринчен тав турĕ.

— Хăвах куратăн ĕнтĕ, атте, эпир пишсемпе тавлашни ним усă та кӳрес çук. Леонид Сергеевич ахальтен мар пишсемпе килĕшсе утрава пайлама канаш пачĕ. Урăхла май çук. Вĕсемпе тавлашсан, утрава пуçĕпех çухатасси паллах, — тесе вĕçлерĕ сăмахне Микула.

Ку Çтаппан кăмăлне лармарĕ. Çулталăкра çиче-сакăр пин купа утă туса илмелли утрава пишсене ирĕккĕнех мĕнле парăн! Анчах ывăлне хирĕç ним калама аптранă енне ассăн сывласа илчĕ те:

— Пӳлĕхçĕм çырлахтăр... Пишсемпе мĕнле килĕшсе татăлăн? — терĕ.

— Ку пирĕнтен килĕ, атте!

— Çук, Микула, эпир иксĕмĕр нимĕн те тăваймăпăр. Община пухăвне хальчченхи карма çăварсемех пухăнса ирттерĕç. Вĕсем шкалькăлла утрава çеç мар, пĕтĕм общинăна та сутма хатĕр.

— Атте, эпир карма çăварсенчен йышлăрах. Леонид Сергеевич та çапла каларĕ. Вăхăт пур пек чухне атя хамăр тăвансене, тус-йышсене ăнлантарса парар. Вĕсем хăйсен тăванĕсене, хăйсен тус-пĕлĕшĕсене ăнлантарĕç. Ялти пухусенче пирĕн майлă çынсене суйлама тăрăшĕç. Çакнашкал хатĕрленсе община пухăвне кайсан, тен, ĕç тухĕ! — терĕ Микула. Çавăнтах астутарса та хăварчĕ: — Анчах кун çинчен Миххапа ун йыттисем пĕлесрен сыхланмалла. Тата вырăс çынни çинчен пĕр сăмах та ан пултăр.

Вара тепĕр куннех Миххапа уполномоченнăйсен киревсĕр ĕçĕсене тăрă шыв çине кăларакан сăмахсем, ял-ял тăрăх сарăлса, пишсем патне те çитрĕç. Тата пĕр-икĕ кунтан икĕ общинăри пур ялсенче те сăмах çавăн çинчен çеç пычĕ. Чылайăшĕ Миххапа уполномоченнăйĕсене сивлесе калаçрĕç. Пухăва халăха çывăх çынсене суйласа яма чĕнекенсем те тупăнчĕç.

Суд пулса иртнĕ хыççăн иккĕмĕш эрнинче, тунтикун, Касмухха пур уполномоченнăйсене те Тĕмшер ялĕнче ыран мар тепĕр кунне община пухăвĕ пухăнасси çинчен пĕлтерчĕ, пухăва кашни вунă килтен пĕр çын суйласа ямарĕ. Халиччен, община пухăвне кайма çынсем суйланă чухне, ялти уполномоченнăйсем: «Мужиксем, пирĕн ялта пухăва çӳресе курнă çынсем пур. Вĕсем ĕç йĕркине аван пĕлеççĕ. Паян та çавсенех суйлăпăр!» — тесе сĕнекенччĕ те, халăх килĕшсе, пуху çакăнпа вĕçленекенччĕ. Халĕ ченсем уполномоченнăй сĕннипе килĕшмерĕç, урăх çынсене суйлама тăрăшрĕç.

Çапла вара, вăхăт çитсен, Тĕмшер чиркĕвĕн хуралçă пӳртне сакăр ялтан суйласа янă çынсем пухăнчĕç. Касмухха пухăва çӳрекен çынсенчен нумайăшĕ çуккине, вĕсен вырăнне палланă-палламан çынсем килнине астурĕ пулсан та чĕри хускалмарĕ. Суйласа янă çынсем пурте килсе çитнине пĕлсен, вăл Миххана сĕтел хушшине кĕрсе ларма чĕнчĕ.

Михха, мăнаçлăн утса пырса, чи хисеплĕ вырăна, турăш кĕтесне кĕрсе ларчĕ.

Касмухха йывăç çу сĕрнĕ çӳçĕпе чăл-чал сухалне ывăç тупанĕпе якатса илчĕ те:

— Мужиксем! — терĕ евĕклĕ сассипе, — паян эпĕ сире Окружной суд мĕн йышăнни çинчен пĕлтерме пухрăм. Кĕскен каласан, суд пулмарĕ. Пирĕн ĕçе тепĕр чухне пăхса тухас тесе йышăнчĕ. Утравăн планĕ çук. Плансăр суд тума юрамасть терĕç. Шантарсах калатăп сире: утрав пирĕн пулать! Пирĕн вакката судья хăй çапла каларĕ тет! — Касмухха каллех чарăнса халăх çине тĕпчевлĕн пăхрĕ те, лешсем шавламасăр итленипе хавхаланса, ĕçлĕ сасă çине куçрĕ: — Мужиксем! Утрав планне ӳкерес тесен, мишавая чĕнсе килмелле. Паллах ĕнтĕ, мишавай укçасăр килес çук. Утрава план çине ӳкерсен, тепĕр хут суда каятпăр. Каллех укçа кирлĕ. Анчах общинăн пĕр пус та укçа çук. Сутмалли çĕрсене тахçанах сутса пĕтернĕ. Тара памалли çĕрсене ―парса пĕтернĕ. Юрать-ха, иртнинче суда кайма тата ваккат тытма укçа Михаил Петрович пачĕ. Йывăр самантра пулăшу панăшăн тавтапуç ăна! — Касмухха çавăнтах Михха еннелле çаврăнса пуç тайрĕ. — Çапла ĕнтĕ, укçа ăçтан тупма май пурри çинчен хăвăр сӳтсе явăр!

Касмухха шухăшне вĕçлеме ĕлкĕрчĕ çеç — халăх хушшинче, йышлăнах мар пулсан та, харăслатса кăшкăрнă сасăсем илтĕнсе кайрĕç:

— Утрава тара парас!

— Кам илĕ ăна! Кама кирлĕ вăл?! — айваннăн пуçне сулкалиш турĕ Касмухха.

— Михха илет пулĕ!

— Миххана парас! — шавларĕç малтанхи сасăсемех.

— Михаил Петрович, илтрĕн-и, суйланă çынсем мĕн калаççĕ? Эсĕ, чăн та, утрава тара илме кăмăл тумăн-ши? Унран уссине курас çук та-ха... Халăха шеллес пулать. Унсăрăн ăçта кайса кĕрĕ вăл!

Халăх Михха сăмахне кĕтрĕ. Лешĕ, вĕçсе каяс пекех савăнчĕ пулсан та, хăйне яланхи пекех кăмăлсăррăн тыткаларĕ. Савăнмалăх сăлтавĕ те пур. Тырăпа тата йывăçпа сутă тăвас ĕç çав-çавах ăнса пырать. Укçа та нумай. Çĕр сахалли çеç ун кăмăлне вĕчĕрхентерет. Вăл Атăлкассинчи улпутран нумай теçеттин çĕр тытма, шутласа кăларайми выльăх-чĕрлĕх ĕрчетме ĕмĕтленет-çке. Ку ĕмĕт туласси те инçех мар ĕнтĕ. Икĕ общинăн утравне илме сĕнеççĕ. Хĕр-ачин менелникĕ пынă вăхăтра Лаврскипе тата Огуречниковпа калаçса татăлнă хыççăн икĕ общинăна тавлаштарса яни сая пулмарĕ. Анчах кăмăл-шухăшĕнче мĕн пуррине труках уçса ларасшăн мар, кутăнлашам пекки турĕ.

— Ашĕ пулсан кукăль тăвăттăм та, ашĕ çукки пĕтерет тенĕ ваттисем. Ман хамăн та çавах. Утрава тара илсе сире укçа парасчĕ. Анчах ман кашни пусĕ шутра, кашни пуçĕ ĕçре. Сире парсан, хама сиен кӳретĕп. Петĕр пичче калашлех, хăвапа йăмрана касса пĕтернĕ хыççăн утрав ним хака та тăмасть. Тунката сутса укçа тăваймăн.

— Пулăшу кирлĕ пире, Михха, инкекрен çăлсам!

— Утрава эпир нумай çуллăха та тара пама пултаратпăр! — сĕрлеме тытăнчĕç Касмухха майлисем.

— Мужиксем, ан шавлăр-ха! Ĕçе шавламасăрах тума пулать! Кунта хăшпĕрисем тĕрĕсех кăтартса пачĕç, вĕсемпе эпĕ те килĕшетĕп, утрава сахал çуллăха никам та илмĕ. Апла миçе çуллăха тара парасси çинчен калаçса татăлар! Вара Михаил Петровичран пулăшу ыйтма та хăюллăрах. Миçе çула тара пама килĕшетпĕр?

— Вуникĕ çула! — шавларĕç малтанхи сасăсемех. Касмухха аллипе сулса лăпланма хушрĕ. Вара Михха еннелле çаврăнса пуç тайрĕ.

— Михаил Петрович, илтрĕн-и, суйланă çынсем мĕн калаççĕ? Утрава вуникĕ çула тара парас теççĕ. Пăркаланса ан тăр ĕнтĕ. Халăха хисеплесе те пулин килĕш!

— Килĕш, Михха! Инкекрен хăтар!

Михха юлашкинчен ура çине тăчĕ. Хăйне сиввĕн те ĕçченле тыткаласа:

— Мĕн тăвас тен... Ельпох, ман кăмăлĕ çавнашкал. Халăх нушине тивĕçтермесĕр тӳсейместĕп. Хам та мужик те, сирĕн нушана аван ăнланатăп. Атя ĕнтĕ, çын кăмăлне ытараймана хăйне йывăр килнĕ теççĕ пулсан та, килĕ-шĕп! — терĕ.

— Михаил Петрович, пĕтĕм халăх ячĕпе тав тăватăп.

Вилĕмрен хăтарнă пекех пулчĕ ку! — Аял пуç тайрĕ Касмухха.

Карма çăварсем Касмухха хутне кĕрсе шавлăн кăшкăрса ячĕç:

— Тавтапуç, Михха! Эсĕ пире вилĕмрен çăлтăн!

Хирĕç калакан каллех тупăнмарĕ.

— Мужиксем! — кăшкăрчĕ Касмухха халăх килĕшнине çирĕплетес шутпа. — Çапла ĕнтĕ...

— Касмухха, тăхта-ха! Ман ыйтса пĕлмелли пур! Халăх хушшинчен чĕнни Касмухха шухăшне вĕçлеме памарĕ. Вăл ирĕксĕрех сасă еннелле çаврăнчĕ:

— Кам унта?..

— Эпĕ энĕшкассисем... — Маларах тухса хуравларĕ Макçăм. — Эпĕ санран çакна ыйтса пĕлесшĕнччĕ...

— Мĕн тата?..

— Эсĕ Тĕмшер ялĕн уполномоченнăйĕ çеç мар, пĕтĕм Ĕнел общинин уполномоченнăйĕ-çке-ха?

— Вара мĕн тет?

— Вара-и? Çав çеç... Эсĕ, Ĕнел халăхĕн аслă уполномоченнăйĕ пулса, утравăн планĕ çуккипе суд пулмарĕ терĕн-ха. Апла çакна каласа парасчĕ: суда кайиччен план кирлине пĕлмен вакката мĕн тесе пилĕкçĕр тенкĕ тӳлесе тытнă эсир? Ăна та чухламан ваккат ―мĕн ваккачĕ вăл?

Макçăм уççăнах тăрăхласа калаçнине илтсе, халăх хушшинчен кулнă сасăсем илтĕнчĕç.

— Мĕн кулатăр?! Уçса тăракан çук вĕт кунта? — шăртлана пуçларĕ Касмухха.

— Эсĕ Макçăм сăмахĕ çине хуравла!

— План кирли çинчен малтанах пĕлмен ваккат — мĕн ваккачĕ вăл! ―илтĕне пуçларĕç Касмуххана хирĕçле сасăсем.

— Ваккатпа мĕн ĕç пур сирĕн?

— Ун ĕçĕнче мĕн ăнланатăр эсир?! — Касмухха майлисем, харăс кăшкăрса, хирĕçле сасăсене путарса лартрĕç.

Касмухха Макçăм ыйтăвĕ çине хуравлаймарĕ. Куна кĕтменччĕ иккен. Çĕнĕ шухăша нихçан та тăруках тавçăрса илме пултарайман вăл.

— Сисетĕп, пирĕн кунта ăслă этемсем тупăнчĕç. Вĕсем, утрава пишсене парса, пире шăхăртса хăварасшăн. Ку этемсемпе эпир кайран калаçăпăр. Халĕ тытăннă ĕçе вĕçлесе пăрахар. Çапла ĕнтĕ, мужиксем, утрава вуникĕ çула тара пама килĕшрĕмер!

— Килĕшместпĕр! — пухăва хускатса янăрарĕ сасă.

— Килĕшместпĕр! Утрава тара памастпăр!

— Çитет, халь те нумай улталанă пире! — илтĕне пуçларĕç хирĕçле сасăсем,

— Халăх, чарăнăр! — сĕтеле чышса сасси тухнă таран кăшкăрчĕ Касмухха.

— Халăхăн тăвăллă хумĕсем Михха çинелле куçса пынине туйсан, Микула чĕри савăнăçлăн варкăшма тытăнчĕ. Пухура пурте малтан шутласа хунă пек, вырăс çынни кăтартса янă пек пулса пырать. Çавăншăн Михха тилĕрсе кайрĕ. Пĕтĕм ĕç пĕтсе ларма пултарасса туйса сиксе тăчĕ те вăл тискер куçĕсемпе хирĕç кăшкăракансем çине тинкерчĕ. Вăхăт нумай та иртмерĕ — пуху лăпланнăçемĕн лăпланса пычĕ, юлашкинчен пуçĕпех шăпланчĕ. Вара Миххан хаяр сасси çиеле тухрĕ:

— Çапла иккен, сăрнайсем! Эпĕ пулăшни кирлĕ пулман сире? Эпĕ сире хам мула парса улталанă иккен?! Ырă сăмахшăн тавтапуç! Пин тенкĕ кивçен панине каялла тавăрăр та, сирĕнпе сăмах та пĕттĕр! Ĕçе малалла тăсма ырă кăмăллă çын урăх тупăр!

Халăх хушшинче ирĕксĕртен ассăн сывлани илтĕнчĕ. Миххаран кивçен илнĕ укçа килсерен пĕрер тенкĕ тивессе пурте пĕлеççĕ. Никамăн та кĕсйинчен кăларса парас килмерĕ. «Çăва патне кайтăр утрав тени. Ĕмĕр тăршшĕпе усă курман унпала, халь те кирлĕ мар!» — илтĕнчĕç сасăсем. Касмухха майлисем, халăх çухалса кайнипе усă курса, çĕнĕ вăйпа шавлама тытăнчĕç:

— Михха, ан итле вĕсене!

— Пăлхатакансене пухуран хăвалас!

Ĕнтĕ Микулан чĕри кăртах турĕ. Унăн умне пĕтĕм ĕç путланас хăрушлăх сиксе тухрĕ. Анчах вăл парăнасшăн пулмарĕ. Сыхланма кирлине те манса, халăх хушшинчен хĕсĕнкелесе сĕтел умне тухрĕ те:

— Мана сăмах парăр-ха! — терĕ Касмуххана хăюллăн.

— Мĕн калаçнипе çитĕ!

— Вĕçлеме вăхăт! — шавларĕç Касмухха майлисем. Микула вутлăн-хĕмлĕн пулса тăчĕ. Ку таранччен вăл, халăх умĕнче тухса калама мар, пухура та пулсах курман. Анчах вырăс çыннине, вăл ăс парса янисене аса илнипе хăйне алла илме вăй çитерсе, карма çăварсем шавлама чарăнасса кĕтсе илчĕ те, Касмухха юлашки сăмахне каласа яма ĕлкĕриччен:

— Халăх, ытла та тĕлĕнмелле! Хăвăр мана уполномоченнăй туса суда ятăр, халь итлесшĕн те мар! — терĕ.

Микула тимлесе сăмах каласшăнни çынсене ирĕксĕрех парăнтарчĕ. Вĕсем, ăна уполномоченнăя суйланине аса илсе, вăл çĕнĕ хыпар пĕлтерессе шанчĕç.

Микула, никам та чăрмантараканни çуккине кура, малалла каларĕ:

— Халăх, утрава тара паратăр-и е сутатăр-н, ку сирĕн ирĕкре. Хам енчен эпĕ çакна çеç астутарасшăн: илтрĕр пулĕ, Михха кунта хăй ырă кăмăллипе пире пулăшни çинчен каласа пачĕ. Касмухха пире уншăн Михха умне чĕркуçленсе çурта лартма хушать.

Миххапа Касмухха та Микула çине тĕлĕнсе пăхрĕç.

Анчах, вăл мĕн калассине тавçăрайман пирки, нимĕн те шарламарĕç.

Микула хумханнипе хăй тавра мĕн пулса пынине курмасăр, мĕн калаçнисене итлемесĕр малалла каларĕ:

— Мĕнле çурта лартмастăн пулĕ! Утравра тункатаран урăх нимĕн те çук, вăл ним çукшăн пире укçа парать. Анчах Миххапа Касмухха ахалех халăха ухмах вырăнне хураççĕ. Турă ырлăхне пула эпир пĕррепе иккĕне чухлатпăрах ĕнтĕ. Пуринчен ытла çарана мĕнле тасатса утă тумаллине аван чухлатпăр. Эпир хамăр алăсемпе, нумай теçеттин çĕр çинчи хăвана тасатса, икĕ çултан лайăх тухăçлă утă паракан çаран туса курнă. Утравра икçĕр аллă теçеттинрен кая мар çĕр. Унта пĕр çултах çич-сакăр пин купа утă пулĕ. Купине икшер тенкĕ çеç шутласан та, вунтăватă-вунултă пин тенкĕлĕх утă. Вуникĕ çул хушшинче вăл икçĕр пин тенкĕрен кая мар тупăш парĕ. Кун хыççăн Миххана епле пуççапмăн! Мĕнле çурта лартмăн! Ас панăшăн Касмухха умĕнче мĕнле пуç таймăн.

Микула шӳтле сасăпа каларĕ пулсан та, кулакан тупăнмарĕ. Халăх ăна халиччен курман çынна итленĕ пек тимлесе итлерĕ. Ку тарана çитсе Миххана куçа-куçăн питлекен никам та пулман. Михха мĕн таран пысăк мул туртса илме шутланине те никам тавçăрайман. Кулас вырăнне ассăн сывлани, тĕлĕнсе пупленĕ сасăсем илтĕнчĕç: «Акă мĕнле ырă кăмăллă этем иккен вăл? Çулталăкра çичĕ-сакăр пин купа утă!»

Михха хăй çинелле пысăк чул ывăтнине сисрĕ пулсан та, Микула сăмахĕсем ăна интереслентерчĕç. Утрав пысăк тупăш парассине кунччен те пĕлнĕ Михха. Анчах Микула пекех татăклăн шутласа пăхман. «Вуникĕ çул хушшинче чĕрĕк миллион тенкĕ тупăш!» — ĕмĕтленсе шухăшларĕ вăл.

Микула малалла каларĕ:

— Михха пĕрре те айван ăслă этем мар. Утрава пирĕнтен тара илни çур ĕç çеç иккенне аван пĕлет. Е пиш-сем хирĕç тăрсан, вара мĕн тумалла! Михха, куна та малтанах шута илсе, пишсене те пулашнă. Утрава тара илме вĕсене пин тенкĕ кивçен панă. Малашне татах сутлашас тесен, пирĕн, икĕ общинин те, Миххана çулталăкне килĕрен виçшер-тăватшар купа утă е ултă-сакăр тенкĕ укçан тӳлемелле. Çапла ĕнтĕ, эпир пишсемпе сумран тухиччен судлашăпăр, çав вăхăтра Михха утравпа усă курĕ. Тепĕр вун-икĕ çултан е маларах та Касмухха пире утрава пуçĕпех сутма сĕнĕ. Акă мĕнле ырă этемсем вĕсем!

Микулан юлашки сăмахĕсем Миххана йăлтах тăна кĕртрĕç. Пĕтĕм халăх умĕнче унăн йăрăсла ĕмĕт-шухăшĕсене тăрă шыв çине кăлараççĕ. Михха куçне тилĕрне юн тулчĕ. Пӳрнисем чăмăрланчĕç. Анчах вăл, Микула сăмахĕсенче темле вăй-хăват пуррине туйса, пĕр сăмах калаймарĕ. Касмухха та ним тума аптраса куçĕсене мăч-мăч хупса çеç ларчĕ.

Ентĕ халăх та хăйсене хумхатнă çĕнĕ хыпар ăçтан тухнине тавçăрса илчĕ те, Микула вĕсен куçне паттăрла курăна пуçларĕ.

Микула хăй шухăшне малалла каларĕ:

— Çак ырă кăмăллă этем утрава хăй аллине çавăрса илесшĕн, Касмуххапа Платун тата ытти уполномоченнăйсем пулăшнипе пире пишсемпе çапăçтарса янă. Вĕсемех, план çукки çине йăвантарса, суда тепĕр вăхăта хăварттарчĕç. Малашне вĕсем урăх сăлтав тупĕç. Çапла эпир утрав пуçĕпех Михха аллине куçиччен судлашăпăр... Халăх! Ниушлĕ эпир хамăр мула çынна парса ларăпăр? Ниушлĕ эпир çав тери ăссăр этемсем?! Пĕтĕм утравне çухатиччен, пишсемпе килĕшсе, çуррипе те пулин усă курсан авантарах пулмĕ-ши? Шухăшлăр, халăх! Ку сирĕн ирĕкре!.. — тесе вĕçлерĕ те шухăшне çынсем хушшине кĕрсе çухалчĕ.

— Çук, памастпăр!

Алăк кĕтессинче илтĕннĕ çак хăюллă сасă, краççын пичкине шăрпăк тивертсе пăрахнă пекех, халăх чĕрине вут тивертрĕ.

— Памастпăр! Çитет!

— Пишсемпе килĕшӳ тăвас! Утрава икĕ пая уйăрас! Касмухха майлисем хирĕç кăшкăрма хăтланчĕç. Анчах вĕсен сассисем, халăхăн хăватлă шавĕ айне пулса, пăчланчĕç.

— Касмуххана кăларас!

— Пишсем патне Микулана суйласа ярас!

Михха юлашкинчен ухмаха ернĕ пек сиксе тăчĕ те тискеррĕн кăшкăрса ячĕ.

— Çапла иккен эсир, сăрнайсем! Эпĕ сире улталанă иккен! Эпĕ сире ку таранччен мĕн пулăшни пĕтĕмпех ултав иккен... Юрĕ... Ĕнтĕ сире Микула пулăшĕ. Ман пата пĕри те ура ярса ан пуснă пултăр!

Пуху тăруках шăпланчĕ. Михха юнавĕ пурне те хăратса пăрахрĕ. Кам парăмлă мар ăна! Çуркунне çитсен, кам утмĕ ун патне кивçене!

Халăх шăпланнипе усă курса, Касмухха майлисем шавласа кайрĕç:

— Вăт сире, Микула! Тăхтăр-ха, макрăр та!

— Курăпăр, Михха патне пушă хутаçпа мĕнле пырса кĕрĕр!

Халăх карма çăварсене парăнасшăн пулмарĕ. Çав вăхăтрах Миххана хирĕç кайма та хăранипе пĕрин хыççăн тепри туха-туха кайса, темиçе минут хушшинче хуралçăсен пӳрчĕ йăлтах пушанса юлчĕ.

Ыттисемпе пĕрле Микула та тухрĕ. Ыран пишсем патне кайма татăклах шутласа хучĕ вăл.

Халăх татăклă ним те йышăнмасăрах саланчĕ пулсан та, пухуран Михха ăншăрт çапса хуçнă пек вăйсăрланса таврăнчĕ. Вăл, никама та çын вырăнне шутламан, хăйĕнчен хăватли çук пек суннăскер, паян пуçласа халăхра ăнланмалла мар вăй пуррине сисрĕ те самантлăха ĕрĕшех кайрĕ. Анчах кам хускатрĕ-ха ку вăя? Çтаппан ывăлĕ, Микула! Вĕсене пĕтерме миçе хут тапăнмарĕ вăл, лешсем çаплах пурăнаççĕ. Çук, пурăнаççĕ çеç мар, хирĕç кĕрешеççĕ. Тепĕр чухне тавăрса хытах та çапаççĕ. Çтаппан вăйĕнчен хăранăччĕ, ывăлĕ унран вăйлăрах пек туйăнчĕ. «Пĕтерес пулать ăна. Пуçĕпех пĕтерес пулать!» Пĕтĕм хуйхи-суйхине мантарса çĕнĕ хал илсе килнĕ пек пулчĕ Миххана. «Анчах мĕнле майпа пĕтерес?Хĕлипе хушас-и? Хальхинче унпа усă курма юрамĕ. Халăх тӳрех тавçăрĕ. Çĕпĕре ямалла ăна!» Юлашкинчен шут тытрĕ те вăл Трифуна чи лайăх урхамахне кӳлме хушрĕ:

— Халех Кăрмăша вĕçтер, урхамаха ан шелле. Уретнике çĕр тĕпĕнчен шыраса туп та çак хута пар. Питĕ нумай пулсан та тепĕр сехет çурăран эсĕ таврăнасса кĕтетĕп. Атя, вĕçтер!

Трифун хапхаран тухса çухалсан, Михха пӳрте кĕчĕ. Чунĕ тарăхнипе, кăмăлĕ-шухăшĕнче мĕн пуррине арăмне каласа парса кăштах та пулин йăпанасшăнччĕ, анчах Лукарье яланхи пекех пĕр сăмах чĕнмесĕр кĕтсе илни ун шухăшне сӳнтерчĕ.

— Эрех пар-ха! — терĕ сиввĕн арăмне.

Ачине сăпкана майлаштарса вырттарчĕ те Лукарье черккене эрех тултарчĕ:

— Çырткалама мĕн парас?

Михха тата ытларах тарăхрĕ. Халиччен Лукарье пĕр сăмахсăрах мĕн кирлине чухлама тăрăшнине аса илчĕ вăл. Халь, акă, арăмĕ те унран пăрăнасшăн.

— Мана çырткалама мĕн кирлине вара эсĕ ху чухламастăн-и?

— Çук, чухламастăп. Çамрăкрах чухне те сана мĕн кирлине чухлаймастăм. Ватăла киле пушшех те чухлайми пултăм, — ӳпкеленĕн хуравларĕ Лукарье.

— Çитет! Пĕтĕмпех йăлăхтарчĕ! — Михха эрех тултарса пĕр сывламасăр çăтрĕ. Ăшчикне пĕçертнĕрен мĕн пулин çыртас тесе, яшка-çăкăр тыткалакан пӳлĕме кĕчĕ.

— Каçхи апат хатĕрччĕ. Çиес тесен, антарса паратăп, ― астутарчĕ Лукарье.

Кунашкал сĕнни паçăртарах пулнă пулсан, Михха хаваспа арăмĕпе çынпа калаçса кайĕччĕ. Халĕ çăвар тулли çăкăр чăмласа:

— Кирлĕ мар! — терĕ.

— Кирек мĕн ту, хăвăн ирĕк...

Михха ятлаçса кайма та хатĕрччĕ, Касмуххапа Платун тата ытти уполномоченнăйсем пырса кĕни чарчĕ.

— Килтĕр иккен, сăрнайсем! — тăруках вĕсем çине тапăнчĕ Михха.

— Михаил Петрович, пире ятлама тивĕç. Çапах та ытлашши хумханма кирлĕ мар. Ан тив, халăх ним йышăнмасăрах саланчĕ пултăр. Ыран каллех пухăпăр.

— Ыран пухатăр иккен! — Касмуххана пӳлчĕ Михха. — Паян мĕн пулса иртнине ăнлантăр-и эсир! Мĕншĕн тулетĕп эпĕ сире?

— Пурне те ăнланатпăр, Михаил Петрович. Паян, чăн та, аван мар килсе тухрĕ. Çав кĕлмĕç ĕçе пăсма пултарĕ тесе кам шухăшланă? Анчах каллех калатăп: утрав пур-пĕрех сан пулать! Çавна шантарма килтĕмĕр те ĕнтĕ эпир.

Хăйĕн çыннисем парăнса калаçни, уншăн тем тума та хатĕрри Михха кăмăлне кăштах çемçетрĕ. Вăл пухура Микулана пишсем патне ярас тесе кăщкăрнисене аса илчĕ те, йăлтах ĕç çинчен шухăшлама тытăнса:

— Акă мĕн, Петĕр пичче, ― терĕ, ― хамăр патăрта пуху тума ĕлкĕрĕпĕр-ха. Ыран ирех, пишсем патне кайса, Вахлайпа унăн тус-йышĕсене астутарасчĕ. Пирĕн пухура мĕн пулса иртни пишсен хăлхине пырса кĕресрен хăрушă.

— Ку тĕрĕс, Михаил Петрович, — Касмуххапа ыттисем те килĕшрĕç, — ыран ирех унта кайăпăр.

— Вăт, калаçса татăлтăмăр. Халь кăштах сыпкаласан та пырĕ. Лукарье, ĕçме-çиме хатĕрле-ха!

Лукарье, упăшки хушнине тусан, хăнасене сăра тултарса пама пуçларĕ.

Шăп кĕтнĕ вăхăтра Трифун Огуречниковпа Мошкова илсе кĕчĕ.

— Халлĕхе ман сирĕнпе ĕç пĕтнĕ. Кирлĕ пулсан чĕнтерĕп. Чĕнтермесен, ыранах пишсем патне вĕçтерĕр. Ун-тан каллех ман патна килетĕр. Вара хамăр пухăва мĕнле ирттермелли çинчен сӳтсе явăпăр! — тесе кăларса ячĕ Михха Касмуххасене ним шутламан пек.

Хăйсем çеç юлсан, Михха Огуречниковпа Мошкова сĕтел хушшине лартрĕ. Пĕрер черкке эрех ĕçтерсен:

— Григорий Петрович, паян эпĕ нихçан курман намăса куртăм. Тата камран-ха? Эсĕ аван пĕлекен Çтаппан ывăлĕнчен! — терĕ.

— Михаил Петрович, йĕркипе каласа парăр-ха, мĕн пулса иртнĕ кунта? Сирĕн çырăвна илсе вуласан, эпĕ хă-раса ӳкрĕм. Тӳрех килме васкарăм.

— Вăхăтра килнĕшĕн тавтапуç, Григорий Петрович, парăмра юлмăп... — терĕ те Михха пухура мĕн пулса иртнине тĕплĕн пĕлтерчĕ. Юлашкинчен: — Иртнĕ çура энĕшкассисем хуралçă пӳртне çĕмĕрме тапăннине астăватăн-и? Уншăн эсĕ çынсене пăлхавçăсем тесе айăпларăн. Тĕрĕссипе, ун чухне ниепле пăлхав та пулманччĕ. Паян вăт, чăн та, пăлхав пуçланчĕ. Ку пăлхава пуçаракана Çĕпĕре, катăргăна ăсатас пулать. Ăнлантăн-и? — тесе вĕçлерĕ сăмахне.

Огуречников Михха шухăшне аван ăнланчĕ. Микула ытла та хăюллăн тухса калаçни ун чĕрине те хускатрĕ. «Микулана пăлхавçă тесе айăплама нимех те мар. Вăл каланисем çумне патшана çиллентерекен пĕр-икĕ сăмах çеç хушса хумалла. Анчах ку хама хам саламатпа ăшаласа илнĕ пекех пулĕ. Ĕнер çеç вĕт-ха начальниксем патне ман участокра пурте лăпкă, патша тытăмне хирĕç калама хăтланакансем çук тесе пĕлтертĕм. Темиçе кун каярах станувуй хуласенче рабочисен революцилле-марксистла кружокĕсем аталанни çинчен астутарчĕ пулсан та, эпĕ тĕттĕм чăвашсем хушшинче революцилле идейăсем сарăлас çук тесе ĕнентерме тăрăшрăм. Кун хыççăн Микулана пăлхавçă тесе айăпласан, çӳлтисем тем калĕç! Çук, кунпала килĕшме юрамасть. Мĕнле те пулин урăхла сăлтав тупмалла», ― шухăша кайрĕ уретник.

Огуречников ытла та нумайччен чĕмсĕрленсе ларни Миххана вĕчĕрхентере пуçларĕ.

— Григорий Петрович, ма нимĕн те шарламастăн? Мĕн тумаллине каласа патăм вĕт!

— Илтрĕм, Михаил Петрович... Анчах эсир шухăшланă пек тума пултараймастăп...

— Мĕнле пултараймастăн? — çилленсе кайрĕ Михха.

— Çаплах, Михаил Петрович... Кăмăл пулсан та тăваймастăп... — Тепĕр хут çирĕплетрĕ Огуречников.

Михха пĕççине çапса илчĕ те сĕтел хушшинчен тухрĕ.

— Ну, Григорий Петрович, санран куна илтессе кĕтменччĕ!

— Кирек мĕн тусан та, пăлхавçă тесе айăплама пултараймастăп.

— Мĕншĕн? Е чĕрчĕлĕхсене тупаймасран хăратăн-и? Эпĕ сана вуншар тупса пама пултаратăп!

— Пĕлетĕп, Михаил Петрович, унашкал этемсем кирек хăçан та тупăнĕç. Анчах, Çтаппан ывăлне Çĕпĕре ярасах тесен, урăх сăлтав тупас пулать.

— Юрĕ, урăх сăлтав тупса пар эппин... Çавăншăн чĕнсе килнĕ те сана! — лăпланарах каларĕ те Михха каллех сĕтел хушшине ларчĕ.

Огуречников татах шухăша кайрĕ. Кунта провокацилле ĕç тумасăр хăтăлма май çуккине пĕлчĕ вăл. Ĕçĕ шанăçлă пултăр тесен, мĕн шутласа кăлармалла? Вара вăл Михха çурт-йĕрĕпе юнашар кил хушшинче мунча ларнине, вут-кăвар тухсан кӳршĕ киле тивсе илме пултарасса аса илчĕ.

— Михаил Петрович, — юлашкинчен сăмах чĕнчĕ Огуречников, — сирĕн мунча вырăнта мар...

Михха ăнланса илеймен пирки тепĕр хут вĕчĕрхенчĕ.

— Ман мунча ăçта ларни мĕн тума кирлĕ пулчĕ тата? Эпĕ санран ун çинчен ыйтмарăм вĕт?

— Эпĕ шăп сирĕн ыйту пирки калаçатăп та... Хăвăрах ăнланмалла, мунчана вут тивертме пултараççĕ. Вут-кăвар кӳршĕ киле хыпса илĕ... Ку вăхăтра халăх урать. Вут тивертекене ним шеллемесĕр вут-кăвар çине тытса пăрахма пултарать. Куна тума ытлашши йывăрах та мар. Хăвна парăннă çынсене çеç тупмалла...

Михха ăнланчĕ. Куçĕсем тискер кайăк савăнăçĕпе выляма тытăнчĕç.

— Сан шухăш, Григорий Петрович, чăн та, килĕшӳллĕ...

Çакна итлесе ларакан Лукарьен сехри хăпрĕ. Ан тив, Микула хăй вăхăтĕнче ăна намăслантарнă пултăр. Вăл тахçанах манăçнă. Халĕ Микула ун чĕринче хĕрачин ашшĕ пек пурăнать. Ним тума аптранипе Лукарье тутисене юн кăларас пек çыртса ларчĕ.



* * *

Çтаппансен килйышĕ ним шухăшсăр çывăрать. Вĕсен канлĕ ыйхине урамра çил-тăвăл улани те, кĕрпе пек вĕтĕ юр кантăка чаштăртаттарни те хускатаймарĕ. Тем вăхăтран çенĕк алăкне шаккани илтĕнсе кайрĕ. Ку сасăпа пуринчен малтан Анук вăранчĕ те тăна кĕреймесĕр пĕр самант итлесе выртрĕ. Алăка каллех шаккарĕç. «Ку вăхăтра кам килме пултарчĕ-ши? Никамах та килмелле мар пекчĕ-çке?» — тесе шухăшларĕ те упăшкине вăратма шут тытрĕ. Анчах Микула ытла та тутлă çывăрать.

Çтаппан та вăранса сасă пачĕ:

— Кин, лампа çут-ха. Хам тухса пăхам.

Анук йăпăр-япăр лампа çутрĕ. Çтаппан çенĕк алăкне тухса уçрĕ те каялла таврăнчĕ. Ун хыçĕнчен пӳрте кĕрĕк тумланяă, пит-куçне шаль тутрипе хупланă хĕрарăм кĕрсе тăчĕ. Çтаппанпа Анук камне тăруках палласа илеймен пирки ням чĕнме аптрарĕç.

— Унта пирĕн мунчана вут тивертсе ячĕç те, халь юнашар килсене те хыпса илчĕ. Сирĕн Микулана вут тивертекенĕ тесе айăплаççĕ... Куна уретник шухăшласа кăларчĕ. Унпа пĕрле стражник тата нумай арçынсем Микулана вут çине тытса пăрахма килеççĕ!

Ĕнтĕ хĕрарăм камне палласа илсен, Çтаппан пĕр-икĕ сăмах та пулин ыйтса пĕлесшĕнччĕ. Лешĕ шухăшне хăвăрт вĕçлерĕ те тухса кайрĕ.

— Микула!.. — чĕтревлĕн чĕнчĕ Анук.

— Пĕтĕмпех илтрĕм!

Микула вырăн çинчен васкаса тăчĕ. Пĕр шухăшласан ĕненес те килмест. Халиччен килсе кĕмен çын ахальтен çӳременнине ăнланса:

— Пӳлĕхçĕм çырлахтăр, ачасем... Кунта темĕн ырă мар пулнах. Микула, эсĕ тумланса хатĕрлен-ха. Эпĕ тухса пăхкалам! — терĕ те Çтаппан сăхман тăхăнса тухса кайрĕ.

Арăмĕ васкатрĕ пулсан та, Микула ирĕксĕртен çеç тумланчĕ. Ăна халь те тĕлĕкри пекех туйăнчĕ. Анчах ашшĕ кĕçех таврăнчĕ.

— Пӳлĕхçĕм çырлахтăр, Лукарье тĕрĕсех каланă. Унта, чăн та, вут-кăвар ялкăшать. Пирĕн еннелле арçынсем юна-юна кăшкăрашса чупаççĕ!

— Килччĕрех. Эпир вĕсене ăнлантарса çавăрăпăр!

— Тепĕр чухне çавăрма та пулĕччĕ. Халь çавăраймăн. Унта пире итлесе тăракан пулас çук! Харпăр хăй упранакана пӳлĕхçĕ те упранă, теççĕ. Халлĕхе пытанма тивет!

— Вĕсем мĕн курĕç? — ачипе арăмĕ çине пăхса каларĕ Микула.

Çтаппан ывăлĕ çуйланнине ăнланчĕ.

— Ан хăра... Ванюкпа кине мана вĕлерсен кăна тивме пултарĕç!

— Юрĕ эппин, атте... Кирлĕ пулсан, эпĕ инçех çӳремĕп, — килĕшрĕ те Микула пӳртрен тухса кайрĕ.

Тулта ăна çил-тавăл çавăрса илчĕ. Инçех те мар тискеррĕн кăшкăрашнă сасăсем выçă кашкăрсен кĕтĕвĕ уласа çывхарнăн илтĕнеççĕ. Çав вăхăтрах чиркӳ чанĕ сасси, вут-кăвара сӳнтерме чĕнсе, янăрама тытăнчĕ.

  